
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᒃ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᒃᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᒃ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᒃ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᒃ 

 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; 

ᒥᓂᔅᑕ ᐅᖃᐅᓯᕐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᒃ  

 

ᐸᑎᖅ ᓇᑦᓯᖅ 

(ᐊᐃᕕᓕᒃ) 

 

ᑳᓪᕕᓐ ᐲᑕᓴᓐ 

(ᖁᕐᓗᖅᑑᖅ) 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᒃ 

ᕿᒥᕐᕈᔩᑦ ᑲᑎᒪᔨᖏᓐᓂᒃ   

  

ᑯᕋᐃᒃ ᓯᒪᐃᓚᒃ 

(ᖃᒪᓂᒃᑐᐊᖅ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᒃ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᓯᑎᐱᕆ 16, 2021 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, 

ᐋᕐᓗᒃ ᒪᐃᓐ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, ᑳᓪᕕᓐ ᐲᑐᓴᓐ, ᑕᐃᕕᑎ ᖃᒪᓂᖅ, ᐃᒥᓕᐊᓐᓄ 

ᕿᓐᖑᖅ, ᐅᖃᖅᑎ ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᑯᕋᐃᒃ ᓯᒪᐃᓚᒃ, 

ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 13:29-ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᐋᓚᓐ ᕋᒻᐴᑦ)(ᑐᓵᑎᒍᑦ): ᐅᓐᓄᓴᒃᑯᑦ ᒪᓕᒐᓕᐅᖅᑏᑦ. ᒥᔅ ᑕᐅᑐᓐᖏ, ᑐᔅᓯᐊᕈᔾᔨᒍᓐᓇᖅᑮᑦ? 

ᒥᔅ ᑕᐅᑐᓐᖏ.  

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᓐᓄᓴᒃᑯᑦ ᒪᓕᒐᓕᐅᖅᑏᑦ. ᐅᓐᓄᓴᒃᑯᑦ ᓴᓂᑭᓗᐊᕐᒥᐅᑕᐃᑦ ᐊᒻᒪ ᓄᓇᕗᒻᒥᐅᑕᕈᓘᔭᐃᑦ.  

 

ᑲᑎᒪᔾᔪᑎᔅᓴᑦ. ᒥᓂᔅᑕᐃ ᐅᖃᐅᓯᔅᓴᖏᑦ. ᒥᓂᔅᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᓂᔅᑕ ᐃᖃᓪᓗᐊᖅ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 693 - 5(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᒻᒪᓗ ᑐᕌᖅᑕᕗᑦ (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ 

ᑕᑯᕋᓐᓈᖅᑐᐃᑦ, ᐱᓗᐊᖅᑐᒥᒃ ᐃᖃᓗᒃᑑᑦᑎᐊᕐᒥᐅᑕᐃᑦ.  

 

ᐅᖃᖅᑎᑦᑎᔩ, ᒐᕙᒪᒃᑯᑦ ᐱᓕᕆᐊᒃᓴᖓᑕ ᐃᓚᒋᓪᓗᓂᐅᒃ, ᑲᒪᒋᔭᖃᖅᓯᒪᒐᒪ ᑐᒪᑐᒪᓂ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᓂᒃ ᒫᓐᓇᓗ ᐱᓕᕆᐊᕆᖃᑦᑕᓚᐅᖅᑕᖏᓐᓂᒃ ᐃᓕᔅᓯᓐᓄᑦ ᐅᓂᒃᑲᐅᓯᖃᕈᒪᓪᓗᖓ 

ᓄᓇᕗᒻᒥ ᒪᑭᒪᔾᔪᑎᒋᔭᑦᑕ ᐱᕈᖅᑎᑕᐅᕙᓪᓕᐊᓂᖓᓂᒃ ᐊᒻᒪ ᑮᓇᐅᔭᓕᕆᓂᒃᑯᑦ ᑲᒪᑦᑎᐊᕐᓂᖅᓴᐅᓂᕐᒥᒃ 

ᐊᑕᐅᑦᑎᒃᑯᓪᓗ ᐃᑲᔪᖅᓯᕋᔭᖅᑐᒥᒃ ᐱᐅᓂᖅᓴᒥᒃ ᓯᕗᓂᒃᓴᖃᕋᔭᕐᓂᖏᑦ ᓄᓇᕗᒻᒥ ᐃᓄᖁᑎᖏᑦ.  

 

ᓄᑕᐅᔪᓐᓃᓗᐊᖅᑐᑦ ᒪᑭᒪᔾᔪᑏᑦ ᐃᓇᖏᖅᑕᐅᔾᔪᑎᒋᕙᓪᓕᐊᔭᖏᓐᓄᑦ ᐱᓕᕆᐊᖑᔪᖅ, ᐊᑐᒃᑲᓐᓂᒐᒃᓴᒥᒃ ᐊᒻᒪ 

ᐅᖅᓱᖅᑐᓐᖏᓐᓂᖅᓴᓂᒃ ᐆᒻᒪᖁᑎᓕᐅᕈᑎᓂᒃ, ᐊᒻᒪ ᐆᒻᒪᖁᑎᒥᒃ ᐊᑐᑦᑎᐊᕐᓂᖅᓴᐅᓇᓱᐊᕐᓂᕐᒥᒃ 

ᐱᓕᕆᐊᖑᓯᒪᓕᖅᑐᑦ ᓄᓇᑖᕐᕕᑦᑎᓐᓂ ᐆᒻᒪᖁᑎᓕᕆᔨᑐᐊᑦᑎᐊᖑᓪᓗᑎᒃ ᑎᒥᐅᔪᖅ ᐱᓕᕆᐊᒥᒍᑦ 

ᓇᓗᓇᕈᓃᖅᓯᒪᔪᖅ ᐊᒃᓱᕉᑎᖃᓪᓚᕆᖕᓂᖏᓐᓂᒃ ᓴᓗᒪᓂᖅᓴᒥᒃ ᐆᒻᒪᖁᓯᐅᕈᑎᑖᕆᐊᖃᕐᓂᕐᒥᒃ ᐊᕙᑎᒥᒃ 

ᓱᕈᖅᓴᐃᓐᖏᓐᓂᖅᓴᒥᒃ ᓄᓇᕗᒻᒥᐅᑦ ᓯᕗᓂᒃᓴᖃᕈᓐᓇᕐᓂᐊᕐᒪᑕ.  

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᑲᔪᓰᓐᓇᖅᑐᑦ ᓄᑕᐅᔪᓐᓃᓗᐊᖅᑐᓂᒃ ᐆᒻᒪᖁᑎᓕᕆᕝᕕᖕᓂᒃ 

ᓄᑖᓐᖑᖅᑎᕆᕙᓪᓕᐊᓪᓗᑎᒃ ᐊᒻᒪᑦᑕᐅᖅ ᐃᓱᒪᒋᔭᐅᑦᑎᐊᕋᓱᐊᕆᓪᓗᑎᒃ ᐊᑐᖅᑎᐅᔪᑦ ᐊᑭᑐᓗᐊᓐᖏᑦᑐᒥᒃ 

ᐆᒻᒪᖁᑎᖃᖁᓪᓗᒋᑦ. ᓄᑖᑦ ᐆᒻᒪᖁᑎᖃᕐᕖᑦ ᑕᑎᒋᔭᒃᓴᐅᑦᑎᐊᖅᑐᒥᒃ ᐆᒻᒪᖁᑎᓕᐅᓲᑦ ᐊᒻᒪ 

ᐅᖅᓱᖅᑐᓗᐊᓐᖏᑦᑐᓂᒃ ᖃᕆᓴᐅᔭᓕᕆᔾᔪᑎᓄᑦ ᓄᓇᓕᖕᓄᑦ ᐊᑐᐃᓐᓇᐅᑎᑦᑎᔭᕆᐊᖃᕐᓂᕐᒥᓄᑦ, ᑕᐃᒪ 

ᐊᑐᕈᓐᓃᖅᐸᓪᓕᐊᑎᓪᓗᒋᑦ ᐃᒐᓯᐅᑎᒥᒃ ᐊᕙᑎᒧᑦ ᐊᒃᑐᐃᓂᐅᓇᔭᖅᑐᖅ ᒥᒃᖠᒋᐊᕆᕗᖅ.  

 

ᓴᓇᔭᐅᓚᐅᖅᑎᓪᓗᒋᑦ ᐊᖏᖅᑕᐅᓂᑰᔪᑦ ᐆᒻᒪᖁᑎᓕᕆᕝᕖᑦ ᐃᖃᓗᒃᑑᑦᑎᐊᕐᒥ, ᐅᖅᓱᖅᑑᒥ, ᐊᒻᒪ ᐃᒡᓗᓕᖕᒥ, ᑕᐃᒪ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᒻᒥᐅᑦ ᓄᑖᖑᓂᖅᓴᓂᒃ ᐋᒻᒪᖁᓯᐅᕐᕕᖃᐅᓕᕐᓂᐊᕐᒪᑕ ᖃᕆᓴᐅᔭᓕᕆᔾᔪᑎᓕᖕᓂᒃ ᐊᑐᒃᑲᓐᓂᒐᒃᓴᒥᒃ 

ᐆᒻᒪᖁᓯᐅᕈᓐᓇᖅᑐᓂᒃ ᐃᓂᓪᓚᐃᕙᓪᓕᐊᔪᒃᓴᐅᒋᕗᑦ ᓯᕗᓂᒃᓴᒥ.  

 

ᐅᑭᐅᓂᒃᖄᖏᓵᖅᑐᓂᓕ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᑲᔪᓯᓂᖃᑦᑎᐊᖅᓯᒪᕗᑦ ᐱᕈᖅᑎᑉᐸᓪᓕᐊᔭᒥᓂᒃ 

ᐊᑐᒃᑲᓐᓂᒐᒃᓴᒥᒃ ᐅᒻᒪᖁᑎᒥᒃ ᐃᖏᕐᕋᓯᑎᑦᑎᓂᖅ, ᐃᓚᖃᕆᓪᓗᓂᒃᑕᐅᖅ ᓴᖅᑭᑕᐅᓗᓂ ᐱᒋᐊᖅᑎᑕᐅᓂᖓ 

ᓇᒻᒥᓂᖁᑎᒋᔭᐅᔪᖅ ᐅᕝᕙᓘᓐᓃᑦ ᐱᓕᕆᕝᕕᐅᔪᒧᑦ ᐆᒻᒪᖅᑯᑎᖃᖅᑎᐅᔪᖅ ᐱᓕᕆᐊᖑᓪᓗᓂ. 

ᐊᓪᓗᕆᐊᕈᑎᑦᑎᕙᐅᓪᓗᓂ ᐊᖏᓂᖅᓴᓂᒃ ᐱᓕᕆᐊᖑᔪᓐᓇᖅᑐᓂᒃ, ᓇᒻᒥᓂᖁᑎᒋᔭᐅᔪᖅ ᐅᕝᕙᓘᓐᓃᑦ 

ᐱᓕᕆᕝᕕᐅᔪᒧᑦ ᐆᒻᒪᖅᑯᑎᖃᖅᑎᐅᔪᖅ ᐱᒋᐊᕈᑕᐅᓯᒪᓕᖅᐳᖅ ᐊᑐᒃᑲᓐᓂᒐᒃᓴᒥᒃ ᐆᒻᒪᖁᓯᐅᕈᑎᒥᒃ 

ᒪᑭᑕᔾᔪᑎᒃᓴᖓᓂᒃ ᓇᖕᒥᓂᖅᓱᖅᑐᓂᒃ ᐆᒻᒪᖁᓯᐅᖅᑎᓂᒃ ᐱᓕᕆᐊᖑᔪᓐᓇᕐᓂᐊᕐᓗᓂ ᑕᒪᓐᓇᓗ ᐆᒻᒪᖁᑦ 

ᓂᐅᕐᕈᑎᒋᕙᒡᓗᓂᐅᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᓄᑦ. ᑕᒪᓐᓇ ᐊᖏᔪᒻᒪᕆᐊᓗᖕᒥᒃ ᐱᕚᓪᓕᕈᑎᐅᖕᒪᑦ 

ᐊᑐᒃᑲᓐᓂᒐᒃᓴᒥᒃ ᐆᒻᒪᖁᑎᒥᒃ ᐱᑕᖃᓕᖕᓂᖓᓂ ᐊᑐᐃᓐᓇᐅᓕᖅᖢᓂᓗ ᓄᓇᕗᒻᒥ ᐊᒃᓱᐊᓗᒃ 

ᐱᕚᓪᓕᕈᑎᑦᑎᐊᕙᐅᖕᒪᑦ, ᓅᑉᐸᓪᓕᐊᔪᓐᓇᖅᓯᔾᔪᑎᐅᖕᒪᑦ ᐃᒐᓯᐅᑎᒥᒃ ᐊᑐᕈᓐᓃᕋᔭᕐᓂᕐᒥᒃ ᐊᒻᒪ ᑕᐃᒫᒃ 

ᓯᕗᓂᒃᓴᖃᑦᑎᐊᕐᓂᖅᓴᐅᓇᔭᖅᖢᑎᒃ ᐃᓄᖁᑎᖏᑦ, ᓄᓇᓖᑦ ᐊᒻᒪ ᐊᕙᑎᖓ ᓄᓇᐅᑉ ᓱᕈᖅᑕᐅᓐᖏᓐᓂᖅᓴᐅᓗᓂ.  

 

ᐅᖃᖅᑎᑦᑎᔩ, ᑮᓐᓇᐅᔾᔭᒃᓴᓇᓱᐊᖅᑏᑦ ᐊᒻᒪ ᑎᒥᖁᑎᒋᔭᐅᔪᑦ ᐊᑐᖅᑎᐅᔪᑦ ᐆᒻᒪᖁᑎᓂᒃ ᐃᖃᓗᖕᓂ, ᐊᕐᕕᐊᓂ, 

ᖁᕐᓗᖅᑑᕐᒥ, ᐸᖕᓂᖅᑑᒥ ᐊᒻᒪ ᑲᖏᖅᖠᓂᕐᒥ ᐱᕚᓪᓕᕈᑎᖃᐃᓐᓇᖃᑦᑕᓕᖅᑐᑦ ᐊᕕᒃᑐᖅᓯᒪᔪᓂᒃ ᐅᖅᑰᓴᐅᑎᓄᑦ 

ᒪᑭᒪᔾᔪᑎᓂᒃ. ᑕᒪᓐᓇᑦᑕᐅᖅ ᐃᓚᖃᕐᒥᔪᖅ ᐊᖏᒡᓕᒋᐊᖅᑕᐅᓂᕆᔭᖓ ᐃᖃᓗᖕᓂ ᒪᑭᒪᔾᔪᑎᐅᔪᖅ ᑕᐃᑲᓂ 

ᐃᖃᓗᐃᑦ ᐳᐃᔾᔪᕌᕐᕕᖓ ᑲᑉᐳᑎᔭᐅᓯᒪᓕᖅᖢᓂ ᑕᐃᒪᖓᑦ 2018-ᒥᑦ, ᐃᑉᐸᒃᓵᓂᓵᕐᓗ ᓴᓇᓯᒋᐊᓚᐅᖅᓯᒪᓪᓗᑎᒃ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐊᕕᒃᑐᖅᓯᒪᔪᓂᒃ ᐅᖅᑰᓴᐅᑎᓄᑦ ᒪᑭᒪᔾᔪᑎᓂᒃ ᑕᓗᕐᔪᐊᕐᒥ ᐊᒻᒪ 

ᓴᓂᑭᓗᐊᕐᒥ. ᐊᓯᐊᒍᑦ ᐊᐅᓚᔪᓐᓇᐅᑏᑦ ᐆᒻᒪᖁᑎᓄᑦ ᐅᖅᑰᓴᐅᑎᓄᓪᓘᓃᑦ ᖃᕆᓴᐅᔭᓕᕆᔾᔪᑎᖏᑦ 

ᐆᒻᒪᖁᓯᐊᖑᔫᑉ ᐊᒥᐊᒃᑯᖓᓂᒃ ᐊᑐᕈᓐᓇᖅᓯᕙᒃᐳᑦ ᐃᒡᓗᕐᔪᐊᖓᑕ ᓴᓂᓕᖅᖠᑦᑎᐊᖏᑦ ᑕᕝᕙᖓ 

ᐅᖅᑯᒃᓴᖅᑕᐅᔪᓐᓇᖅᓯᓪᓗᑎᒃ. ᓇᓗᓇᕈᓐᓃᖅᖢᓂ ᐊᑭᑭᓐᓂᖅᓴᐅᓂᖓᓂᒃ ᐅᖅᑯᒃᓴᐅᑎᓄᑦ ᐊᑐᖃᑦᑕᕐᓂᖅ, 

ᓱᕈᔪᖕᓇᖅᑐᑦ ᐊᕙᑎᒧᑦ ᑲᑕᒋᐊᖅᐹᓪᓕᖅᖢᑎᒃ, ᐊᒻᒪ ᐊᑐᖅᑎᐅᔪᑦ ᑮᓇᐅᔭᖅᑐᓐᖏᓐᓂᖅᓴᐅᓪᓗᑎᒃ ᐅᖅᑯᒃᓴᐅᑎᒧᑦ, 

ᑕᒪᒃᑯᐊ ᐱᕚᓪᓕᕈᑎᑐᐃᓐᓇᐅᓐᖏᒻᒪᑕ ᐊᑐᖅᑎᓄᑦ, ᑭᓯᐊᓂᒃᑕᐅᖅ ᐃᑲᔫᑎᖃᕐᒪᑕ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ 

ᓄᖅᑲᖓᑎᑦᑎᕚᓪᓕᕐᓂᕐᒥᒃ ᐊᕙᑎᑦᑎᓐᓄᑦ. 

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐊᓯᔾᔩᓯᒪᓕᕐᒥᔪᑦᑕᐅᖅ ᓯᓚᒥ ᖃᐅᒻᒪᖁᑎᐅᓲᓂᒃ ᐱᐅᓂᖅᓴᓂᒃ 

ᐆᒻᒪᖁᑎᑐᓗᐊᓐᖏᓐᓂᖅᓴᓂᒃ ᐃᓪᓕᕆᔭᐅᓪᓗᑎᒃ ᓯᓚᒥ ᖃᐅᒻᒪᖅᑯᑏᑦ 13-ᓂ ᓄᓇᓕᖕᓂ. ᑕᒪᓐᓇ 

ᐊᔪᓐᓇᕈᓐᓃᖅᑎᑕᐅᓚᐅᖅᑐᖅ ᑮᓇᐅᔭᖃᖅᑎᑕᐅᓪᓗᑎᒃ ᓄᓇᕗᑦ ᒐᕙᒪᒃᑯᖏᑕ ᓄᓇᕗᒻᒥ ᐳᔪᕐᓗᖕᓄᑦ ᐃᑲᔫᑎ 

ᐊᑐᖅᑕᐅᓪᓗᓂ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓱᓕ ᓄᑖᓐᖑᕆᐊᖅᑎᑦᑎᕙᓪᓕᐊᓂᐊᖅᐳᑦ ᐊᖅᑯᑎᑦ 

ᖃᐅᒻᒪᖅᑯᑎᖏᓐᓂᒃ ᓄᓇᕘᓕᒫᒥ ᑭᓯᐊᓂ ᓄᓇᓕᓕᒫᑦ ᓄᓇᕗᒻᒥ ᐃᑲᔫᑎᖃᓕᖅᐸᑕ ᐱᐅᓯᒋᐊᖅᓯᒪᔪᓂᒃ 

ᖃᐅᒪᑎᑦᑎᓂᖅᓴᓂᒃ ᐊᖅᑯᑎᖏᓐᓂᒃ ᐊᒻᒪ ᐆᒻᒪᖅᑯᑎᖏᓐᓂᒃ ᐊᑭᒃᖠᒋᐊᕈᑕᐅᔪᒥᒃ ᓄᓇᓕᖕᓂ ᒐᕙᒪᖏᓐᓄᑦ.  

 

ᐅᑭᐅᓂᒃ ᑎᓴᒪᓂᒃ ᐊᑐᓵᖅᑕᑦᑎᓐᓂ, ᖁᕕᐊᓇᖃᑦᑕᓚᐅᖅᑐᖅ ᐃᖅᑲᓇᐃᔭᖅᑎᐅᖃᑕᐅᔪᑦ ᐱᓕᕆᖃᑎᒋᓪᓗᒋᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐃᖅᑲᓇᐃᔭᖅᑐᐃᑦ ᑕᒪᓐᓇ ᐱᓕᕆᐊᖑᓂᖓᒍᑦ ᐃᔨᕋᖅᑑᑕᐅᓐᖏᑦᑐᒃᑯᑦ 

ᐊᒻᒪ ᓵᑕᐅᓇᔭᕈᑎᒃ ᑭᐅᔭᕆᐊᖃᕐᓂᖏᓐᓄᑦ ᑕᒪᒃᑯᐊ ᑲᔪᓯᑎᑕᐅᔾᔪᑎᖏᓐᓄᑦ ᓯᕗᓪᓕᐅᑎᔭᐅᓪᓗᑎᒡᓗ ᒐᕙᒪᒃᑯᓄᑦ. 

ᐃᖅᑲᓇᐃᔭᕐᕕᖕᓂᒃ ᐱᕙᓪᓕᐊᔪᒪᕗᑦ ᐊᐅᓚᑦᑎᓗᑎᒡᓗ ᑭᖑᕝᕕᕈᓐᓇᖏᑦᑐᓂ ᐊᑲᐅᓂᐊᖅᑐᖅ ᐃᑲᔫᑎᐅᓗᓂ 

ᓄᓇᕗᒻᒥᐅᓂ. ᐊᓕᐊᓇᐃᒍᓱᒃᐳᖓ ᓂᕆᐅᖕᓂᖃᑦᑎᐊᖅᖢᖓᓗ ᐱᕙᓪᓕᐊᖏᓐᓇᕐᓂᐊᕐᓂᖓᓂᒃ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐊᑐᒃᑲᓐᓂᒐᒃᓴᒥᒃ ᐊᒻᒪ ᖃᐅᒻᒪᖁᑎᓕᕆᓂᕐᒥᒃ ᐆᒻᒪᖁᑎᓂᒃ ᐊᑐᓗᐊᓐᖏᓐᓂᖅᓴᓂᒃ 

ᐃᖏᕐᕋᓯᑎᑕᐅᓯᒪᓂᖏᓐᓄᑦ ᓄᓇᓕᖕᒥᐅᑦ ᐱᕚᓪᓕᕈᑎᖅᓴᓂᒃ ᑕᑯᔪᓐᓇᖅᓯᕚᓪᓕᕐᓂᐊᕐᒪᑕ ᓴᓗᒪᓂᖅᓴᓂᒃ 

ᐆᒻᒪᖁᑎᓕᕆᔾᔪᑎᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

  

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 694 - 5(2): ᑳᑎ ᐅᒃᐱᒃ ᖁᕕᐊᓱᖁᔭᐅᕗᖅ ᓄᖅᑲᖓᓂᐊᓕᕐᒪᑦ, 

ᐱᔭᕇᖅᐸᓪᓕᐊᔪᖅ ᒥᓂᔅᑕᐅᑉ ᑐᒡᓕᐊ (ᔪᐊᓇᓯ) 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᓇᑯᕐᒦᒃ, ᐅᖃᖅᑏ ᐊᒻᒪᓗ ᓄᓇᕗᒻᒥᐅᑦ ᑕᕝᕙᐅᕗᓯ.  

 

ᐅᖃᖅᑏ, ᐃᓕᓴᕆᔪᒪᑦᑎᐊᖅᐸᕋ ᑖᓐᓇ ᓄᖅᑲᓐᖓᑦᑎᐊᖁᕙᕗᑦ ᑳᑎ ᐅᒃᐱᒃ, ᐊᑎᖃᖅᑐᖅ ᐃᓄᒃᑎᑐᑦ ᐃᒪᕿᒥᒃ, 

ᐱᔭᕇᕐᓂᐊᖅᑎᓪᓗᒍ ᒥᓂᔅᑕᐅᑉ ᑐᒡᓕᐊ ᐃᓕᓐᓂᐊᕐᓂᓕᕆᔨᒃᑯᓐᓄᑦ. ᐃᒪᕿᐅᑉ ᐊᒃᑑᑎᓂᖓ 

ᐃᓕᓐᓂᐊᕐᓂᓕᕆᓂᕐᒧᑦ ᓄᓇᕗᒻᒥ ᐊᖏᔪᒻᒪᕆᐊᓘᕗᖅ. ᐃᖅᑲᓇᐃᔭᖅᐸᒃᑐᓂ ᐃᓚᓕᐅᔾᔨᕙᒃᑐᓂᓗ ᐃᓄᒃᑎᑐᑦ 

ᐅᖃᐅᓯᕐᒥᒃ ᖃᓄᐃᓕᐅᖅᐸᒃᑕᓕᒫᖏᓐᓂᒃ ᐃᖅᑲᓇᐃᔭᖅᑎᓪᓗᒍ, ᐃᓕᓐᓂᐊᖅᑎᓂᒃ ᐃᓕᓴᐃᓂᕐᒥᒃ 

ᐊᒃᑐᐃᔾᔪᑎᑦᓴᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐊᑐᐊᒐᕐᒥᒃ. ᐅᔾᔨᕐᓇᖅᑐᒥᒃ ᐃᑲᔪᕐᔪᐊᖅᓯᒪᔪᖅ ᐅᖃᐅᓯᓕᕆᓂᕐᒧᑦ 

ᓴᖅᑭᑎᑦᑎᒃᑲᓐᓂᕐᓂᕐᒧᑦ ᓄᓇᕗᒻᒥ. ᒫᓐᓇᐃᔪ ᑕᐃᔪᓐᓇᖅᑕᕋ, ᐃᓄᑦᑎᐊᕙᒃ, ᐃᓄᑦᑎᐊᕚᓘᖕᒪᑦ.  

 

ᐅᖃᖅᑎᑦᓯᔩ, ᐃᒪᕿ ᐃᖅᑲᓇᐃᔮᒥᓂᒃ ᐱᓕᕆᓯᒋᐊᓚᐅᖅᓯᒪᕗᖅ ᐃᓕᓐᓂᐊᖅᑐᓕᕆᔨᒃᑯᓐᓂ ᐃᓕᓐᓂᐊᕐᕕᖕᒥ 

ᐃᓕᓴᐃᔨᐅᕙᒃᑎᓪᓗᒍ. ᒪᒋᐅᓪᓯᓚᑦᑐᖅᓴᕐᕕᒡᔪᐊᕐᒥ ᐃᓕᓐᓂᐊᖅᑕᒥᓂᒃ ᐊᓂᒍᐃᓚᐅᖅᑎᓪᓗᒍ ᐃᓕᓴᐃᔨᐅᓂᕐᒧᑦ 

ᐃᓕᑕᕆᔭᐅᔾᔪᑎᑖᓚᐅᖅᓯᒪᕗᖅ, ᐅᑭᐅᓄᑦ ᖁᓕᓄᑦ ᐃᓕᓴᐃᔨᐅᓚᐅᖅᑐᓂ ᓄᓇᓕᖕᓂ ᕿᑭᖅᑖᓗᖕᒥ, 

ᐃᓕᓐᓂᐊᓕᓵᖅᑐᓂᒃ ᐃᓕᓐᓂᐊᕈᑎᓕᖕᓄᑦ 12-ᒧᑦ ᑎᑭᑦᑐᒍᑦ. ᓄᓇᕗᑦ ᓯᓚᑦᑐᖅᓴᕐᕕᖕᒥ ᐃᓐᓇᕐᓄᑦ 

ᐃᓕᓴᐃᔨᐅᓚᐅᖅᓯᒪᒋᓪᓗᓂ. ᐃᒪᕿ ᐃᖅᑲᓇᐃᔮᖃᖃᑦᑕᖅᓯᒪᔪᖅ ᐃᓕᓴᐃᔨᐅᕙᒃᑐᓂ ᕿᑭᖅᑖᓗᖕᒥ 

ᐊᕕᒃᑐᖅᓯᒪᔪᓂᒃ ᐃᓕᓐᓂᐊᖅᑏᑦ ᑲᑎᒪᔨᖏᓐᓄᑦ, ᓴᖅᑮᓪᓗᓂ ᐃᓄᒃᑎᑐᑦ ᐃᓕᓐᓂᐊᖅᑎᑦᓯᓂᕐᒧᑦ ᐃᑲᔫᑎᑦᓴᓂᒃ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐃᒪᕿᐅᑉ ᐊᒃᑐᐃᔾᔪᑎᒋᓯᒪᔭᖓ ᐃᓕᓐᓂᐊᖅᑐᓕᕆᓂᕐᒥᒃ 

ᓱᒃᑲᓂᖅᓴᐅᓕᓚᐅᖅᐳᖅ ᒥᓂᔅᑕᐅᑉ ᑐᖏᓕᖓᓄᑦ ᐃᑲᔪᖅᑎᐅᓕᖅᑐᓂ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᒻᒪᓗ 

ᒥᓂᔅᑕᐅᑉ ᑐᖏᓕᖓᓄᑦ. ᓯᕗᓕᖅᑎᐅᔪᓐᓇᑦᑎᐊᖅᑎᓪᓗᒍ, ᑲᒪᒋᔭᖃᓚᐅᖅᓯᒪᕗᖅ ᐊᒥᓲᓪᓗᑎᒃ ᐃᖅᑲᓇᐃᔭᖅᑏᑦ 

ᐊᓯᔾᔨᕈᑕᐅᓚᐅᖅᑐᒥᒃ ᐋᖅᑭᒃᓯᓪᓗᓂᓗ ᓯᕗᓂᒃᓴᒧᑦ ᐊᖅᑯᑎᒃᓴᒥᒃ ᓄᓇᕗᒻᒥ ᐃᓕᓐᓂᐊᕐᓂᓕᕆᓂᕐᒧᑦ 

ᐊᓂᒍᖅᑎᑕᐅᓚᐅᖅᑎᓪᓗᒍ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ 2008-ᒥ ᐊᒻᒪ 2020-ᒥ. ᑖᓐᓇ ᒪᓕᒐᒃᓴᖅ 

ᓯᕗᓪᓕᖅᐹᑦᑎᐊᖑᓚᐅᖅᐳᖅ ᓄᓇᖃᖅᑳᖅᓯᒪᔪᑦ ᐅᖃᐅᓯᓕᕆᓂᕐᒧᑦ ᒪᓕᒐᖓ ᐊᒥᐊᓕᒐᑦ ᐅᐊᖕᓇᖓᓂ, ᒫᓐᓇᒧᓪᓗ 

ᑎᑭᑦᑐᒍ ᑖᓐᓇᑐᐊᑦᑎᐊᖑᓪᓗᓂ. ᑐᓐᓂᖅᑯᓯᑦᑎᐊᕚᓗᐊ ᐊᒃᑐᐃᔾᔪᑕᐅᑦᑎᐊᕐᓂᐊᖅᑐᖅ ᐊᕐᕌᒍᒐᓴᕐᓄᑦ 

ᓄᓇᕗᒥᐅᓄᑦ. 

 

ᐅᖃᖅᑎᑦᑎᔩ, ᐃᓕᓐᓂᐊᕐᓂᐅᑉ ᐅᖓᑖᓄᑦ ᑎᑭᓪᓗᒍ, ᐃᖅᑲᓇᐃᔮᖓ ᐃᓚᖃᓚᐅᖅᐳᖅ ᑐᑭᒧᐊᒃᑎᑦᑎᔨᒻᒪᕆᐅᓪᓗᓂ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᓄᑦ, ᐊᒻᒪ ᓄᓇᕗᑦ ᒐᕙᒪᒃᑯᓐᓄᑦ ᒥᓂᔅᑕᒧᑦ ᑐᒡᓕᕆᔭᐅᑎᓪᓗᒍ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐊᒻᒪᓗ ᒥᓂᔅᑕᒧᑦ ᑐᒡᓕᕆᔭᐅᑎᓪᓗᒍ ᒐᕙᒪᓕᕆᔨᒃᑯᓐᓄᑦ. 

 

ᑭᒡᒐᖅᑐᖅᑐᒋᑦ ᐃᓕᓐᓂᐊᕐᓂᓕᕆᔨᒃᑯᑦ, ᐅᖃᕈᒪᕗᖓ ᐱᕕᒃᓴᖃᖅᑎᑕᐅᓯᒪᓂᒃᑎᓐᓂᒃ ᐱᒃᑯᒋᔭᖃᖅᑐᑕᓗ 

ᑕᒪᑦᑕᑦᑎᐊᖅ ᐊᒃᑐᖅᑕᐅᓯᒪᓂᒃᑎᓐᓄᑦ ᐱᓇᓱᐊᑦᑎᐊᖃᑦᑕᕐᓂᕐᓄᑦ ᐱᓕᕆᖃᑕᐅᑦᑎᐊᕐᓂᕐᓄᓪᓗ ᓄᑕᖅᑲᓄᑦ, 

ᒪᒃᑯᒃᑐᓄᑦ, ᐅᖃᐅᓯᕐᓄᓪᓗ ᐆᒻᒪᖅᑎᑦᑎᒃᑲᓐᓂᕐᓂᕐᒧᑦ. 

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ, ᐃᒪᕿ ᑳᑎ ᖁᕕᐊᓱᖃᑎᒋᓚᐅᕐᓚᕗᑦ ᐱᓕᕆᐊᕆᕙᒃᑕᖏᓐᓂᒃ 

ᓄᖅᑲᖓᓂᐊᓕᑲᓚᐅᕐᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᐱᒋᐅᕗᑎᑦ ᒥᔅᑕ ᐅᒃᐱᒃ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᑉ ᐅᖃᐅᓯᖓ 695 - 5(2): ᐃᖅᑲᓇᐃᔭᖅᑎᓂᒃ ᐅᐱᒍᓱᓐᓂᖅ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᓪᓗᒃᑯᑦ, ᐅᖃᖅᑎᑦᑎᔩ, ᓄᓇᕗᒻᒥᐅᓪᓗ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐋᒡᒌᓯᐅᑎᓪᓗᒍ ᓴᓂᑭᓗᐊᕐᒧᑦ ᓂᐅᕈᔪᓐᓇᖅᓯᓚᐅᖅᐳᖓ ᐋᓐᓂᐊᕐᕕᒃᑖᓵᖅ 

ᒪᒃᐱᖅᑕᐅᓂᐊᖅᑎᓪᓗᒍ ᑭᐱᓯᔭᖅᑐᖅᖢᖓ. ᐱᖓᔪᒋᓕᖅᑕᖓᓂᒃ ᑕᐃᑯᓐᖓᕋᓱᓚᐅᖅᐳᖓ ᐋᓐᓂᐊᕐᕕᒃᑖᓵᖅ 

ᐃᓕᓴᕆᔭᖅᑐᕐᓗᒍ ᐃᖅᑲᓇᐃᔭᖅᑎᖏᓪᓗ ᑕᐃᑲᓂ ᐱᓕᕆᓪᓚᕆᖃᑦᑕᖅᑐᑦ. ᑕᐃᑯᓐᖓᐅᓇᓱᓕᕋᓗᐊᕌᖓᒪ, 

ᓄᕙᒡᔪᐊᕐᓇᖅ-19-ᒧᑦ ᓄᖅᑲᖃᑦᑕᓚᐅᖅᐳᖓ. 

 

ᐅᖃᖅᑎᑦᑎᔩ, ᐅᕙᓐᓄᑦ ᐊᑲᐅᓐᖏᓕᐅᕈᑕᐅᓗᐊᓚᐅᓐᖏᓚᖅ ᖃᓂᒪᓐᓇᒧᑦ ᑕᐃᒪᐃᔾᔪᑕᐅᔪᖅ. ᑭᓯᐊᓂ, ᐃᓄᖕᓄᑦ 

ᐅᓄᖅᑐᒻᒪᕆᐊᓗᖕᓄᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᐃᖅᑲᓇᐃᔭᖃᑦᑕᖅᑐᓄᑦ 

ᐃᖅᑲᓇᐃᔭᖃᑎᖃᖃᑦᑕᖅᑐᓄᓪᓗ, ᐊᒃᓱᐊᓗᒃ ᐊᒃᓱᕈᕐᓇᖅᑐᖅᓯᐅᕈᑕᐅᓯᒪᕗᖅ ᓄᓇᕐᔪᐊᓕᒫᒥ ᖃᓂᒪᓐᓇᖅ.  

 

ᐅᖃᖅᑎᑦᑎᔩ, ᐅᐱᒍᓱᒃᐳᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐱᓕᕆᕐᔪᐊᖅᓯᒪᖕᒪᑕ 

ᓄᓇᕗᒻᒥᐅᑦ ᐃᓅᓯᑦᑎᐊᕆᒃᑐᑦ ᖃᓄᐃᓐᖏᑦᑐᓪᓗ ᓴᐳᔾᔭᐅᖁᓪᓗᒋᑦ ᖃᓂᒻᒪᓐᓇᐅᑎᓪᓗᒍ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᓇᓂᑐᐃᓐᓇᖅ ᐱᓕᕆᕝᕕᖕᓂ ᐊᒃᓱᕈᑦᑎᐊᖅᖢᑎᒃ 

ᐱᓕᕆᖃᑦᑕᖅᓯᒪᕗᑦ ᑲᑐᔾᔨᓪᓗᑎᒃ ᐊᐅᓚᑦᑎᓇᓱᒃᖢᑎᒃ ᓄᖅᑲᖓᑎᑦᑎᓇᓱᒃᖢᑎᒡᓗ ᓄᕙᒡᔪᐊᕐᓇᖅ-19-ᒥᑦ, 

ᑲᐴᑎᓂᒃ ᓴᖅᑭᑎᑦᑎᓪᓗᑎᒃ ᐊᐅᓚᑦᑎᓪᓗᑎᒡᓗ, ᐱᔨᑦᑎᕋᐅᑎᓪᓗᐊᑕᕐᓂᒃ ᑲᔪᓯᑎᑦᑎᓪᓗᑎᒃ 

ᐱᐅᓯᕚᓪᓕᖅᑎᑦᑎᓪᓗᑎᒡᓗ ᐋᓐᓂᐊᕐᕕᖕᒥ ᑲᒪᒋᔭᐅᔪᓂᒃ ᐊᔪᕐᓇᓐᖏᑦᑕᕌᖓᑦ ᓄᓇᕘᓕᒫᒥ.  

 

ᐅᖃᖅᑎᑦᑎᔩ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᓕᒫᖏᑦ ᐱᓕᕆᐊᒃᓴᖏᑕ ᐅᖓᑎᐊᓗᐊᓄᑦ 

ᐱᓕᕆᑲᑕᒃᓯᒪᕗᑦ ᐊᐅᓚᑦᑎᔪᓐᓇᖁᓪᓗᒋᑦ ᐱᔭᒃᓴᒥᓂᒃ ᖃᓂᒪᓐᓇᐅᑎᓪᓗᒍ.  ᐃᓚᖏᑦ 

ᑭᖑᕙᕆᐊᖅᑎᑦᑎᑲᑕᒃᓯᒪᕗᑦ ᐊᐅᓪᓚᕐᕕᒃᓴᒥᓂᒃ ᐅᓄᖅᑐᐃᖅᖢᑎᒃ, ᐱᓕᕆᒃᑲᓐᓂᕆᐊᖃᖅᖢᑎᒃ, ᓄᑖᓂᒃ 

ᐱᓕᕆᐊᒃᓴᖃᖅᖢᑎᒃ ᐊᒻᒪᓗ ᐃᓐᓇᐅᓗᐊᓕᖅᑐᑦ ᐃᖅᑲᓇᐃᔭᕈᓐᓃᕐᓂᐊᓚᐅᖅᑐᑦ ᑭᖑᕙᕆᐊᖅᑎᑦᑎᒻᒪᕆᒃᖢᑎᒃ 

ᐃᖅᑲᓇᐃᔮᒥᓂᒃ ᐱᐊᓂᒍᓱᒃᖢᑎᒃ. ᐊᓯᒥᓂᒃ ᐃᓱᒫᓘᑎᖃᓗᐊᒧᑦ ᓄᓇᕗᒻᒥᐅᓕᒫᑦ ᖃᓄᐃᓐᖏᑦᑎᐊᖁᓪᓗᒋᑦ 

ᐊᑦᑕᕐᓇᓐᖏᑦᑐᒦᖁᓪᓗᒋᓪᓗ ᓇᓗᓇᐃᒃᑯᑕᐅᕗᖅ ᑕᑎᒋᔭᐅᔪᓐᓇᕐᓂᖏᓐᓂ ᐃᓄᖕᓄᑦ ᐱᓕᕆᕝᕕᖕᒥ 

ᐱᒃᑯᒍᓱᑦᑎᐊᖅᐳᖓᓗ ᑖᒃᑯᓂᖓ, ᖁᔭᓕᓪᓗᖓᓗ, ᐊᖏᖅᓯᒪᑦᑎᐊᖃᑦᑕᕐᒪᑕ ᐱᓕᕆᐊᒥᓂᒃ.  

 

ᐅᖃᖅᑎᑦᑎᔩ, ᑭᒃᑯᑐᐃᓐᓇᑦᑎᐊᑦ ᑐᓐᖓᓱᖁᓂᐊᖅᐸᒃᑲ ᑲᑎᒪᕝᕕᖕᒧᑦ ᖁᔭᓕᖃᑕᐅᖁᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐱᓕᕆᑦᑎᐊᕕᒡᔪᐊᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᒃᓴᖏᑦ. ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᓂᔅᑕ 

ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 696 - 5(2): ᑲᓇᑕᓕᒫᒥ ᐅᓪᓗᖓ ᓱᓕᓂᕐᒥᒃ ᐋᖅᑭᒃᓯᓇᓱᓐᓂᕐᒥᓪᓗ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐋᒡᒌᓯ 3, 2021-ᖑᑎᓪᓗᒍ, ᒐᕙᒪᑐᖃᒃᑯᑦ  

ᒪᓕᒐᕐᔪᐊᕐᒥᒃ C-5, ᑖᓐᓇ ᒪᓕᒐᕐᔪᐊᖅ ᓴᖅᑭᑎᑦᑎᓪᓗᓂ ᓄᑖᕐᒥᒃ ᒐᕙᒪᑐᖃᒃᑯᑦ ᕿᑲᕐᓇᐅᔾᔪᑎᔅᓴᖓᓄᑦ 

ᐃᖅᑲᓇᐃᔭᖅᑎᖁᑎᖏᓐᓂᒃ ᐊᒻᒪᓗ ᑖᒃᑯᓂᖓ ᒐᕙᒪᑐᖃᒃᑯᑦ ᐊᐅᓚᑦᑕᖓᑦᑕ ᐃᖅᑲᓇᐃᔭᕐᕕᓐᓂ. ᑖᒃᑯᐊ 

ᑲᔪᓯᑎᑦᑎᓚᐅᕐᒪᑕ ᑖᔅᓱᒥᖓ ᐃᓕᓴᖅᓯᓇᓱᑦᑐᑎᑦ ᑖᒃᑯᐊ ᐱᕈᓘᔭᖅᓯᒪᔪᒥᐊᓗᑦᑎᓐᓂ 

ᐃᓕᓐᓂᐊᕆᐊᖃᑦᑕᓚᐅᖅᓯᒪᔪᓄᑦ ᑲᓇᑕᒥ. ᑖᓐᓇ ᑲᓇᑕᒥ ᐅᓪᓗᖁᑎᒋᔭᐅᓂᐊᖅᑐᖅ ᑖᒃᑯᓄᖓ ᓱᓕᔪᓄᑦ ᐊᒻᒪᓗ 

ᐃᓱᒪᒋᔪᓐᓇᐃᕝᕕᒋᔾᔪᑎᔅᓴᓂᒃ ᐅᔾᔨᕈᓱᓐᓂᐊᕐᒪᑕ ᑖᓐᓇ ᓯᑏᕝᕙ 30 ᐊᕐᕌᒍᑕᒫᑦ ᐱᒋᐊᕐᓗᒍ ᓯᑏᕝᕙ 30, 2021-

ᖑᑎᓪᓗᒍ.  

 

ᓄᓇᕗᒻᒥᐅᖃᑎᕗᑦ ᑕᒫᓂ ᓄᓇᕗᒻᒥ ᐃᓱᒪᖅᑰᕐᒪᑕ ᑖᓐᓇ ᑲᓇᑕᐅᑉ ᐅᓪᓗᖁᑎᒋᓂᐊᖅᑎᓪᓗᓂᐅᒃ ᓯᑏᕝᕙ 30, 

2021 ᑖᓐᓇ ᐃᖃᕐᓇᐅᓂᐊᕐᒪᒃᑭᐊᖅ ᑕᕝᕙᓂ ᓄᓇᕗᒻᒥ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓄᓇᕗᑦ ᒐᕙᒪᖓᓄᑦ ᐊᑐᓕᖅᑎᑕᐅᓂᐊᕐᓗᓂ ᑲᓇᑕᓕᒫᒥᑦ ᐅᓪᓗᕆᔭᐅᔪᖅ 

ᓱᓕᔪᒥᓪᓗ ᐃᓱᒪᒋᔪᓐᓇᐃᖃᑎᒌᖕᓂᕐᒧᓗ ᕿᑲᕐᓇᐅᑎᑕᐅᓕᕐᓂᐊᖅᐸᑦ ᓄᓇᕗᒻᒥ, ᐱᓕᕆᔭᕆᐊᖃᕐᓂᐊᖅᐳᒍᑦ 

ᐋᔩᖃᑎᒌᖕᓂᐅᑉ ᑐᓐᖓᕕᖏᓐᓂᒃ- ᐃᓱᒪᓕᐅᖃᑎᒌᖕᓂᖅ ᐅᖃᖃᑎᒌᖕᓂᒃᑯᑦ ᐊᒻᒪ ᐊᖏᖃᑎᒌᖕᓂᒃᑯᑦ 

ᑲᑎᒪᖃᑎᖃᑲᑕᒡᓗᑎᒃ ᓇᖕᒥᓂᓕᖕᓂᒃ ᓄᓇᓕᖕᓂ, ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᕼᐋᒪᓚᒃᑯᓐᓂ ᐊᓯᖏᓐᓂᒡᓗ 

ᐱᓕᕆᖃᑕᐅᔪᓂᓪᓗ.  



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

5 

 

ᐱᓕᕆᖃᑕᐅᔪᓕᒫᑦ ᑕᒪᕐᒥᒃ ᐊᖏᖃᑎᖃᕐᓂᖅᐸᑕ ᐱᓕᕆᐊᒃᓴᐅᓂᐊᓕᖅᑐᓂᒃ ᐋᖅᑭᒋᐊᖅᓯᔭᕆᐊᖃᕐᓂᐊᖅᐳᑦ 

ᐅᑯᓂᖓ ᒪᓕᒐᕐᓂᒃ: 

 

 ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᒪᓕᒐᖓ,  

  ᒪᓕᒐᒃᓴᓕᐅᕐᓂᕐᒧᑦ ᒪᓕᒐᔭᖅ  

 ᐃᖅᑲᓇᐃᔭᖅᑎᓄᑦ ᒪᓕᒃᑕᐅᕙᒃᑐᓄᑦ ᒪᓕᒐᖅ 

 

ᐅᖃᑎᑦᑎᔩ, ᐱᕕᑭᓗᐊᕐᓂᖏᓐᓄᑦ ᒫᓐᓇ ᒐᕙᒪᐅᔪ ᑖᔅᓱᒥᖓ ᐱᔭᕇᖅᓯᓇᓱᑎᓪᓗᒋᑦ 

ᑐᓴᕆᐊᕐᕕᖃᖃᑦᑕᕆᐊᖃᕐᓂᖏᓐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᕐᓂᒃ, ᑖᓐᓇ ᓄᓇᕗᑦ ᒐᕙᒪᖓ ᓇᓗᓇᐃᖅᓯᓂᐊᖅᑐᑦ 

ᓯᑎᐱᕆ 30, 2021, ᕿᑲᕐᓇᐅᔪᖅ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓄᑦ, ᒪᓕᒡᓗᒍ ᐋᖅᑭᑦᑕᐅᓯᒪᔪᖅ ᐃᓚᖓᓐᓂᒃ 

27(1)(m) ᑖᒃᑯᓇᓂ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓄ ᒪᓕᒐᖅ. ᑖᓐᓇ ᑐᑭᖃᖅᑐᖅ ᓄᓇᕗᑦ ᒐᕙᒪᒃᑯᖏᑕ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ ᐃᖅᑲᓇᐃᔭᔾᔮᖏᑦᑐᑦ ᕿᑲᕐᓂᐊᖅᑐᑦ ᑖᔅᓱᒪᓂ ᑲᓇᑕᓕᒫᒥᑦ ᐅᓪᓗᖓᓐᓂᒃ ᓱᓕᔪᒥᓪᓗ 

ᐃᓱᒪᒋᔪᓐᓇᐃᖃᑎᒌᖕᓂᕐᒧᓗ ᐅᓪᓗᕐᒥᑦ ᐃᓚᐅᖃᑕᐅᓗᑎᒃ. 

 

>>ᐸᑦᑕᒃᑐᑦ 

 

ᐅᖃᖅᑎᑦᑎᔨ, ᐅᖃᖃᑎᒌᖃᑎᖃᕐᓂᐊᕐᓂᑎᓐᓂᒃ ᓂᕆᐅᑦᑎᐊᐳᒍᑦ ᐱᓕᕆᖃᑕᐅᔪᓂᒃ ᓂᕆᐅᑉᐳᒍᓪᓗ ᑖᓐᓇ 

ᓯᑏᕝᕙ 30 ᒪᓕᒐᑎᒍᑦ ᕿᑲᕐᓇᐅᓕᓛᕐᓂᖓᓂᒃ ᓄᓇᕗᓕᒫᒥ ᐊᕐᕌᒎᓛᖅᑐᒥ. ᑲᓇᑕᓕᒫᒥ ᓱᓕᔪᓄᑦ 

ᑭᓪᓕᓯᓂᐊᕐᓂᕐᒧᑦ ᑖᒃᑯᐊ ᕿᑲᕐᓇᕈᖅᑎᑕᐅᓯᒪᔪᒥ.  

 

ᐅᖃᖅᑏ, ᓂᕆᐅᑉᐳᒍᑦ ᑕᐃᒃᑯᐊ ᐊᒃᑐᖅᑕᐅᓂᐊᖅᑐᑦ ᐅᖃᓪᓚᖃᑎᒋᓂᐊᓂᒃᑎᓐᓂᒃ ᑖᓐᓇ ᕿᑲᕐᓇᐅᓛᓕᕐᒪᑦ 

ᓄᓇᕗᒻᒥ ᐊᕐᕌᒍᑕᒫᖅ. ᒫᓐᓇ ᑲᔪᖏᖅᓴᐃᔪᖓ ᐃᖅᑲᓇᐃᔭᖅᑎᓕᒫᓂᒃ ᐱᔪᓐᓇᓂᕐᒥᓂᒃ ᐊᑐᕐᓗᑎᒃ 

ᓇᓖᕌᕐᕕᔅᓴᖃᖅᑎᑦᑎᔪᓐᓇᕐᓗᑎᒃ ᐃᓕᓴᕆᔭᐅᔪᓐᓇᓂᐊᕐᒪᑦ ᑲᓇᑕᒥ ᓱᓕᓂᕐᒧᑦ ᑖᓐᓇ ᐅᓪᓗᖅᑖᕆᔭᐅᓂᐊᖅᑎᓪᓗᒍ 

ᐃᓚᒋᔭᐅᖃᑕᐅᓗᑎᒃ ᓄᓇᓕᖕᓂ ᖃᓄᐃᓕᐅᕐᓂᐅᔪᓂᒃ ᐊᒻᒪᓗ ᐃᑲᔪᖅᓱᖃᑎᒌᓪᓗᑎᑦ.  

 

ᑕᐃᒪᓐᓇ ᑲᓇᑕᒧᑦ ᐃᓚᒋᔭᐅᖃᑕᐅᑦᑎᐊᓂᐊᖅᑐᒍᑦ ᓇᓗᓇᐃᕐᓗᑎᒃᑯᑦ ᑖᓐᓇ ᐅᓪᓗᖅ ᐃᓱᒪᒋᔭᐅᖁᓪᓗᒋᑦ ᑕᐃᒃᑯᐊ 

ᐊᑐᖅᑕᐅᖃᑦᑕᓚᐅᖅᓯᒪᔪᑦ ᐃᓕᓐᓂᐊᕆᐊᖅᑎᑕᐅᓪᓗᑎᒃ. ᑕᒪᓐᓇ ᓴᐃᒻᒪᖅᓴᐅᑕᐅᓂᐊᕐᒪᑦ ᐃᓘᓐᓇᖏᓐᓄᑦ 

ᓯᕗᒧᐊᑉᐸᓪᓕᐊᓂᒃᑎᓐᓂ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 697 - 5(2): ᐃᒡᓗᓕᕆᓂᕐᒧᑦ ᐱᕙᓪᓕᐊᓂᐅᔪᖅ ᐱᒋᐊᓚᐅᖅᑎᓪᓗᒍ 

ᐱᓕᕆᐊᒃᓴᖏᑦ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᐸᓐᓂᖅᑑᕐᒥᐅᑦ 

ᐅᓪᓗᒃᑰᖅᑲᒃᑲ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐊᑯᓂᐅᔾᔮᕈᓐᓃᖅᑐᖅ ᑭᖑᓪᓕᕐᒥᑦ ᒪᓕᒐᓕᐅᕐᕕᒃ ᐋᖅᑭᒃᓱᐃᓂᐊᕐᓗᑎᒃ ᓄᑖᓂᒃ 

ᓯᕗᓪᓕᐅᔾᔭᒃᓴᓂᒃ ᓄᑖᒥᒃ ᐱᓕᕆᐊᒃᓴᓂᒃ ᐊᒻᒪᓗ ᑐᕌᖅᑕᕗᑦ ᐱᓕᕆᐊᒃᓴᑦ ᐃᓱᓕᓪᓗᑎᒃ. ᑕᒪᓐᓇ 

ᑕᐃᒪᐃᓚᐅᖅᑳᕋᓂ, ᐅᓂᒃᑲᐅᓯᖃᕈᒪᕗᖓ ᐱᕙᓪᓕᐊᓂᐅᓚᐅᖅᑐᓂ ᐃᒡᓗᓕᕆᓂᖕᓂᒃ ᑕᒪᑐᒪᐅᑉ ᒐᕙᒪᐅᑉ 

ᐱᓕᕆᐊᒃᓴᖏᓐᓂᒃ. 

 

(ᑐᓵᔨᑎᒍᑦ) ᓱᓕ ᒫᓐᓇ ᐃᒡᓗᑭᒃᓴᕕᒡᔪᐊᖅᑐᒍᑦ. ᐊᒥᓱᕐᔪᐊᑦ ᓱᓕ ᓄᓇᕗᒻᒥ ᐃᓪᓗᖃᓐᖏᓚᑦ ᐊᒻᒪᑦᑕᐅᖅ ᓱᓕ 

ᐊᖏᕐᕋᖃᓐᖏᑦᑐᑦ ᐊᒥᓲᓪᓗᑎᒃ. ᐱᕐᔪᐊᖑᓂᕋᖅᑕᕗᑦ ᒫᓐᓇ ᓱᓕ ᐃᒡᓗᑭᒃᓴᖅᑐᓪᓚᕆᐅᔪᒍᑦ ᓄᓇᕗᒻᒥᐅᓪᓗ 

ᐅᓄᖅᑐᑦ ᐃᒡᓗᑖᕆᐊᖃᖅᑐᑦ ᖃᐅᔨᒪᓪᓗᑎᒃᑯᓪᓗ ᑕᒪᓐᓇ ᐱᕐᔪᐊᕌᓘᒻᒪᑦ ᒪᑭᒪᐅᑕᐅᑦᓯᐊᕈᓐᓇᕐᒪᑦ 

ᐃᒡᓗᖃᖅᑐᐃᓐᓇᐅᓕᕈᑦᑕ. ᐱᔭᕐᓂᓐᖏᑦᑑᑎᒋᔭᐅᕗᑦ ᑕᒪᒃᑯᐊ ᓄᓇᕗᒻᒥᐅᓄᑦ ᖃᓄᖅᑑᕈᑎᒃᓴᓂᓪᓗ 

ᐋᖅᑭᓯᓴᕋᐃᒍᓐᓇᓐᖏᖦᖢᑕ. ᐄ, ᑕᒪᒃᑯᐊ ᐃᖢᕐᕆᔮᓐᖏᓐᓂᕆᖃᑦᑕᖅᑕᓯ ᖃᐅᔨᒪᔭᕗᑦ ᐊᒻᒪᓗ 

ᐱᕙᓪᓕᐊᓂᖃᖅᑯᒍᑦ.  

 

(ᑐᓵᔨᑎᒎᕈᓐᓃᖅᑐᖅ) ᑐᕌᖅᑕᕗᑦ ᑕᐃᒪᓐᖓᑦ ᐱᒋᐊᓚᐅᖅᓯᒪᒻᒪᑦ 2015-ᖑᑎᓪᓗᒍ, ᐊᑭᑦᑐᕋᐅᑎᑦᑎᓯᒪᓕᖅᑐᒍᑦ 

ᐃᓪᓗᓂᒃ 331, ᐃᓪᓗᓕᕆᔨᕐᔪᐊᒃᑯᑦ ᐊᒻᒪᑦᑕᐅᖅ ᓱᓕ ᐃᓚᖃᖅᑐᓂ 70-ᓂᒃ ᐃᓪᓗᓕᐅᕋᔅᓴᓂᒃ ᐊᑭᑦᑐᕋᐅᑎᐅᔪᑦ 

ᐊᕐᕌᒍ 2021-2022. ᐱᕈᕈᑕᐅᒃᑲᓂᖅᐳᑦ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᓐᓄᑦ ᓴᓇᐅᔭᐅᓂᐊᕐᓂᖏᑦ $210 

ᒥᓕᐊᓐᓃᑦᑐᑎᒃ ᑮᓇᐅᔭᑦ ᐅᖓᑖᓄᑦ ᐊᕐᕌᒍᑦ ᑎᓴᒪᑦ ᐅᖓᑖᓄᑦ.  

 

ᐊᑭᑦᑐᕋᐅᑎᑎᑦᑎᓂᖅ ᐃᒡᓗᓕᐊᒃᓴᓂ 44-ᓂᒃ ᐃᖅᑲᓇᐃᔭᖅᑎᓄᑦ ᓴᓇᒃᑲᓐᓂᓚᐅᖅᐳᒍᑦ ᐊᕐᕌᒍᑦ ᐱᖓᓱᑦ 

ᐅᖓᑖᓄᑦ ᐊᒻᒪᓗ ᑖᒃᑯᐊ 10 ᐃᓪᓗᐃᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᓅᓚᐅᖅᑐᐃᑦ ᒐᕙᒪᒃᑯᑦ ᐃᓪᓗᖁᑎᖏᓐᓂᒃ 

ᐃᓪᓗᖁᑎᒋᓚᐅᖅᑕᕋᓗᐊᖏᑦ ᐃᖅᑲᓇᐃᔭᖅᑎᓄᑦ ᐊᒻᒪᓗ $4.9 ᒥᓕᐊᓐᓂᒃ ᑮᓇᐅᔭᓂᒃ ᓱᒃᑲᔪᒃᑯᑦ ᐃᓪᓗᓕᕆᓂᖕᒧᑦ 

ᐱᒋᐊᕈᑎᔅᓴᓂᒃ ᐊᑐᓚᐅᕐᒥᔪᑦ.  

 

ᐊᒻᒪᓗ, $38.2 ᒥᐊᓕᓐᓂᒃ ᑮᓇᐅᔭᓂᒃ ᐊᑐᖅᓯᒪᓕᖅᑐᐃᑦ ᐋᓐᓂᐊᖅᑕᐃᓕᒪᓂᕐᒧᑦ, ᐊᑦᑕᕐᓇᖅᑕᐃᓕᒪᓂᕐᒧᑦ 

ᓈᒻᒪᑦᑎᐊᖁᓪᓗᒋᑦ ᐃᓪᓗᖁᑎᕗᑦ.  

 

(ᑐᓵᔨᑎᒎᓕᖅᑐᖅ) $210 ᒥᓕᐊᓐᓂᒃ ᑮᓇᐅᔭᓂᒃ ᐊᑐᖅᓯᒪᔪᒍᑦ ᑎᓴᒪᑦ ᐊᕐᕌᒍᑦ ᐊᓂᒍᖅᓯᒪᔪᓂᒃ. 44-ᓂᒃ 

ᐃᖅᑲᓇᐃᔭᖅᑎᓄᑦ ᐊᒻᒪᓗ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᒡᓗᖁᑎᒃᓴᕋᓗᐊᖏᑦ ᑭᒃᑯᑐᐃᓐᓇᕐᓄᑦ 

ᐊᑐᖅᑐᐊᒐᓐᖑᖅᑎᑕᐅᓯᒪᔪᑦ.  

 

ᐊᒻᒪᓗ $38.2 ᒥᓕᐊᓐ ᑮᓇᐅᔭᑦ ᐊᑦᑕᓇᔾᔭᐃᖅᓯᒪᓂᕐᒧᑦ ᐊᑐᖅᑐᒃᓴᐅᑕᐅᓗᑎᒃ. 45-ᓂᒃ ᐃᒡᓗᓂᒃ ᓴᓇᓯᒪᔪᒍᑦ 

ᐊᕐᕌᒎᒃ ᒪᕐᕉᒃ ᓇᓖᕌᕐᕕᒃᓴᖃᑦᑎᐊᓐᖏᓐᓇᑦᑕ ᐸᒻᒥᐅᖅᑐᓪᓘᑯᐊ ᑕᐃᒪᓐᓇᐅᖕᒪᑕ.  

 

ᐊᕐᕌᒎᓂᒃ ᐊᒡᒋᖅᑐᓂᒃ ᑕᒪᒃᑯᐊ ᐱᓕᕆᐊᕆᓯᒪᔭᕗᑦ 6-ᒋᔭᖏᓐᓄᑦ ᐃᖏᓐᓂᐊᖅᑐᓄᑦ ᐃᓱᒪᓕᐅᕈᑕᐅᓂᐊᖅᑐᑦ 

ᐊᒻᒪᓗ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᖏᓐᓂᐊᖅᑐᓄᑦ.  

 

ᖃᓄᖅᑑᕈᑎᒌᓐᓇᕐᓂᐊᖅᑕᕗᑦ ᐱᔨᑦᑎᕐᓂᐅᑉ ᑎᑎᕋᖅᓯᒪᓂᖓ ᒪᓕᓪᓗᒍ ᐊᒻᒪᓗ ᓄᓇᓖᑦ ᑕᕝᕙ ᑕᖅᑲᒃᑯᓄᖓ 

ᐱᔭᒃᓴᖅᑖᖅᓯᒪᕗᒍᑦ ᑕᐃᒪᐃᑦᑐᓂᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ, ᒥᔅᑕ ᓴᕕᑲᑖᖅ. 

 

ᐊᖓᔪᖅᑳᑉ ᐅᖃᐅᓯᖓ 698 - 5(2): ᑐᕌᖅᑕᕗᑎᒍᑦ ᐱᔭᕇᖅᑕᐅᓯᒪᔪᑦ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ: ᐊᕐᕕᐊᓂᒃ ᐅᓪᓗᑰᑦᑎᐊᖅᐸᑦᓯ ᐸᓂᓐᓈᒃ ᑕᑯᓐᓈᕈᒪᓕᕋᒃᑭᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᕐᕌᒍᑦ ᑎᓴᒪᐅᓕᖅᑐᑦ ᑕᕝᕙᓂ ᐃᒃᓯᕚᖅᑐᑦ ᒪᓕᒐᓕᐅᖅᑏᑦ ᒐᕙᒪᐃᑦ 

ᑐᕌᒐᒃᓴᖏᓐᓂᒃ ᐋᖅᑭᒃᓯᓚᐅᖅᓯᒪᕗᑦ. ᑭᓐᖒᒪᔭᐃᑦ ᐊᒻᒪᓗ ᐊᑐᓪᓚᕆᑦᑕᕗᑦ ᑕᒪᒃᑯᐊ ᑐᓐᖓᕕᒋᓪᓗᒋᑦ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ ᐃᓱᓕᑦᑎᒍᒪᓪᓗᖓ ᐅᖃᐅᓯᔅᓴᓐᓂᒃ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᒥᓂᔅᑕᐃᑦ ᐅᖃᐅᓯᖏᓐᓂᒃ 

ᐃᓱᓕᑦᑎᔪᒪᓪᓗᓂ. ᐱᑕᖃᓐᖏᒻᒪᑦ. ᐊᑏ, ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᖁᔭᓐᓇᒦᖅᖢᑎᓪᓗ ᒪᓕᒐᓕᐅᖅᑎᓕᒫᑦ.  

ᐅᖃᖅᑏ, ᑕᐃᒃᑯᐊ ᓯᕗᓪᓕᐅᑎᑕᐅᓯᒪᔪᑦ ᑐᕌᖅᑕᕗᒃᑯᑦ ᐊᖏᔫᓚᐅᖅᐳᑦ ᐃᓄᐃᑦ ᐃᓱᒪᒋᓪᓗᑎᒃᑯᑦ 

ᓯᕗᓂᒃᓴᖃᑦᑎᐊᕈᒪᓪᓗᑕᓗ. ᓄᓇᕗᑦ ᓄᓇᓕᖁᑎᕗᑦ ᐃᓕᓐᓂᐊᕈᑎᒃᓴᓂᒃ ᐱᓕᒻᒪᒃᓴᐅᑎᓂᒃ ᑐᕌᖓᑎᑦᑎᓪᓗᑕ 

ᓱᕈᓯᕐᓄᑦ, ᒪᒃᑯᒃᑐᓄᑦ, ᐃᓐᓇᕐᓄᓪᓗ ᐃᖅᑲᓇᐃᔮᖅᑖᖅᐸᓪᓕᐊᖁᓪᓗᒋᑦ. ᐅᕙᒍᓪᓗ ᑲᓇᑕᒥ 

ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ ᓯᕗᒧᐊᑉᐸᓪᓕᐊᖁᓪᓗᒋᑦ ᑕᒪᒃᑯᐊ ᑐᕌᒐᕆᔭᕗᑦ.  

 

ᒥᓂᔅᑕᐃᑦ ᑲᑎᒪᔨᖏᑦ ᐅᕙᖓᓗ ᐃᖅᑲᓇᐃᔭᖃᑎᖃᖅᐳᒍᑦ ᒪᒥᐊᓇᖅ, ᑕᐃᒃᑯᐊ ᓴᖅᑭᐸᓪᓕᐊᓯᒪᔭᕗᑦ 2018-ᒥᓂᒃ 

ᖁᕕᐊᒋᔭᕗᑦ.  

 

ᒫᓐᓇ ᑕᐃᒪ ᓇᖕᒥᓂᖅ ᒪᑭᑕᔪᓐᓇᖅᓯᕙᓪᓕᐊᔪᓐᓇᕐᓂᐊᖅᑐᒍᑦ.  

 

ᐅᓪᓗᒥ ᐊᑭᑐᓂᖅᐹᒥᒃ ᐃᑲᕐᕋᖅᓯᐅᑎᓂᒃ ᐊᑭᓕᖅᓱᐃᖃᑦᑕᖅᑐᒍᑦ ᑲᓇᑕᒥ. 

 

ᐊᒻᒪᓗ ᐃᓱᒪᓕᕆᓂᕐᒧᑦ ᒪᓕᒐᕐᔪᐊᖅᑕᖃᓕᖅᑎᓪᓗᒍ ᒪᒥᓴᕐᓂᕐᒧᑦ ᑐᕌᖓᔪᓂᒃ ᓴᖅᑭᔮᖅᑎᑦᑎᓂᖅᓴᐅᓕᖅᑐᒍᑦ 

ᑕᒫᓂᓗ ᑲᒪᒋᔭᐅᔪᓐᓇᖅᓯᕙᓪᓕᐊᓪᓗᑎᒃ.  

 

ᓴᓂᑭᓗᐊᕐᒥ, ᑭᓐᖓᕐᓂᓪᓗ ᐋᓐᓂᐊᕖᑦ ᓄᑖᑦ ᒪᑐᐃᖅᓯᒪᓕᕐᒥᔪᑦ ᐸᖅᑭᔭᐅᑦᑎᐊᖁᓪᓗᒋᑦ ᐃᓄᐃᑦ. 

ᐃᖅᑲᓇᐃᔭᖅᑐᓕᕆᓂᕐᒧᑦ ᑐᕌᖓᔪᑦ ᐸᕐᓇᐅᑏᑦ ᐃᖅᑲᓇᐃᔭᖅᑏᑦ ᐅᓄᖅᓯᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᑦ 14-ᖑᖕᒪᑕ ᐱᓕᒻᒪᒃᓴᐅᑏᑦ ᐃᑲᔪᖅᑕᐅᒃᑲᓐᓂᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᕗᑦ.  

 

ᐅᖃᖅᑏ, ᖁᕕᐊᓱᒃᑐᖓ ᑎᒃᑯᐊᖅᓯᓯᒪᔪᒍᑦ 240-ᓂᒃ ᐃᓄᖕᓂᒃ ᒐᕙᒪᒃᑯᑦ ᐃᓗᐊᓂ ᐃᖅᑲᓇᐃᔭᖅᑐᒃᓴᓂᒃ.  

 

ᐅᓪᓗᒥ ᑕᐃᒃᑯᐊ $130-ᒥᓕᐊᓐ ᐃᓕᔭᐅᓚᐅᖅᑐᑦ 430-ᓄᑦ ᐱᓕᕆᐊᓄᑦ $7.9-ᒥᓕᐊᓐ ᓄᓇᓕᖕᓄᑦ 

ᐊᑐᖅᑕᐅᔪᒃᓴᑦ, ᑕᐃᒪ ᓴᖅᑭᔮᖅᑎᑦᑎᕙᓪᓕᐊᕗᒍᑦ ᐱᖅᑯᓯᑦᑎᓐᓂᒃ ᐅᖃᐅᓯᑦᑎᓐᓂᒃ ᐃᑦᑕᕐᓂᓴᕐᓄᓪᓗ ᑐᕌᖓᔪᓂᒃ.  

 

200-ᓂᒃ ᐃᒡᓗᓂᒃ ᓴᓈᓂᒍᒪᔪᒍᑦ ᑕᒪᑐᒪᓂ ᐃᒡᓗᑭᒃᓴᕐᓂᖅ ᑕᒪᓐᓇ ᐱᓕᕆᐊᕆᓇᓱᒃᖢᑎᒃᑯᑦ. ᐊᓄᓪᓚᒃᓰᕕᖕᒥ 

ᓄᑖᒥᒃ ᒪᑐᐃᖅᓯᓂᐊᕐᒥᔪᒍᑦ ᖃᓪᓗᓈᑦ ᓄᓇᖏᓐᓃᑦᑐᑦ ᒫᓐᓇ ᒪᐅᖓ ᐅᑎᖅᑎᑕᐅᔪᓐᓇᕐᓂᐊᖅᑐᖅ ᐃᓚᒥᓄᑦ 

ᖃᓂᓪᓗᑎᒃ.  

 

ᐃᓕᓐᓂᐊᕐᓂᖅ ᒪᒃᑯᒃᑐᑦ ᐃᓕᓐᓂᐊᖅᑎᑕᐅᓂᖏᑦ ᑖᓐᓇ ᑐᓐᖓᕕᒋᓪᓚᕆᖕᒥᔭᕗᑦ. 255 ᐅᖃᓕᒫᒐᑦ 

ᐃᓕᓴᐃᔾᔪᑎᓪᓗ ᑕᒪᒃᑯᐊ ᓴᖅᑭᓯᒪᔭᕗᑦ ᐃᓄᒃᑎᑐᑦ ᐅᖃᓕᒫᕈᓐᓇᖅᓯᕙᓪᓕᐊᖁᓪᓗᒋᑦ ᒪᑯᓄᖓᓗ ᐊᑐᖅᑕᐅᔪᒃᓴᐃᑦ 

ᐸᐃᕆᕕᖕᓂᒃ ᐃᖅᑲᓇᐃᔭᖅᑏᑦ ᐱᓕᒻᒪᒃᓴᖅᑕᐅᖁᓪᓗᒋᑦ, ᐃᑲᔪᖅᑕᐅᒃᑲᓐᓂᖁᓪᓗᑎᒃᑯᑦ ᓄᑲᖅᖠᖅᐹᕗᑦ.  

 

ᒪᖅᑭᓕᖅᑎᓪᓗᒍ ᒪᓕᒐᖅ 25. ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᕐᔪᐊᖅ ᐋᖅᑭᒋᐊᖅᑕᐅᓂᖓ ᐅᖃᐅᓯᓕᕆᓂᕐᒧᓪᓗ 

ᑖᒃᑯᐊ ᐃᑲᔫᑎᓪᓚᕆᐅᓂᐊᖅᑐᑦ ᐃᓕᓐᓂᐊᕐᕕᑦᑕ ᐃᓗᐊᓂ ᓄᓇᕗᒻᒥ.  

 

ᖁᕝᕙᓯᖕᓂᖅᓴᓂᒃ ᐃᓕᓐᓂᐊᕐᓂᖅ ᑕᒪᓐᓇ ᐅᖃᐅᓯᕆᓗᒍ ᒪᓕᒐᕐᓂᐊᕐᓂᕐᒥᒃ ᐃᓕᓐᓂᐊᖅᑐᑦ ᑕᒪᓐᓇ ᓴᖅᑭᓯᒪᔪᖅ 

ᐃᖃᓗᑦᑑᑦᑎᐊᕐᒥᓗ.  

 

ᓄᕙᒡᔪᐊᕐᓇᖅ ᐱᓪᓗᒍ $78-ᒥᓕᐊᓐᓂᒃ ᑮᓇᐅᔭᓂᒃ ᓴᓂᕐᕙᐃᑲᓐᓂᓚᐅᖅᑐᒍᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᓂᕿᖃᑦᑎᐊᕐᓂᕐᒧᑦ ᑕᒪᒃᑯᓄᖓ ᐊᑐᖅᑕᐅᔪᒃᓴᓂᒃ ᐊᒻᒪᓗ ᓇᖕᒥᓂᕆᔭᐅᔪᓂᒃ.  

 

ᐊᓯᖏᓐᓂᒃ ᐱᑕᖃᐅᖅᑐᖅ ᑲᔪᓯᑦᑎᐊᖅᓯᒪᔪᑦ ᑐᕌᖅᑕᕗᒻᒥ ᑎᑭᑕᕗᑦ ᐊᒻᒪᓗ ᓴᖅᑭᓐᓂᐊᖅᖢᒋᑦ ᒪᓕᒐᓕᐅᕐᕕᖕᒥ 

ᐱᕕᖃᓕᕈᒪ.  

 

ᑕᐃᒪᓐᓇ ᐊᔪᕐᓇᕋᔭᓚᐅᖅᑐᖅ ᐊᖏᖅᓯᒪᑦᑎᐊᓐᖏᓐᓂᖅᐸᑕ ᐃᖅᑲᓇᐃᔭᖅᑎᕗᑦ ᑕᒫᓃᑦᑐᑎᒍᑦ ᖁᔭᓕᕗᒍᑦ 

ᐊᒃᓱᕈᖅᖢᑎᒃ ᐃᖅᑲᓇᐃᔭᖅᓯᒪᖕᒪᑕ ᑎᓴᒪᑦ ᐊᕐᕌᒍᑦ ᐊᓂᒍᖅᑐᑦ.  

 

>>ᐸᑦᑕᑐᖅᑐᑦ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᑦ ᒐᕙᒪᒃᑯᑦ ᑖᒃᑯᓂᖓ ᐱᒋᐊᖅᑎᑦᑎᒐᒥ ᑕᐃᒪ 6-ᒋᔭᖓᓂ ᒪᓕᒐᓕᐅᖅᑏᑦ ᑕᐃᒃᑯᐊᒃᓴᑑᓂᐊᓕᖅᐳᑦ. 

ᑕᒪᓐᓇᑦᑕᐅᖅ, ᑕᐃᒪᓐᓇᑦᑕᐅᖅ ᑲᔪᓯᑦᑎᐊᖅᑎᓚᐅᖅᑕᕗᑦ ᐱᓪᓗᒋᑦ ᑐᓐᖓᕕᒋᔭᐅᓗᑎᒃ 

ᐃᓱᒪᓕᐅᕐᕕᒋᔭᐅᖃᑦᑕᕐᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᔪᓯᓗᑕ ᓈᓴᐅᑎᓕᒃ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᖏᖅᖠᓂᐅᑉ 

ᐃᒡᓗᓕᒑᕐᔪᖕᒧᓪᓗ ᒪᓕᒐᓕᐅᖅᑎ ᒥᔅ ᑕᐅᑐᓐᖏ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1007 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᑲᖏᖅᖠᓂᐅᑉ 

ᐅᐊᓐᓇᖓᓄᑦ-ᐃᒡᓗᓕᒑᕐᔪᒻᒧᑦ (ᑕᐅᑐᓐᖏ)  

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᐅᓪᓗᒃᑰᖅᐸᒃᑲ ᐃᒡᓗᓕᒑᕐᔪᖕᒥᐅᑕᐃᑦ ᐊᒻᒪ 

ᑲᖏᖅᖠᓂᕐᒥᐅᑕᐃ,ᑦ ᐱᐅ ᑕᑯᓂᐊᓕᕋᒃᑭᑦ ᐊᖃᒍᑦ ᐱᐅᔪᓕᐊᖅ, ᐃᓗᓕᑯᓗᒐ.  

 

(ᑐᓵᔨᑎᒎᓕᖅᑐᖅ) ᐆᑦᑐᒃᑲᓐᓂᕐᓂᐊᕋᒪ ᓂᕈᐊᕐᓂᕐᒥᒃ ᐊᑐᕐᓂᐊᕐᓗᓂ ᓲᕐᓗ ᑕᐃᒪᐃᓚᐅᖅᓯᒪᒐᒪ ᓄᓇᕗᑦ 

ᑐᓐᖓᕕᒃᑯᑦ ᐊᖓᔪᖅᑳᖓᓐᓄᑦ ᐊᖏᖃᑎᒋᑦᑎᐊᕆᐊᖃᖅᑕᐃᑦ ᓯᕗᓪᓕᖅᐹᒥᒃ ᑖᓐᓇ ᐊᐃᑉᐸᐃᑦ. 

(ᑐᓵᔨᑎᒎᕈᓐᓃᖅᑐᖅ) ᐊᖏᖃᑎᖃᖅᓯᒪᓐᖏᑉᐸᑦ ᐅᐃᒋᔭᕐᒥᓂᒃ ᓄᓕᐊᕆᔭᕐᒥᓪᓗ ᓯᖁᒥᑦᑎᔪᓐᓇᖅᑐᖅ ᓇᓗᓐᖏᑕᕋ.  

 

ᐊᖏᖅᓯᒪᑦᑎᐊᕋᓐᓄᖅ ᐅᐃᒐᓗ ᐅᕙᒍᑦ ᐱᔨᑦᑎᕈᒪᓪᓗᖓ. ᖃᐅᔨᒪᔭᕆᐊᖃᖅᑐᓯ ᐅᕙᓐᓂᒃ ᑕᐃᓐᓇ ᑕᐅᑐᖅᑰᖅᑕᕋ 

ᑕᑯᖅᑳᕐᓇᒍ ᓄᖅᑲᕈᓐᓇᖏᑦᑐᖓ, ᒪᑯᐊᖑᖕᒪᑕ ᑕᐅᑐᖅᑰᖅᑕᒃᑲ ᓯᕗᓪᓕᖅᐹᒥᒃ ᐊᖏᕐᕋᖃᓐᖏᑦᑐᖅ ᓄᓇᒐᓂ, 

ᓄᓇᑦᑎᓐᓂ ᐊᒥᓲᓕᕐᒪᑕ ᑖᓐᓇ ᐃᒡᓗᓕᕆᓂᖅ ᐊᒻᒪ ᐃᓱᒪᑦᑎᐊᕆᖕᓂᖅ ᐱᓕᕆᐊᕆᔭᕆᐊᖃᕋᑦᑎᒍ ᒐᕙᒪᐅᓗᑕ. 

ᒪᔪᕋᐅᑎᑎᒍᑦ ᐱᕙᓪᓕᐊᕋᐅᔭᕐᓗᑕ ᐅᑉᓗᕐᒥᒃ ᐊᑕᐅᓯᕐᒥᒃ ᐱᐊᓂᔾᔮᖏᒻᒪᑦ.  

 

ᑐᖓᓕᐊ, ᐊᖅᑯᑎᑖᕆᐊᖃᖅᑐᒍᑦ ᑭᕙᓪᓕᕐᒥ, ᖃᐅᔨᒋᐊᖅᑕᐅᓂᐊᓚᐅᕐᒪᑕ ᐊᖅᑯᑏᑦ ᖃᓄᖅ 

ᐊᑦᑑᑎᒍᓐᓇᕐᒪᖔᖏᑦᑕ ᓄᓇᓕᑦᑎᓐᓄᑦ. ᑖᓐᓇ ᑕᑯᖃᑦᑕᖅᓯᒪᔪᒍᑦ ᑭᕙᓪᓕᕐᒥ ᐊᖅᑯᑎᓕᐅᖅᓯᒪᔪᑦ ᐅᔭᕋᑦᑕᕆᐊᑦ 

ᐱᐅᔪᓂᒃ ᑕᐃᒪᐃᓐᓇᐃᑦᑐᓐᓇᕐᒥᔪᒍᑦ. ᐱᖃᑎᐊ, ᑐᓚᒃᑕᕐᕕᒃ ᑐᓚᒃᑕᕐᕕᑦᑎᐊᖃᓐᖏᑦᑐᐊᓘᖕᒪᑦ ᐃᒡᓗᓕᒑᕐᔪᖅ 

ᐱᔭᕆᐊᖃᓪᓚᑦᑖᕐᒪᑕ. ᖃᐅᔨᒪᓐᓂᖏᒃᑯᔅᓯ ᖃᒪᓂᑦᑐᐊᖅ ᐅᔭᕋᒃᑕᕆᐊᖃᕐᒪᑦ ᐅᒥᐊᕐᔪᐊᕌᓘᖃᑦᑕᖅᑐᑦ ᐃᒡᓗᓕᒑᕐᔫᑉ 

ᓵᖓᓂ. ᐃᓱᒫᓗᒋᔭᐅᖃᑦᑕᖅᑐᑦ ᓂᕐᔪᑎᓂᒃ ᐊᒃᑐᐃᓂᓐᖏᒃᑲᓗᐊᕐᒪᖔᑦ.  

 

ᐊᒻᒪ ᑲᖏᖅᖠᓂᕐᒥ ᐃᓐᓇᐃᑦ, ᐃᓐᓇᐃᓯᕝᕕᖃᕆᐊᖃᓪᓚᑦᑖᕋᑦᑕ ᐱᒋᐊᖅᑕᐅᓯᒪᔪᖅ ᖃᐅᔨᒪᔪᑦ 

ᒪᓕᒐᓕᐅᖅᑎᐅᖃᑎᒃᑲ ᓇᖏᖅᓯᒋᐊᓪᓚᑦᑖᓚᐅᖅᑐᖓ ᑲᖏᖅᖠᓂᕐᒥᑦ $10-ᒥᓕᐊᓐ ᐊᖏᖅᑕᐅᖁᓪᓗᒍ ᐊᒻᒪ 

ᒪᓕᒐᓕᐅᖅᑎᐅᖃᑎᒐ ᓗᐊᓐ ᑯᓱᒐᖅ, ᖁᔭᓐᓇᒦᒃ. ᐃᖅᑲᐅᒪᓐᓇᖅᑑᒐᓗᐊᖅ ᐋᓕᒃ ᓴᒻᒧᖅᑐᖅ 

ᓂᓪᓖᓐᓇᑦᑎᐊᖃᑦᑕᓚᐅᕐᒪᑦ ᑭᓱᐊᓂ ᖃᐅᔨᒪᔪᑎᑦ ᑲᖏᖅᖠᓂᖅ ᐃᑲᔪᖅᑐᖅᑕᐅᓗᐊᓐᖏᒻᒪᑦ.  

 

ᒫᓐᓇᓕ ᓇᖏᖅᓯᔪᖓ ᓂᕈᐊᕋᒃᓴᐅᒃᑲᓐᓂᕐᓂᐊᕋᒪ ᖃᐅᔨᒪᖁᔨᓪᓗᖓ ᑕᐃᒃᑯᐊ ᑭᒡᒐᖅᑐᖅᑖᒃᑲᒃ ᒪᕐᕉᒃ 

ᐱᔨᑦᑎᕈᒪᒐᒃᑭᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᑉ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1008 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐊᐃᕕᓕᒻᒧᑦ 

(ᓇᑦᓯᖅ)  

ᓇᑦᓯᖅ: ᖁᔭᓐᓇᒦᒃ. ᒪᓕᒐᓕᐅᖅᑎᐅᖃᑎᒃᑲ ᐅᑉᓗᒥ ᑭᖑᓪᓕᖅᐹᖑᓕᖅᑎᓪᓗᒍ. ᖁᕕᐊᓇᖃᑦᑕᖅᑲᐅᔪᖅ 

ᐊᒃᓱᕈᓐᓇᖃᑦᑕᖅᑲᐅᔪᖅ ᓂᓐᖓᐅᑎᖃᑦᑕᖅᑲᐅᔪᒍᑦ ᑭᓯᐊᓂ ᐱᓕᕆᖃᑎᒌᖏᓐᓇᖅᑐᒍᑦ ᑎᓴᒪᓂᒃ ᐅᑭᐅᓂᒃ 

ᖄᖏᖅᑕᐅᔪᓂᒃ.  

 

(ᑐᓵᔨᑎᒍᑦ) ᐅᖃᖅᑎ ᐅᓪᓗᒥ ᓇᖏᖅᓯᕗᖓ ᑖᓐᓇ ᑭᖑᓪᓕᖅᐹᓕᖅᑎᓪᓗᑕ ᒪᓕᒐᓕᐅᕐᕕᖕᒥ. ᐅᖃᖅᑏᑦ 

ᖃᐅᔨᒪᒐᕕᑦ ᑕᕝᕙᓂ ᒪᓕᒐᓕᐅᕐᕕᖕᒥ ᐊᔾᔨᒌᓐᖏᑦᑐᓂᒃ ᒪᓕᒐᓕᐅᖅᑎᐅᖃᑎᖃᖅᑐᓂ ᓯᕗᓪᓕᖅᐹᒥᒃ 

ᓂᕈᐊᖅᑕᐅᓚᐅᖅᑐᓂ.  

 

ᓯᕗᓪᓕᖅᐹᓂᒃ ᒪᓕᒐᓕᐅᖅᑎᐅᓚᐅᖅᑐᓂᒃ ᑕᐃᔅᓱᒪᓂ ᓇᓄᓕᒻᒥ ᑕᐃᔭᐅᑎᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᑕᐃᑲᓂ 

ᒪᓕᒐᓕᐅᖅᑎᐅᖃᑕᐅᐱᓪᓚᓚᐅᖅᓯᒪᔪᒍᑦ ᑖᓐᓇ ᒪᓕᒐᓕᐅᖅᑎᐅᓂᕋ ᓇᓄᓕᒻᒦᓚᐅᖅᓯᒪᓪᓗᓂ ᒫᓐᓇ ᐊᐃᕕᓕᒻᒥ 

ᑕᐃᔭᐅᓕᕐᒪᑦ 

 

ᖁᕕᐊᓱᒃᑐᖓ ᓇᐅᔮᓂᓪᓗ ᓴᓪᓕᒥᓪᓗ ᑭᒡᒐᖅᑐᕈᓐᓇᖅᑲᐅᒐᒪ ᖁᔭᓕᕗᖓ. ᑖᒃᑯᐊᓗ ᓄᓇᓖᑦ ᐅᕙᓐᓄᑦ 

ᐱᑦᑎᐊᖃᑦᑕᖅᑲᐅᔪᑦ ᑐᓐᖓᓱᖃᑦᑕᖅᑲᐅᔪᑦ ᐊᓪᓛᒃ ᐅᖃᖅᑏ, ᓇᐅᔮᓅᕋᐃᒐᒪ ᓯᓂᒃᑎᐊᓪᓚᕆᖃᑦᑕᓚᐅᕋᒪ 

ᑕᖃᐃᖅᓯᑦᑎᐊᖅᑐᖓ ᐱᖃᑦᑕᓚᐅᕋᒪ ᑐᓐᖓᓱᑦᑎᑕᐅᖃᑦᑕᖅᖢᖓ ᑕᐃᑯᓐᖓᕌᖓᒪ ᑭᓯᐊᓂ ᐅᖃᖅᑏᑦᑕᐅᖅ 

ᓄᕙᓐᓇᔾᔪᐊᕈᓗᒻᒧᑦ ᑕᑉᐱᑯᓐᖓᓐᓇᓵᖃᑦᑕᓚᐅᕋᒪ ᐊᐃᑦᑖᖑᒐᓗᐊᖅ ᑕᒪᓐᓇᕈᓗᒃ 

ᐱᓇᐃᓗᑕᒻᒪᕆᐊᓘᖃᑦᑕᖅᑲᐅᒻᒪᑦ ᓄᕙᓐᓇᔾᔪᐊᕈᓗᒃ  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇ ᒪᓕᒐᓕᐅᖅᑎᐅᓂᕐᒧᑦ ᐊᔾᔨᒌᐊᖃᑦᑕᓐᖏ ᐃᓛᓐᓂᑦ 

ᒪᑭᑦᑐᒥᓇᖃᑦᑕᖏᒻᒪᕆᑦᑐᖅ...  

 

>>ᐃᒡᓚᖅᑐᑦ 

 

...ᑭᓯᐊᓂ ᖃᐅᔨᒪᓗᖓᓗ ᐅᐱᓐᓇᖅᑐᒻᒪᕆᐅᒻᒪᑦ ᐅᖃᖃᑦᑕᕐᓂᖅ ᓴᓐᖏᔪᒥᒃ ᐃᓱᒪᖅᓱᕐᓗᓂ ᐊᒻᒪᓗ ᑲᑉᐱᐊᓱᒐᓂ 

ᐅᖃᕈᑎᓗᒋᑦ ᓂᕈᐊᖅᑎᕗᑦ.  

 

ᐅᖃᖅᑏ, ᐊᔅᓱᕈᕋᓱᐃᓐᓇᖅᑐᖓ ᐅᖃᖅᑎ ᓂᐱᒋᔭᐅᓇᓱᑦᑐᖓ ᓄᓇᓕᓐᓄᑦ ᒥᑭᔫᑕᐅᓂᖅᓴᓄᑦ ᓄᓇᕗᒻᒥ ᐊᒻᒪᓗ 

ᖁᔭᓈᖅᑕᐅᓯᒪᖂᔨᓇᖃᑦᑕᕐᒪᑦ ᑖᓐᓇ ᓄᓇᕗᑦ ᐱᕙᓪᓕᐊᑎᓪᓗᒍ. ᐅᑉᐱᕈᓱᑦᑎᐊᕋᒪ ᐅᖃᖅᑏ, ᑖᓐᓇ ᒪᓕᒐᓕᕆᕗᑦ 

ᑲᔪᓰᓐᓇᕐᓂᐊᕐᒪᑦ ᓂᐱᖃᕆᐊᖃᖅᑐᖃᕐᓗᓂ ᐊᒻᒪᓗ ᐃᑲᔪᖅᓯᖅᑕᐅᓇᓱᓐᓂᐊᕈᕕᑦ ᐅᑉᐱᕆᔭᐅᓇᓱᓪᓗᖓᓗ 

ᓂᕈᐊᖅᑎᓄᑦ ᑲᔪᓯᔪᓐᓇᕐᓂᐊᕋᒪ ᐱᓕᕆᐊᕆᔭᓐᓂᒃ ᐱᓕᕆᔾᔪᑎᓗᒋᑦ ᒪᓕᖓᓕᐅᖅᑎᐅᓛᕐᒥᔪᓂᒃ. 

 

ᐅᖃᖅᑏ, ᐅᓄᖅᑑᒻᒪᑕ ᐅᖃᐅᓯᕆᔭᕆᐊᓖᑦ ᐱᓗᐊᖅᑐᒥᒃ ᐃᓐᓇᐃᑦ ᐊᔪᕆᖅᓱᐃᔾᔨᑦᑎᐊᖅᓯᒪᒻᒪᑕ ᐅᕙᓐᓂᒃ. 

ᐃᖅᑲᐅᒪᒻᒥᔪᖓ ᐱᓗᐊᖅᑐᒥᒃ ᑕᐃᒃᑯᐊ ᐃᓅᔪᓐᓃᖅᓯᒪᔪᑦ ᒥᐊᓕ ᒪᑐ, ᓴᓈᖅ ᐋᑕᒻᔅ, ᑕᐃᒃᑯᐊ 

ᐱᖃᓐᓇᕆᔭᖅᑖᕆᔭᒻᒪᕆᓚᐅᕋᒃᑭᑦ ᑕᒫᓂ ᓂᕈᐊᖅᑕᐅᓯᒪᔪᑦ ᐃᑲᔪᖅᓯᖏᓐᓂᖅᓴᐅᒻᒪᑕ ᐅᕙᓐᓂᒃ ᑖᒃᑯᐊ ᐊᕐᓈᒃ, 

ᒪᕐᕉᒃ.  

 

ᓄᓕᐊᕋᓗ ᐅᓪᓗᒥ ᖁᔭᒋᔪᒪᓪᓗᒍ 40-ᓂᒃ ᐅᑭᐅᓂᒃ ᐃᑲᔪᖅᓱᐃᒻᒪᑦ ᓱᕐᕋᓚᐅᖅᓯᒪᓐᓇᓂ. ᐃᓚᔮᒃᑲ ᐊᒻᒪᓗ 

ᐱᓗᐊᖅᑐᒥᒃ ᐊᖏᔪᖅᑎᖅᐹᖁᑎᒐ ᐃᕐᓂᕋ ᐃᐅᐳᑦ, ᓯᓚᑐᔪᒻᒪᕆᐅᒻᒪᑦ ᐊᒻᒪᓗ ᐅᖃᖅᑕᐃᓕᓐᖏᑦᑎᐊᖅᑐᓂ 

ᐊᑖᑕᒥᓄᑦ ᑐᓴᕆᐊᖃᓕᖅᑎᓪᓗᒍ ᐊᓕᐊᓇᐃᑦ ᐸᑦᑖᕆᔪᓐᓇᐃᓕᒐᒃᑭᑦ.  

 

>>ᐃᒡᓚᖅᑐᑦ 

 

ᑕᐃᒪ ᐊᖏᖅᑕᐅᔪᒪᕗᖓ ᐅᖃᖅᑎ, ᐱᔭᕇᕈᒪᓪᓗᒍ ᐅᖃᐅᓯᒃᑲ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᐅᖃᐅᓯᕐᒥᓂᒃ ᐱᔭᕇᕈᒪᓪᓗᓂ, 

ᐋᒡᒑᖅᑐᖃᖅᐸ? ᐱᑕᖃᓐᖏᒻᒪᑦ, ᑲᔪᓯᒋᐊᕆ ᒥᔅᑕ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐃᕐᓂᕋ ᐸᑎᒍᒫᖅᐸᕋ.  

>>ᐃᒡᓚᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐃᐳᑦ ᖁᔭᓐᓇᒦᖅᐸᕋ ᐃᑲᔪᖅᑐᐃᔪᒻᒪᕆᐅᓚᐅᕐᒪᑦ ᐅᕙᓐᓂᒃ ᑕᕝᕙᓂ ᐊᕐᕌᒍᓂᒃ 

ᑎᓴᒪᐅᕋᑖᖅᑐᓂᒃ. ᖁᔭᒋᔪᒪᓪᓗᒍᓗ ᑕᖅᑲᒃᑯᐊ ᑐᓵᑎᓪᓗᒋᑦ ᐅᖃᐅᔾᔨᒋᐊᕈᓐᓇᖃᑦᑕᓚᐅᕐᒪᑦ ᐊᒻᒪᓗ 

ᑲᔪᖏᖅᓴᐃᕙᑦᑐᓂ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᒃᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ, ᐊᒥᑦᑐᕐᒧ ᒥᔅᑕ ᖃᐃᕐᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1009 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐊᒥᑦᑐᕐᒧᑦ 

(ᖃᐃᕐᓂᖅ)  

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒥᑦᑐᕐᒥᐅᑦ ᓄᓇᕗᒻᒥᐅᓪᓗ. (ᑐᓵᔨᑎᒎᕈᓐᓃᖅᑐᖅ) ᐊᕐᕌᒍᑦ ᑎᓴᒪᑦ 

ᓇᓗᓇᓚᐅᑲᓪᓚᒃᖢᑎᒃ ᐊᔪᕐᓇᓚᐅᑲᓪᓚᒃᖢᑎᒃ ᐃᓱᓕᖦᖤᓕᕆᕗᖅ. ᐅᕙᓐᓂᒃ ᐆᒃᑑᑎᒋᓗᖓ 

ᐅᖅᑰᓯᔭᓗᐊᕈᓐᓃᖅᑐᕕᓂᕈᓘᑎᓪᓗᖓ ᐃᓱᓕᒃᑭᕗᖅ. 

 

>>ᐃᒡᓚᖅᑐᑦ 

 

ᐅᖃᖅᑎᑦᑎᔩ, ᐃᓛᒃ ᑕᒪᓐᓇ ᒪᓕᒐᓕᐅᖅᑎᐅᓂᖅ ᐱᑐᐃᓐᓇᐅᖏᒻᒪᑦ ᐱᓗᐊᖅᑐᒥᒃ ᓄᓇᓕᓕᒫᓂᒃ ᐃᓛᒃ 

ᓂᕈᐊᖅᑕᐅᓯᒪᕝᕕᒋᔭᑦᑎᓐᓂ ᑭᒡᒐᖅᑐᐃᓇᓱᒃᖢᓂ ᐊᔪᕐᓇᖅᓯᕈᔪᖕᒪᑦ ᓇᓗᓇᖅᓯᕈᔪᑦᑎᐊᖃᑦᑕᖅᑐᖅ ᐃᓚᖓᒍᓪᓗ 

ᓄᖅᑲᕈᒪᓂᖅᑕᖃᓲᖅ ᓴᐱᕐᓇᖅᓯᐅᔭᖅᐸᒃᖢᓂ.  

 

ᑭᓯᐊᓂ, ᑕᒪᒃᑯᐊ ᑭᒡᒐᖅᑐᖅᑕᕗᑦ ᐱᔾᔪᑎᒋᓪᓗᒋᑦ ᐅᕙᖓ ᑲᔪᓰᓐᓇᕈᓘᔭᕋᒪ, ᖁᔭᓐᓇᒦᖅᐸᔅᓯ ᐊᒥᑦᑐᕐᒥᐅᑦ 

ᕿᓄᐃᓵᕈᓐᓇᓚᐅᕋᔅᓯ. ᑕᒫᓂ ᑕᕝᕗᖓᖅᑕᐅᑎᓪᓗᖓ ᐃᒡᓗᕐᔪᐊᒧᑦ. ᐱᓗᐊᖅᑐᒥᒃ ᐱᖃᓐᓈᕋ ᕿᑐᕐᖓᒃᑲ 

ᐃᖅᑲᐅᒪᕙᔅᓯ ᖁᔭᓐᓇᒦᒃᑕᐅᖅ ᐆᒻᒪᑎᓐᓂᒃ. ᐊᐃᑦᑖ, ᑕᐃᒪᐃᓐᓇᐅᔾᔮᓵᓐᖏᑦᑐᖓᐅᒐᓗᐊᖅ. ᑕᒪᓐᓇ ᐊᑐᖅᓯᒪᔭᕋ 

ᐊᔾᔨᐅᓐᖏᐅᔭᖅᓯᒪᔪᖅ ᑕᕝᕗᓐᖓᕋᒪ ᑕᐃᒪᓐᖓᓗ ᐃᓄᒃᑐᑦ ᐅᖃᓪᓚᒐᓱᕈᓘᔭᖅᐸᒃᖢᖓ. ᖃᓪᓗᓈᑐᑦ 

ᐅᖃᓪᓚᒋᐊᕌᖓᒪ ᐄ, ᖃᓪᓗᓈᑎᑐᑦ ᐅᖃᓪᓚᒃᐸᒃᑭᓪᓗᖓ.  

 

ᓇᓗᓇᐃᖅᓯᒃᑲᓐᓂᕈᒪᑐᐃᓐᓇᖅᐳᖓ ᑕᕝᕙᑐᖅ ᐆᒃᑐᒃᑲᓐᓂᕈᒪ ᒪᓕᒐᓕᐅᖅᑎᐅᓂᕐᒧᑦ ᐃᓛᒃ, 

ᓂᕈᐊᒐᒃᓴᐅᒃᑲᓐᓂᕐᓂᐊᕋᒪ ᐊᒥᑦᑐᕐᒧᑦ. ᑭᒡᒐᖅᑐᖅᑕᒃᑲ ᓱᓕ ᐱᐊᓂᖅᑰᔨᓐᖏᓐᓇᒪ, ᐱᒋᐊᖅᑰᔨᓵᖅᖢᑕᓗ 

ᐃᓱᓕᒌᖅᖢᑕᓗ. ᐊᑯᓂᐅᖅᑰᔨᒋᐊᓚᐅᕋᓗᐊᕆᓪᓗᓂ ᐊᒻᒪ ᐃᓱᓕᐊᓪᓚᒃᑭᓪᓗᓂ. ᑕᒪᓐᓇ 

ᐊᒃᓱᕈᕐᓇᕈᓘᔭᖃᑦᑕᓚᐅᕐᒪᑦ ᑭᓯᐊᓂ ᖁᔭᓐᓇᒦᑦᑎᐊᖅᐸᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᓕᒫᑦᑎᐊᒃᑲ 

ᐃᑲᔪᕈᓐᓇᓚᐅᕐᒥᖕᒪᑕ ᐅᕙᓐᓂᒃ. ᑕᐃᒃᑯᐊᓗ ᒪᓕᒐᓕᐅᖅᑎᐅᓚᐅᖅᑐᐃᑦ ᒪᓕᒐᓕᐅᖅᑎᐅᔪᓐᓃᓚᐅᖅᑐᐃᑦ 

ᐅᐱᒋᑦᑎᐊᖅᐸᔅᓯ.  

 

ᐅᖃᖅᑎᑦᑎᔩ, ᐅᖃᒃᑲᓐᓂᕈᒪᓪᓗᖓ ᐊᖏᖅᑕᐅᔪᒪᒐᓗᐊᖅᐳᖓ ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᓇᓱᖕᒪᑦ ᐱᔭᕇᕈᒪᓪᓗᓂ ᐅᖃᐅᓯᕐᒥᓂᒃ, 

ᐋᒃᑳᖅᑐᖃᖅᐹ? ᐱᑕᖃᓐᖏᒻᒪᑦ. ᑲᔪᓯᑐᐃᓐᓇᕆᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᐄᓛᒃ.  

 

ᐅᓇ ᓇᓗᓇᕈᑎᒋᓗᐊᖃᑦᑕᓚᐅᕐᒥᖕᒪᑦ ᐃᓛᒃ, ᓇᓗᓇᓐᖏᑦᑑᒐᓗᐊᖅ ᐃᓚᖓᒍᑦ ᐅᒡᒍᓇᖃᑦᑕᓚᐅᖅᑐᖅ 

ᑭᒡᒐᖅᑐᖅᑕᓐᓄᑦᑕᐅᖅ ᐃᓚᖓᑦ ᐊᒥᑦᑐᕐᒥᐅᑦ ᐃᒡᓗᓕᖕᒥᐅᑦ. ᐃᓚᖓᒍᑦᑕᐅᖅ ᓇᓗᓇᕈᓘᔭᖃᑦᑕᓚᐅᕐᒥᖕᒪᑦ ᖃᓄᖅ 

ᑖᒃᑯᐊ ᓄᓇᓖᑦ ᑭᒡᒐᖅᑐᕋᓱᒃᖢᒋᑦ. ᐊᔾᔨᒌᒃᑎᑦᑎᓇᓱᒃᖢᓂ ᐱᓕᕆᑦᑎᐊᕋᓱᒃᖢᓂ ᐃᓚᖓᒍᑦ 

ᖃᓄᖅᑑᕐᓂᖅᑕᖃᖃᑦᑕᕐᒪᑦ.  

ᑕᒪᓐᓇ ᑕᐃᒪᓐᓇᐅᒐᓗᐊᖅᑎᓪᓗᒍ ᖁᔭᓐᓇᒦᖅ, ᐃᓛᒃ, ᖁᔭᓕᓂᕋ ᖃᓄᖅ ᓴᖅᑭᑦᑕᕆᐊᒃᓴᖅ ᓇᓗᓇᖃᑦᑕᕐᒪᑦ 

ᑭᓯᐊᓂ ᖁᔭᓐᓇᒦᒃ ᐃᒪᓐᓇᖃᐃ. ᑕᒪᓐᓇ ᓄᕙᒡᔪᐊᕐᓇᐅᒐᓗᐊᖅ ᓴᖅᑭᓚᐅᕋᓗᐊᖅᑎᓪᓗᒍ ᑭᓯᐊᓂ 

ᐃᖏᕐᕋᐃᓐᓇᕈᓐᓇᓚᐅᕋᑦᑕ ᐃᓛᒃ, ᑲᔪᓰᓐᓇᕈᓐᓇᓚᐅᕋᑦᑕ ᑲᑎᒪᕕᑦᑎᓐᓂ. 

 

ᑕᐃᒪᓕ ᐅᖃᖅᑎᑦᑎᔩ, ᐅᖃᒃᑲᓐᓂᕈᒪᑐᐃᓐᓇᓕᖅᐳᖓ. ᑕᒪᒃᑯᐊ ᐆᒃᑐᖃᑦᑕᕐᓂᐊᖅᐳᓯ ᐊᑏ, ᒪᒃᑯᒃᑐᓯᒍᑦ, 

ᑲᔪᖏᖅᓴᖅᑎᐊᑉᐸᔅᓯ. ᑕᕝᕗᖓ ᐆᒃᑐᒪᓇᔭᕐᓂᕈᔅᓯ ᐱᓇᔪᖃᑦᑕᕆᑦᑎ ᑭᓯᐊᓂ ᐱᓇᓱᒃᖢᓂ ᑭᓱᒥᒃ ᐱᕚᓪᓕᕈᑎᒃᓴᓂᒃ 

ᓴᖅᑭᑦᑐᖃᓲᖑᖕᒪᑦ. ᑕᐃᒪᓐᓇᐃᓕᑎᓪᓗᖓᓕ ᑕᐃᒪ ᖁᔭᓐᓇᒦᑦᑎᐊᕈᒪᑐᐃᓐᓇᓕᖅᑐᖓ ᐊᒥᑦᑐᕐᒥᐅᓄᑦ 

ᕿᓄᐃᓵᑦᑎᐊᕈᓐᓇᓚᐅᕋᔅᓯ ᐊᐅᖏᓛᒃ, ᐅᕙᖓᕈᓘᑎᓪᓗᖓᖃᐃ ᑕᐃᒪᓐᓇᐃᓕᖦᖤᕈᒪ. ᑕᕝᕗᖓ ᐃᓱᓕᒃᐳᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, ᒪᓕᒐᓕᐅᖅᑎ ᐃᖃᓗᐃᑦ−ᒪᓂᕋᔭᖕᒧᑦ, ᒥᔅᑕ 

ᓚᐃᑦᓯᑑᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1010 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐃᖃᓗᐃᑦ-

ᒪᓂᕋᔭᒻᒧᑦ (ᓚᐃᑦᓯᑑᓐ)  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᑭᖑᓪᓕᖅᐹᒦᓕᖅᑎᓪᓗᑕ ᓇᖕᒥᓂᖅ ᐃᑉᐱᒋᔭᒻᒪᕆᒃᐳᑦ 

ᐃᖅᑲᐅᒪᓪᓗᒋᑦ ᐊᕐᕌᒍᑦ ᑎᓴᒪᐅᕋᑖᖅᑐᑦ. ᑖᒃᑯᐊ ᐊᕿᐊᕈᑲᔪᓂᕐᓂᖓᓂᒃ ᒪᓕᒐᓕᐅᕐᕕᒻᒥ ᓯᕗᓪᓕᖅᐹᒥᒃ 

ᓇᖏᖅᓯᒐᒪ ᐊᒻᒪᓗ ᐅᖃᓗᕝᕕᐅᒐᒪ ᐊᓂᑲᐅᖅᑐᕆᐊᖃᖅᑐᖓ ᐋᕕᐊᑦ ᐃᕐᓂᒃᑲᓐᓂᕋ ᐃᓅᑎᓪᓗᒍ. ᐹᓪ ᐅᑲᓕᖅ 

ᑕᐃᔅᓱᒪᓂ ᐅᖃᖅᑎᓐᖑᑲᓴᑦᑎᐊᓚᐅᖅᑎᓪᓗᒍ.  

 

ᐱᓪᓚᒃᑖᕐᔫᒥ ᖁᔭᒋᔭᒃᑲ ᐃᖃᓗᖕᒥᐅᑦ ᖁᔭᓐᓇᒦᕈᒪᓪᓗᒋᑦ ᐅᑉᐱᕈᓯᓐᓂᖅᓯᖕᓂᒃ ᐅᕙᓐᓂᒃ ᐅᐱᓐᓇᓚᐅᖅᐳᑦ 

ᑭᒡᒐᖅᑐᕐᓗᖓ. ᑖᒃᑯᐊ ᐱᔭᒃᓴᒃᑲ ᐱᒻᒪᕆᐅᑎᒃᑲᒃᑭᑦ ᐊᒻᒪᓗ ᐊᒃᓱᕈᖃᑦᑕᖅᐳᖓ ᑐᓴᖅᑕᐅᑦᑎᐊᕈᒪᓪᓗᖓ 

ᕿᒥᕐᕈᓂᕐᒧᑦ ᒪᓕᒐᒃᓴᑦ ᒪᓕᒐᒃᓴᕐᓂᒃ, ᒐᕙᒪᒃᑯᓪᓗᑦ ᐱᓕᕆᐊᖏᑦ ᓄᓇᕗᒻᒥᐅᓄᑦ ᐊᑑᑎᖃᕈᔭᖁᓪᓗᒋᑦ. ᑕᐃᒫᒃ 

ᑭᒡᒐᖅᑐᑎᐅᓂᓐᓂ ᑎᒍᒥᐊᖅᐸᒃᑲ. 

 

ᑕᐃᒪ ᒪᓕᒐᓕᐅᖅᑎᐅᑉ ᐱᓕᕆᐊᖏᑦ ᐃᖅᑲᓇᐃᔮᑦᑎᐊᕙᐅᓂᖅᐹᖑᖃᑕᐅᒻᒪᑦ ᓄᓇᕗᒻᒥ, ᑖᒃᑯᐊᓗ ᑖᓐᓇᓗ 

ᐊᒃᓱᕈᕐᓇᕐᓂᖅᐹᖑᖃᑕᐅᓪᓗᓂ. ᑭᓯᐊᓂ ᐱᐅᒋᑦᑎᐊᕋᒃᑯ ᑖᓐᓇ ᐱᓕᕆᐊᕋ ᐊᒻᒪᓗ ᖁᕕᐊᓱᑉᐳᖓ ᐅᖃᕈᓐᓇᕋᒪ 

ᐱᓇᓱᐊᕈᓯᐅᓂᐊᖅᑐᒥᒃ ᓂᕈᐊᕐᓂᖅ ᐱᒋᐊᕐᓂᐊᓕᖅᑎᓪᓗᒍ ᐃᖃᓗᖕᒥᐅᓂᒃ ᐃᑲᔪᖅᑕᐅᔪᒪᓇᓱᖕᓂᐊᕋᒪ 

ᓂᕈᐊᖅᑕᐅᒃᑲᓐᓂᕋᓱᓪᓗᖓ. ᑲᔪᓯᔪᒪᒐᒃᑯ ᐱᓕᕆᖃᑕᐅᓂᕐᒧᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏ ᐅᖃᐅᓯᖏᑦ. ᖁᓪᓗᖅᑑᕐᒧᑦ ᒪᓕᒐᓕᐅᖅᑎ, ᒥᔅᑕ ᐲᑐᓴᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1011 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᖁᕐᓗᖅᑑᒧᑦ 

(ᐲᑐᓴᓐ)  

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᑭᖑᓪᓕᖅᐹᒥᒃ 

ᐅᖃᐅᓯᕆᓂᐊᖅᑕᓐᓂᒃ ᒪᓕᒐᓕᐅᕐᕕᖕᒥ.  

 

ᐅᖃᖅᑏ, ᑕᐃᒪ ᐃᖅᑲᐅᒪᓪᓗᓂ ᐱᐅᔪᒻᒪᕆᐅᖕᒪᑦ ᑖᓐᓇ ᐊᕐᕌᑦᑕᐃᓐᓇᐅᒐᓗᐊᑐᖅ ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ 

ᒪᓕᒐᓕᐅᖅᑎᓐᖑᓚᐅᕋᓐᓄᒃ. ᐃᓕᑦᑕᕆᐊᓕᖕᒪᕆᐅᓚᐅᕋᓐᓄᒃ ᑕᐃᒪᐃᑦᑐᒃᓴᐅᒋᕗᓯ ᒪᓕᒐᓕᐅᖅᑎᒃᑲᓐᓃᑦ 

ᑕᐃᒪᐃᑦᑐᒃᓴᐅᒋᕗᑦ.  

 

ᐅᖃᖅᑏ, ᐅᐱᑦᑐᒻᒪᕆᐅᕗᖓ ᑕᐅᓄᖓ ᐃᑲᔪᖅᓱᖅᑕᐅᔾᔪᐊᕐᓂᕆᔭᓐᓂᒃ ᓂᕈᐊᖅᑎᓐᓂ ᖁᕐᓗᖅᑑᒥ, 

ᖁᔭᓕᔪᒻᒪᕆᐅᕗᖓᓗ ᐃᑲᔪᖅᓱᐃᓂᖏᓐᓄᑦ ᑲᔪᖏᖅᓴᖅᑕᐅᓂᕐᒧᑦ ᐃᓚᔮᓐᓂᒃ. 

ᑖᓐᓇ ᐱᓕᕆᐊᕆᔪᓐᓇᕋᔭᓐᖏᑦᑕᕋ ᓴᓐᖏᓂᕆᓐᖏᑯᒃᑭᑦ ᓄᓕᐊᕋ ᕿᑐᕐᖓᒃᑯᓗ. ᐅᖃᖅᑏ, ᒪᒥᐊᓇᖅ, ᑕᕝᕙᓂ 

ᓇᖏᖅᓯᔭᕆᐅᖅᑐᖓ ᒪᓕᒐᓕᐅᕐᕕᕐᒥ ᑖᒃᑯᐊ ᐃᖅᑲᓇᐃᒪᓚᐅᕋᒃᑭᑦ ᓂᕈᐊᖅᑕᐅᓯᒪᖃᑦᑕᕐᓂᖏᑦ ᐃᓚᒃᑲ. ᐲᑐᓴᓐᒥᒃ 

ᓯᕗᓪᓕᖅᐹᖑᓐᖏᓐᓇᒪ ᒪᓕᒐᓕᐅᖅᑎᐅᓂᕐᒧᑦ, ᑭᖑᓪᓕᖅᐹᖑᔪᒃᓴᐅᓐᖏᒃᑲᓗᐊᕆᕗᖓ. 

 

ᐅᖃᖅᑏ, ᐱᔪᓐᓇᕐᓂᓕᒫᓐᓂᒃ ᐊᕐᕌᒎᕋᑖᖅᑐᒥ ᑕᐃᒃᑯᐊ ᐱᓕᕆᐊᕆᓯᒪᔭᖏᓐᓂᒃ ᐱᕈᖅᑎᑦᑐᒋᑦ, ᐊᒻᒪᓗ ᓯᕗᓕᒃᑲ 

ᑭᒡᒐᖅᑐᐃᑦᑎᐊᕈᒪᓪᓗᖓ ᓂᕈᐊᖅᑕᐅᕕᓐᓂ, ᖁᕐᓗᖅᑑᖅ ᓄᓇᓕᑦᑎᐊᕙᖕᒪᕆᐅᖕᒪᑦ. ᓄᓇᓕᓕᒫᑦ 

ᖁᕕᐊᓇᖅᑐᒃᑰᖅᐸᑦᑐᒍᑦ ᐊᒃᓱᕈᕐᓇᖅᑐᒃᑰᖅᐸᑦᑐᑦ ᑖᓐᓇ ᓄᕙᒡᓇᕐᔪᐊᖅ ᐱᔭᕐᓂᖅᑎᑦᑎᓯᒪᓐᖏᒻᒪᑦ ᐅᕙᑦᑎᓐᓄᑦ. 

 

ᐅᖃᖅᑏ, ᓂᕆᐅᑦᑎᐊᖅᑐᒻᒪᕆᐅᕗᖓ ᐊᑎᕋ ᑐᓂᒃᑲᓂᕐᓂᐊᕋᒃᑯ ᓂᕈᐊᕐᓇᐅᓂᐊᖅᑐᒧᑦ ᐊᒻᒪᓗ ᐱᔪᓐᓇᕐᓂᓕᒫᓐᓂᒃ 

ᓴᓐᖏᔫᓇᓱᖕᓂᐊᖅᐳᖓ ᓂᐱᓐᓄᑦ ᓄᓇᓕᖕᓄᑦ. ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐅᖃᐅᑎᓚᒃᑲ ᑖᒃᑯᐊ 

ᓯᕗᓂᒃᓴᖃᑦᑎᐊᑐᒃᓴᐅᒐᓗᐊᖅᐳᓯ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅᑕ ᕿᔪᒃᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1012 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐅᖅᑯᒻᒥᐅᓄᑦ 

(ᕿᔪᒃᑖᖅ)  

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᑲᒃᑲ ᑕᐃᒃᑯᐊ ᑕᑯᓐᓇᖅᑐᑦ ᑐᓵᔪᓪᓗ ᑲᖏᖅᑐᒑᐱᒻᒥ 

ᕿᑭᖅᑕᕐᔪᐊᕐᒥᓗ.  

 

ᐅᖃᖅᑎᑦᑎᔩ, ᒫᓐᓇ ᓇᖏᖅᓯᔾᔪᑎᖃᖅᑐᖓ ᓇᓗᓇᐃᕈᒪᓪᓗᖓ ᑖᒃᑯᓄᖓ ᐅᖃᐅᓯᕆᔪᒪᔭᓐᓂᒃ, ᓯᕗᓪᓕᖅᐹᒥᒃ 

ᖁᔭᓐᓇᒦᖅᑳᕈᒪᓪᓗᖓ ᐱᓗᐊᖅᑐᒥᒃ ᓯᕗᓪᓕᐹᑦᑎᐊᒥᒃ ᖁᔭᓐᓇᒦᕈᒪᕙᕋ ᓄᓕᐊᑯᓗᒐ ᐊᒻᒪᓗ ᕿᑐᕐᖓᒃᑲ 

ᑐᓂᓯᓯᒪᓚᐅᕐᖓᑕ ᑖᔅᓱᒥᖓ ᐅᕙᓐᓂᒃ ᐱᓕᕆᖁᔨᓪᓗᑎᒃ ᑕᒪᑐᒥᖓ. 

 

ᐅᖃᖅᑐᖃᖅᑲᐅᒻᒪᑦ ᐊᐃᑉᐸᕇᑦᑐᓂᒃ ᐊᖏᖃᑎᒌᔅᓯᒪᑦᑎᐊᖃᑦᑕᖅᑐᓂ ᑭᓯᐊᓂ ᐃᖏᕐᕋᑎᐊᕐᓇᕐᖓᑦ ᑭᓱᓕᒫᖅ. 

ᑭᓱᑐᐃᓐᓇᐃᑦ ᖄᖓᒍᒃᑲᓐᓂᖅ ᓴᖅᑭᑦᑐᑦ ᐱᓕᕆᐊᑦᑕ ᐅᖁᒪᐃᑐᑦ ᐅᖁᒪᐃᓪᓕᑲᓐᓂᖅᑐᐊᓘᖃᑦᑕᖅᑐᑦ ᐱᓕᕆᐊᕗᑦ 

ᖃᐅᔨᒪᒐᑦᑕ. ᐊᔅᓱᕈᓐᓇᖅᓯᑲᓐᓂᖃᑦᑕᖅᑐᖅ ᐃᓚᖓᒍᑦ ᐊᔅᓱᒻᒪᕆᐊᓗᒃ, ᑕᐃᒪᐃᑦᑑᒻᒪᑦ ᐅᕙᑦᑎᓐᓂᒃ 

ᑲᒪᒋᑦᑎᐊᕆᐊᖃᖅᑐᒍᑦ ᒪᓕᒐᓕᐅᖅᑎᐅᑎᓪᓗᑕ ᐊᒻᒪᓗ ᑲᑎᒪᔨᐅᑎᓪᓗᑕ ᓇᒧᑐᐃᓐᓇᖅ ᑲᑎᒪᔭᖅᑐᖃᑦᑕᑎᓪᓗᑕ. 

 

ᑖᒃᑯᐊ ᖁᔭᓐᓇᒦᕈᒪᓗᐊᖅᑲᒃᑲ ᓯᕗᓪᓕᖅᐹᒥᒃ ᓄᓕᐊᕋ ᐊᒃᓱᐊᓗᒃ ᖁᔭᒋᓯᒪᕙᕋ ᑕᒪᑐᒥᖓ ᑐᓐᓂᖅᑯᑎᖃᖅᓯᒪᒻᒪᑦ 

ᐅᕙᓐᓂᒃ ᐊᒻᒪᓗ ᐊᖏᖃᑎᒌᖃᑦᑕᖅᓯᒪᑦᑎᐊᖅᑐᒍᒃ ᑕᒪᓐᓇ ᐱᓕᕆᐊᕋ ᐱᔾᔪᑎᒋᓪᓗᒍ. ᐊᒻᒪᓗ ᐸᓂᑯᓘᒃᑲ 

ᖁᔭᓐᓇᒦᕐᔪᐊᖅᓯᒪᔮᒃᑲᒃ ᑖᒃᑯᐊᒃ ᒪᕐᕉᒃ ᐊᒃᓱᓪᓚᕆᐊᓗᒃ ᐅᕙᓐᓂᒃ ᐃᑲᔪᖅᑐᐃᓯᖃᑦᑕᖅᓯᒪᒻᒪᑎᒃ 

ᐊᔭᐅᖅᑐᐃᓪᓚᕆᖃᑦᑕᓯᒪᓪᓗᑎᒃ, ᐊᑏ ᐱᓕᕆᒃᑲᓐᓂᑐᐃᓐᓇᕇᓚᓗᑎᒃ. ᑕᐃᒫᑦᑕᐅᖅ ᓴᐱᓕᑲᓴᖃᑦᑕᖅᓯᒪᓂᑰᒐᒪ 

ᐊᒥᓱᐊᖅᑎᖅᑐᖓ ᐃᓚᖓᒍᑦ, ᐊᑲᐅᓐᖏᓕᐅᕈᑏᑦ ᐊᒥᓱᑦ ᓴᖅᑭᓲᖑᒻᒪᑕ ᐃᓅᓯᕐᒧᑦ ᐊᑦᑐᐊᔪᑦ. ᑖᒃᑯᐊ 

ᖁᔭᒋᓪᓚᕆᑉᐹᒃᑲ ᐸᓂᑯᓘᒃᑲ ᕿᑐᕐᖓᑯᓗᒃᑲ ᑕᒪᕐᒥᑦᑎᐊᖅ ᐊᒃᓱᐊᓗᒃ ᖁᔭᒋᕙᒃᑲ.  

 

ᐊᒻᒪᓗ ᖁᔭᓐᓇᒦᒃᑲᓐᓂᕈᒪᓪᓗᒋᑦ ᑖᒃᑯᐊ ᐃᖅᑲᓇᐃᔭᖅᑏᒃᑲᒃ ᒪᕐᕉᒃ ᓄᓇᓕᓐᓂᒃ ᑲᖏᖅᑐᒑᐱᒻᒥ ᑖᓐᓇ 

ᕿᓄᐃᑦᑐᓪᓚᕆᐊᓗᒃ ᐃᖅᑲᓇᐃᔭᖅᑎᒐ, ᓴᐃᓚ ᐸᓪᓗᖅ. ᖁᔭᓐᓇᒦᓪᓚᕆᑦᑐᒍ ᐊᑯᓂᐊᓗᒃ ᐅᐸᑉᐸᖏᑕᕋᓗᐊᕋ 

ᐅᖃᐅᓯᐅᖅᑲᐅᔪᖅᑕᐅᖅ ᒪᓕᑦᑐᒍ ᑕᒪᓐᓇ ᓄᕙᓐᓇᕐᔪᐊᖅ ᐃᓚᖓᒍᑦ ᐊᒃᓱᐊᓗᒃ ᐃᓚᖓᓂᒃ ᐊᑦᑐᐃᓯᒪᓚᐅᖓᑦ 

ᐱᓗᐊᖅᑐᒥᒃ ᓄᓇᓕᐅᑉ ᐊᓯᐊᓄᑦ ᑭᒡᒐᖅᑐᐃᔪᑎᒍᑦ. ᐃᓱᒪᖅᓱᕈᕐᓃᖅᓯᒪᓪᓚᕆᓚᐅᕋᑦᑕ ᐅᐸᒍᒪᒐᓗᐊᖅᑐᑎᒍᑦ 

ᑕᐃᒃᑯᐊ ᓄᓇᓖᑦ ᑭᒡᒐᖅᑐᖅᑕᕗᑦ. ᑖᓐᓇ ᖁᔭᓐᓇᒦᓪᓚᕆᑉᐸᕋ ᓴᐃᓚ ᐸᓪᓗᖅ ᐊᒻᒪᓗ ᕿᑭᖅᑕᕐᔪᐊᕐᒥ 

ᐃᖅᑲᓇᐃᔭᖅᑎᒋᓚᐅᖅᑕᕋ ᐃᖅᑲᓇᐃᔭᖅᑎᒋᖅᑲᐅᔭᕋ ᓘᓯᐋᓇ ᓄᑭᕈᐊᖅ, ᑖᓐᓇᑦᑕᐅᖅ ᐊᒃᓱᐊᓗᒃ ᐱᓕᕆᒃᑲᐅᒻᒪᑦ, 

ᖁᔭᓐᓇᒦᓪᓚᕆᑦᑕᕋ. ᐅᖃᖅᑏ, ᐊᖏᖅᑕᐅᔪᒪᒐᓗᐊᖅᑐᖓ ᐅᖃᐅᓯᒃᑲ ᐱᔭᕇᕈᒪᓪᓗᒋᑦ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᓇᓱᖕᒪᑦ ᐱᔭᕇᕈᒪᓪᓗᓂᒋᑦ ᐅᖃᐅᓯᖏᑦ, 

ᐋᒃᑳᖅᑐᖃᖅᐹ? ᑲᔪᓯᑐᐃᓐᓇᕆᑦ ᒥᔅᑕ ᕿᔪᒃᑖᖅ. 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

13 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑏ, ᓇᓗᓇᐃᕈᒪᑐᐃᓐᓇᖅᑐᖓᓕ ᑕᕝᕗᖓ ᐱᓇᓱᒃᑲᓂᔾᔮᒍᓐᓃᕋᒪ ᑖᓐᓇ ᐃᓱᓕᑦᑎᕕᒋᑲᐃᓐᓇᕐᓂᐊᓕᕋᒃᑯ 

ᓂᕈᐊᖅᑕᐅᓯᒪᕕᒋᔭᓐᓂᒃ. ᑭᓯᐊᓂ, ᑲᑎᒪᔨᐅᔪᓐᓃᕋᓗᐊᕐᓗᖓ ᐃᖅᑲᓇᐃᔭᒪᖃᑦᑕᕐᓂᐊᕆᕙᔅᓯ, ᑕᐃᒃᑯᐊ 

ᓂᕈᐊᖅᑕᐅᑲᓐᓂᓛᖅᑐᑦ ᖃᐅᔨᒪᓇᓐᖏᑦᑎᐊᕐᖓ ᒫᓐᓇ ᑭᒃᑯᑦ ᓂᕈᐊᖅᑕᐅᓛᕐᒪᖔᑕ. ᐅᕙᖓᓕ ᑕᐃᒫᑲᓚᐅᖅᑐᖓ 

ᓄᖅᑲᖓᑲᓚᐅᕐᓂᐊᓕᕋᒪ.  

 

ᐊᑯᓂᕈᓗᒃ ᐊᐅᓪᓚᖃᑦᑕᖅᑎᐅᓯᒪᒐᒪ ᑕᕝᕗᖓᑑᖏᑦᑐᖅ ᒪᓕᒐᓕᐅᖅᑎᐅᓂᕐᒧᑦ. ᕿᑐᕐᖓᑯᓘᒃᑲ 

ᐃᓅᕙᓪᓕᐊᑎᓪᓗᒋᑦ ᐊᑕᐅᓯᕐᒥᒃ ᕿᑐᕐᖓᖅᑖᖅᑎᓪᓗᖓ ᐊᐅᓪᓚᖅᑎᐅᖃᑦᑕᓕᓚᐅᖅᓯᒪᒐᒪ ᑕᐃᒃᑯᐊ ᕿᑐᕐᖓᒃᑲ 

ᑕᐃᒪᖓᑦ ᐊᐅᓪᓚᐃᓇᖅᑎᓪᓗᖓ, ᐊᐅᓪᓚᖃᑦᑕᐃᓐᓇᖅᑎᓪᓗᖓ ᕿᑐᕐᖓᖏᑦ ᕿᑐᕐᖓᑖᖅᑐᓕᕐᖓᑕ, ᑕᐃᒪᖓᑦ 

ᓱᓕ ᐊᐅᓪᓚᐃᓇᖅᑎᓪᓗᖓ.  

 

ᐃᓅᕙᓪᓕᐊᓚᐅᖅᑐᑦ ᐊᐅᓪᓚᐃᓇᖅᑎᓪᓗᖓ, ᕿᑐᕐᖓᑖᖅᑐᕐᖓᑕ ᕿᑐᕐᖓᖏᑦ ᕿᑐᕐᖓᑖᖅᑐᓕᖅᑐᑦ ᒫᓐᓇ ᓱᓕ 

ᐊᐅᓪᓚᖅᑎᐅᖏᓐᓇᖅᑐᖓ. ᑕᒫᓂᖃᐃ ᐊᕐᕌᒍᓂ 43, 41 ᖃᓂᒋᔮᓂ ᐊᐅᓪᓚᖅᑎᐅᖏᓐᓇᖃᑦᑕᖅᓯᒪᒐᒪ. ᓄᓕᐊᕋ 

ᖁᔭᒋᓗᐊᖅᑲᕋ ᕿᒪᔅᓯᒪᔭᓐᓂᒃ ᐊᒥᓱᐊᖅᑎ ᐊᑯᓂ ᐸᖅᑭᖃᑦᑕᖅᓯᒪᒻᒪᑦ ᐅᕙᖓ ᕿᑐᕐᖓᖏᓐᓂᒃ. ᐱᕈᖅᑎᑕᖏᑦ 

ᐅᕙᖓ ᐊᐅᓪᓚᖅᑎᐅᖏᓐᓇᕈᔪᑦᑎᓪᓗᖓ, ᑕᐃᒪᐃᑦᑑᔪᓯᑦᑕᐅᖅ ᐃᓚᖏᑦ ᓇᓗᓇᓐᖏᑦᑐᖅ. ᑕᒪᓐᓇ 

ᖁᔭᓕᓇᓪᓚᕆᒻᒪᑦ ᐊᐃᑉᐸᕆᔭᑦ ᑕᒪᒃᑯᐊ ᐊᒃᓱᐊᓗᒃ ᐱᓕᕆᖃᑦᑕᕐᖓᑕ ᐅᕙᒍᑦ ᐊᐅᓪᓚᖅᓯᒪᑎᓪᓗᑕ. 

ᐃᑲᔪᖅᑐᓪᓚᕆᐊᓘᕙᒻᒪᑕ ᑕᒪᓐᓇ ᖁᔭᒋᔾᔪᑎᒋᓪᓚᕆᑦᑕᕋ.  

 

ᐊᒻᒪᓗ ᐃᓕᔅᓯ ᖁᔭᒋᓪᓚᕆᑉᐸᓯ ᐊᒃᓱᐊᓗᒃ ᑕᕝᕙᓂ ᒪᓕᒐᓕᐅᖅᑎᐅᖃᑎᒋᓚᐅᖅᑕᒃᑲ, ᖁᔭᓐᓇᒦᕈᒪᓪᓚᕆᑉᐸᔅᓯ. 

ᐆᑦᑐᑲᓐᓂᔾᔮᕈᓐᓃᕋᒪ ᑕᕐᕆᔭᑐᐃᓐᓇᖃᑦᑕᓛᓕᕋ ᒪᓕᒐᓕᐅᖅᑎᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐅᖅᓱᖅᑑᕐᒧᑦ, ᒥᔅᑕ ᐋᖁᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1013 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐅᖅᓱᖅᑑᒧᑦ 

(ᐋᖁᐊᖅ)  

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᐅᖃᑎᒃᑲᓗ ᐅᓪᓗᒃᑯᑦ ᐊᒻᒪ ᐅᖅᓱᖅᑑᕐᒥᐅᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᖃᖅᓴᖅᓱᒍ ᑲᑎᒪᓂᐅᓂᕆᓚᐅᖅᑕᕋ ᒪᓕᒐᓕᐅᖅᑎᐅᓂᕆᓚᐅᖅᑕᕋ 

ᑭᒡᒐᖅᑐᖅᖢᖓ ᐅᖅᓱᖅᑑᒥ.  

 

ᐅᖃᖅᑏ, ᐅᐱᒋᔪᒪᓪᓗᒋᑦ ᓄᓇᖃᖅᑎᐅᔪᑦ ᐅᖅᓱᖅᑑᒥ ᐃᑲᔪᖅᑐᐃᑦᑎᐊᖅᐸᓚᐅᕐᓂᖏᓐᓂᒃ ᐊᕐᕌᒍᓂᒃ. ᐅᐱᒋᓯᒪᕙᕋ 

ᑭᒡᒐᖅᑐᒋᐊᖓ ᓄᓇᓕᖁᑎᖓ ᐊᔪᓐᖏᓐᓂᓕᒫᓐᓄᑦ. 

 

ᐅᖃᖅᑏ, ᖃᖁᑎᒃᑯᑦ ᓇᓗᓇᓐᖏᓚᖅ ᑖᒃᑯᓇᖓᔅᓴᐃᓐᓇᖅ ᐅᖃᐃᓐᓇᖅᑑᔮᖅᑰᔨᓂᓐᓂᒃ ᑲᑎᒪᔨᖁᓂᓐᓂᒃ. 

ᐱᓗᐊᖅᑐᒥᒃ ᐅᖃᐅᓯᖃᖅᐸᑦᓱᖓ ᐊᖏᕐᕋᖃᓐᖏᑦᑐᓂᒃ, ᐃᒡᓗᖃᑦᓯᐊᕆᐊᖃᕐᓂᕐᓗ. ᐊᒻᒪᓗ ᐃᓱᒪᓕᕆᓂᕐᒧᑦ 

ᐃᑲᔫᑎᐅᔪᓐᓇᑐᑦ ᐱᔨᔅᓯᕋᐅᑏᑦ ᓴᖅᑭᒃᑲᓐᓂᖁᓪᓗᒋᑦ ᐊᒻᒪ ᑐᖁᖓᔪᓕᕆᕕᖃᑦᓯᐊᖏᓐᓂᖓ, 

ᐃᑉᐱᒍᓱᑦᓯᐊᕆᐊᖃᕐᓂᕗᓪᓗ ᐃᓐᓇᕐᓂᒃ, ᐃᑲᔪᖅᑐᕆᐊᖃᖅᐸᓐᓂᕗᓪᓗ ᐊᑦᓱᕈᖅᐸᒻᒪᑕ ᐋᓐᓂᐊᓰᐅᖅᑏᑦ 

ᐃᓕᓴᐃᔩᓪᓗ. ᐊᒻᒪᓗ ᑭᓐᖑᖅᑕᐅᔪᑦ ᓴᓇᔭᐅᔭᕆᐊᓖᑦ ᓄᓇᓕᒻᒥ. 

 

ᐅᖃᖅᑏ, ᒥᑭᓐᓂᖅᓴᐃᑦ ᓄᓇᓖᑦ ᒐᕙᒪᖃᕐᕕᐅᓐᖏᑦᑐᑦ ᐊᒃᓱᕈᕐᓇᖅᑐᒃᑰᖅᐸᒻᒪᑕ, ᐅᐱᒍᓱᑉᐳᖓᓕ ᐅᖅᓱᖅᑑᖅ 

ᓱᖁᓯᑦᑕᐃᓕᒪᕙᒻᒪᑕ ᐊᒻᒪ ᐱᓇᓱᒃᓴᐃᓇᖅᓱᑎᒃ.  

 

ᐅᖃᖅᑏ, ᐱᓕᕆᐊᒃᓴᖃᑦᓴᐃᓐᓇᖅᑑᒐᓗᐊᖅ ᓄᓇᕗᑦ, ᐱᒃᑯᒥᓇᒐᔭᕐᓂᖓ ᑕᑯᒐᔭᕈᑦᑎᒍᑦ ᓄᓇᕘᖑᑎᓪᓗᒍ. 

ᐅᖃᖅᑏ, ᐅᑉᐱᕈᓱᑉᐳᖓ ᑲᑎᒪᔨᐅᖃᑎᒃᑲᓗ ᑲᑎᒪᔨᑐᐃᓐᓇᐃᑦ ᐊᒻᒪᓗ ᒥᓂᔅᑕᐅᔪᑦ, ᑕᒪᑉᑕ ᐱᓇᓱᒃᓯᒪᕗᒍᑦ 

ᐊᒃᓱᕈᓐᓇᖅᑐᓂᒃ ᑭᑐᓂᒃ, ᐱᕙᓪᓕᐊᓯᒪᕗᒍᑦ. 

ᐅᖃᖅᑏ, ᓄᕙᔾᔪᐊᕐᓇᕐᒧᑦ ᐱᓂᐊᕐᓂᐅᓚᐅᖅᑐᖅ ᐊᒃᓱᕈᓐᓇᖅᑐᓂᒃ ᓄᑖᓂᒃ ᓴᖅᑮᓚᐅᕐᒪᑦ ᓄᓇᕘᒻᒥ. ᑭᓯᐊᓂ 

ᖁᓚᓐᖏᓚᖓ ᓈᒻᒪᑦᑐᒥᒃ ᐃᓱᒪᓕᐅᖏᓐᓇᖅᐸᓐᓂᐊᕋᑉᑕ ᐃᑲᔪᖅᑐᖃᑎᒌᑉᓗᑕᓗ. ᑕᒪᓐᓇ ᐊᑦᑕᓇᓐᖏᓪᓗᓂ 

ᐊᓂᒍᑦᓯᐊᖁᓪᓗᒍ.  

 

ᐅᖃᖅᑏ, ᐊᖏᖅᑕᐅᒍᒪᓪᓗᖓ ᐱᐊᓂᓐᓂᐊᕋᒃᑭᑦ ᐅᖃᐅᓯᔅᓴᒃᑲ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᐱᐊᓂᒍᒪᓪᓗᒋᑦ ᐅᖃᐅᓯᒃᓴᖏᑦ, 

ᐋᒡᒑᖅᑐᖃᖅᐸ? ᐱᑕᖃᓐᖏᒻᒪᑦ. ᑲᔪᓯᑐᐃᓐᓇᕆᑦ ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ.  

 

ᐅᖃᖅᑏ, ᐱᓕᕆᐊᖃᕈᓐᓇᓚᐅᓐᖏᑦᑐᖓ ᐃᖅᑲᓇᐃᔮᓐᓂ ᐃᑲᔪᖅᑐᖅᑕᐅᓚᐅᓐᖏᒃᑯᒪ ᐃᓚᓐᓇᕆᔭᕐᓄᑦ, 

ᐱᓗᐊᖅᑐᒥᑦ ᓄᓕᐊᑯᓗᓐᓄᑦ ᐋᓂ ᐋᖁᐊᖅ. ᑖᓐᓇ ᐃᑲᔪᖅᑐᐃᓪᓚᕆᑉᐸᓚᐅᕐᒪᑦ ᐱᓇᓱᑦᑕᓐᓂᒃ ᑕᕝᕙᓂ 

ᐃᒡᓗᒦᑦᑎᓪᓗᖓ. ᑖᓐᓇ ᓲᖑᔫᖏᓐᓇᑦᓯᐊᓚᐅᖅᑐᖅ ᑲᑎᓐᖓᑎᑦᓯᐊᖅᓱᒋᑦ ᐃᓪᓗᒥᐅᖃᑎᒃᑲ ᑲᑎᒪᒍᓐᓇᖏᖦᖢᒍ 

ᑭᓐᖑᕋᓗᐊᖅᑎᓪᓗᒍ ᐅᕙᓐᓂ. ᓇᓪᓕᒋᔭᕋ ᓄᓕᐊᕋ ᐋᓂ ᐋᖁᐊᖅ. ᐱᓕᕆᔪᓐᓇᑦᓯᐊᓚᐅᕐᓂᓐᓂᒃ ᐃᐱᒋᑦᓯᐊᐸᒃᑲ 

ᑲᔪᓯᑦᓯᐊᖁᓪᓗᖓ ᒪᓕᒐᓕᐅᖅᑎᐅᓂᓐᓂ ᒪᓕᒐᓕᐅᕐᕕᒻᒥ. ᐊᒻᒪᓗ ᐅᖃᕈᒪᓪᓗᖓ, ᓄᓕᐊᕋᓗ ᐃᑲᔪᖅᓱᑎᐊᕐᒫᖓ 

ᓄᓕᐊᒪ ᓂᕈᐊᖅᑕᐅᓂᐊᕈᒪ ᓂᕈᐊᖅᑕᐅᓂᐊᓐᖏᒃᑯᒪ ᓂᕈᐊᕋᔅᓴᐅᑲᓐᓂᕐᓂᐊᕋᒪ ᐅᓱᖅᑑᒧᑦ. 

 

ᑖᓐᓇ ᑭᖑᓪᓕᖅᐹᒥ ᐅᖃᐅᓯᒃᓴᕆᓕᕋᑉᑎᒍ ᒪᓕᒐᓕᐅᖅᑎᐅᑉᓗᑕ. 63-ᓂᒃ ᐅᑭᐅᖃᓕᖅᖢᖓ, 

ᐃᓐᓇᐅᓂᕋᖅᑕᐅᓕᖅᖢᖓ. ᐃᑲᔫᓯᐊᑦᓯᐊᐸᑦᑐᒍ, ᐆᒃᑑᑎᒋᓗᒍ, ᑕᒪᒃᑯᐊ ᐊᑭᑭᓐᓂᖅᓴᐅᕙᔅᓱᑎᒃ ᑲᖓᑕᐅᑎᑦ, 

ᓂᕿᒧᓪᓗ ᐃᑲᔫᑎᖃᖅᐸᒃᖢᑕ. ᐃᓛᒃ ᐅᖃᖅᐳᖓ ᐃᒪᓐᓇ ᐅᑭᐅᖃᖅᑎᓪᓗᖓ ᐃᒪᓐᓇ ᑭᓱᒥᒃ ᑎᒍᓯᒋᐊᕌᖓᕕᑦ 

ᐅᑉᓯᓚᒍᒥᓇᑯᓘᒻᒪᑦ. ᐃᓛᒃ ᐱᔭᕇᓐᖏᑦᑐᖅ ᓇᐅᒃᑯᑦ ᓄᑮᑲᓪᓚᓇᖅᑑᒻᒪᑦ, ᐅᖃᖅᑏ. ᖁᔭᓐᓇᒦᒃ ᐅᖃᖅᑏ.  

 

>>ᐃᓪᓚᖅᑐᑦ  

 

ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᒪᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1014 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᑐᓄᓂᕐᒧᑦ 

(ᖃᒪᓂᖅ)  

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᓄᓇᖅᑲᑎᒃᑲ ᐅᓐᓄᓴᒃᑰᖅᐸᒃᑲ, ᒪᓕᒐᓕᐅᖅᑎᐅᖃᑎᒃᑲᓗ, ᓄᓇᕗᕐᒥᐅᓪᓗ. 

 

ᐅᖃᖅᑏ, ᐅᓪᓗᒥ ᓂᑯᕕᑲᐃᓐᓇᓱᓐᖓᖅᐳᖓ ᖁᔭᓕᔪᒪᓪᓗᖓ ᒥᑦᑎᒪᑕᓕᖕᒥᐅᓂᒃ ᐅᕙᓐᓂᒃ 

ᐃᑲᔪᖅᑐᐃᓚᐅᕐᓂᖏᓐᓂᒃ ᒪᓕᒐᓕᐅᖅᑎᒋᔭᐅᑎᓪᓗᖓ ᑕᕝᕙᓂ ᒪᓕᒐᓕᐅᕐᕕᖕᒥ ᑐᓄᓂᕐᒧᑦ ᑭᒡᒐᖅᑐᐃᓪᓗᖓ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᑭᐅᒃ ᒪᕐᕈᑯᓗᑐᐃᓐᓇᐅᓯᒪᓕᕐᒥᔫᒃ ᓂᕈᐊᖅᑕᐅᓚᐅᖅᓯᒪᒐᒪ ᓂᕈᐊᖅᑕᐅᕝᕕᒋᔭᓐᓂ. 

ᐱᓕᕆᐊᖅᓴᖃᕈᓘᔭᖅᐳ ᓱᓕ. 

 

ᐅᖃᖅᑏ, ᒫᓐᓇ ᐱᕕᖃᕈᒪᕗᖓ ᓇᓗᓇᐃᕐᓗᖓ ᓱᓕ ᑐᓄᓂᕐᒥᐅᑦ ᕿᓄᕕᒋᓂᐊᕐᒥᒐᒃᑭᒃ 

ᐃᑲᔪᖅᓱᖅᑕᐅᑲᓐᓂᕈᒪᓗᖓ, ᓂᕈᐊᕋᑦᓴᐅᑲᓐᓂᒐᓱᓐᓂᐊᕋᒪ ᓂᕈᐊᕐᓂᐅᓛᖅᑐᒥᒃ. 

 

ᐅᖃᖅᑏ, ᐃᖅᑲᕈᒪᕙᕋ ᑲᑎᒪᔨᐅᓚᐅᖅᑐᑦ ᓯᕗᓂᓐᓂ ᔫᐱ ᓄᑕᕋᖅ, ᔭᐃᒻᔅ ᐊᕐᕚᕐᓗᒃ ᐊᒻᒪ ᔫ ᐃᓄᒃ, ᑖᒃᑯᐊ 

ᑭᒡᒐᖅᑐᖃᑦᑕᓚᐅᕐᒪᑕ ᓄᓇᓕᓐᓂᒃ ᐃᓗᖏᖅᓱᖅᑐᑎᑦ.  

ᐅᖃᖅᑏ, ᓄᓕᐊᕋ ᖁᔭᓐᓇᒦᕈᒪᕙᕋ, ᐱᖃᓐᓂᕆᔭᒃᑲ ᐃᑲᔪᖅᑐᐃᑦᓯᐊᓚᐅᕐᓂᖏᓐᓄᑦ ᐅᑭᐅᒃ ᒪᕐᕈᓐᓂᒃ. 

ᐱᒡᒐᓇᖅᑐᑯᓘᑦᓴᐃᓇᔾᔭᖏᑦᑐᑦ ᐱᓗᐊᖅᑐᒥᒃ ᐊᑯᓐᓂᖓᓂᑦ ᐃᓚᐅᓕᖅᑎᓪᓗᖓ ᒪᓕᒐᓕᐅᖅᑎᐅᓂᕐᒥᒃ. 

 

ᓄᓇᓕᕗᑦ ᐊᒃᓱᕈᕐᓇᖅᑐᓂᒃ ᐱᔭᕆᐊᓕᓐᓂᒃ ᐱᑕᖃᐅᖅᐳᖅ. ᖁᕕᐊᓱᑉᐳᖓ ᐃᑲᔪᖅᓱᖅᑕᐅᕙᓐᓂᓂᓐᓂᒃ 

ᐱᔭᕆᐊᖃᖅᑐᓂ ᓴᓇᔭᕆᐊᓕᓐᓂ ᓄᓇᓕᑉᑎᓐᓂ. ᐃᑲᔪᖅᑐᐃᖏᓐᓇᕐᓂᐊᖅᐸᒃᑲ ᒥᑦᑎᒪᑕᓕᒻᒥᐅᑦ. ᑖᒃᑯᐊ 

ᑲᒪᒐᓱᑦᓯᐊᓚᐅᕐᓂᖏᓐᓄᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᖅ ᓈᓚᓐᓂᖃᖅᑎᓪᓗᒍ ᓄᓘᔮᑦ ᐱᓪᓗᒍ. 

 

ᐅᖃᖅᑏ, ᐱᐊᓂᓐᓂᐊᖅᐳᖓ ᖁᔭᓐᓇᒦᑦᑐᒪᓪᓗᑎᑦ, ᒪᓕᒐᓕᐅᖅᑎᓗᑦᑖᓪᓗ ᑕᕝᕙᓃᑦᑐᑦ ᐃᓪᓗᒥ. 

ᐃᓕᓐᓂᐊᖅᐹᓕᖅᓯᒪᓇᕐᒪᑦ ᐅᐱᒋᑦᓯᐊᐸᒃᑲᓗ ᐱᓕᕆᖃᑎᒌᑦᓴᐃᓐᓇᕈᓐᓇᓚᐅᕋᔅᓯ ᑲᑎᒪᔨᓕᒫᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᕐᕕᐊᑦ ᐅᐊᓐᓇᖓᓄᑦ−ᑎᑭᕋᕐᔪᐊᒧᓪᓗ, ᒥᔅᑐ 

ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1015 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐊᕐᕕᐊᑦ 

ᐅᐊᓐᓇᖓᓄᑦ-ᑎᑭᕋᕐᔪᐊᒧᑦ (ᒪᐃᓐ)  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓂᕈᐊᒐᒃᓴᐅᒃᑲᓐᓂᕈᒫᖅᑐᖓ. ᑕ’ᓇ ᓇᓗᓇᐃᔭᖅᐳᖅ. ᐅᖃᐅᓯᕆᐊᓂᒃᐸᕋ. 

ᑕᖅᑭᖅ ᐊᑕᐅᓯᖅ ᓲᖅ ᓂᕈᐊᕋᒃᓴᐅᓂᐊ’ᒪᖔᕐᒪᑦ ᐅᓂᒃᑳᖅᑑᓪᓗᐊᕈᒫᖅᑐᖓ ᐱᕈᖅᑑᓪᓗᐊᕈᒫᖅᖢᖓᓗ.  

 

ᐅᖃᖅᑎᑦᓯᔩ, ᐱᕕᖃᓚᐅᕐᓂᓐᓂᒃ ᐅᑯᐊ ᐊᑭᑦᑎ’ᓂ ᐃᒃᓯᕙᔪᑦ ᒪ’ᓈᕈᐊᕋᒃᑲ. ᑕᒪᓐᓇ ᓄᕙᖕᓇᕐᔪᐊᖅ 

ᓴᖅᑭᓚᐅᖅᑎ’ᓗᒍ ᓄᓇᕗᑦ ᐃᓗᐊᓂ ᓯᕗᓕᖅᑎᒋᔭᕗᑦ ᐊᒻᒪ ᒥᓂᔅᑑᖃᑎᓗᒃᑖᖏᑦ ᐱᓕᕆᑦᓯᐊᖅᓯᒪ’ᒪᑕ ᑕᒪᓐᓇ 

ᓄᕙᖕᓇᕐᔪᐊᖅ ᓄᓇᕘᑦ ᐃᓗᐊᓄᑦ ᑎᑭᖁᓇᒍ ᐊᒻᒪ ᐊᒡᒋᓗᐊᖁᓇᒍ. ᒪ’ᓈᐸᑉᓯ! 

 

ᑕᒪᓐᓇ ᖃᐅᔨᓴᖅᑎᑦ ᖃᐅᔨᒪᓂᕆᔭᖓᑦ, ᑲᑉᓗᓈᑎᑐᑦ (Science) ᓯᕗᓪᓕᐊᔾᔭᐅᓯᒪ’ᒪᑦ ᓄᓇᕗᒻᒥᐅᑕᑎᒍᑦ 

ᖁᕕᐊᓱᒋᐊᖃᖅᑐᒍᑦ, ᐅᖃᖅᑎᑦᓯᔩ. ᒪᓕᒐᓕᐅᖅᑎᐅᖃᑎᒃᑲ, ᐊᑏ ᒪ’ᓈᕐᓚᕗᑦ ᐅᑯᐊ ᐱᓕᕆᕐᔪᐊᖅᓯᒪ’ᒪᑕ 

ᐊᒃᓱᕈᕐᓇᖅᑐᒃᑯᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎᑦᓯᔩ, ᖃᐅᔨᒪᓗᒃᑖᖅᑐᒍᑦ ᓂᕈᐊᖅᑎᒋᔭᕗᑦ ᐊᒃᓱᕈᕐᓇᖅᑐᒃᑰᑕ’ᒪᑕ ᐊᒻᒪᓗ ᒪᓕᒐᓕᐅᖅᑎᐅ’ᓗᓂ 

ᓂᕈᐊᖅᑎᒋᔭᑦ ᖁᕕᐊᓱᓐᖏᒃᑳᖓᑦ, ᐋ’ᓂᐊᕌᖓᑦ ᐋ’ᓂᐊᖃᑕᐅᓕᕐᓇᖅᑕᔪᕐᒪᑦ. ᐃᓱᒪᒋᑉᓗᒋᑦ 

ᐱᓕᕆᐊᒃᓴᖃᖏᓐᓂᖅ, ᐊᔪᒃᓴᓂᖅ, ᐃᓄᑐᖃᐃᑦ ᒥᓂᐊᓂᕆᔭᐅᑦᑕᕆᐊᖃᕐᓂᖏᑦ ᓅᑕᐅᑦᑕᕆᐊᖃᓐᖏᓐᓂᖏᑦ, 

ᒐᕙᒪᒃᑯᓪᓗ ᐃᓄᖕᓂᒃ ᐱᓕᕆᔨᑖᒃᑲᓐᓂᕆᐊᖃᕐᓂᖏᑕ ᒥᒃᓵᓄᑦ, ᐃᒻᒥᓃᕐᓂᒃ. 

 

ᐅᖃᖅᑎᑦᓯᔩ, ᒪᓕᒐᓕᐅᖅᑎᐅ’ᓗᖓ ᑕᒪᓐᓇ ᓂᕆᐅᒋᓐᖏᓚᐅᒐᕋ. ᐃᓗᕕᖅᓯᐅᖅᑐᓄᑦ ᐅᐸᒍᑎᓕᕌᖓᒪ 

ᐃᖕᒥᓃᑦᑐᖃᕌᖓᑦ ᖃᓄᖅ ᐋ’ᓂᕐᐊᓇᖅᑎᒋᓂᐊᕐᒪᖔᑦ ᓂᕆᐅᒋᓐᖏᓚᐅᒐᕋ ᑕᒪᓐᓇ ᐅᖃᖅᑎᑦᓯᔩ. 

ᐋ’ᓂᐊᖅᑕᐃᓕᑎᑦᓯᔨᒃᑯᑦ ᐊᒃᓱᕈᕐᓂᕆᔭᖏᑦ ᓇᔭᓐᖑᐊᖃᑦᓯᐊᖏᓐᓂᖅ ᓄᓇᕗᑦ ᐃᓗᐊᓂ. ᑕᒪᓐᓇ ᓂᕈᐊᖅᑎᒋᔭᑦ 

ᐋ’ᓂᐊᕐᓂᖃᕌᖓᑦ ᑐᓴᕐᕕᒋᖦᖢᒍ, ᐅᖃᖃᑎᒋᖦᖢᒍ ᐊ’ᐋ.  

 

ᑕᒪᓐᓇ ᖁᕕᐊᓇᖏᑦᑐᐃᓐᓇᕐᓂᒃ, ᐅᖃᖅᑎᑦᑎᔩ ᐅᖃᐅᓯᖃᕐᓂᐊᓐᖏᒃᑲᓗᐊᖅᑐᖓ. 

ᐱᕕᖃᖅᑎᑕᐅᒃᑲᓐᓂᕐᓈᖅᑑᓪᓗᐊᕐᓂᕈᒪ ᐊᐱᕆᕗᖓ ᒪᓕᒐᓕᐅᖅᑎᐅᖃᑎᓐᓄᑦ. ᒪ’ᓇ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐊᖏᖅᑕᐅᔪᒪᒻᒪᑦ ᓂᓪᓕᒃᑲᓐᓂᕈᒪᓪᓗᓂ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ. ᑲᔪᓯᒃᑲᓐᓂᑐᐃᓐᓇᕆᑦ ᒥᔅᑐ ᒪᐃᓐ. 

ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

 

ᑭᖑᓪᓕᖅᐹᖅᖢᓕᖅᓱᑕ ᐅᑉᓗᒥ ᖁᕕᐊᓇᓐᖏᑦᑐᐃᓐᓇᕐᓂᒃ ᐅᖃᐅᓯᖃᕐᓂᓗᓐᖏᒃᑲᓗᐊᖅᑐᖓ ᑭᓯᐊᓂ 

ᓂᕈᐊᖅᑎᒋᔭᕗᑦ ᖁᕕᐊᓱᓐᖏ’ᑕᕌᖓᑕ ᐊᒃᓱᕈᕌᖓᑕ ᐅᕙᒍᑦ ᒪᓕᒐᓕᐅᖅᑎᐅᔪᑎᒍᑦ ᑕᐃᑲ ᐃᑲᔪᕆᐊᖃᖅᑕᕗᑦ, 

ᐳᐃᒍᖅᓯᒪᒋᐊᖃᓐᖏᑕᕗᑦ, ᓂᕈᐊᖅᑏᑦ ᓄᓇᕘᑉ ᐃᓗᐊᓂ. ᓄᖅᑲᕆᐊᖃᓐᖏᖦᖢᑕᓪᓗ.  

 

ᓈᒻᒪᒋᔭᐅᓐᖏᒃᑲᓗᐊᕌᖓᑉᑕ ᑲᑎᒪᕝᕕᐅᑉ ᐃᓗᐊᓂ ᐊᐃᕙᖃᑎᒌᓕᕌᖓᑉᑕ ᐄ, ᓈᒻᒪᒃᑐᖅ. ᓄᖅᑲᕆᐊᖃᓐᖏᑦᑐᒍᑦ 

ᐋ’ᓂᐊᕐᓂᕆᔭᖏᑦ, ᐊᒃᓱᕈᕐᓂᕆᔭᖏᑦ, ᖁᕕᐊᓱᓐᖏᓐᓂᕆᔭᖏᑦ ᐳᐃᒍᓐᖏᓪᓗᒋᑦ. 

 

ᑭᖑᓪᓕᖅᐹᒥᒃ, ᐅᖃᖅᑎᑦᓯᔩ, ᓂᕈᐊᖅᑎᒃᑲ ᑐᓴᖅᑎᓱᐊᖅᖢᒋᑦ ᓇᒃᓴᑲᑦᑕᕐᓈᕐᒪ ᓈᓴᐅᑖ ᐊᔾᔭᕈᕐᓂᐊᓕᕐᒪᑦ  

857-ᖑᑐᐃᓐᓇᕐᓂᐊᖅᑑᒐᐊᖅ ᑭᓯᐊᓂ 6735-ᖑᓂᐊᓕᕐᒪᑦ. ᑕᕝᕗᖓ ᑕᖅᑭᕐᒧᑦ ᖃᐃᔪᒧᑦ ᖃᐅᔨᒪᓂᐊᖅᐳᓯ. 

ᑕᐃᓐᓇ ᓈᓴᐅᑎᒋᑦᑕᓱᓚᐅᖅᓯᒪᔭᕋ ᐊᔪᓕᖅᑎᑕᐅᓂᐊᓕᕐᒪᑦ, ᑐᓴᖅᑎᑉᐸᑉᓯ. 

 

ᑭᖑᓪᓕᖅᐹᒥᒃ, ᐅᖃᖅᑎᑦᓯᔩ, ᓂᕈᐊᖅᑕᐅᓕᓵᖅᖢᖓ ᑕᕝᕗᖓ 2017-ᖑᑎᖦᖢᒍ ᓄᑕᕋᓛᖃᓚᐅᕋᒻᓄᒃ ᓄᓕᐊᕋᓗ 

ᐃᓱᒪᑕᓐᓈᒥᒃ, ᐆᑕᓐ. ᓯᑕᒪᓂᒃ ᐅᑭᐅᖃᓕᖅᑐᖅ ᓄᑕᕋ’ᓈᖑᔮ, ᐃᓛᒃ ᐸᐃᐲᓛᖅᑕᕋᓗᐊᒐᕋ ᓱᓕ, ᑭᓯᐊᓂ 

ᓄᑕᕋᓛᖑ’ᓐᖏᓕᖅᑐᖅ ᑭᓯᐊᓂ ᐊᓯᐊᓂᒃ ᓄᑕᕋᓛᖃᓕᕐᒥᒐᑉᑕ ᐊᕐᓇᓱᖔᕐᒥᒃ, ᒪᐃᕝᒥᒃ.  

 

ᐊᒃᓱᕈᕐᓇᖅᑐᓂᒃ ᐱᓕᕆᓕᕋᓗᐊᕌᖓᑉᑕ ᒪᓕᒐᓕᐅᕐᕕᐅᑉ ᐃᓗᐊᓂ, ᐊᐃᒑᖓᒪ ᑕᒪᒃᑯᐊ ᓇᖐᑦ, ᓴᓗᒪᐃᑦᑐᑦ 

ᓇᖐᑦ ᐱᓕᕆᐊᕆᔭᕆᐊᓖᑦ ᓄᑕᕋᓛᖅ ᖁᐃᓯᒪᕋᓗᒃᑳᖓᑕᓘᓐᓃᑦ. ᑕᒪᓐᓇ ᐱᔭᕆᐊᑐᓂᖅᓴᐅᕼᐅ’ᒪᑦ 

ᐊᒃᓱᕈᕐᓇᕐᓂᖅᓴᐅᕼᐅᖅᖢᓂᓗ ᐊᖓᔪᖅᑳᖑᓂᖅ. ᒥᑕᐅᑎᖃᖅᐳᖓ ᐅᕙᓐᓂᒃ. ᒪ’ᓇ, ᐅᖃᖅᑎᑦᑎᔩ. ᐅᑉᓗᑦᓯᐊᖅ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒥᔅᑐ ᓯᒪᐃᓚᒃ, ᖃᒪᓂ’ᑐᐊᑉ 

ᒪᓕᒐᓕᐅᖅᑎᖓ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1016 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᖃᒪᓂᒃᑐᐊᒧᑦ 

(ᓯᒪᐃᓚᒃ)  

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᖃᒪᓂ’ᑐᐊᕐᒥᐅᑕᐃᑦ.  

 

ᐅᓪᓗᒥ ᓂᑯᕕᑦᑐᖓ, ᐅᖃᐅᓯᖃᕈᒪᓪᓗᖓ ᖃᓄᐃᓚᐅᕐᒪᖔᖅ ᑭᒡᒐᖅᑐᐃᓪᓗᖓ ᖃᒪᓂ’ᑐᐊᕐᒥ ᐅᕙᓂ. 

 

ᐅᖃᖅᑏ, ᐊᑯᓂᐅᓛᖅ ᒪᓕᒐᓕᐅᖅᑎᐅᓕᕋᕕᑦ ᐃᕝᕕᑦ ᐃᓕᓴᕆᖅᑳᕈᒪᕙᒋᑦ ᐊᑯᓂᐊᓗᒃ ᐊᑯᓂᐅᓂᖅᐹᖅ 

ᒪᓕᒐᓕᐅᖅᑎᐅᓯᒪᒐᕕᑦ ᐅᕙᑦᑎᓐᓂᒃ ᐱᔨᑦᑎᕋᑦᑎᐊᖅᑐᑎᑦ.  

 

>>ᐸᑦᑕᒃᑐᑦ 

 

ᐊᒥᓱᐊᓗᓐᓂᒃ ᐃᓕᕝᕕᒋᓯᒪᒋᒃᑭᑦ 12-ᓂᒃ ᑕᖅᑭᓂᒃ ᐊᓂᖅᒍᖅᐸᓪᓕᓯᒪᑎᓪᓗᑕ ᑕᕝᕙᓂ ᒪᓕᒐᓕᐅᖅᑎᐅᓪᓗᖓ. 

 

ᐅᖃᖅᑏ, ᐊᕐᕌᓂ ᒪᓕᒐᓕᐅᖅᑎᕈᕋᓱᐊᕋᒪ ᐅᖃᐅᑎᓚᐅᖅᓯᒪᒐᒃᑭᑦ ᐊᔭᐅᕆᔾᔪᑎᒋᖃᑦᑕᕐᓂᐊᕋᒃᑭᑦ 

ᐊᔪᓐᖏᓐᓂᓕᒫᒃᑲ ᐊᑐᕐᓗᒋᑦ.  

 

ᐅᖃᖅᑎ, ᖁᔭᓕᓪᓚᕆᓐᓂᖅᐹᖑᔪᖓ ᐅᕙᓂ ᒪᓕᒐᓕᐅᖅᑎᐅᖃᑎᓐᓂᒃ ᐃᑲᔪᖅᓰᑦᑎᐊᖅᐸᓚᐅᕐᖓᑕ ᐊᒻᒪᑦᑕᐅᖅ 

ᑕᐃᒃᑯᐊ ᐅᕙᓐᓂᒃ ᓯᕗᓪᓕᐅᖃᑦᑕᖅᐸᓚᐅᖅᑐᐃᑦ ᐱᓕᕆᔾᔪᔾᔨᕙᓚᐅᖅᑐᐃᑦ ᖃᒪᓂ’ᑐᐊᕐᒥ ᐅᖃᓯᕆᒋᕙᒃᑲ. 

 

ᑕᒪᓐᓇ ᓄᕙᓐᓇᕐᔪᐊᕐᖏᓛᖅ ᐊᑐᖅᑕᐅᓚᐅᖅᓯᒪᖏᑦᑐᐊᓘᓪᓗᓂ ᐊᑐᕆᐊᖃᖅᓯᒪᒐᑦᑎᒍ, ᑭᓯᐊᓂ ᑭᕙᓪᓕᐅᑉ 

ᓯᕗᓂᖓ ᐱᐅᔫᔮᖅᑐᖅ.  

ᐊᖏᖅᓯᒪᓂᖃᑦᑎᐊᖅᑐᒍᑦ ᑲᔪᓯᑦᑎᐊᕋᓱᖕᓂᕐᒥᒃ ᓯᕗᒧᑦ ᐊᒻᒪ ᐊᑐᖅᓯᒪᔪᒍᑦ ᐊᐅᓚᑦᑎᐊᖃᑦᑕᖅᓯᒪᔪᐊᓘᔪᒍᑦ 

ᓄᓇᒥᐅᑕᕐᓂᒃ ᐱᕙᓪᓕᐊᑎᑦᑎᔪᖃᖅᑎᓪᓗᒍ ᖃᒪᓂ’ᑐᐊᖅ ᖃᓂᒋᔭᖓᓂ. 

 

ᖃᑭᒪᓂᖅ, ᐊᔪᖅᓴᓂᕐᒥᒃ ᐱᔪᒪᓂᖅᓴᕆᒐᑦᑎᒍ. ᑕᐃᒫᒃ ᑕᕝᕙ ᐊᖏᖅᓯᒪᓂᖃᑦᑎᐊᓂᐊᖅᑯᖓ ᐊᔭᐅᕆᔾᔪᑎᖃᕐᓗᖓ 

ᐃᖅᑲᓇᐃᔮᒧᑦ ᐱᓕᒻᒪᔅᓴᐃᒋᐊᖃᕐᓂᕐᒥᒃ ᐱᖁᑎᕐᔪᐊᖅᑖᕆᐊᖃᕐᓂᕐᒥᓪᓗ.  

 

ᐃᑉᐸᔅᓴᖅ ᐅᖃᐅᓯᖃᓚᐅᕐᒥᒐᒪ, ᐆᒻᒪᖅᑯᑎᓄᑦ ᓄᑭᓪᓚᐅᓯᖅᑕᐅᓂᕆᒍᓐᓇᑐᐃᓐᓇᕆᐊᓕᖓᓂᒃ ᑭᕙᓪᓕᐅᑉ 

ᑕᐅᓇᖓ ᖃᓪᓗᓈᓂᒃ ᖃᐅᒪᓕᐅᕈᑎᔅᓴᓂᒃ. ᑕᐃᒫ ᑕᕝᕙ ᑳᓇᑕᒥᐅᑕᐅᖃᑎᓕᒫᕗᑦ ᐃᑲᔪᖅᓯᕆᐊᖃᖅᑯᑦ ᑖᔅᓱᒥᖓ. 

 

ᑲᔪᓯᒍᒪᓪᓚᕆᑦᑐᖓ, ᐱᒻᒪᕆᐊᓗᒻᒥᒃ ᐱᓕᕆᐊᕆᔭᑦᑎᓐᓂᒃ. ᑕᐃᒫ ᑕᕝᕙ ᐅᓪᓗᒥ ᖁᕕᐊᓱᑦᑐᖓ 

ᓇᓗᓇᐃᖅᓯᒍᓐᓇᕋᒪ ᓂᕈᐊᕋᔅᓴᐅᑲᓐᓂᓛᕋᒪ ᑕᖅᑭᕆᓛᖅᑕᑎᓐᓂ ᓂᕈᐊᕐᓇᐅᓕᖅᑲᑦ.  

 

ᐄ, ᑲᔪᓐᖏᑦᑎᐊᖅᑐᖓ. ᓯᕗᒧᑦ ᐃᓱᒪᒋᔭᒃᑲ, ᑕᑯᓐᓇᓐᖑᐊᖅᑕᒃᑲ ᑲᒪᓂ’ᑐᐊᕐᒥᐅᓄᑦ ᐅᖃᐅᓯᕆᒍᓐᓇᓛᕐᓗᒋᑦ ᐊᒻᒪ 

ᓈᓚᓛᕐᒥᒐᒃᑭᑦ ᓯᕗᓪᓕᐅᖁᔭᒋᑦ. 

 

ᖁᔭᓕᒍᒪᔭᕋ ᓄᓕᐊᕋ ᒥᐅᕆᓕᓐ, ᑭᑐᕐᖓᒃᑲᓗ ᐃᑲᔪᖅᓯᒪᒻᒪᑕ, ᐃᑲᔪᖅᓰᓯᒪᒻᒪᑕ ᐊᕐᕌᒎᓯᒪᔪᒥᒃ.  

 

ᑕᐃᒫᑦᑕᐅᖅ ᒪᓕᒐᓕᐅᖅᑎᐅᖃᑎᓕᒫᑦᑎᑐᑦ ᐱᒋᐊᓚᐅᖅᓯᒪᒐᑦᑕ ᐃᓚᕗᑦ ᐃᓱᒪᒋᓪᓗᒋᑦ ᐃᓅᓯᖏᑦ ᐊᒻᒪᑦᑕᐅᖅ 

ᓂᕈᐊᖅᑎᒋᓯᒪᔭᕗᑦ ᐱᐅᓯᕚᓪᓕᖁᓪᓗᒋᑦ.  

 

ᐊᖏᖅᑕᐅᒍᒪᒐᓗᐊᖅᑐᖓ ᒪᓕᒐᓕᐅᖅᑎᐅᖃᑎᓕᒫᓐᓄᑦ ᐱᔭᕇᕈᓐᓇᕈᒪᓪᓗᒍ ᐅᖃᐅᓯᒃᓴᕋ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᔫᒐᓗᐊᖅ ᐱᔭᕇᕈᓐᓇᕈᒪᓪᓗᓂᐅᒃ ᐅᖃᐅᓯᒃᓴᖓ. 

ᐋᒡᒑᖅᑕᐅᕚ? ᑐᓴᖏᓐᓇᒪ ᑲᔪᓯᒋᑦ, ᒥᔅᑐ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  

 

ᖁᔭᓐᓇᒦᕈᒪᒻᒥᔭᕋᑦᑕᐅᖅ ᓂᕈᐊᖅᑕᐅᓯᒪᔨᐅᓪᓗᖓ ᐃᑲᔪᖅᑎᒐ ᕼᐋᑎ ᑭᖑᖅᑯᖅᑐᖅ, ᐋᓐᓂᐊᖓ ᐱᔾᔪᑎᒋᓪᓗᒍ 

ᓄᖅᑲᕆᐊᖃᔪᒻᒪᑦ ᐃᖅᑲᓇᐃᔭᕆᐊᓕᐅᒐᓗᐊᕐᖏᓛᒃ ᐅᕙᓐᓄᑦ. ᐊᒻᒪᑦᑕᐅᖅ ᐃᑲᔪᖅᑎᒋᓕᓚᐅᕐᒥᔭᕋ ᒐᐃᐳᕆᐅᓪ 

ᓇᒡᔪᒐᓕᒃ ᖁᔭᓕᒍᒪᔭᕋᑦᑕᐅᖅ. ᑖᒃᑯᐊ ᑕᒪᒃᑮᒃ ᐅᕙᒍᑦ ᐊᓪᓚᕝᕕᖓᓂᒃ ᐊᐅᓚᑦᑎᑎᐊᖅᓯᒪᒻᒪᑎᒃ 

ᐃᑲᔪᑦᑎᐊᖃᑦᑕᖅᑐᑎᓪᓗ ᐱᔨᑦᑎᕋᖅᑎᓪᓗᖓ ᓂᕈᐊᖅᑎᒋᓯᒪᔭᓐᓂᒃ. 

 

ᐊᒻᒪᑦᑕᐅᖅ, ᖁᔭᓕᒍᒪᔭᒃᑲᑦᑕᐅᖅ ᐃᓐᓇᑐᖃᖁᑎᕗᑦ ᐊᒻᒪ ᑭᒃᑯᑐᐃᓐᓇᐃᑦ ᐅᕙᓐᓄᑦ ᓂᓪᓕᐊᖃᑦᑕᖅᓯᒪᔪᑦ 

ᐊᒻᒪᓗᑦᑕᐅᖅ ᑕᐃᒃᑯᐊ ᒪᒥᐊᕝᕕᒋᕙᒃᑲ ᐳᓛᕆᐊᕈᓐᓇᓚᐅᓐᖏᑕᒃᑲ ᓱᓕ ᓄᕙᓐᓇᕐᔪᐊᕐᖏᓛᖅ ᐱᔾᔪᑎᒋᓚᐅᕋᒃᑯ.  

 

ᐅᖃᖅᑏ, ᐊᒥᓱᐊᓗᓐᓄᑦ ᐅᖃᐅᔾᔨᐊᒋᐊᖅᓯᒪᔪᖓ ᐊᒻᒪᑦᑕᐅᖅ ᐅᖃᑲᒻᒪᒐᐃᒐᒪ ᐅᖃᖅᑎᐊᓂᕐᒥᒃ 

ᐊᔪᕆᖅᓱᐃᔾᔭᐅᕙᑦᑐᖓ ᑕᐃᒪᐃᒋᐊᖃᕋᑦᑕᐃᓛᒃ. 

 

ᐅᓪᓗᒥ ᐱᔭᕇᓐᖑᓱᓕᖅᑯᖓ ᖁᔭᓕᓪᓗᑎᑦ, ᒪᓕᒐᓕᐅᖅᑎᐅᖃᑎᒃᑲᓗ. ᑕᑯᒃᑲᓐᓂᕈᒥᓇᓛᕋᓗᐊᖅᑯᓯ 

ᒫᓐᓇᕈᓘᓛᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᕿᓐᖑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1017 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᓇᑦᓯᓕᒻᒧᑦ 

(ᕿᓐᖑᖅ)  

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᑉᓗᒃᑰᖅᐸᒃᑲ ᓇᑦᓯᓕᖕᒥᐅᑕᐅᖃᑎᒃᑲ ᓄᓇᕗᒻᒥᐅᑕᐅᖃᑎᒋᔭᑉᑲᓗ 

ᒪᓕᒐᓕᐅᖅᑎᐅᖃᑎᒋᔭᑉᓯᓗ. 

 

ᐅᖃᖅᑎᑦᓯᔩ, ᖁᔭᓕᔪᒪᕗᖓ ᓯᕗᓪᓕᖅᐹᒥᒃ ᓂᕈᐊᖅᑎᒋᔭᒻᓂᒃ ᓇᑦᓯᓕᖕᒥᐅᓂᒃ. ᑖᓐᓇᓗ ᓄᓕᐊᕋ ᖁᔭᓕᓪᓗᒍ 

ᐃᑲᔪᖅᑐᖅᑎᒋᖃᑦᑕᕋᑉᑯ ᐊᒃᓱᕈᕐᓇᖅᓯᕙᒃᑲᓗᐊᖅᑎᓪᓗᒍ, ᐃᓅᖃᑎᒋᔭᕗᑦ ᑕᒪᕐᒥᒃ. 

 

ᐅᖃᖅᑎᑦᓯᔩ, ᐅᑉᓗᒥ ᓂᑯᕕᔾᔪᑎᖃᖅᑯᖓ ᐆᒥᖓ ᐱᔾᔪᑎᖃᖅᖢᖓ. (ᑐᓵᔨᒃᑰᓕᖅᑐᖅ) ᐅᖃᖅᑏ, ᐃᓚᒋᔭᐅᓪᓗᖓ 

ᓄᓇᕘᑦ ᑕᓪᓕᒪᒋᔭᖓᓄᑦ ᒪᓕᒐᓕᐅᕐᕕᒻᒧᑦ, ᑭᒡᒐᖅᑐᐃᓪᓗᖓ ᓇᑦᓯᓕᒻᒥᒃ, ᖁᔭᓐᓇᓐᖔᕈᒪᔭᒃᑲ ᑭᒃᑯᓕᒫᑦᑎᐊᑦ 

ᐱᓕᕆᖃᑎᒋᓯᒪᔭᒃᑲ ᒪᓕᒐᓕᐅᖅᑎᐅᓂᓐᓂᒃ. 

 

ᑖᓐᓇᐃᓛᒃ ᒪᓕᒐᓕᐅᕐᕕᒃ ᐱᔭᕆᐊᑐᔪᒃᑰᖅᓯᒪᔫᒐᓗᐊᖅ, ᐱᔭᕆᐊᑐᔪᖅᓯᐅᖅᓯᒪᔫᒐᓗᐊᖅ ᑭᓯᐊᓂ 

ᐊᓂᒍᐃᑦᑎᐊᖅᓯᒪᒐᑦᑕ ᑲᑐᔾᔨᖃᑎᒌᑦᑐᑕ. ᓄᓇᕗᑦ ᐱᐅᓯᕚᓪᓕᖅᑎᒐᓱᐊᖅᓯᒪᕙᕗᑦ ᓄᓇᓕᖁᑎᕗᓪᓗ ᐃᓄᕗᑦ 

ᐱᔾᔪᑎᓪᓗᒋᑦ. 

 

ᐅᖃᖅᑏ, ᖁᕕᐊᓇᖅᑐᖅᓯᐅᖅᐸᓚᐅᕐᒥᔪᒍᑦᑕᐅᖅ ᐊᒻᒪᑦᑕᐅᖅ ᖁᓅᒻᒥᓇᖅᑐᒃᑰᖃᑦᑕᕋᓗᐊᖅᑎᓪᓗᑕ, ᖃᓄᖅ, 

ᖁᓄᓇᖅᑐᒃᑰᖃᑦᑕᓚᐅᕋᓗᐊᕆᓪᓗᑕᑦᑕᐅᖅ, ᓄᕙᓐᓇᕐᔪᐊᒃᑰᕆᐊᖃᔪᒋᓪᓗᑕᓗ. ᖁᕕᐊᓱᑦᑐᑕ ᐅᕝᕙᓘᓐᓃᑦ 

ᖁᕝᕕᐅᖅᑐᑕ ᐊᓂᒍᐃᕙᓚᐅᖅᑐᒍᑦ.  

 

ᐅᖃᖅᑏ, ᒫᓐᓇ ᐊᓂᒍᐃᓯᒪᓕᕋᑦᑕ ᐃᓅᓯᕐᒥᒃ ᐆᑦᑐᕋᖅᑕᐅᓂᒃᑎᓐᓂᒃ ᐊᒻᒪᓗᑦᑕᐅᖅ ᐃᓚᕗᓪᓕ ᐱᔭᕇᖅᑑᒐᓗᐊᑦ 

ᑭᓯᐊᓂ ᐃᓚᒃᑲᓂᖅᐳᑦᑕᐅᖅ ᑲᔪᓯᓂᐊᕐᖓᑦ ᐱᓕᕆᐊᒥᓂᒃ. 

 

ᐅᖃᖅᑏ, ᒪᓕᒐᓕᐅᖅᑎᐅᓪᓗᑕ ᐱᔪᓐᓇᕐᓂᓕᒫᑦᑎᓐᓂᒃ ᐱᓕᕆᒐᓱᔅᓯᒪᕗᒍᑦ ᓄᓇᕗᒻᒥ ᐱᓕᕆᐊᖑᔭᕆᐊᓖᑦ 

ᐃᓄᖁᑎᑦᑎᓐᓄᑦ ᐱᓕᕆᐊᕆᒐᓱᑦᑐᑎᒍᑦ.  

 

ᒪᓕᒐᓕᐅᖅᑎᐅᓪᓗ ᓂᕈᐊᖅᑕᐅᓯᒪᓪᓗᑕ ᐊᑭᕋᖅᑐᖅᑕᐅᒐᐃᒐᑦᑕ... (ᑐᓵᔨᑎᒎᕈᓐᓃᖅᑐᖅ) ᑖᒻᓇ ᐅᖃᐅᓯᕆᕙᕋ 

ᐆᒥᓐᖓ ᐱᔾᔪᑎᖃᖅᖢᒍ, ᐃᓅᓪᓗᓂ ᐅᖃᕐᓂᕐᓗᕝᕕᐅᓗᓂ ᐃᑲᔪᖅᑐᖅᐹᓪᓕᕈᑎᒃᓴᖅ ᐊᑦᑕᐅᔫᒥᖃᑦᑕᕐᒪᑦ. ᑖᒃᑯᐊ 

ᐃᓄᖁᑎᕗᑦ ᓄᓇᕗᒻᒥ ᑕᐃᑉᓱᒥᓐᖓ ᖃᐅᔨᒪᖁᕙᒃᑲᑦ. ᐃᑲᔪᖅᑎᒋᔭᖅᓯ ᐃᑲᔪᖅᑐᑦᓯᐊᖅᐸᒃᓯᐅᑦ ᐊᒃᓱᕈᖅᐸᑦᑐᑦ 

ᐃᓕᑉᓯᖕᓄᑦ. (ᑐᓵᔨᑎᒎᓕᖅᑐᖅ) ᐊᓂᒍᐃᖃᑦᑕᕋᑦᑕᐃᓛᒃ. ᐃᓅᓯᕐᒥᒃ ᑲᑕᔅᓯᒪᕖᓐᖓᖅᑑᔮᓚᐅᕋᓗᐊᖅᑐᑕ.  

 

ᒪᓕᒐᓕᐅᖅᑎᐅᓪᓗᑕ ᓇᑦᓯᓕᒻᒧᓪᓕ ᐃᖅᑲᓇᐃᔮᔅᓴᕋ ᐱᔭᕇᓐᖏᒻᒪᑦ. ᐱᑦᑎᐊᓂᖅᓴᐅᒍᓐᓇᓂᐊᖅᑐᒋᒐᒪ ᑭᖑᓪᓕᕐᒥ 

ᒪᓕᒐᓕᐅᕐᕕᒻᒥ. 

 

(ᑐᓵᔨᑎᒎᕈᓐᓃᖅᑐᖅ) ᐊᖏᖅᑕᐅᔪᒪᕗᖓ ᐅᑯᐊ ᐅᖃᐅᓯᕆᔭᑉᑲ ᐱᐊᓂᒍᒪᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᒍᒪᔫᒐᓗᐊᖅ ᒪᓕᒐᓕᐅᖅᑎᐅᖃᑎᓕᒫᖏᓐᓄᑦ 

ᐱᔭᕇᕈᓐᓇᕈᒪᓗᓂ, ᐋᒡᒑᖅᑕᐅᕚ? ᑐᓴᓐᖏᓐᓇᒪ. ᑲᔪᓯᒋᐊᕆᑦ ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒋᔭᑉᓯ.  

 

(ᑐᓵᔨᑎᒎᓕᖅᑐᖅ) ᐅᑉᐱᕈᓱᒃᑲᒪᐃᓛᒃ ᖃᐅᔨᒪᓂᖅᓴᐅᓱᒋᓕᖅᑐᖓ ᖃᓄᖅ ᑭᓱᓄᑦ ᑲᑕᑦᑎᑕᐅᓂᖅᐹᓲᖑᒻᒪᖔᑦᑕ 

ᓄᓇᑦᑎᓐᓂ ᐊᒻᒪ ᐱᖃᑎᒌᒃᑲᓗᐊᖅᑐᑕ. 

 

ᐅᖃᖅᑏ, ᓂᕈᐊᕋᔅᓴᐅᑲᓐᓂᓛᕋᒪ ᒪᓕᒐᓕᐅᖅᑎᕈᕋᓱᒃᑲᓂᕐᓗᖓ ᓇᑦᓯᓕᖕᒧᑦ.  

 

ᑭᓯᐊᓂᓕ, ᐅᑎᓐᖏᒃᑯᒪ ᒪᓕᒐᓕᐅᖅᑎᐅᓪᓗᖓ ᑭᖑᓪᓕᕐᒥᒃ ᒪᓕᒐᓕᐅᕐᕕᐅᓛᖅᑐᒧᑦ ᒫᓐᓇ ᐊᑲᐅᓈᕐᓂᖓᓂᒃ, 

ᖁᔭᓕᔪᒪᔭᒃᑲ ᐃᖅᑲᓇᐃᔭᖅᑎᓕᒫᑦᑎᐊᑦ ᑕᐃᒃᑯᐊ ᐃᒻᒥᓂᒃ ᑐᓂᕐᕈᑎᒋᑦᑎᐊᖃᑦᑕᖅᓯᒪᔪᐊᓘᒻᒪᑕ ᐃᑲᔪᕋᓱᑦᑐᑎᒃ 

ᐅᕙᓐᓂᒃ. ᖁᔭᓕᓪᓚᕆᑉᐸᔅᓯ ᐅᕙᖓ ᐆᒻᒪᑎᖓᓃᓐᖔᖅᑐᒥᒃ. 

ᐃᓚᖓ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 

 

>>ᐸᑦᑕᑐᖅᑐᑦ 

 

ᕿᓐᖑᖅ (ᑐᓵᔨᑎᒍᑦ): ᖁᔭᓕᒍᒪᒻᒥᔭᒃᑲᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ. ᒥᓂᔅᑕᐅᔪᐃᑦ, ᓯᕗᓕᖅᑏᑦ ᑲᑎᒪᔨᖏᓐᓂᒃ, 

ᐃᑲᔪᖅᓰᖃᑦᑕᖅᓯᒪᓂᖏᓐᓄᑦ ᐱᔭᕆᐊᑭᑦᑐᑯᓗᐃᓐᓇᐅᓯᒪᓐᖏᒃᑲᓗᐊᖅᑎᓪᓗᒍ.  

 

ᑭᖑᓪᓕᖅᐹᖅ ᒥᑭᓛᖑᓇᓂᓗ, ᑖᒃᑯᐊ ᑕᐃᒍᒪᒻᒥᒐᒃᑭᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ ᒪᓕᒐᓕᐅᖅᑎᑐᐃᓐᓇᐃᑦ 

ᑲᑎᒪᔨᖏᓐᓂᒃ. ᑲᑐᔾᔨᓪᓗᑕ ᑲᑐᔾᔨᖃᑎᒌᑦᑎᐊᖅᑐᐊᓘᕙᓚᐅᕋᑦᑕ ᖁᕕᐊᓱᑉᐸᑦᑐᑕ 

ᖁᕕᐊᓱᒍᓐᓃᑲᐃᓐᓇᐸᒃᑲᓗᐊᖅᑐᑕᓗ.  

 

ᑭᖑᓪᓕᖅᐹᖑᓗᒍ, ᖁᔭᓐᓇᒦᖅᑲᒋᑦ, ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᑦᑑᑦᓯᐊᕐᒧᑦ, ᒥᔅ 

ᐃᖃᓪᓗᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1018 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐃᖃᓗᒃᑑᑦᓯᐊᒧᑦ 

(ᐃᖃᓪᓗᐊᖅ)  

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᑎᓴᒪᓄᑯᐊ ᐊᕐᕌᒍᐃᑦ 

ᐊᕐᕌᒍᑦᑎᐊᕚᓘᓯᒪᔪᐃᑦ. ᓯᕗᓪᓕᖅᐹᕐᓕ ᐊᕐᕌᒍᖓᑦ ᐊᓂᒍᕐᓂᐊᖅᑐᒋᔪᓐᖏᒻᒪᕆᒃᑲᒃᑯ ᐊᓂᒍᐃᓗᑕ ᒪᕐᕉᓐᓂᒃ 

ᓯᕗᓕᖅᑏᓐᓂᒃ, ᑎᓴᒪᓂᒃ ᐅᖃᖅᑎᓂᒃ, ᐃᓛᒃ ᑲᒪᓇᖅᓯᒪᒻᒪᑦ ᑖᓐᓇ ᐊᑐᖅᓯᒪᔭᕋ. 

 

ᖁᔭᓕᒍᒪᔭᒃᑲ ᐳᕆᐊᓐᑦ, ᕿᑐᕐᖓᒃᑲ, ᐱᖃᑎᒃᑲ, ᐃᓚᒃᑲ, ᐃᑲᔪᖅᓰᑦᑎᐊᖅᓯᒪᒻᒪᑕ ᑎᓴᒪᓂᒃ ᐊᕐᕌᒍᓂᒃ 

ᒪᓕᒐᓕᐅᖅᑎᐅᑎᓪᓗᖓ ᐃᖃᓗᒃᑑᑦᓯᐊᕐᒧᑦ. 

 

ᐄ, ᖁᕕᐊᓱᒃᑐᖓᐃᓛᒃ ᓂᕈᐊᖅᑎᒋᓯᒪᔭᒃᑲ ᖃᐅᔨᒃᑲᕆᐊᖏᑕ ᓂᕈᐊᕋᔅᓴᐅᒃᑲᓐᓂᓛᕋᒪ ᓂᕈᐊᕕᔾᔪᐊᕐᓇᐅᓛᖅᑐᒥ. 

 

ᐅᖃᖅᑏ, ᐄ, ᓇᓗᓇᐃᖅᓯᓯᒪᔫᔮᖅᑐᖓᐃᓛᒃ ᐱᒍᒪᓂᖃᑦᑎᐊᕋᒪ. ᒪᑐᐃᖓᑦᑎᐊᕈᓐᓇᖅᑐᖓᓗ ᐅᐸᒐᔅᓴᐅᓪᓗᖓᓗ 

ᐊᒻᒪ ᓈᓚᒍᒪᐃᓐᓇᓲᖑᔪᖓ ᐃᓱᒫᓗᑦᑐᖃᕋᐃᒻᒪᑦ ᓂᕈᐊᖅᑎᒋᓯᒪᔭᓐᓂᒃ ᐅᕝᕙᓘᓐᓃᑦ ᒪᓕᒐᓕᐅᖅᑎᐅᖃᑎᓐᓂᒃ. 

ᑲᒪᑦᑎᐊᕈᒪᓂᖃᖅᑐᖓ ᐊᒻᒪᑦᑕᐅᖅ ᐃᑉᐱᒍᓱᑦᑎᐊᕐᓂᖃᖅᑐᖓ ᐅᐱᒍᓱᓐᓂᖃᑦᑎᐊᖅᑐᖓᓗ ᓄᓇᓕᑦᑎᓐᓂ. 

ᐊᔅᓱᕈᐃᓐᓇᓂᐊᖅᑐᖓ ᐱᐅᓯᕚᓪᓕᖅᑎᑦᑎᒐᓱᐊᕐᓗᖓ ᑐᓴᐅᒪᖃᑎᒌᓐᓂᐅᖃᑦᑕᖅᑐᓂᒃ ᒐᕙᒪᒃᑯᓐᓄᑦ, ᕼᐊᒻᓚᓄᑦ, 

ᐊᒻᒪᓗ ᐃᓕᔅᓯᖕᓄᑦ. 

 

ᖃᓄᓕᒫᖅ ᐱᓕᕆᒐᓱᖃᑦᑕᓂᐊᖅᑐᖓ ᐅᐸᒐᓱᖃᑦᑕᕐᓗᓯ ᓇᒥᑐᐃᓐᓈᕋᓗᐊᖅᑎᓪᓗᓯ ᐊᖏᕐᕋᔅᓯᓐᓂᒃ, 

ᐃᓕᓴᕕᔅᓯᓐᓂᒃ, ᓄᓇᓕᔅᓯᓐᓂᒃ ᑲᑎᒐᐃᒍᔅᓯ, ᐊᒻᒪᓗ ᖃᖓᑐᐃᓐᓇᑦᑎᐊᒃᑯᑦ ᐱᔭᔅᓴᓕᐊᓘᒐᔅᓯ ᐅᐸᖃᑦᑕᕋᔅᓴᐅᔪᖓ. 

ᑕᒪᒃᑯᐊ ᐅᑉᐱᕆᔭᒃᑲ ᑕᒫᓐᖔᖅᓯᒪᒻᒪᑕ ᐅᐱᒍᓱᓐᓂᕆᔭᓐᓂᒃ ᐃᓅᓪᓗᖓ. ᐊᒻᒪᑦᑕᐅᖅ, ᓄᓇᖅᑲᑎᒃᑲ 

ᐃᖃᓗᒃᑑᑦᓯᐊᕐᒥᐅᑕᐅᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ-ᓂᒋᐊᓄᑦ, ᒥᔅᑕ 

ᑯᓱᒐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1019 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᑲᖏᖅᖠᓂᐅᑉ 

ᓂᒋᐊᓄᑦ (ᑯᓱᒐᖅ)  

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᐅᖃᖅᑎᑦᓯᔩ, ᐃᑉᐸᒃᓵᓂᑦᑎᐊᑯᓘᔮᖅᑐᖅ ᑕᒡᕗᖓ ᑲᑎᓚᐅᖅᓯᒪᒐᑉᑕ 

ᐊᒥᓱᑎᒍᑦ ᖃᐅᔨᒪᖃᑎᒌᓐᖏᑦᑎᐊᖅᖢᑕ ᑕᒡᕗᓐᖓᓚᐅᖅᓯᒪᒐᑉᑕ. ᐊᓂᒍᕈᒫᖅᑐᒃᓴᐅᓂᖓᑦ ᐃᓱᒪᒋᓐᖏᖦᖢᑎᒍᑦ. 

ᐅᑉᓗᒥ ᓂᑯᕕᖦᖤᓕᕆᕗᒍᑦ ᑕᒡᕙᐅᕗᑏᑲᑕᖅᖢᑕᓗ. ᕿᓚᒥᒻᒪᕆᐊᓘᔮᖅᑐᖅ ᑕᒪᓐᓇ ᐊᓂᒍᕐᒪᑦ. 

ᐊᒃᓱᕈᕐᓇᖅᑐᓂᒃ ᑕᑯᓯᒪᔪᒍᑦ. ᐅᕐᓂᒍᑎᓯᒪᔪᒍᑦ ᐊᒻᒪ ᐅᕐᓂᒍᑎᓯᒪᖃᑦᑕᓐᖏᖦᖢᑕ ᑕᒡᕙᓃᓐᓂᖅᐳᑦ ᐱᔾᔪᑎᒋᑉᓗᒍ.  

 

ᓄᑕᖅᑲᕗᑦ, ᐃᕐᖑᑕᕗᑦ ᓱᓇᕗᑦ ᓱᓇᒃᑰᖅᑎᓪᓗᒋᑦ ᐃᓕᓐᓂᐊᕌᓂᒃᑎᓪᓗᒋᑦ ᓇᓪᓕᐅᑎᑎᓪᓗᒋᓪᓗ 

ᐅᕐᓂᒍᑎᖃᑦᑕᓚᐅᓐᖏᓐᓇᑉᑕ ᖃᐅᔨᒪᑉᓗᑕᓗ ᑕᐃᒪᓐᓇᐃᑦᑐᒃᑰᕐᓂᐊᕐᓂᑦᑎᒻᓂᒃ ᑕᒡᕗᖓ ᓂᕈᐊᒐᒃᓴᐅᑎᓪᓗᑕ. 

ᐱᓗᐊᖅᑐᒥᒃ ᐃᓱᒪᒋᖃᑦᑕᖅᐸᒃᑲ ᑕᐃᒃᑯᐊ ᑕᑯᒃᑲᓐᓂᕈᒪᓚᐅᖅᑕᒃᑲ ᑕᑯᒃᑲᓐᓂᕈᓐᓇᐃᓪᓕᓚᐅᖅᓯᒪᔭᒃᑲ 

ᑐᓵᓐᖏᖃᑎᒐ ᐱᓗᐊᖅᑐᒥᒃ.  

 

ᖃᓄᐃᓕᐅᖅᑐᑦ ᓇᒦᑉᐸᑦ, ᐊᓯᖏᓪᓗ. ᐊᐃᔭᕐᓗ ᐊᕐᓇᖃᑏᒃᑲᒃ ᖃᓂᓈᓗᐊᓚᐅᖅᑎᓪᓗᒋᒃ ᐃᓱᒪᒋᐅᔭᖅᐸᒃᑖᒃᑲᒃ 

ᐅᕙᓃ ᐃᒃᓯᕙᑉᓗᖓ. ᑭᓯᐊᓂ, ᖃᐅᔨᒪᖃᑦᑕᖅᑐᒍᑦ ᑕᐃᒪᓐᓇᐃᑦᑐᒃᑰᕐᓂᐊᕐᓂᑉᑎᒻᓂᒃ ᓂᕈᐊᒐᒃᓴᐅᔭᕌᖓᑦᑕ.  

ᖁᔭᓐᓇᒦᒐᒃᓴᖃᖅᑐᖓ ᐊᒥᓱᒻᒪᕆᐊᓗᖕᓂᒃ, ᑲᖏᖅᖠᓂᕐᒥᐅᑕᐅᓗᒃᑖᑦᓯᐊᒻᒪᕇᑦ ᖁᔭᒋᔭᒃᑲ ᑕᒡᕙᓂ 

ᓂᑯᕕᖓᔪᓐᓇᕋᒪ ᑕᐃᒃᑯᐊ ᑭᓯᐊᓂ ᓂᑯᕕᖓᖁᖕᒪᑕ. ᓄᑕᕋᒃᑲ, ᐃᕐᖑᑕᒃᑲ, ᓄᓕᐊᕋᓗ ᐱᓗᐊᖅᑐᒥᒃ. 

ᓴᓂᒻᓃᖏᓐᓇᓲᖑᖕᒪᑕ ᓇᓃᓐᓂᐊᕋᓗᐊᕈᒪ. 

 

ᐅᖃᖅᑎᑦᓯᔩ, ᑕᒡᕙᓂ ᑲᑎᒪᐅᑉ ᐃᓗᐊᓂ ᖁᖓᔮᑦᓯᐊᑯᓗᒍᓐᓃᖅᐸᒃᖢᑕ ᐊᓐᓄᑕᓕᓚᐅᖅᐸᒃᖢᑕ, 

ᐊᐃᕙᓚᐅᖅᐸᒃᖢᑕᐅᓚᐅᖅᑐᖅ ᑭᓯᐊᓂ ᐊᒥᓱᒻᒪᕆᐊᓗᖕᓂᒃ ᐊᓂᒍᐃᓯᒪᔪᒍᑦ ᐅᕙᓂ. ᐱᓕᕆᐊᖑᔪᓐᓇᓚᐅᖅᑐᓂᒃ 

ᐱᓕᕆᐊᖑᔪᒪᓚᐅᓐᖏᑦᑐᓂᒡᓗ ᒐᕙᒪᐅᓚᐅᖅᑐᑦ ᓯᕗᓂᑉᑎᒻᓂ. ᓴᕆᒪᓱᒃᐳᖓ ᑕᒡᕙᓂ ᐃᓐᓇᐅᓯᒡᕖᑦ 

ᐅᖃᐅᓯᐅᖏᓐᓇᖅᑐᑦ. ᐱᓂᐊᓕᑕᐃᓐᓇᖅᑐᑦ, ᓴᓇᔭᐅᓕᑕᐃᓐᓇᖅᑐᖅ ᒫᓐᓇ. ᖁᕕᐊᓇᖅ, ᖁᔭᓐᓇᒦᒃ! 

 

>>ᐸᑦᑕᑐᖅᑐᑦ 

 

ᖁᔭᓐᓇᒦᕈᑎᕙᒃᑲ ᓄᓇᕗᒻᒥᐅᑦ ᑐᓵᖃᑦᑕᕋᑉᑕ ᐱᔭᕆᐊᖃᖅᑲᒥᓐᖏᑦᑐᒍᑦ. ᐄᓛᒃ, ᑕᒡᕙᓂ 

ᐃᒃᓯᕙᓚᐅᖅᑐᓪᓗᑭᐊᕐᖏᒃᑯᐊ ᓲᖅ ᑕᐃᒪᓐᓇᐃᓕᐅᓚᐅᕐᓂᓐᖏᓚᑦ? ᒫᓐᓇ ᐱᓇᓱᓕᓵᖅᑐᒍᑦ. ᐱᔭᕆᐊᖃᖅᑐᒍᑦ ᓱᓕ 

ᐊᒥᓱᓂᒃ, ᐄ. ᑭᓯᐊᓂ, ᖁᕕᐊᓇᖅ ᐱᓕᕆᐊᕆᓚᐅᕋᑉᑎᒍᑦ. ᐱᓕᕆᐊᖑᓇᔭᓚᐅᕐᓂᕐᒫᕐᓂᖅ ᐊᔪᓕᕐᒪᑦ 

ᐱᓕᕆᐊᕆᓕᖅᑕᕗᑦ ᐱᔭᕆᐊᖃᖅᑐᑐᖃᑕᐅᓚᐅᖅᑐᒍᑦ. 

 

ᐅᖄᓂᒍᒪᖦᖤᕋᓗᐊᖅᐳᖓ, ᐅᖃᖅᑎᑦᓯᔩ, ᐊᖏᖅᑕᐅᔪᓐᓇᕈᒪ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᒍᒪᔫᒐᓗᐊᖅ ᒪᓕᒐᓕᐅᖅᑎᖁᑎᓕᒫᖏᓐᓄᑦ 

ᐱᔭᕇᕈᓐᓇᕈᒪᓪᓗᓂ. ᐋᒡᒑᖅᑕᐅᕚ? ᑐᓴᓐᖏᓐᓇᒪ. ᑲᔪᓯᒋᐊᕆᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ. ᐅᖃᖅᑎᑦᓯᔩ, ᖁᔭᓐᓇᒦᕈᒪᖅᑲᐅᔭᒃᑲᑦᑕᐅᖅ ᑕᒡᕙᓂ ᑲᑎᒪᔨᐅᖃᑎᒃᑲ.  

 

ᓂᕈᐊᕆᐊᖃᓕᖅᑎᓪᓗᑕ ᒐᕙᒪᒃᑯᓐᓂᒃ ᐱᔨᑦᓯᕐᓂᐊᖅᑐᓂᒃ ᓂᕈᐊᓚᐅᕋᑉᓯᖓ ᑕᒪᐅᖓ. ᖁᔭᓐᓇᒦᒃ. 

ᐊᑦᓱᕈᓚᐅᖅᐳᖓ ᐊᔪᓐᖏᓐᓂᓗᒃᑖᕐᓄᑦ ᐱᓕᕆᓇᓱᓚᐅᖅᐳᖓ, ᑭᐅᓇᓱᒃᐸᒃᖢᒋᓪᓗ ᑕᒪᒃᑯᐊ ᑭᐅᔭᐅᔭᕆᐊᓖᑦ 

ᐊᐱᖅᑯᑎᒋᔭᓯ. ᓯᕗᒻᒧᐊᒋᐊᖁᔭᓯᓗ ᐱᓕᕆᐊᕆᓚᐅᖅᐸᒃᑲ ᐊᔪᓐᖏᓐᓂᓗᒃᑖᒻᓄᑦ ᑖᒃᑯᐊ ᒥᓂᔅᑕᐅᒡᕕᒋᓚᐅᖅᑕᒻᓄᑦ 

ᖁᔭᓐᓇᒦᒃ ᐱᓕᕆᑎᓚᐅᕋᑉᓯᖓ ᑕᒪᑐᒥᖓ. 

 

ᒥᓂᔅᑕᒧᑦ ᐋᓐᓂᐊᖅᑐᓕᕆᔨᕐᔪᐊᒧᑦ ᐃᓕᔭᐅᒋᐊᕋᒪ ᐅᖃᖅᑎᑦᑎᓐᓄᑦ, ᓯᕗᓕᖅᑎᑦᑎᒻᓄᑦ, ᐊᖏᖅᖢᒍ. ᖃᐅᒻᒪᓪᓗ 

ᓄᕙᒡᔪᐊᕐᓂᖅ ᓄᓇᕗᒻᒧᑦ ᑎᑭᖦᖢᓂ. 

 

>>ᐃᓪᓚᖅᑐᑦ 

 

ᐊᐃᑦᑖᖑᓚᐅᖅᓯᒪᔪᖅ! ᑕᒪᓐᓇ ᐊᒃᓱᕈᕐᓇᖅᑐᒻᒪᕆᐅᓚᐅᖅᑐᖅ. ᓄᓇᕗᒻᒥᐅᑕᐃᑦ ᖁᔭᓐᓇᒦᖅᐸᒃᑲ ᑐᑭᓯᐅᒪᓚᐅᕐᒪᑕ 

ᐃᓕᑉᓯᓗ. ᑕᒪᓐᓇ ᐱᓐᖑᐊᖑᓐᖏᑦᑐᐊᓘᖕᒪᑦ ᓄᕙᒡᔪᐊᕐᓇᖅ. ᐊᒃᓱᕈᑦᓯᐊᓚᐅᖅᑐᒍᑦ ᐊᔪᓐᖏᓐᓂᓗᒃᑖᑉᑎᒻᓄᑦ 

ᑐᑭᓯᐅᒪᑎᓐᓇᓱᒃᖢᒋᑦ ᓄᓇᕗᒻᒥᐅᑕᐃᑦ ᓄᕙᒡᔪᐊᕐᓇᖅ ᐱᓪᓚᑦᑖᖑᓂᖓᓂᒃ, ᐅᓗᕆᐊᓇᕐᓂᖓᓂᒃ, ᑕᖅᑳᓂᓗ 

ᐊᔾᔨᒌᓐᖏᑦᑐᓂᒃ ᑐᓴᕈᓘᔭᖃᑦᑕᕋᓗᐊᖅᑎᓪᓗᑕ ᓄᓇᕗᒻᒥᐅᑦ ᑐᓴᐅᒪᑎᑦᓯᐊᕋᓱᓚᐅᖅᐸᒃᑲ ᑕᒪᑐᒪᑉ ᓄᕙᒡᔪᐊᕐᓂᐅᑉ 

ᒥᒃᓵᓄᑦ ᐅᓗᕆᐊᓇᕐᓂᖓᓂᒡᓗ ᐊᒻᒪ ᑲᔪᓯᑎᓐᓂᐊᖅᐸᕋ ᑕᒡᕙᓂ ᐅᑉᓗᓂᒃ ᖃᐃᔪᓂᒃ. 

 

ᐅᖃᖅᑎᑦᓯᔩ, ᓂᕈᐊᕐᓂᐅᔪᒫᓕᕐᒥᖕᒪᑦ ᓴᓇᑦᑕᐃᓕᐅᕌᓂᒃᐸᑦ ᐅᑦᑯᐃᕐᓂᐊᓕᕐᒥᖕᒪᑕ ᐱᔫᒥᓵᕈᑏᑦ ᐱᔫᒥᓵᕈᑎᒥᒃᑕᐅᖅ 

ᑕᑕᑎᕆᖃᑕᐅᔪᒫᕆᕗᖓ.  

 

(ᑐᓵᔨᑎᒎᓕᖅᑐᖅ) ᒪᑐᒍᑎᒋᓪᓗᒍ, ᐅᖃᖅᑎᑦᑎᔩ, ᐃᖅᑲᐅᒪᕗᖓ ᑕᒡᕗᓐᖓᖅᖢᖓ ᐱᖓᔪᐊᓐᓂᒃ 

ᑲᑎᒪᔨᐅᓕᖅᑎᓪᓗᒋᑦ, ᑲᑎᖃᑎᒋᓪᓗᑎᑦ ᐅᕙᒍᓪᓗ ᐱᒋᐊᓕᓵᖅᑎᓪᓗᓄᒃ ᒪᓕᒐᓕᐅᖅᑎᐅᓚᐅᖅᓯᒪᒐᓐᓄᒃ, ᐅᖃᖅᑏ, 

ᓄᑖᖏᓐᓇᐅᓪᓗᓄᒃ. ᒫᓐᓇ ᐅᑎᖅᓯᒪᔪᐃᓐᓇᐅᓕᕆᓪᓗᓄᒃ. ᖁᕕᐊᓇᓚᐅᖅᑯᖅ ᐱᖃᑕᐅᒍᓐᓇᕋᕕᑦ ᓱᓕ 

ᒪᓕᒐᓕᐅᕐᕕᒻᒥ. ᖁᔭᓐᓇᒦᕈᒪᕙᒋᑦ ᐃᓚᑎᓪᓗ ᐊᖏᖅᓯᒪᓂᖃᑦᑎᐊᖅᑐᐊᓘᒐᕕᑦ ᓄᓇᕗᒻᒥᐅᓄᑦ ᐃᑲᔪᕈᒪᓪᓗᑎᑦ 

ᐊᔅᓱᐊᓗᒃ ᐱᓕᕆᓯᒪᓪᓗᑎᑦ. ᖁᔭᓐᓇᒦᖅᑲᒋᑦ. ᐃᓚᑎᓪᓗ ᑐᓂᕐᕈᑎᒋᓯᒪᒐᕕᑦ ᑖᔅᓱᒧᖓ ᐃᖅᑲᓇᐃᔮᒧᑦ. 

ᐱᔭᕆᐊᑭᑦᑐᐃᓐᓇᐅᓯᒪᓐᖏᑦᑐᕐᖏᓛᒃ. ᕿᑐᕐᖓᑎᓐᓄᓪᓗ ᐱᔭᕆᐊᑮᓐᓇᖅᓯᒪᓐᖏᒻᒥᔪᖅ. ᑕᐃᒫᒃ 

ᓂᕈᐊᖅᑕᐅᓯᒪᔫᑎᓪᓗᑕᐃᓛᒃ ᕿᑐᕐᖓᕗᑦ ᓴᐳᑎᒍᒪᓯᒪᐃᓐᓇᓲᕆᒐᑦᑎᒍᓂᓛᒃ. ᐱᔭᕆᐊᑭᑦᑐᑯᓘᖏᓐᓇᖅᓯᒪᓐᖏᒻᒪᑦ. 

 

ᐅᖃᖅᑏ, ᐊᕐᕌᒍᓗ ᐱᒋᐊᓕᕋᑖᖅᑎᓪᓗᒍ ᐅᖃᐅᑎᔪᒻᒥᒐᕕᓐᖓ, “ᐅᕙᓐᓂᒃ ᓇᐃᓐᓂᖅᓴᒐᓛᑐᐃᓐᓇᐅᒐᕕᑦ.” 

 

>>ᐃᒡᓚᖅᑐᑦ 

 

ᖁᕕᐊᒋᒻᒥᔭᕋ. ᑕᐃᒪᐃᓕᕗᖓ ᑕᕝᕙᓂ ᐊᕐᕌᒍᑦᑎᓐᓂ ᐅᖃᐅᔾᔭᐅᔪᒐᒪ, “ᓗᐊᓐ, ᓄᔭᐃᑦᑐᖃᕐᓂᕋᕕᑦ 

ᖃᐅᔨᓚᐅᖅᓯᒪᓐᓂᖏᓐᓇᒪ.”  

 

>>ᐃᒡᓚᖅᑐᑦ 

  

ᐅᖃᐅᔾᔭᐅᔪᒐᒪ. ᓇᐃᑦᑑᒐᕕᑦ, ᖃᐅᔨᓚᐅᖅᓯᒪᓐᓂᖏᑕᐃᓄᓇ.  

 

>>ᐃᒡᓚᖅᑐᑦ 

  

ᐊᔾᔨᓕᐅᕈᒻᒧᓄᓇ ᓴᖅᑭᖅᑐᒥᓂᐊᓗᑕᐃᓐᓇᐅᒻᒪᖅᑲᐃ ᑐᓄᓐᓂᒃ. ᐊᐃᑦᑖ! ᖁᔭᓐᓇᒦᒃ ᐅᖃᖅᑏ. 

 

>>ᐃᓪᓚᖅᑐᑦ 

 

>>ᐸᑦᑕᒃᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ-ᓂᒋᐊᓄᑦ, ᒪᓕᒐᓕᐅᖅᑎ, ᒥᔅᑕ 

ᓴᕕᑲᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1020 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐊᕐᕕᐊᑦ ᓂᒋᐊᓄᑦ 

(ᓴᕕᑲᑖᖅ)  

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, ᓯᕗᓪᓕᖅᐹᒥᒃ ᐊᓪᕕᐊᕐᒥᐅᑦ ᓂᕈᐊᖅᑎᒋᓚᐅᖅᑕᒃᑲ ᐊᒻᒪ 

ᐊᕐᕕᐊᕐᒥᐅᑕᓗᒃᑖᑦ ᒪ’ᓈᕈᐊᖅᐸᒃᑲ ᐅᕙᒻᓂᒃ ᐅᑉᐱᕈᓱᖅᖢᑎᒃ ᓂᕈᐊᓚᐅᖅᓯᒪᖕᒪᑕ ᐅᑭᐅᑦ ᓯᑕᒪᐅᓖᑦ. ᐅᑭᐅᑦ 

ᓯᑕᒪᑦ ᐱᐊᓪᓚᕆᒃ ᓄᖑᐊᓪᓚᒥᐊᕐᒪᑦ ᐅᑭᐅᑦ ᓯᑕᒪᐅᓖᑦ ᑕᒫᓃᓚᐅᖅᑐᒍᑦ ᐊᖏᖅᑎᑕᐅᒋᐊᖅᖢᑕ ᑕᒪᑉᑕ. 

ᐅᑉᐱᕐᓇᓐᖏᑦᑐᕐᓘᓐᓃᑦ ᐅᑭᐅᑦ ᓯᑕᒪᑦ ᐱᐊᓂᖕᒪᑕ. ᐊᕐᕕᐊᖅᐸᓗᒃᑯᑦ ᑐᓵᓐᓂᕼᐅᖅᑐᖓ ᒪ’ᓈᖅᑐᒍ ᓱᓕ ᑕᐃᒃᑯᐊ 

ᐊᕐᕕᐊᕐᒥᐅᑦ ᓂᕈᐊᓚᐅᖅᑐᑦ. ᐅᑉᐱᕈᓱᖦᖢᑎᒃ ᐅᕙᒻᓂᒃ, ᒪ’ᓈᒃᑲᓐᓂᖅᐸᒃᓯ ᓱᓕ. 

 

ᐊᒻᒪᑖ ᑖᒃᑯᐊᑦᑕᐅᖅ ᒪᓕᒐᓕᐅᖅᑏᑦ ᑕᒫᓃᑦᑐᑦ ᑕᒪᕐᒥᓗᒃᑖᖅ ᒪ’ᓈᕈᐊᖅᐸᒃᑲ ᓱᓕ ᐅᕙᒻᓂ ᐅᑉᐱᕈᓱᖦᖢᑎᒃ 

ᓂᕈᐊᓚᐅᖅᓯᒪᖕᒪᑕ ᑕᒡᕗᖓ ᓯᕗᓕᐅᖅᑎᒥᒃ ᓯᕗᓕᖅᑎᒧᑦ ᐱᓕᕆᐊᖃᕐᓂᐊᓕᕋᒪ. ᒪ’ᓈᖅᐸᑉᓯ ᑕᒪᑉᓯ. ᑖᓐᓇ 

ᐱᓕᕆᐊᒃᓴᖅ ᐊᔪᕐᓇᖅᑐᕐᔫᑐᕐᔫᒐᓗᐊᖅ. ᑭᓯᐊᓂ, ᑕᒪᑉᑕ ᐱᓕᕆᖃᑎᒌᖦᖢᑕ ᓯᕗᒻᒧᑦ ᐊᐅᓪᓛᖅᑕᕋᑉᑕ.  

ᑖᒃᑯᐊ ᒥᓂᔅᑕᐅᔪᒍᑦ, ᒪᓕᒐᓕᐅᖅᑎᐅᑐᐃᓐᓇᐅᔪᒍᑦ, ᑕᒪᑉᑕ ᐱᓕᕆᖃᑎᒌᖦᖢᑕ ᑭᓯᐊᓂ ᑖᓐᓇ ᓄᓇᕗᑦ 

ᐱᕚᓪᓕᕐᓂᐊᕐᒪᑦ. ᓄᓇᕗᑦ ᓯᕗᖕᒧᐊᕐᓂᐊᕐᒪᑦ ᐱᓕᕆᖃᑎᒌᓪᓗᑕ. ᐄ, ᑐᓴᖅᑕᖅᑐᖓ ᐃᓛᓐᓂᑯᑦ 

ᐊᖏᖃᑎᒌᓐᖏᑕᖅᑐᒍᑦ. ᐃᓛᓐᓂᒃᑯᑦ ᐊᐃᕙᑦᑕᖅᑐᒍᑦ. ᑖᓐᓇ ᓈᒻᒪᑦᑐᖅ. ᓱᓐᖏᑦᑐᖅ. ᑕᒪᑉᑕ ᐊᒃᓱᕈᖅᑕᕋᑉᑕ 

ᐅᑉᐱᕆᔭᑉᑎᒻᓂᒃ ᐊᒻᒪ ᓄᓇᓕᕗᑦ ᐱᕚᓪᓕᖁᖦᖢᒋᑦ. ᑭᓯᐊᓂ, ᑕᒡᕙᓂ ᐃᓱᒪᓕᐅᕌᖓᑕ ᑖᓐᓇ ᐃᓱᒪᓕᐅᖅᑕᕗᑦ 

ᐱᐊᓂᒃᑳᖓᑦ, ᐊᓂᒑᖓᑦᑕ, ᑳᐱᑐᖃᑎᒌᕼᐅᖅᑐᒍᑦ ᑕᒡᕙᓂ ᐊᐃᕙᑦᑐᕋᓗᐊᕌᖓᑦᑕ. ᑖᓐᓇ ᑎᐊ’ᓇ ᐱᒋᐊᖃᕐᒪᑦ. 

 

ᐊᒻᒪ ᑕᒃᑯᐊ ᐃᓚᓗᑉᑖᒃᑲ ᐃᓚᒃᑲ ᒪ’ᓈᕈᐊᖅᐸᒃᑲ ᐅᕙᒻᓂᒃ ᐃᑲᔪᐃᓐᓇᕼᐅᕐᒪᑕ ᑖᓐᓇ ᐱᓕᕆᐊᕋ ᐃᓛᓐᓂᑦ 

ᐊᒃᓱᕈᓐᓇᖅᑐ’ᔪᒍᑦ. ᒪ’ᓈᖅᐸᒃᑲ ᑕᒪᕐᒥᒃ. ᑖᓐᓇ ᐅᑉᐱᕐᓇᓐᖏᑦᑐᕐᓘᓐᓃᑦ ᐱᐊᓪᓚᓗᐊᕐᒪᑦ. ᑖᓐᓇ ᐱᓕᕆᐊᕗᑦ ᐊᒻᒪ 

ᐊᕐᕕᐊᕐᒥᐅᑦ ᖃᐅᔨᒪᔭᒃᑲ, ᖃᐅᔨᒪᖁᔭᒃᑲ ᓂᕈᐊᕐᓇᐅᓕᐅᕐᓂᐊᕐᒥᖕᒪᑦ ᒪᑉᐱᖅᐸᑦ ᐅᑦᑯᐃᕐᓗᓂ ᓇᒡᒐᔾᔭᐅᒥ, 

ᓂᕈᐊᒐᒃᓴᐅᓂᐊᕋᒪ. ᐊᕐᕕᐊᖅᐸᓗᒃᑯᑦ ᓈᓚᐅᑎᒃᑯᑦ ᐅᖃᓚᐅᕋᓗᐊᖅᑐᖓ ᑕᒡᕗᖓ ᐊᐅᓪᓚᕆᐊᕈᒪ 

ᓂᕈᐊᕋᒃᓴᐅᒃᑲᓐᓂᕐᓂᐊᕋᒪ. ᐊᒻᒪ, ᑖᒃᑯᐊ ᐊᕐᕕᐊᕐᒥᐅᑦ ᓈᒻᒪᒋᓐᓂᖅᐸᐅᒃ ᓱᓕ ᑕᒡᕗᖓ ᐅᑎᕈᒫᖅᐳᖓ ᐊᒃᑑᕝᕙ 

25-ᖑᑎᓪᓗᒍ. ᐊᕐᕕᐊᕐᒥᐅᑦ ᓂᕈᐊᕆᐊᖅᑐᕌᖅᐳᓯ ᐊᒃᑑᕝᕙ 25. 

 

ᐱᐊᓂᒍᐊᕋᓗᐊᖅᐳᖓ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐱᔭᕇᖅᓯᔪᒪᓪᓗᓂ. ᐋᒃᑳᖅᑐᖃᖅᐹ? 

ᐋᒃᑳᖅᑐᖃᓐᖏᒻᒪᑦ, ᐊᑏ ᑲᔪᓯᒋᑦ. 

 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᒪ’ᓇᖅᐸᒃᑲ ᒪᓕᒐᓕᐅᖅᑏᑦ ᑲᔪᓯᔫᓪᓗᐊᕋᒪ.  

 

ᑖᓐᓇ ᓄᕙᕐᓇᕐᔪᐊᖅ ᐱᔾᔪᑕᐅᒃᖢᓂ ᐊᐃᓇᓵᑦᓯᐊᓚᐅᕋᒪ ᐊᕐᕕᐊᓄᑦ ᐊᕐᕕᐊᓂ ᓄᕙᕐᓇᕐᔪᐊᖅᑖᕐᒪᑦ ᐊᐃᒍᐃᖅᖢᖓ. 

ᑕᐃᑲᓂ ᓄᕙᕐᓇᕐᔪᐊᖃᕈᓐᓃᕋᓗᐊᕐᖓᑦ ᑕᕝᕙᓂ ᐃᖃᓗᓐᓂ ᓄᕙᕐᓇᕐᔪᐊᖅᑖᖅᖢᓂ ᐊᐃᓐᓈ ᐊᐃᓂᒃ 

ᐊᔪᓕᖅᖠᒃᑐᖓ, ᐊᕐᕕᐊᕐᒥᐅᑦ ᑕᑯᒍᐊᓕᑦᓯᐊᒥᐊᖅᖢᒋᑦ ᐊᐃᒍᐊᓂᒃᓯᐊᒥᐊᖅᖢᖓ ᐊᔪᑦᑐᐊᖅᑕᐃᓐᓇᓚᐅᖅᓯᒪᔪᖓ 

ᐊᕐᕕᐊᓄᑦ. ᐱᐊᓂᓕᖅᑐᖓᐅᒐᓗᐊᖅ ᓂᕈᐊᕋᑦᓴᐅᓂᐊᕋᒪ ᐊᕐᕕᐊᒥᐅᑦ ᖃᐅᔨᒪᓂᐊᖅᐳᑦ.  

 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᕈᒪᒻᒥᕙᒃᑲ ᑕᐃᒃᑯᐊ ᐃᖅᑲᓇᐃᔭᖅᑎᒃᑲ. ᐃᖅᑲᓇᐃᔭᖅᑎᒃᑲ ᐅᕙᓐᓂᒃ ᐊᒃᓱᐊᓗᒃ 

ᐃᑲᔪᖅᓯᒪᒻᒪᑕ ᓇᖏᑦᑎᐊᖅᑎᑕᐅᓪᓗᖓᓗ, ᐃᖅᑲᓇᐃᔭᖅᑎᒃᑲ ᐊᒃᓱᕈᑦᑎᐊᖅᖢᑎᒃ ᐃᖅᑲᓇᐃᔭᖃᑦᑕᓚᐅᖅᑐᑦ. 

ᐃᖅᑲᓇᐃᔭᖅᑎᒃᑲ ᑕᐃᒃᑯᐊᓗ ᐃᑲᔪᖅᑎᖏᑦ, ᐃᖅᑲᓇᐃᔭᖅᑎᒃᑲ ᖁᔭᓐᓇᒦᕈᒪᕙᒃᑲ ᕗᔨᓂᐊ, ᕌᓐ, ᑲᐃᑦ, ᑐᐊᑲᔅᓗ. 

ᖁᔭᓐᓇᒦᕐᔪᐊᕌᓗᒃ. ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᒃᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1021 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᖁᑦᑎᒃᑐᒧᑦ 

(ᐊᕿᐊᕈᖅ)  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᒪᒥᐊᓇᖅ, ᐅᖃᖅᑎᑦᑎᔩ, ᖁᑦᑎᑦᑐᒥᑦ ᓂᕈᐊᖅᑎᖏᑦ 

ᖁᔭᓖᓐᓇᖃᑦᑕᕋᒃᑭᑦ ᐅᓪᓗᑕᒫᑦ ᑕᒪᐅᖓ ᐃᖏᒍᓐᓇᖅᑎᑕᐅᓚᐅᕋᒪ.  

 

ᐊᕐᕌᒍᑦ ᑎᓴᒪᕈᑲᐃᑦᑐᖅᑐᑦ. ᓇᓪᓕᐊᑕᑭᐊᖅ ᑖᒃᑯᐊ ᓂᕈᐊᖅᑕᐅᓯᒪᔪᓄᑦ ᐅᖃᐅᔾᔭᐅᓚᐅᖅᓯᒪᒐᒪ ᐊᕐᕌᒍᑦ ᑎᓴᒪᑦ 

ᕿᓚᒥᐊᓘᕐᓂᐊᖅᑐᑦ. ᐅᑉᐱᕆᓚᐅᓐᖏᑕᕋ ᑕᐃᒪᐃᓐᓇᐃᑎᓪᓗᒍ. ᐅᓪᓗᒥ ᑕᕝᕙ ᐃᖅᑯᒻᒪᖅᑐᖓ ᐊᕐᕌᒍᑦ 

ᑎᓴᒪᕈᑲᐅᖅᑐᖅᑐᐃᑦ ᑕᐃᒪᐃᓐᓇᐃᑎᓪᓗᒍ. ᑖᒃᑯᐊ ᓂᕈᐊᖅᑎᒋᔭᒃᑲ ᓄᓇᓖᑦ ᐱᖓᓱᓂᒃ ᑭᒡᒐᖅᑐᐃᒐᒪ ᑕᑉᐹᓂ 

ᐱᕈᓐᓂᑰᓪᓗᖓ ᐊᐃᑉᐸᕋᓗ ᑕᐃᑲᓂ ᐱᕈᓐᓂᑰᓪᓗᓂ ᐱᖃᑖᓂ ᑕᐃᒪᐃᓐᓇᐃᑎᓪᓗᒍ.  

 

ᐅᖃᐅᓯᐅᖃᑦᑕᕐᒪᐃᓛᒃ ᐊᒻᒪᓗ ᐅᑉᐱᕆᑦᓯᐊᖅᑐᒍ ᐃᓚᐃᑦ ᐊᖏᖅᓯᒪᑉᐸᑕ ᐱᓕᕆᔪᓐᓇᑦᑎᐊᖅᑐᑎᑦ ᐊᒻᒪᓗ 

ᐊᖏᖃᑎᒌᑦᓯᐊᖅᓯᒪᓪᓗᓂ ᐊᒃᓱᐊᓗᒃ ᖁᕕᐊᓇᖅᑐᖅ ᑕᐃᒪᓐᓇᐃᑎᓪᓗᒍ ᐊᖏᖃᑎᒌᒍᓐᓇᓕᓚᐅᖅᓯᒪᒐᓐᓄᑦ 

ᐊᕐᕌᒍᑦ ᑎᓴᒪᐅᓕᖅᑐᑦ ᓄᓕᐊᕋᓗ. ᑕᒪᐅᖓ ᐃᖏᒐᓱᒍᒪᓪᓗᖓ ᑕᑉᐱᑯᖓ ᖁᑦᑎᑦᑐᒨᕋᒪ ᓂᕈᐊᖅᑕᐅᒐᒪ 

ᐊᓪᓕᐊᓇᐃᔾᔪᐊᓚᐅᖅᐳᖅ ᐊᒻᒪᓗ ᖁᔭᓐᓇᒦᖅᓱᒋᑦ.  



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᐅᓐᖓᕐᒥᒐᒪ ᐃᓕᔅᓯᓐᓄᑦ ᓂᕈᐊᖅᑕᐅᒋᓪᓗᖓ ᑕᒫᓂ ᒥᓂᔅᑕᓂᓐᓄ ᖁᔭᓐᓇᒦᑦᑎᐊᕐᒥᕙᔅᓯ ᑕᕝᕘᓇ. ᒥᓂᔅᑕᓪᓗᓂ 

ᐃᓛᓐᓂᒃᑯᑦ ᐱᓕᕆᓐᖏᓂᖅᓴᐅᖅᑰᔨᖃᑦᑕᕐᒪᑦ ᑕᓚᕖᓴᒃᑯᑦ ᑕᐅᑐᑦᑕᐅᓪᓗᓂ ᓲᕐᓗ ᖃᓄᐃᒻᒪᓪᓕ ᐊᐱᖅᓱᓐᖏᓚᖓ 

ᖃᓄᐃᒻᒪᓕ ᔪᐃᓕ ᖃᐃᕐᓂᖅ ᐊᐱᖅᓱᖅᑎᐊᖅᑖᓗᖏᑦᑎᒍᑦ ᔮᓐ ᒪᐃᓐ ᐃᒪᓐᓇᐃᑦᑖᓗᖏᑎᑕᑎᒍ ᓱᒻᒪᓕ 

ᑕᐃᒪᐃᓐᓇᐃᓕᐅᓐᖏᓚᑎᑦ ᐃᓪᓗᕐᔪᐊᒥ? ᑕᐃᒪᐃᓐᓇᐃᓘᖅᑕᐅᓪᓗᓂ ᑖᓐᓇ ᒥᓂᔅᑕᐅᓂᖅ ᐊᒻᒪᓗ 

ᒪᓕᒐᓕᐅᖅᑎᑐᐃᓐᓇᐅᓂᖅ ᐊᔾᔨᒌᒃᑲᓗᐊᖅᓱᑎᒃ ᐊᔾᔨᒌᓐᖏᓐᓂᖄᕐᔪᒻᒪᑕ ᑕᕝᕘᓇ ᓇᒻᒥᓂᖅ ᒥᓂᔅᑕᐅᓪᓗᓂ 

ᒐᕙᒪᒃᑯᓐᓄᑦ ᐊᐱᖅᓱᕈᓐᓇᖅᑎᑕᐅᖃᑦᑕᕐᓇᓂ. ᐃᓛᓐᓂᒃᑯᑦ ᓲᕐᓗ ᑖᒃᑯᐊ ᓂᕈᐊᖅᑎᕗᑦ ᑕᐃᒪᓐᓇ ᖃᓄᖅ 

ᑐᑭᓯᐅᒪᖃᑎᒌᒋᐊᖃᕋᑦᑕ. ᑕᐃᒪᓐᓇ ᑖᓐᓇ ᑐᑭᓯᐅᒪᖃᑎᒋᔭᐅᒍᒥᓇᑦᑎᐊᖅᑑᒐᓗᐊᖅ ᓄᓇᕗᒻᒥᐅᑕᓕᒫᓄᑦ ᑕᒪᐅᖓ 

ᐃᓯᖅᓱᓂ ᑖᒃᑯᐊ ᐱᓕᕆᐊᕆᔭᕗᑦ ᐊᔾᔨᒌᖃᑦᑕᖏᒻᒪᑕ. ᐊᒻᒪᓗ ᑭᓯᐊᓂ ᑖᒃᑯᐊ 22-ᖑᓪᓗᑕ ᑕᐃᒪᓐᓇ 

ᐱᓕᕆᑦᑎᐊᕋᓱᑦᑐᐃᓐᓇᐅᓯᒪᒐᑦᑕ ᐅᐱᒋᔭᐃᓐᓇᕆᕙᔅᓯ ᐊᒻᒪᓗ ᖁᔭᒋᔭᐃᓐᓇᕆᑉᓗᓯ.  

 

ᐅᖃᖅᑎᑦᑎᔩᑦ, ᐱᕕᖃᒃᑲᓐᓂᐊᕐᔪᒍᒪᒐᓗᐊᖅᐳᖓ ᑖᓐᓇ ᐅᖃᓪᓚᑦᑕᕋ ᐱᔭᕇᕈᒪᓪᓗᒍ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᒪᓕᒐᓕᐅᖅᑎ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐃᓱᓕᑦᑎᔪᒪᓪᓗᓂ. 

ᐋᒃᑳᖅᑐᖃᓐᖏᒻᒪᑦ ᐊᑏ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  

 

ᐃᓛᒃ ᑕᑉᐸᐅᓐᖓᓐᓇᓵᓕᓚᐅᕐᒪᑕ ᓄᕙᓐᓇᕐᔪᐊᖅ ᓱᓕ ᒫᓐᓇᒧᑦ ᓄᕙᓐᓇᕐᔪᐊᖅ ᑕᒫᓃᒻᒪᑦ ᓄᓇᕐᔪᐊᒥ, 

ᐅᓗᕆᐊᕇᓐᓇᖅᓱᒍᓗ. ᓱᓕ ᑖᓐᓇᐅᒐᓗᐊᖅᑎᓪᓗᒍ ᓴᐃᒻᒪᓂᖅᓴᐅᓂᖓᓄᑦ ᐳᓚᕋᕈᓐᓇᖅᓯᓂᒃᑎᓐᓄᑦ 

ᖁᔭᓐᓇᒦᕈᒪᔭᒃᑲ ᑖᒃᑯᐊ ᐱᓕᕆᑦᑎᐊᖅᓯᒪᔪᒻᒪᕆᐊᓘᒻᒪᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑖᔅᓱᒥᖓ ᐱᓪᓗᒍ.  

 

ᑕᐃᒪᐃᓐᓇᐃᑎᓪᓗᒍ ᓂᕈᐊᕋᓱᒍᓐᓇᕐᓂᐊᓕᕐᒥᔪᒍᑦ ᑕᕝᕙᓂ, ᓄᕙᓐᓇᔾᔪᐊᖃᕋᓗᐊᖅᑎᓪᓗᒍ ᑭᓯᐊᓂ 

ᐅᔾᔨᖅᓱᖅᑎᐊᕐᓇᕆᐊᖃᕐᓂᐊᕐᒥᒻᒪᑦ ᑕᕝᕘᓇ ᖃᐅᔨᒪᖃᑦᑕᐅᑎᑦᑎᐊᕐᓂᐊᖅᐳᒍᑦ. ᑕᐃᒪᐃᓐᓇᐃᑎᓪᓗᒍ ᑕᒪᒃᑯᐊ 

ᐊᔾᔨᒌᓐᖏᑦᑐᑎᒍᑦ ᖃᓄᖅ ᐱᓕᕆᓇᓱᓐᓂᐊᕐᒥᒐᑦᑕ ᑕᐃᒪᐃᓐᓇᐃᑎᓪᓗᒍ ᓇᓗᓇᕐᓂᐊᕆᕗᖅ ᑕᐃᒪ 

ᓯᕗᓂᕆᓂᐊᖅᑕᕗᑦ ᓯᕗᓂᕆᓂᐊᖅᑕᕋ ᑕᒪᐅᖓ ᐅᑎᕈᒪᒐᓗᐊᖅᐳᖓ.  

 

ᑭᓯᐊᓂ ᑕᐃᒪ ᓂᕈᐊᖅᑎᓄᑦ ᑕᕝᕗᖓ ᐅᑎᖅᑎᑕᐅᔪᓐᓇᕐᓂᐊᕋᒪ. ᑖᓐᓇ ᖃᐅᔨᒪᑦᓯᐊᖅᓱᒍ, ᐅᑎᖅᑎᑕᐅᒍᒪ 

ᖃᓄᐃᒋᔾᔮᓐᖏᑕᕋ ᐊᖏᖅᓯᒪᒐᒪ ᓂᕈᐊᖅᑎᓯᓄᑦ ᑕᒪᐅᓐᖓᖅᑎᑕᐅᔪᓐᓇᕐᓂᓐᓄᑦ. ᑕᐃᒪᓐᓇᐃᑎᓪᓗᒍ ᓲᕐᓗ 

ᐃᖅᑲᓇᐃᔮᖃᔾᔮᖅᑰᔨᔪᓐᓃᕋᓗᐊᖅᑰᔨᓐᓇᖅᓱᓂ ᑕᐃᒪᓐᓇ ᐃᖅᑲᓇᐃᔭᐃᓐᓇᐅᔭᖅᓯᒪᓪᓗᓂ 

ᐃᖅᑲᓇᐃᔮᖃᔾᔮᕈᓐᓃᖅᓱᓂ ᐅᓗᕆᐊᓇᕐᒪᑦ ᑭᓯᐊᓂ ᐊᖏᖅᑎᐊᖅᓯᒪᓇᓱᒃᓱᒍ ᐊᒻᒪᓗ ᐱᓕᑦᑎᐊᕋᓱᔅᓯᒪᓂᐊᖅᓱᒍ.  

 

ᑖᒃᑯᐊᓗ ᒪᓕᒐᓕᐅᖅᑏᑦ ᐅᖃᕋᑖᖅᑐᑦ ᑕᕝᕗᖓ ᐱᓇᓱᒃᑲᓐᓂᔾᔮᒍᓐᓃᖅᑐᐃᑦ ᖁᔭᓐᓇᒦᕈᒪᕙᕋ ᐱᓗᐊᖅᑐᒥᒃ 

ᐸᐅᓗᓰ ᐊᒃᓱᐊᓗᒃ ᑲᑎᒪᔨᐅᓃᑦ ᑕᐅᑐᒃᓱᒍ ᐅᕙᓐᓂᒃ ᐃᓕᑦᑎᑦᑎᓯᒪᒐᕕᑦ ᐊᒻᒪᓗ ᑕᒪᒃᑯᓂᖓ 

ᐊᐱᖅᓲᑎᒋᖃᑦᑕᖅᑕᓐᓃᕕᑦ ᐊᒻᒪᓗ ᐱᓇᓱᒃᓲᔭᒃᑖᓗᒃᓯᓐᓂᒃ ᓲᕐᓗ ᖁᑦᑎᑦᑐᒥᑦ ᐱᓇᓱᒃᓲᔭᖅᑕᕗᑦ ᓱᓕ ᑕᐃᒪ 

ᐱᓇᓱᒃᑲᑦᑎᒍ ᑕᒪᒃᑯᐊ ᓴᖅᑭᐸᓪᓕᐊᓕᑕᐃᓐᓇᕐᒪᑕ ᐊᕐᕌᒍᑦ ᖃᑦᑎᐅᓂᕋᖅᑲᐅᔭᐃᑦ 40 ᑕᒫᓂᕈᔪᒃ 

ᐱᓕᕆᓇᓱᒃᓯᒪᔭᑎᑦ. ᓱᒃᑲᐃᑦᑐᒥᒃ ᓄᓇᕗᑦ ᐱᕈᖅᐸᓪᓕᐊᒻᒪᑦ ᓯᕗᓂᖅᐳᑦ ᖁᕕᐊᒋᔭᕋ ᐊᒻᒪᓗ ᐱᕚᓪᓕᕈᑎᒋᓯᒪᔭᕗᑦ 

ᑕᒫᓂ ᐱᓕᕆᔭᑦᑎᓐᓂᒃ ᑖᓐᓇ ᐃᓚᓕᐅᑎᓯᒪᒻᒪᑦ ᑲᔪᓯᖁᔪᒥᓇᑦᑎᐊᕐᓂᐊᖅᑐᖅ.  

 

ᐊᒻᒪᓗ ᐅᖃᖅᑎᑦᑎᔩ, ᓄᓕᐊᑯᓗᐃᑦ ᒪᐃᓇ ᖁᔭᓐᓇᒦᖅᐸᕋ ᐃᓕᓐᓂᒃ ᑕᒫᓃᑎᑦᑎᖃᑦᑕᓚᐅᕐᒪᑦ ᐊᒻᒪᓗ ᐃᓕᓐᓂᒃ 

ᐅᖃᐅᔾᔪᐃᓯᒪᓕᕐᒪᑦ ᐊᓂᕐᕋᖅᓯᒪᖁᓕᖅᓱᓂᑎᑦ. ᑕᐃᒪᐃᓐᓇᐃᓕᑎᓪᓗᒍ ᐊᒃᓱᐊᓗᒃ ᓴᓂᑭᓗᐊᕐᒥᐅᑕᓂᒃ 

ᑭᒡᒐᖅᑐᐃᑦᑎᐊᖅᓯᒪᒐᕕᑦ ᖁᔭᓐᓇᒦᖅᐸᒋᑦ.  

 

ᐊᒻᒪᓗ ᒪᓕᒐᓕᐅᖅᑎᒍᓚᐅᓐᖏᑕᑐᐊᕋ ᐃᖃᓗᓐᓂ ᐃᓕᓴᐱ ᓯᐅᑎᐊᐱᒃ ᐱᖓᓱᓂᒃ, ᑎᓴᒪᓂᒃ ᐃᖃᓗᓐᓂ 

ᒪᓕᒐᓕᐅᖅᑎᖃᕐᒪᑦ ᐱᖓᓱᐃᑦ ᑖᒃᑯᐊ ᐃᓪᓗᓂᒃ ᓅᑲᑕᓐᓂᑰᓂᑯᒧᑦ ᐱᖓᓱᓂᒃ ᒪᓕᒐᓕᐅᖅᑎᖃᖅᓯᒪᓕᖅᓯᒪᒐᒪ. 

ᐃᓕᓴᐱ ᑖᓐᓇ ᒪᓕᒐᓕᐅᖅᑎᒋᓚᐅᓐᖏᑕᑐᐊᕆᓪᓗᒍ ᒫᓐᓇ ᓄᖅᑲᕐᓂᐊᓕᕐᓂᖓᓐᓄᑦ ᖃᐅᔨᒪᓇᖅᓯᒻᒪᑦ 

ᖁᔭᓐᓇᒦᕐᒥᕙᕋ ᒥᓂᔅᑑᖃᑎᒋᓚᐅᕐᓂᓐᓄᑦ, ᑕᐃᒪᐃᓐᓇᐃᑎᓪᓗᒍ.  

ᑕᒪᒃᑯᐊᖏᓛᒃ ᐊᒥᓱᐊᓗᐃᑦ ᖁᔭᓐᓇᒦᕈᒪᒃᑲ ᐊᒻᒪᓗ ᐊᑯᓂᒋᒻᒪᕆᑦᑕᕋ ᑏᑐᖃᑎᒋᓛᖅᑕᒃᑲ ᐊᒃᓵᕐᔪᒃᑯᑦ 

ᓄᓇᖃᖅᑳᖅᓯᒪᔪᒃᑯᑦ ᑖᒃᑯᐊ ᐃᓐᓇᖁᑎᕗᑦ ᐊᓖᓴᒃᑯᑦ ᐅᐊᕋᔮᒃ ᑕᑉᐸᐅᓐᖓᓛᖅᑕᕋ ᑏᑐᖃᑎᒌᑦᑎᐊᕐᓗᖓ 

ᑕᒪᒃᑯᐊᓗ ᖃᓄᐃᓘᖃᑎᒋᔭᕐᓂᒃ ᐅᓂᒃᑳᖅᓯᓐᓈᕐᓗᖓ ᐊᒻᒪᓗ ᑕᐃᒃᑯᓇᓐᖓᑦ ᑎᓕᐅᕆᔭᐅᓗᖓ, 

ᑎᓕᐅᑦᑕᐅᑦᑎᐊᕐᓗᓂ ᑭᓯᐊᓂ ᑕᕝᕘᓇ ᐃᓗᐊᖃᑦᑕᕐᒪᑦ ᑕᐃᒪᐃᓐᓇᐃᑎᓪᓗᒍ.  

 

ᐃᓚᑯᓗᒃᑲ ᖃᑕᓐᖑᑎᓕᒫᒃᑲ ᐊᒃᓱᐊᓗ ᖁᔭᓕᕙᒋᔅᓯ ᐅᕙᓐᓂᒃ ᐃᑲᔪᖅᑐᐃᓐᓇᕋᔅᓯ ᑕᐃᒪᐃᓐᓇᐃᑎᓪᓗᒍ ᐅᓪᓗᒥ 

ᑭᖑᓪᓕᖅᐹᖅᓱᓕᖅᑎᓪᓗᑕ ᕿᔅᓵᓐᓇᕈᔪᖅᑰᔨᒻᒪᕆᒻᒪᑦ ᑭᓯᐊᓂ ᐊᖏᖅᑎᐊᖅᓯᒪᓪᓗᒍ ᐊᒃᓱᐊᓗᒃ 

ᐱᓕᕆᑦᑎᐊᓐᓇᓱᔅᓯᒪᓪᓗᓂ ᐃᓗᐊᕐᒪᑦ ᑕᐃᒪᐃᓐᓇᐃᖏᓐᓇᕈᒪᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ−ᑕᓯᓗᒻᒧᑦ ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1022 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐃᖃᓗᐃᑦ-

ᑕᓯᓗᒻᒧᑦ (Hᐃᒃᔅ)  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᓇᖅᑐᐊᓘᓚᐅᖅᑐᖅ ᑕᕝᕙᓂ 

ᐃᖅᑲᓇᐃᔭᖅᓯᒪᓪᓗᖓ 8-ᓄᑦ ᐊᕐᕌᒍᓄᑦ ᐊᒻᒪᓗ ᒥᓂᔅᑕᐅᖃᑕᐅᓪᓗᖓ ᑕᒪᒃᑮᓐᓂᒃ.  

 

ᒪᓕᒐᓕᐅᖅᑎᐅᓪᓗᓂ ᐃᖃᓗᓐᓂ 2013-ᒥ ᐊᒃᓱᐊᓗᒃ ᖁᕕᐊᓇᖅᑐᖅ. ᐱᖓᓱᑯᓗᓐᓂᓪᓗ ᐸᓂᖃᖅᖢᖓ 

ᖁᕕᐊᓇᖅᑐᐊᓘᓚᐅᕐᒪᑦ ᓯᑦᓂᒧᓪᓗ ᓄᓕᐊᓐᓄᑦ. ᐃᓚᒃᑲ ᑕᐃᒪ ᐊᔭᐅᖅᑐᐃᖃᑦᑕᖅᐳᑦ ᐅᕙᓐᓂᒃ ᕿᑐᓐᖓᒃᑲ 

ᐃᓕᓐᓂᐊᑦᑎᐊᖁᒐᒃᑭᑦ, ᑲᔪᓯᑦᑎᐊᖁᒐᒃᑭᑦ, ᒪᑭᒪᑦᑎᐊᖁᒐᒃᑭᑦ ᐊᑦᑕᓇᓐᖏᑦᑐᒦᖁᒐᒃᑭᑦ, ᐃᓄᐃᓪᓗ ᐱᖅᑯᓯᖏᑦ 

ᑕᒪᒃᑯᐊ ᐳᐃᒍᔾᔭᐃᖅᑕᐅᓗᑎᒃ ᕿᑐᕐᖓᒃᑲ ᑕᐃᒪᐃᑦᑐᒦᖁᒐᒃᑭᑦ ᓄᓇᕗᒻᒥᐅᓕᒫᓪᓗ.  

 

ᑕᒪᒃᑯᓂᖓ ᐊᒃᓱᕉᑎᖃᖃᑦᑕᖅᓯᒪᓪᓗᖓ ᐊᑖᑕᐅᓪᓗᖓ, ᒪᓕᒐᓕᐅᖅᑎᐅᓪᓗᖓ, ᒥᓂᔅᑕᐃᓪᓗ ᑲᑎᒪᔨᖏᓐᓃᖦᖢᖓ. 

ᓇᖏᖅᓯᖃᑦᑕᖅᐳᖓ ᒪᓕᒐᓕᐅᖅᑎᑐᐃᓐᓇᐅᓪᓗ ᐅᖃᐅᓯᕆᓪᓗᒋᑦ ᐃᓚᔮᕇᑦ, ᑕᐃᒃᑯᐊ ᓂᐱᖏᑦ 

ᑐᓴᖅᑕᐅᖃᑦᑕᖏᒻᒪᑕ. ᐊᒃᓱᕉᑎᒋᓪᓗᒋᑦ ᐃᒡᓗᓕᕆᓂᖅ ᐃᓐᓇᐃᓪᓗ. ᐅᓂᒃᑳᓂᒃ ᐅᓐᓄᐊᒃᑯᑦ 

ᐅᖃᓕᒫᖃᑦᑕᖅᓯᒪᕗᖓ ᑮᓇᐅᔭᐃᓪᓗ ᐅᓂᒃᑳᖏᓐᓂᒃ ᐅᓐᓄᐊᖅᓯᐅᕈᑎᖃᖃᑦᑕᖅᓯᒪᕗᖓ ᐊᒻᒪᓗ 

ᑭᐅᓇᓱᖃᑦᑕᖅᐳᖓ ᐊᐱᖅᑯᑎᒋᔭᐅᔪᓂᒃ.  

 

ᒥᓂᔅᑕᐃᑦ ᑲᑎᒪᔨᖏᓐᓃᖦᖢᓂ ᑖᓐᓇ ᐊᖏᖅᓯᒪᑦᑎᐊᖅᖢᒍ ᐃᓕᓯᒪᕝᕕᒋᔭᕋ ᑕᐃᒪᓐᖓᓕᒫᕐᓗ ᑐᑭᓯᓇᖅᖢᓂᒃ 

ᑎᑭᐅᑎᔪᓐᓇᖅᑕᑦᑎᓐᓂᓪᓗ ᐋᖅᑭᒃᓯᓇᓱᒃᓯᒪᓪᓗᖓ. ᑕᐃᒪ ᐃᓕᓴᕆᔪᒪᕙᒃᑲ ᑕᐃᒃᑯᐊ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑐᓕᒫᑦ ᑎᒥᓐᖑᖅᑎᑕᐅᓯᒪᔪᓪᓗ ᐃᖅᑲᓇᐃᔭᖅᑎᐊᓂᖏᓐᓄᑦ. ᑐᓴᒐᒃᓴᓪᓗ ᒪᑯᐊ ᖃᐃᑕᐅᖃᑦᑕᖅᑐᑦ 

ᐋᖅᑭᒃᓱᖅᑕᐅᖃᑦᑕᖅᑐᓪᓗ ᐃᖅᑲᓇᐃᔮᒃᓵᓗᐃᑦ ᐅᓄᖅᑐᐊᓗᓐᓂᒃ ᐱᓕᕆᖃᑦᑕᖅᑐᑦ ᑲᑎᒪᕐᔪᐊᓂᖅᑕᖃᖅᑎᓪᓗᒍ 

ᑲᑎᒪᔨᕋᓛᓪᓗ ᑲᑎᒪᓂᐊᖅᑎᓪᓗᒋᑦ.  

 

ᑕᐃᒃᑯᐊ ᓈᓚᑦᑐᑦ ᐃᖅᑲᓇᐃᔭᖅᑏᑦ ᑎᑎᕋᕐᕕᓐᓄᑦ ᐋᖅᑭᒃᓱᐃᓕᕌᖓᔅᓯ ᑕᐃᒃᑯᐊ ᑕᑯᕈᓗᑐᐃᓐᓇᖃᑦᑕᖏᑦᑕᒃᑲ 

ᐅᖃᓕᒫᖅᑕᐃᓐᓇᕆᖃᑦᑕᑦᑕᒃᑲ ᖁᔭᓐᓇᒦᕐᔪᐊᖅᐸᒋᑦ ᑕᐃᒪᑐ ᒥᓂᔅᑕᕆᔭᐅᓗᖓ ᐃᓘᓐᓇᔅᓯᓐᓂᒃ 

ᐃᑲᔪᖅᓯᒪᒐᓗᐊᖅᐳᖓ.  

 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ ᐱᔭᕇᖅᓯᔪᒪᓪᓗᖓ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒻᒪᑦ ᐃᓱᓕᑦᑎᔪᒪᓪᓗᓂ. ᐋᒡᒑᖅᑐᖃᓐᖏᒻᒪᑦ ᐊᑏ, 

ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑎ.  

ᐅᖃᖅᑏ, ᓂᕈᐊᖅᑎᒃᑲ ᐅᓄᖅᑐᑦ. ᒐᕙᒪᒃᑯᑎᒍᑦ ᓴᖅᑭᔮᖅᑎᑕᐅᖃᑦᑕᖅᑐᑦ ᖃᓄᖅ ᐊᑐᕈᓐᓇᕐᒪᖔᕐᒥ ᑕᐃᒪᐃᑦᑐᓂᒃ 

ᐊᐱᕆᔭᐅᒡᒍᒐᒪ, ᑕᕝᕙ ᐃᑲᔪᖅᑎᒃᓴᐅᑕᐅᓪᓗᑕ ᑕᕝᕙᓃᑎᑕᐅᕗᒍᑦ. ᒪᓕᒐᓕᐅᖅᑎᒐ ᑕᐃᒃᑯᐊᓗ ᒥᓂᔅᑕᐃᑦ 

ᑲᑎᒪᔨᖏᑦ ᐃᓱᒫᓘᑎᒋᔭᐅᔪᓂᒃ ᐅᓄᖅᑐᐊᓗᓐᓂᒃ ᐱᓕᕆᐊᖃᖃᑦᑕᖅᑐᑦ ᓲᓯ ᐊᓚᐃᓐᖓ ᖁᔭᓐᓇᒦᕈᒪᔭᕋ, ᕼᐃᓗᕆ 

ᑲᐃᓯᓗ, ᔨᒥ ᑐᐊᑕᓐᓗ, ᑭᓇᑐᐃᓐᓇᖅ ᓂᕈᐊᕐᕕᓐᓃᒃᑲᓗᐊᖅᐸᑦ ᓄᓇᕗᒻᒥᐅᑕᐅᒐᓗᐊᖅᐸᓪᓘᓐᓃᑦ ᑕᐃᒃᑯᐊ ᑕᒪᕐᒥᒃ 

ᑲᒪᒋᓇᓱᖃᑦᑕᖅᑕᒃᑲ.  

 

ᐅᖃᖅᑎ, ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ ᐱᔨᑦᑎᖅᑕᐅᓴᕋᐃᓛᒃ ᐊᔅᓱᕈᓐᓇᓐᓂᖅᐹᖑᒻᒪᑦ. ᐅᐱᓐᓇᒻᒪᕆᑦᑐᖅ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ ᐊᒻᒪᓗ ᑳᓐᓱᓕᕆᕝᕕᒻᒥ. ᓯᕗᓪᓕᖅᐹᒥᒃ ᐊᒻᒪᓗ ᐸᕐᓇᐅᓯᐅᓚᐅᕋᑦᑕ 

ᐱᖓᓱᓂᒃ ᐃᓐᓇᒃᑯᕕᓐᓂᒃ ᓄᓇᕗᒻᒧᑦ ᑮᓇᐅᔭᓕᕆᓂᕐᒥᓪᓗ ᖁᐊᖅᓵᓇᖅᑐᓂ ᐃᓅᓕᓴᐃᓂᕐᒧᓪᓗ ᐃᖃᓗᓐᓂ 

ᐊᒻᒪᓗ ᐅᐱᑉᐳᖓ $80 ᒥᓕᐊᓐᑲᓴᓐᓂᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᕐᕌᓂ ᑮᓇᐅᔭᑦ ᐊᑐᒃᑲᓐᓂᕈᒪᓚᐅᖅᑕᕗᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ. 

 

ᐅᖃᖅᑏ, ᒥᓂᔅᑕᐅᓗᖓ ᑮᓇᐅᔭᓕᕆᓂᕐᒧᑦ ᒥᓂᔅᑕᓂᓪᓗ ᒪᓕᒐᓕᐅᕐᕕᒻᒥᓪᓗ ᐃᑲᔪᖅᓱᖅᑕᐅᑦᑎᐊᖅᑐᑦ 

ᑐᓄᑦᑎᑦᑎᔪᓐᓇᓚᐅᕋᑦᑕ ᐊᑭᓕᔅᓴᓂᕐᔪᐊᕐᓂᐅᓚᐅᖅᑐᒧᑦ ᐊᒥᐊᒃᑯᖔᓕᖅᑐᑎᒃ ᑕᐃᒃᑯᓄᖓ ᓇᑲᑎᕆᓂᐊᖅᑕᑦ 

ᒐᕙᒪᒃᑯᑦ ᐱᓕᕆᔨᖏᑦ ᑖᓐᓇ ᓄᕙᓐᓂᔾᔪᐊᖃᖃᑦᑕᕋᓗᐊᖅᑎᓪᓗᒍ. 

 

ᐅᖃᖅᑏ, ᑖᓐᓇ 6-ᒋᔭᐅᔪᖅ ᑮᓇᐅᔭᖅᑎᒍᑦ ᐋᖅᑭᑦᑎᐊᖅᓯᒪᓂᐊᖅᑐᖅ ᐱᔨᑦᑎᕋᕐᓂᕐᒧᓪᓗ ᑖᒃᑯᐊ ᓯᕗᓪᓕᐅᑎᑕᖏᑦ 

ᐃᓪᓗᓕᐅᒃᑲᓂᕐᓗᓂ ᐃᓕᓐᓂᐊᖅᑐᓕᕆᓂᕐᓗ ᐱᐅᓯᕚᓪᓕᕐᓗᓂ ᐋᓐᓂᐊᖃᕐᓇᓐᖏᑦᑐᓕᕆᔨᓪᓗ ᐃᓐᓇᐃᓪᓗ 

ᐸᖅᑭᔭᐅᓂᖏᑦ. ᑮᓇᐅᔭᓕᐅᕋᓱᓐᓂᒃᑯᑦ ᑮᓇᐅᔭᖃᕐᓂᖅᓴᒥᑦ ᓄᓇᕗᓕᐅᓂᐊᖅ.  

 

ᐄ, ᑕᐃᒪ ᐃᖃᓗᒻᒥᐅᓄᑦ ᐅᖃᕈᓐᓇᖅᐳᖓ ᒪᓕᒐᓕᐅᖅᑎᐅᑦᑎᐊᕈᓐᓇᖅᑐᖓ ᑕᐃᒃᑯᓂ ᐊᒻᒪᓗ ᒪᓕᒐᓕᐅᕐᕕᒻᒥ 

ᑖᓐᓇ ᓴᖅᑭᑦᑎᔪᓐᓇᖅᑐᖓ ᒪᓕᒐᓕᐅᕐᕕᒻᒥ ᑕᖅᑲᒃᑲᓇᓐᖓᓪᓗ ᐃᒪᓐᓇ ᒥᒃᖠᑎᖅᐳᖓ ᐅᕙᓐᓂᒃ ᑕᐃᒪᓗ 

ᓂᕈᐊᖅᑎᒃᑲ ᐃᖃᓗᐃᑦ ᑕᓯᐅᔭᕐᒥ ᓂᕈᐊᖅᑕᐅᔪᒪᒃᑲᓂᕐᓂᐊᕋᒪ ᒪᓕᒐᓕᐅᕐᕕᖕᒧᑦ ᐊᑦᑑᑉᐱᕆᒥ ᑲᔪᓯᓂᐊᕋᑦᑕ 

ᐱᐅᓂᖅᓴᒥᑦ ᐱᕕᖃᕐᓂᐊᕐᒪᑕ ᐃᖃᓗᒻᒥᐅᑦ ᓄᓂᕙᐅᓪᓗ ᐊᑕᐅᑦᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ−ᓯᓈ, ᒪᓕᒐᓕᐅᖅᑎ ᓯᐅᑎᐊᐱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1023 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐃᖃᓗᐃᑦ-ᓯᓈᓄᑦ 

(ᓯᐅᑎᐊᐱᒃ)  

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᓴᔪᓗᐊᕈᓐᓃᖅᑐᖓ. 

ᓯᕗᓪᓕᖅᐹᒥᒃ ᓇᖏᖅᓯᒐᒪ ᐅᖃᖅᑎᒥᒃ ᐊᐱᖅᑯᑖᓂ ᐃᑉᐸᒃᓴᐅᖅᑰᔨᑦᑎᐊᖅᑐᖅ ᐃᒃᐱᒋᓚᐅᖅᑕᕋ ᓲᕐᓗ 

ᖃᐅᒻᒥᑕᐅᓯᒪᔪᖓ ᑐᑦᑑᓪᓗᖓ. 

 

ᐅᖃᖅᑏ, ᐅᓪᓗᒥ ᕿᕕᐊᖅᐳᖓ ᐱᖓᓱᑦ ᓯᕗᓪᓕᖅᐹᖑᓚᐅᖅᑐᑦ ᒪᓕᒐᓕᐅᖅᑎᐅᓚᐅᖅᓯᒪᔪᑦ ᕼᐊᑦᑐ ᑑᑐ, ᐃᐊᑦ 

ᐲᑯ, ᐹᓪ ᐅᑲᓕᖅ ᑖᓐᓇ ᓯᕗᓪᓕᖅᐹᖑᓚᐅᖅᑐᖅ ᓯᕗᓕᖅᑎᒋᓚᐅᕋᑦᑎᒍ. ᑖᓐᓇ ᓯᕗᓪᓕᖅᐹᖑᓚᐅᖅᑐᖅ 

ᐳᐃᒍᕈᓐᓇᕐᓇᒍᓗ ᐋᓐ ᕼᐊᓐᓴᓐ, ᑲᒥᓴᓇᐅᓚᐅᖅᑐᖅ. ᑖᓐᓇ ᓯᕗᓪᓕᖅᐹᖑᓗᓂ ᐊᕐᓇᐅᓪᓗᓂ, ᐊᕐᓇᐅᓚᐅᖅᑐᖅ 

ᐄᕙ ᑕᐃᒃᑯᐊ ᖁᔭᓐᓇᒦᖅᐸᒃᑲ. ᐅᖃᖅᑏ, ᐊᑕᐅᓯᑐᐃᓐᓇᕐᒧᑦ ᓂᕈᐊᖅᑕᐅᓯᒪᔪᑦ ᖃᓄᖅ ᐊᔅᓱᕈᓐᓇᖅᑎᒋᒻᒪᖔᖅ 

ᐱᔭᕆᐊᑐᔪᒻᒪᕆᐅᒻᒪᑦ ᖁᔭᓐᓇᒦᖏᒃᑯᐊ.  

 

ᐅᓪᓗᒥ ᓇᖏᖅᐳᖓ ᖁᔭᓕᓪᓗᖓ ᐃᓄᐃᓪᓕ ᐅᖃᖅᐳᖓ ᓇᖏᓚᐅᖅᓯᒪᒐᒪ ᐅᓇᑕᕈᑎᓪᓗᒋᑦ ᑖᒃᑯᐊ 

ᐱᔨᑦᑎᖅᑕᐅᓐᖏᓗᐊᖅᑐᑦ ᓄᓇᕗᒻᒥ. ᑕᐃᒪ ᐊᑯᓐᓂᖅᑯᖅᑐᓗᐊᕐᒪᑦ ᐱᖃᖅᑐᑦ ᐱᖃᓐᖏᑦᑐᓪᓗ ᐊᑯᓐᓂᖃᓗᐊᕐᒪᑦ. 

ᐊᕕᑦᑐᖅᓯᒪᓪᓗᑎᒃ ᐃᖃᓗᒻᒥᐅᑕᐅᔪᑦ ᑭᓯᐊᓂ ᐱᒻᒪᕆᐅᔪᖅ ᓄᓇᕗᒻᒥᐅᖑᒐᒪ. ᑖᓐᓇᓕ ᑕᕝᕙᓃᓕᕌᖓᑕ ᑕᒪᓐᓇ 

ᐃᖅᑲᐅᒪᐃᓐᓇᕆᐊᖃᕋᑦᑎᒍᑦ.  

 

ᐃᓚᒃᑲ ᖁᔭᓐᓇᒦᕈᒪᕙᒃᑲ ᐃᓚᓪᓚᕆᒃᑲ ᐊᒻᒪᓗ ᖁᔭᒋᔪᒪᒋᓪᓗᒋᑦ ᐃᖅᑲᓇᐃᔭᕐᕕᓐᓂᑦ ᐃᓚᒃᑲ ᐃᓄᓕᕆᔨᒃᑯᑦ 

ᐱᓕᕆᐊᖃᑎᒌᑦᑐᒻᒪᕆᐅᒻᒪᑕ. ᑕᐃᒪᓕ ᑐᓴᕌᖓᒪ ᐅᓪᓗᑕᒫᖅ ᑕᒪᓐᓇ ᐊᒃᓱᕈᓐᓇᕐᓂᕆᔭᖏᓪᓗ ᐃᓚᔮᕇᓐᓄᑦ, ᑕᐃᒪ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᕕᐊᓱᑦᑐᑎᒃ ᐱᓕᕆᓇᓱᓲᕆᒐᑦᑎᒍᑦ. ᐳᐃᒍᖅᑕᐃᓕᓗᒋᑦ ᑖᒃᑯᐊ ᐃᓄᓕᕆᔨᒃᑯᑦ ᐃᓕᔅᓯ ᐃᓚᒋᒐᔅᓯᐅᒃ. ᑖᒃᑯᐊ 

ᐊᒃᓱᕈᕐᓂᖅᐹᑦ ᓄᓇᕗᒻᒥ ᑕᐃᒪ ᐃᑲᔪᖅᑕᐅᖃᑦᑕᓂᖅᐹᖑᖃᑦᑕᕐᒪᑕ. ᑖᓐᓇ ᑲᔪᓯᑐᐃᓐᓇᖅᓯᐅᒃ.  

 

ᑕᐃᒪ ᐊᑐᖅᓯᒪᓕᕋᒪ ᓇᒻᒥᓂᕐᓂ ᐃᓚᓐᓂᑦ ᑕᐃᒪ ᐅᐱᑉᐳᖓ ᑕᐃᒃᑯᐊ ᐅᖃᕈᑎᔪᓐᓇᕋᒃᑭᑦ ᑕᐃᒪᓕ 

ᓂᕈᐊᕐᓂᐊᐸᓪᓕᐊᓂᐊᖅᑎᓪᓗᑕ ᐅᖃᕈᓐᓇᖅᑐᖓ ᒪᐃᔭᐅᑎᓪᓗᖓ ᒪᒃᑯᓛᖑᓪᓗᖓ ᐊᕐᓇᑑᓪᓗᖓᓗ ᐃᓚᖓᒍᑦ.  

 

ᐅᖃᖅᑏ, ᐊᖏᖅᑕᐅᔪᒪᕗᖓ ᐅᖃᐅᓯᒃᑲ ᐱᔭᕇᕈᒪᓪᓗᒋᑦ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᖕᒪᑦ ᐱᔭᕇᕈᒪᓪᓗᓂ ᐅᖃᐅᓯᒃᓴᒥᓂᒃ. 

ᐋᒃᑳᖅᑐᖃᖅᐸ? ᐱᑕᖃᓐᖏᒻᒪᑦ ᑲᔪᓯᑐᐃᓐᓇᕆᑦ, ᒥᔅ ᓯᐅᑎᐊᐱᒃ.  

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, ᐅᖃᖅᑏ.  

 

(ᑐᓵᔨᑎᒎᓕᖅᑐᖅ) ᑲᑎᒪᑎᓪᓗᑕ ᖃᖓᑦᑎᐊᓵᖑᓚᐅᖅᑐᖅ ᐊᕐᓇᐃᑦ ᑐᓪᓕᓂᖏᑦ ᑲᒥᓯᓇᒋᓚᐅᖅᓯᒪᔭᕗᑦ 

ᐅᖃᓚᐅᖅᓯᒪᒻᒪᑦ ᐊᖓᔪᖅᑳᙳᐊᑦ ᑎᒍᐊᖅᑎᐅᕙᒃᑐᑦ ᒪᒃᑯᓐᓂᖅᓴᐅᑎᓪᓗᖓ ᒪᐃᔭᐅᓪᓗᖓ ᑕᐃᓐᓇ 

ᐱᑕᖃᓐᖏᒻᒪᑦ ᐅᓪᓗᒥ. ᖁᔭᒋᕙᒃᑲ ᓂᕈᐊᖅᑕᐅᓯᒪᔪᐃᑦ ᑭᓯᐊᓂ ᓯᕗᓕᖅᑎᖃᓐᖏᓗᐊᕋᑦᑕ ᐊᔾᔨᒌᑎᑦᑎᓂᕐᒧᑦ.  

 

ᑖᓐᓇᓕ ᐅᖃᓚᐅᕋᓗᐊᕐᓗᒍ ᒪᐃᔭᐅᑎᓪᓗᖓ ᐅᐱᒋᔪᓐᓇᓚᐅᕐᒥᔭᒪ ᐊᖑᓇᓱᑦᑎᐅᔪᑦ ᓂᖃᐃᓲᑎᑖᖅᑎᑦᑎᔨᐅᔪᑦ. 

ᐃᑉᐱᒋᒍᕕᑦ ᓄᓇᖅᑲᑎᑎᑦ ᓂᕈᐊᖅᑕᐅᓐᖑᓱᒻᒪᑕ ᐅᓪᓗᒥ ᓱᓕᔪᔅᓴᐅᒐᓗᐊᖅᐸᑦ. ᐃᑉᐱᒍᓱᑦᑎᐊᕈᕕᑦ 

ᐃᖅᑲᓇᐃᔭᖅᑎᑦᑎᖃᕈᕕᓪᓗ ᑕᓯᐅᖅᑎᒋᓂᐊᖅᑕᕐᓂᒃ ᐊᔾᔨᒋᓐᖏᑕᖓᓂᒃ ᐱᓕᕆᔪᓐᓇᖅᑐᑦ ᓄᖅᑲᖏᓪᓗᑎᒃ. 

ᐃᒪᓐᓇ ᐸᐃᑉᐹᖃᓐᖏᒃᑲᓗᐊᕈᕕᑦ. 

 

(ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒥᐅᑕᐅᓪᓗᑕ ᑲᑐᔾᔨᖃᑎᒌᑦᑎᐊᓲᖑᒐᑦᑕ ᐃᓕᓐᓂᐊᖅᓯᒪᓐᖏᒃᑲᓗᐊᖅᑎᓪᓗᑕ. ᓲᖃᐃ 

ᖃᐅᔨᒪᒐᑦᑕ. ᑲᔪᓯᑦᑎᐊᓂᐊᖅᑯᓯ. ᓇᓗᓇᓐᖏ ᑕᕝᕙᓃᓛᖏᒃᑲᓗᐊᖅᑎᓪᓗᖓ ᑕᖅᑳᓂ ᓂᐱᐅᖏᓐᓇᖃᑦᑕᓚᖓᒐᒪ 

ᓲᖃᐃ ᐃᓅᖃᑎᒃᑲ ᐊᑦᓱᕈᖅᑐᐃᑦ ᐃᓱᒪᒋᖃᑦᑕᖅᑐᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ 

ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1024 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᕿᑭᖅᑖᓘᑉ 

ᓂᒋᐊᓄᑦ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦ, ᐅᖃᖅᑏ. ᕿᑭᖅᑖᓘᑉ ᓂᒋᐊᓂᒥᐅᑦ ᑕᕝᕙᐅᕗᑏᕆᕙᒃᑲ.  

 

ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᐳᖓ ᖁᔭᓕᓂᕐᒧᑦᑕᐅᖅ ᑎᑭᑕᐅᓯᒪᒐᒪ ᐱᔾᔪᑎᒋᓪᓗᒋᑦ ᕿᑭᖅᑖᓘᑉ ᓂᒋᐊᓂ 

ᐅᕙᓐᓂᒃ ᐅᑉᐱᕈᓱᑦᑐᑎᒃ ᑕᑎᖃᖅᓯᒪᓂᑰᒻᒪᑕ ᑕᓪᓕᒪᒋᔭᖓᓂ ᒪᓕᒐᓕᐅᕐᕕᖃᖅᑎᓪᓗᑕ.  

 

ᐅᖃᖅᑏ, ᑖᓐᓇ ᓂᕈᐊᖅᑕᐅᓯᒪᕕᒋᔭᕗᑦ ᐃᓱᓕᑉᐸᓪᓕᐊᑎᓪᓗᒍ ᐃᖅᑲᐅᒪᓇᖅᓯᓯᒪᒻᒪᑦ ᐊᒻᒪᓗ ᓲᕐᓗ ᑭᖑᒧᑦ 

ᕿᕕᐊᖅᓯᒪᓪᓗᑕ ᐊᕐᕌᒍᐃᑦ ᓯᑕᒪᑦ ᐊᓂᒍᖅᓯᒪᔪᓂᒃ. ᐊᒻᒪᓗ, ᑖᒃᑯᐊ ᐊᒥᓱᐃᑦ ᐊᑐᖅᓯᒪᔭᕗᑦ ᐃᖅᑲᐅᒪᒍᑦᑕ 

ᐊᒃᑑᕝᕙ 2017-ᖑᓚᐅᖅᑐᒥ ᐊᑕᐅᓰᓐᓇᕐᒧᑦ ᒪᓕᒐᓕᐅᕐᕕᐅᑉ ᐅᖃᐅᓯᖏᓐᓄᑦ, 

ᑕᐃᒍᖅᑕᐃᓐᓇᕆᒍᓐᓇᓐᖏᑦᑕᕋᓗᐊᒃᑲ ᑭᓯᐊᓂ, ᐅᖃᖅᑏ, ᐃᒫᒃ ᐅᖃᕈᒪᕗᖓ, ᑕᒪᓐᓇ ᓂᕈᐊᖅᑕᐅᓯᒪᓂᖅ 

ᖃᓄᐃᑦᑐᑐᐃᓐᓇᒧᑦ ᒪᓕᒐᓕᐅᖅᑎᐅᓂᕐᒧᑦ ᐊᓯᖏᓐᓄᓪᓘᓐᓃᑦ ᐊᖅᑯᓇᖅᑐᑰᕐᓇᕐᒪᑦ. ᐅᓪᓗᐃᑦ ᐃᓚᖏᓐᓂᒃ 

ᐊᑦᓱᕈᕐᓇᖅᑐᒃᑰᕐᓇᓯᐊᖃᑦᑕᖅᑐᑦ ᐃᒫᒃ ᐊᑦᓱᕈᕐᓇᕐᓂᑯᖓᓄᑦ ᐃᓱᒪᓕᐅᕆᒐᓱᐊᕆᐊᖅ 

ᐊᔪᕐᓇᖅᓯᑲᐃᓐᓇᓪᓚᕆᖃᑦᑕᓲᖅ ᑭᓯᐊᓂᒃᑕᐅᖅ ᐅᓪᓗᐃᑦ ᐃᓚᖏᓐᓂᒃ ᐃᓚᐅᖃᑕᐅᖃᑦᑕᕐᓂᕆᕗᖅ 

ᖁᕕᐊᓇᖅᑐᓂᒃ ᖁᕕᐊᓲᑎᖃᖅᑎᓪᓗᑕ ᑭᒡᒐᑐᖅᑎᒋᔭᑦᑕ ᐊᓂᒍᐃᓂᖏᓐᓄᑦ ᐅᕝᕙᓘᓐᓃᑦ ᐊᔾᔨᒌᓐᖏᑦᑐᓄᑦ 

ᖁᕕᐊᓲᑎᖃᖅᑎᓪᓗᒋᑦ ᐊᒻᒪᓗ, ᒥᑭᓪᓕᑎᖅᐳᖓ ᑭᒡᒐᖅᑐᕈᓐᓇᖅᓯᒪᒐᒃᑭᑦ ᕿᑭᖅᑖᓘᑉ ᓂᒋᐊᓂᕐᒥᐅᑦ ᑕᒪᒃᑯᓇᓐᖓᑦ 

ᐊᑐᖃᑦᑕᑎᓪᓗᒋᑦ.  

 

ᐅᖃᖅᑏ, ᒫᓐᓇᑦᑕᐅᖅ ᐃᖅᑲᐅᒪᒍᒪᑦᑎᐊᕆᕚᒃᑲ ᒪᓕᒐᓕᐅᖅᑎᐅᖃᑦᑕᖅᓯᒪᔫᒃ ᕿᑭᖅᑖᓘᑉ ᓂᒋᐊᓂ, ᐅᓛᔪ ᐊᑭᓱᒃ 

ᐊᒻᒪᓗ ᕗᕆᐊᑦ ᑦᓯᐅᓪ-ᖑᓚᐅᖅᑑᒃ. ᑖᒃᑯᐊ ᓯᕗᓂᓐᓂ ᒪᓕᒐᓕᐅᖅᑎᐅᖃᑦᑕᖅᓯᒪᒻᒪᑕ ᐱᔨᑦᑎᓚᐅᖅᓯᒪᓪᓗᑎᒃ 

ᑭᓐᖓᕐᒥᐅᓂᒃ ᑭᒻᒥᕈᒻᒥᐅᓂᓪᓗ ᒫᓐᓇ ᑭᒡᒐᑐᓕᖅᑖᒃᑲᓂ.  

 

ᓇᑯᕐᒦᕈᒪᒋᕚᒃᑲᑦᑕᐅᖅ ᐃᖅᑲᓇᐃᔭᖅᑏᒃᑲᒃ ᑭᒻᒥᕈᒻᒥ ᐅᓘᓯ ᑎᑭᕕᒃ ᐊᒻᒪᓗ ᐲᓯ ᐃᓯᑭᐅᓪ. ᓇᑯᕐᒦᒃ ᕿᑭᖅᑖᓘᑉ 

ᓂᒋᐊᓂᕐᒥᐅᓂᒃ ᐱᔨᑦᓯᖃᑕᐅᓯᒪᒐᔅᓯᒃ.  

 

ᐊᒻᒪᓗ, ᐅᖃᖅᑏ, ᓄᖅᑲᐸᓪᓕᐊᒍᑎᒋᓕᕐᓗᒍ ᐃᖅᑲᐅᒪᑦᓯᐊᕈᒪᒋᕙᕋ ᐊᒻᒪᓗ ᖁᔭᓐᓇᒦᕈᒪᑦᓯᐊᖅᓱᒋᑦ 

ᐊᖏᖃᑕᐅᓯᒪᒻᒪᑕ ᖃᑕᕐᖑᑎᒃᑲ, ᐃᓚᒃᑲ, ᐱᓗᐊᖅᑐᒥᒃ ᐃᑲᔪᖅᑎᓪᓚᕆᐊᓗᒐ ᓄᓕᐊᕋ ᐃᐊᒪᓕ ᕿᑐᕐᖓᕗᓪᓗ. 

ᑕᐃᒃᑯᐊᖑᓚᐅᓐᖏᑉᐸᑕ ᐅᓪᓗᒥ ᓇᖏᖅᓯᒍᓐᓇᕋᔭᓚᐅᓐᖏᓐᓇᒪ. ᐊᒻᒪᓗ, ᑖᓐᓇ ᓂᕆᐅᑉᐳᖓ...  

 

ᐅᖃᖅᑏ, ᐅᖃᐅᓯᒃᓴᒃᑲ ᐱᔭᕇᕈᒪᓪᓗᒋᑦ ᐊᖏᖅᑕᐅᔪᒪᒐᓗᐊᖅᐳᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑎ ᐱᔭᕇᕈᒪᓪᓗᓂᒋᑦ ᐅᖃᐅᓯᔅᓴᖏᑦ. 

ᐋᒃᑳᖅᑐᖃᖅᐸ? ᐱᑕᖃᓐᖏᒻᒪᑦ ᑲᔪᓯᑐᐃᓐᓇᕆᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ.  

 

ᓄᖅᑲᐸᓪᓕᐊᒍᑎᒋᓕᕐᓗᒍ, ᒪᓕᒐᓕᐅᖅᑎᐅᖃᑎᒃᑲ ᑕᕝᕙᓂ ᑕᓪᓕᒪᒋᔭᖓᓂ ᓇᑯᕐᒦᕈᒪᒋᕙᒃᑲᑦᑕᐅᖅ 

ᐊᖏᓚᐅᖅᓯᒪᒻᒪᑕ ᒥᓂᔅᑕᐅᓂᕐᒧᑦ ᓂᕈᐊᖅᓯᒪᓪᓗᑎᒃ ᐅᕙᓐᓂᒃ ᐊᒻᒪᓗ ᖁᕕᐊᒋᓯᒪᑦᑎᐊᖅᓱᒍᓗ ᑖᓐᓇ 

ᐃᖅᑲᓇᐃᔮᕆᓯᒪᓪᓗᒍ. ᑭᓯᐊᓂᑦᑕᐅᖅ, ᑕᕝᕙᓂ ᒥᓂᔅᑑᓂᓐᓂᑦ ᐃᖅᑲᓇᐃᔭᖃᑎᖃᐅᖅᓯᒪᒻᒥᒐᒪ ᓇᑯᕐᒦᒍᒪᒋᕚᒃᑲᒃ 

ᓕᓕ ᐊᒻᒪᓗ ᑲᐃᔭ, ᖁᔭᓐᓇᒦᑦᓯᐊᖅᐸᔅᓯᒃ ᑕᕝᕙᓂ ᐱᓕᕆᖃᑎᒌᑦᑎᐊᖅᓯᒪᒐᑦᑕ ᓄᓇᕗᒻᒥᐅᑦ ᐱᔾᔪᑎᒋᓪᓗᒋᑦ.  

 

ᑖᒃᑯᐊ ᓄᓕᐊᒃᑲ ᕿᑐᕐᖓᒃᑯᓗ, ᐅᖃᖅᑲᐅᒐᒪ, ᒪᑭᑕᔪᓐᓇᕋᔭᓐᖏᓐᓇᒪ ᑖᒃᑯᐊᖑᓚᐅᓐᖏᑉᐸᑎᒃ ᐊᒻᒪᓗ ᑕᕝᕙᓂ 

ᐱᖓᓲᔪᖅᑐᓂᒃ ᓯᑕᒪᐅᔪᖅᑐᓂ 8 ᐊᕐᕌᒎᐃᑦ ᓂᕈᐊᖅᑕᐅᓯᒪᓂᕋ ᒪᓕᒃᖢᒍ ᐃᑲᔪᖅᑐᐃᓯᒪᓂᖏᓐᓂᒃ ᐊᒻᒪ ᑕᐃᒫᓪᓗ 

ᓂᕈᐊᑉᐳᖓ ᓂᕈᐊᖅᑕᐅᒐᓱᐊᒃᑲᓐᓂᓛᕐᓂᓐᓂ ᕿᑭᖅᑖᓘᑉ ᓂᒋᐊᓄᑦ ᐊᖏᖅᑕᐅᒍᓐᓇᕐᓂᕈᒪ ᑭᓐᖓᕐᒥᐅᓄᑦ 

ᑭᒻᒥᕈᒻᒥᐅᓄᑦ ᖃᐅᔨᒃᑲᐅᑎᕗᖓ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅ ᓇᑲᓱᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 1025 - 5(2): ᐃᖅᑲᐅᒪᔭᖏᑦ ᑭᒡᒐᖅᑐᐃᔨᐅᓚᐅᕐᓂᖓᓄᑦ ᐸᓐᓂᖅᑑᒧᑦ 

(ᓇᑲᓱᒃ)  

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑎᑭᑕᐅᓂᐊᖅᑐᒋᓐᖏᑦᑎᐊᓕᖅᑐᖓ.  

 

>>ᐃᓪᓚᖅᑐᖅ 

 

ᓯᕗᓪᓕᖅᐹᒥᒃ ᖁᔭᓐᓇᒦᕈᒪᔭᒃᑲ ᐸᓐᓂᖅᑑᕐᒥᐅᑦ ᐅᑉᐱᕈᓱᓐᓂᖏᓐᓄᑦ ᓂᐱᖃᕈᓐᓇᖅᑐᒋᔭᐅᓪᓗᖓ ᑭᒡᒐᖅᑐᕐᓗᖏᑦ 

ᑕᕝᕗᖓ ᐃᓕᔭᐅᓚᐅᕋᒪ. ᖁᔭᓐᓇᒦᖅᑕᒃᑲ ᐸᓐᓂᖅᑑᕐᒥᐅᑕᐃᑦ. ᐅᖃᐅᔾᔨᒋᐊᕐᓂᖏᑦ ᐃᓐᓇᖏᓪᓗ 

ᐊᑕᖏᑦᑎᐊᖅᑐᒋᑦ ᐸᓐᓂᖅᑑᕐᒥᐅᑦ ᖁᔭᓐᓇᒦᖅᑕᒃᑲ ᑭᒡᒐᖅᑐᕈᓐᓇᓚᐅᕋᒃᑭᑦ ᑕᕝᕙᓂ ᐊᕐᕌᒍ ᑎᓴᒪᑦ ᐃᓗᐊᓂ. 

ᐱᔭᕆᐊᑐᔫᓯᒪᔪᖅ ᐊᒥᓱᐊᖅᑎᖅ ᑖᓐᓇ ᐅᖃᐅᓯᐅᔪᖅ ᐃᓪᓘᑉ ᐃᓗᐊᓂ ᑭᓯᐊᓂᒃᑕᐅᖅ ᐃᓕᒃᑲᓂᕐᔪᑎᒋᓪᓚᕆᑦᑕᕋ 

ᑎᓕᔭᐅᓯᒪᓂᕗᑦ ᐱᔾᔪᑕᐅᓪᓗᓂ.  

ᑕᕝᕙᓂ ᖁᔭᓐᓇᒦᕈᒪᒻᒥᔭᒃᑲᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ ᐃᑲᔪᖅᑎᒋᓪᓗᒋᑦ ᐅᖃᐅᔾᔨᒋᐊᖅᑎᒋᓪᓗᒋᑦ 

ᐱᓕᕆᖃᑎᒋᓪᓗᒋᑦ ᒪᓕᒐᓕᐅᖅᑎᑐᐃᓐᓇᐅᓪᓗᖓ ᐊᒻᒪᓗ ᐅᑉᐱᕆᔭᐅᓪᓗᖓ ᑕᒪᐅᖓ ᐃᓕᔭᐅᓚᐅᕋᒪ 

ᒥᓂᔅᑕᐅᓂᕐᒧᑦ. ᑖᒃᑯᐊᓗ ᐱᓕᕆᖃᑎᒋᖃᑦᑕᖅᓯᒪᔭᒃᑲ ᐊᑕᖏᑦᑎᐊᖅᑐᓯ ᖁᔭᓐᓇᒦᖅᑲᔅᓯ ᐊᑕᖏᑦᑎᐊᖅᑐᓯ 

ᐅᕙᓐᓄᑦ ᓇᐅᒃᑯᑦ ᐊᑦᑐᐃᒐᔅᓯ ᑲᔪᖏᖅᓴᐃᔾᔪᑎᔅᓴᑲᓐᓂᕐᓂᒃ. ᐱᓗᐊᖅᑐᒥᓗ ᑕᕝᕙᓂ 

ᒪᓕᒐᓕᐅᖅᑎᐅᓕᑕᐃᓐᓇᓐᖏᑦᑐᐃᑦ ᐅᖃᐅᔾᔨᒋᐊᖅᑎᑦᑎᐊᕙᓪᓚᕆᐅᓯᒪᒻᒪᑕ ᐊᒻᒪᓗ ᐋᖅᑭᔅᓱᐃᔨᐅᓯᒪᒻᒪᑕ ᑕᕝᕙᓂ 

ᑐᓐᖓᕕᒋᓯᒪᔭᑦᑎᓐᓂ.  

 

ᑕᐃᒪᑦᑕᐅᖅ ᐃᓚᒋᒍᓐᓃᖅᑕᕗᑦ ᖁᔭᓐᓇᒦᖅᑖᒃᑲ ᔫ ᐃᓅᓚᐅᖅᑐᖅ ᖁᔭᓐᓇᒦᖅᓯᒪᔭᕋ. ᐹᓪ ᖁᐊᓴ, ᐹᑦ ᐊᕐᓇᒃᑲᖅ, 

ᓯᒥᐅᓐ ᒥᑭᓐᖑᐊᖅ, ᐊᒻᒪᓗ ᒦᓚ. ᑕᐃᒃᑯᐊ ᑲᑎᒪᒍᓐᓃᖅᑕᕋᓗᐊᕗᑦ ᖁᔭᒋᓯᒪᒻᒥᔭᒃᑲ ᐅᕙᓐᓂ ᐃᑲᔪᖅᓯᒪᒻᒪᑕ.  

ᑕᐃᒪᑦᑕᐅᖅ ᖁᔭᓐᓇᒦᕈᒪᒻᒥᔭᒃᑲ ᑕᕝᕙᓂ ᒪᓕᒐᓕᐅᕐᕕᒻᒥ ᐊᔅᓱᐊᓗᒃ ᐃᑲᔪᖅᑕᐅᓇᕐᖓᑦ 

ᐱᔭᕆᐊᑐᔪᖅᓯᐅᕋᓗᐊᖅᑐᓂ.  

 

ᐱᔭᕆᐊᑭᓪᓕᑎᑦᑎᑎᔨᐅᖃᑦᑕᕐᖓᑕ ᑕᕝᕙᓂ ᐃᖅᑲᓇᐃᔭᖅᑎᐅᔪᑦ, (ᑐᓵᔨᒃᑯᑦ) ᓯᕗᓪᓕᖅ ᖄᖅᑎᖓᑦ, ᑭᖑᓪᓕᖅ 

ᖄᖅᑎᖓᑦ ᐊᒻᒪᓗ ᐱᖓᔪᐊ ᖄᖅᑎᖓᓂ. (ᑐᓵᔨᒃᑰᖏᑦᑐᖅ) ᐊᒻᒪᓗ, ᑕᐃᒃᑯᐊ ᐃᖅᑲᓇᐃᔭᖅᑎᑯᓗᒋᓯᒪᔭᒃᑲ ᑭᐅᕆ, 

ᓱᓯ, ᕉᔅ, ᑏᓇ, ᒦᓚ, ᑭᓇᐃᓐᓇ ᓯᒨᓇ, ᐊᐃᓚ ᐊᒻᒪ ᐃᓕᓴᐱ ᐸᓐᓂᖅᑑᒥ. ᑕᐃᒃᑯᐊ ᖁᔭᓐᓇᒦᖅᑕᒃᑲ. ᐊᒻᒪᓗ 

ᑐᓵᔨᕗᑦ ᑕᕝᕙᓂ...  

 

ᒪᒥᐊᓇᖅ. ᐊᐱᕆᕗᖓ ᐊᖏᖅᑕᐅᔪᒪᓪᓗᖓ ᐱᔭᕇᕈᒪᓪᓗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᖕᒪᑦ ᐅᖃᐅᓯᖏᓐᓂᒃ ᐱᔭᕇᕈᒪᓪᓗᓂ. 

ᐋᒃᑳᖅᑐᖃᖅᐸ? ᐱᑕᖃᓐᖏᒻᒪᑦ ᑲᔪᓯᑐᐃᓐᓇᕆᑦ ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ.  

 

ᑕᐃᒃᑯᐊ ᐅᖃᐅᓯᕆᒋᐊᕋᑖᖅᑕᒃᑲ ᑐᓵᔩᑦ ᑕᖅᑲᔪᓐᓇᓐᖏᑐᐃᓐᓇᖃᑦᑕᖅᓯᒪᒻᒪᑕ ᐃᓛᓐᓂᒃᑯᑦ ᐅᓐᓄᐊᓗᒧᑦ 

ᑎᑭᖃᑦᑕᑎᓪᓗᒍ ᑲᑎᒪᓂᕗᑦ ᓂᐱᖃᐅᑎᓪᓚᕆᐅᖃᑦᑕᕐᖓᑕ ᓄᓇᑦᑎᓐᓄᑦ ᖁᔭᓐᓇᒦᕐᒥᔭᒃᑲ. 

 

ᑭᖑᓪᓕᖅᐹᒥᒃ ᑐᓐᖓᕕᒋᓂᖅᐹᕆᓯᒪᔭᒃᑲ ᐃᑲᔪᖅᑎᒋᓪᓗᒋᑦ ᐅᐃᒐ, ᐋᓐᓄᓗ ᐊᒻᒪ ᕿᑐᕐᖓᑯᓘᒃᑲᒃ ᓇᑖᓴ ᐊᒻᒪ 

ᐊᐃᔭᐃ ᐃᕐᖓᑕᕋᓗ, ᐊᑖᑕᒐᓗ, ᓴᑭᒃᑯᒃᑲ ᐊᒻᒪᓗ ᑕᐃᒃᑯᐊ ᐱᖃᓐᓇᕆᔭᒃᑲ ᐃᓚᒃᑲ ᐊᒻᒪᓗ ᐃᓐᓇᑯᓗᐃᑦ 

ᐸᓐᓂᖅᑑᒥ ᓇᒥᑐᐃᓐᓇᖅ ᓄᓇᒧᑦ ᐊᐅᓪᓚᕈᒪ ᐃᓐᓇᐃᑦ ᐅᖃᐅᔾᔨᒋᐊᖅᑎᓪᓚᕆᐅᕙᒻᒪᑕ. ᑕᐃᒃᑯᐊ ᖁᔭᒋᓂᖅᐹᒃᑲ 

ᐃᑲᔪᖅᑎᒋᓯᒪᒐᒃᑭ. ᑕᐃᒪ ᐊᒻᒪᑦᑕᐅᖅ ᐳᐃᒍᕈᒪᓐᖏᓗᐊᒧᑦ ᐊᖓᒐ ᐸᐅᓗᓯ, ᖁᔭᓐᓇᒦᕐᒥᔭᕋ ᐃᑲᔪᖅᑎᒋᓯᒪᒐᒃᑯ. 

ᐊᖏᔪᒃᑲᓗ ᓄᑲᕋᓗ. ᐊᒥᓱᐋᓗᐃᑦ ᓄᓇᕗᒻᒥᐅᑦ ᖁᔭᓐᓇᒦᖅᑲᒃᑲ ᐅᕙᑦᑎᓐᓂ ᐃᑲᔪᖅᓱᐃᖃᑦᑕᕐᖓᑕ. ᐅᕙᒍᑦ 

ᐱᔪᓐᓇᖅᑐᐊᓘᓪᓗᑕ ᐱᓱᒋᖃᑦᑕᓐᖏᒃᑲᓗᐊᖅᑎᓪᓗᑕ.  

 

ᖃᐅᔨᒪᒐᑦᑕ ᓄᓇᑦᑎᓐᓂ ᐊᔅᓱᕈᕐᓇᖅᑐᓂᒃ ᖃᐅᔨᓯᒪᓪᓗᑕ. ᑕᕝᕙ ᑖᒃᑯᐊ ᐱᒐᓱᐊᕐᔪᑎᒋᓕᖃᑦᑕᕋᑦᑎᒍᑦ 

ᓂᐱᖃᐅᑕᐅᒃᑲᓐᓂᕈᓐᓇᖁᓪᓗᑕ ᓄᓇᕗᒻᒧᑦ. ᑖᒃᑯᐊ ᐱᔾᔪᑎᒋᓪᓗᒋᑦ ᓴᓐᖓᓱᔾᔨᑎᒋᖃᑦᑕᕋᑦᑎᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙ ᐱᐊᓂᑉᐳᑦ ᐅᖃᐅᓯᔅᓴᖏᑦ ᒪᓕᒐᓕᐅᖅᑏᑦ. ᑕᒪᕐᒥᓕᒫᖅ 

ᓂᓪᓕᕈᓐᓇᑐᐃᓐᓇᐅᖅᑲᐅᕗᑦ ᒪᓕᒐᓕᐅᖅᑏᑦ. ᐊᓯᐊᓅᓕᕐᒥᓗᑕ. 4. ᐅᑎᕈᑏᑦ ᐊᐱᖅᑯᑎᐅᔪᓄᑦ. 5. ᐃᓕᑕᖅᓯᓂᖅ 

ᐳᓛᕆᐊᖅᓯᒪᔪᓂᒃ. ᑲᔪᓯᓚᐅᓐᖏᓂᒃᑎᓐᓂ 6-ᒧᑦ, 20 ᒥᓂᔅᓯᒥᒃ ᓄᖅᑲᖓᑲᐃᓐᓇᓂᐊᖅᑐᒍᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:17-ᒥ ᐊᒻᒪᓗ ᐱᒋᐊᒃᑲᓐᓂᖅᑐᓂ 15:42-ᒥ 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᑦᓯ ᐅᑎᑦᓯᐊᕐᒥᒐᑉᓯ. ᐅᑎᕐᒥᓗᑕ ᑲᑎᒪᔾᔪᑎᔅᓴᑎᓐᓄᑦ. 6. ᐊᐱᖅᑯᑏᑦ 

ᐅᖃᐅᓯᒃᑯᑦ. ᐊᐱᖅᑯᑎᑦ. ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1458 - 5(2): ᑐᓚᑦᑕᕐᕕᓄᑦ ᐱᖁᑎᕐᔪᐊᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᖑᓗᖓ.  

 

(ᑐᓵᔨᑎᒎᓕᖅᑐᖅ) ᐊᐱᖅᑯᑎᒐ ᑐᕌᑦᑎᓐᓂᐊᖅᑕᕋ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ.  

 

ᑕᐃᒪ ᒥᓂᔅᑕ ᓇᓗᓇᐃᖅᓯᕝᕕᒋᔪᒪᓪᓗᒍ ᑕᐃᒪ ᐱᕚᓪᓕᕈᑎᒃᓴᓂᒃ ᐊᒥᑦᑐᕐᒧᑦ−ᓴᓂᕋᔭᖕᒧᑦ ᕿᓃᓐᓇᕋᓱᑉᐸᒃᑲᒪ 

ᒥᑦᑕᕐᕕᒃ, ᑕᒪᒃᑯᓂᖓ. ᑕᐃᒪ ᐱᔪᒥᓈᕈᑎᒃᓴᒥᒃ ᒥᓂᔅᑕ ᓇᓗᓇᐃᖅᓯᕝᕕᒋᓂᐊᕋᒃᑯ.  

 

ᑕᐃᒪ ᒥᓂᔅᑕ ᖃᐅᔨᒪᔪᒃᓴᐅᔪᖅ ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ ᐅᖃᓚᐅᖅᓯᒪᖕᒪᑕ $585,383 ᑮᓇᐅᔭᑦ 

ᐊᑐᐃᓐᓇᕈᖅᑕᐅᓚᐅᕐᒪᑦ ᑕᒪᒃᑯᓄᖓ ᐅᒥᐊᖅᑖᕈᑎᒃᓴᒥᒃ ᐱᖏᖕᓇᖅᑐᓕᕆᔪᓄᑦ ᐅᒥᐊᒃᓴᓄᑦ. ᑖᒃᑯᐊ ᓴᓂᕋᔭᖕᒥ 

ᐱᖏᖕᓇᖅᑐᓕᕆᔨᒃᑯᖏᑦ ᐊᒻᒪᓗ ᐃᒡᓗᓕᖕᒥ ᐃᒡᓗᓕᖕᒥᓂᓛᒃ ᕿᓂᖅᑎᐅᖃᑕᐅᓂᐊᕐᒥᔪᐃᑦ ᑕᐃᑲᓂ 

ᑭᒡᒐᖅᑐᖅᑕᓐᓂ. ᐃᓛᒃ, ᐅᒥᐊᖅᑖᓛᓕᕐᒪᑕᐃᓛᒃ ᐊᕐᕌᒍᒥ. ᑖᓐᓇ ᐅᐱᒋᔭᕋ, ᐅᖃᖅᑎᑦᑎᔩ. ᐱᔾᔪᑎᒋᓪᓗᒍ 

ᐱᖏᓐᓇᖃᑦᑕᖅᑐᐃᑦ, ᐃᓛᒃ ᐱᖏᓐᓇᖃᑦᑕᕐᒪᑕ. ᐅᐱᒋᔭᒃᑲ ᑖᒃᑯᐊ ᐱᓛᖅᑐᐊᓐᓅᓕᕐᒪᑕᐃᓛᒃ.  

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑮᓇᐅᔭᖅ ᑖᓐᓇ ᓇᓗᓇᐃᕋᑖᖅᑕᕋ ᖃᓄᖅ, ᐃᓛᒃ, ᐅᓂᒃᑳᕈᓐᓇᕐᒪᖔᑦ ᖃᔅᓯᑦ 

ᓄᓇᓕᒃᑲᓐᓃᑦ ᐱᓇᔭᕐᒪᖔᑕ. ᐅᓇ ᐆᒃᑑᑎᒋᓗᒍ, ᐆᒃᑑᑎᒋᕋᑖᑦᑎᐊᖅᑕᕋ ᐃᒃᓴᕐᕕᒃᑖᕆᔭᐅᓇᓱᒃᑑᔭᖅᑐᖅ. ᖃᓄᖅ 

ᑕᒪᓐᓇ ᐃᖏᕐᕋᓂᖃᓚᐅᕐᒪᖔᖅ ᐊᐅᔭᐅᓚᐅᖅᑐᖅ ᐅᓂᒃᑳᕈᓐᓇᕐᒪᖔᑦ ᒥᓂᔅᑕ ᑕᒡᕗᖓ ᐃᒡᓗᕐᔪᐊᕐᒧᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᒃᑯᐊᖏᓛᒃ ᒐᕙᒪᑐᖃᒃᑯᑦ 

ᑮᓇᐅᔭᓂᒃ ᐊᑐᐃᓐᓇᖃᖅᑎᑦᑎᖃᑦᑕᖅᓯᒪᒻᒪᑕ ᑖᒃᑯᑎᒍᑦ ᖃᓪᓗᓈᑎᑐᑦ ᐅᖃᖅᓯᒪᔪᖅ (ᑐᓵᔨᑎᒍᑦ) ᐃᒪᖅ 

ᓴᐳᔾᔭᐅᓂᖓᓄᑦ ᐸᕐᓇᐅᑎ (ᑐᓵᔨᑎᒎᖏᑦᑐᖅ) ᑕᐃᒃᑰᓇ ᑮᓇᐅᔭᕐᔪᐊᑲᓪᓚᓐᓂᒃ ᓴᓂᕐᕙᐃᓯᒪᒻᒪᑕ. ᐊᒻᒪᓗ 

ᑐᔅᓯᕋᕐᕕᒋᓯᒪᓪᓗᑎᒍᑦ ᐊᔾᔨᒌᓐᖏᑦᑐᓂᒃ. 

 

ᑖᓐᓇ ᓄᓇᓕᓐᓄᑦ ᑐᓚᑦᑕᕐᕕᒃᓴᕈᔪᐃᑦ, ᓄᓇᓕᓕᒫᑦ ᕿᒥᕐᕈᐊᖅᑕᐅᓯᒪᖁᓪᓗᑎᒍᑦ ᑮᓇᐅᔭᓂᒃ ᓴᓂᕐᕙᕐᕕᐅᓯᒪᒐᑦᑕ 

ᐱᖃᓯᐅᑎᓪᓗᓂ ᓴᓂᕋᔭᒃ, ᐃᒡᓗᓕᒡᓗ. ᑖᒃᑯᐊᓕᒫᑦ. ᑕᐃᓐᓇ, ᓄᕙᓐᓇᕐᔪᐊᕐᒧᑦ ᓄᖅᑲᖔᖅᑎᑕᐅᔅᓲᔭᓚᐅᕐᒪᑦ, ᒫᓐᓇ 

ᑕᐃᒪ ᓄᓇᓕᖕᓄᑦ ᐳᓚᕋᑲᑕᓐᓂᐊᓕᖅᐳᑦ ᑖᓐᓇ ᐱᔭᕇᖅᑕᐅᓇᓱᒃᓱᓂ. ᑭᓱᐃᑦ ᑐᓚᑦᑕᕐᕕᒃᓴᕈᔪᐃᑦ ᓇᐅᒃᑯᑦ 

ᐱᑕᖃᕋᔭᕐᒪᒃᑭᐊᖅ ᓄᓇᓕᓐᓄᑦ ᕿᒥᕐᕈᐊᖅᑕᐅᓗᓂ. ᓂᕆᐅᑉᐳᖓ ᑕᒫᓂ ᓴᓂᕋᔭᒻᒨᓛᖅᑐᐃᑦ ᑕᒫᓂ ᑕᖅᑭᑦᑕ 

ᕿᑎᐸᓗᐊᓂ ᒫᓐᓇᕈᓘᓕᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ ᐱᔭᐅᓯᒪᔅᓲᔭᕐᓇᕈᓐᓇᕐᒪᑦ. ᑕᕝᕙᓂ 

ᐅᓂᒃᑳᓕᐊᕆᔭᐅᓚᐅᖅᑐᒥᓂᓛᒃ 2019-ᒥ ᑕᒪᒃᑯᐊ ᓴᖅᑭᑕᐅᕙᓪᓕᐊᖃᑦᑕᖅᑐᐃᑦ ᐊᑭᑐᔫᑎᑦ. 

ᕿᒥᕐᕈᓂᖃᓚᐅᖅᓯᒪᖕᒪᑕ, ᐃᓛᒃ, ᐅᖃᕋᑖᑦᑎᐊᖅᐳᑎᑦ ᓴᓂᕋᔭᖕᒧᓪᓗ ᐃᒡᓗᓕᖕᒧᐊᓛᕐᒪᑕ ᐊᓕᐊᓇᐃᑦ ᑖᔅᓱᒥᖓ 

ᐱᔾᔪᑎᖃᕐᓗᑎᑦ. ᑕᐃᒪ ᖃᖓᑭᐊᖅ ᕿᒥᕐᕈᓂᕐᕌᓂᒃᐸᑕ ᓇᓗᓇᐃᖅᓯᔪᓐᓇᕈᓂ ᖃᖓ ᐅᓂᒃᑳᓕᐊᖏᖕᓂᒃ 

ᓴᖅᑭᑦᑎᓛᖅᑐᒃᓴᐅᖕᒥᖕᒪᑕ? ᓂᕆᐅᒃᑲᓐᓂᖁᓪᓗᒋᑦ ᐊᒥᑦᑐᕐᒥᐅᑕᐅᖃᑎᒃᑲ ᑖᓐᓇ ᕿᓄᓐᖓᓲᑕᐅᖏᓐᓇᖅᑐᖅ 

ᓇᓗᓇᐃᖅᓯᔪᓐᓇᕈᓂ ᑖᒃᑯᐊ ᐳᓛᕐᓂᖄᓂᒃᑯᑎᑦ ᐅᓂᒃᑳᓕᐊᖏᓐᓂᒃ ᓴᖅᑭᑦᑎᓕᕈᑎᒃ ᖃᖓᐅᓇᔭᕐᒪᖔᑦ 

ᓇᓗᓇᐃᖅᓯᔪᓐᓇᖅᐹ? ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᓪᓗᓪᓚᑦᑖᖓᓂᒃ 

ᐋᖅᑮᔪᓐᓇᓐᖏᑦᑐᖓ ᒫᓐᓇ ᐳᓚᕋᒻᒪᑕ, ᐳᓚᕋᒌᓯᒪᓕᕈᑎᑦ ᑖᒃᑯᐊ ᐅᓂᒃᑳᓂᒃ ᓴᖅᑭᑎᑦᑎᔭᕆᐊᖃᖅᓯᒪᒻᒪᑕ. ᑭᓯᐊᓂ 

ᑕᕝᕙᓂ ᐊᕐᕌᒍ 2022-ᒥ ᑕᕝᕙᓂ ᐃᓗᐊᓂ ᐅᓂᒃᑳᕐᒥᒃ ᓴᖅᑭᒋᐊᖃᖅᓯᒪᔪᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᑏᑦ ᐊᐃᑉᐹ ᑭᖑᓪᓕᖅᐹᕆᓗᒍ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᓂᕆᐅᓛᖅᐳᓯ ᐊᒥᑦᑐᕐᒥᐅᑦ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᒻᒪᑕ ᑖᒃᑯᐊ ᑮᓇᐅᔭᐃᑦ ᑮᓇᐅᔭᖃᖅᑎᑕᐅᓲᖑᖕᒪᑕ ᑐᓚᕝᕕᑦᓴᒐᓛᓂᒃ 

ᓄᓇᓕᕋᓛᑦ. ᑖᓐᓇ ᐅᖃᕈᓐᓇᖅᐸ 2021-ᒥ 2020-2021, ᐊᒻᒪ 2022 ᐅᑭᐅᖅ, ᑖᓐᓇ ᐱᓕᕆᐊᑦᓴᖅ 

ᐃᓱᒪᒋᔭᐅᒐᔭᕐᓂᖓ ᓴᓂᕋᔭᖕᒥ ᐃᒡᓗᓕᖕᒥᓪᓗ ᑐᓚᑦᑕᕐᕕᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 2021-2022-ᒧᑦ ᑖᒃᑯᐊ ᑮᓇᐅᔭᐃᑦ 

ᓴᓂᕐᕙᖅᑕᐅᓯᒪᔪᑦ $96,000 ᓴᓂᕋᔭᖕᒧᑦ, ᑕᐃᒃᑯᐊ ᑐᔅᓯᕋᔅᓯᒪᒻᒪᑕ ᑖᓐᓇ ᑐᓚᑦᑕᕐᕕᔅᓴᒧᑦ ᐸᕐᓇᐅᑎᔅᓴᒥᒃ 

ᑕᑯᔪᒪᓯᒪᓪᓗᑎᒃ. ᑖᓐᓇ ᑖᒃᑯᓄᖓ ᐊᖏᖅᑕᐅᓯᒪᔪᑦ ᐃᒡᓗᓕᖕᒧᑦ ᑐᔅᓯᕋᖅᓯᒪᓐᖏᒻᒪᑕ ᑮᓇᐅᔭᒥᒃ 

ᓴᓂᕐᕙᐃᓯᒪᓐᖏᑦᑐᒍᑦ. ᑭᓯᐊᓂ, ᓴᓂᕋᔭᒃ ᑮᓇᐅᔭᖅᑖᖅᑎᑕᐅᓯᒪᔪᑦ ᑖᒃᑯᓂᖓ ᖃᓄᖅ ᐸᕐᓇᐅᑎᔅᓴᕈᔪᖕᓂᒃ 

ᑮᓇᐅᔭᓂᒃ ᐱᔪᒪᓯᒪᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᑏᑦ ᐅᖃᐅᓯᒃᑯᑦ. ᑲᖏᖅᖠᓂᐅᑉ ᐅᐊᓐᓇᖓᓄᑦ−ᐃᒡᓗᓕᒑᕐᔪᖕᒧᑦ, 

ᒪᓕᒐᓕᐅᖅᑎ ᑕᐅᑐᓐᖏ. 

 

ᐊᐱᖅᑯᑦ 1459 - 5(2): ᐱᓕᕆᐊᕆᔭᐅᓂᖏᑦ ᐃᒡᓗᐃᑦ ᑭᓐᖒᒪᒋᔭᐅᔪᑦ ᓄᓇᕗᒥ (ᑕᐅᑐᓐᖏ) 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐳᐃᒍᖅᑲᐅᓐᓂᕋᒪ ᖁᔭᓐᓇᒦᖅᐸᒃᑲ ᐃᑲᔪᖅᑎᒌᓐᓇᖅᑕᒃᑲ ᑖᒪᔅ, ᑖᒥ 

ᓴᒻᒧᖅᑐᖅ ᐊᒻᒪ ᑐᐊᕋᔅ ᑕᐅᑐᑦ, ᐅᐃᒐᓗ ᕼᐃᐅᕆ ᑕᐅᑐᓐᖏ. 

 

ᐅᖃᖅᑏ, ᐊᐱᖅᓱᕈᒪᔭᕋ ᐃᒡᓗᓕᕆᓂᕐᒧᑦ ᒥᓂᔅᑕᒋᔭᐅᔪᖅ.  

 

ᐅᖃᖅᑏ, ᑕᐃᒪ ᑲᑎᒪᑎᓪᓗᒋᑦ ᑖᓐᓇ ᒥᓂᔅᑕᐅᓚᐅᖅᓯᒪᔪᖅ ᑕᐃᔅᓱᒪᓂ ᓴᖅᑭᑎᑦᑎᓚᐅᖅᓯᒪᖕᒪᑦ ᓄᓇᕗᑦ ᑕᐃᑯᖓ 

ᓯᕗᓂᒃᓴᕐᒧᑦ ᐃᒡᓗᓕᕆᓂᖅ ᐊᒻᒪᑦᑕᐅᖅ ᖃᓄᖅᑑᕈᑕᐅᓂᐊᕐᒪᖔᑦ ᐃᒡᓗᖃᓐᖏᓐᓂᖅ. ᑖᓐᓇ ᓴᖅᑭᑕᐅᓚᐅᖅᑐᖅ 

ᐊᒃᑐᕝᕙᐅᑎᓪᓗᒍ 2016, ᖁᓖᑦ ᐅᑭᐅᓄᑦ ᓴᖅᑯᒥᓕᖅᑐᖅ ᑎᑎᖅᑲᖅ ᑎᑎᕋᖅᓯᒪᔪᖅ.  

 

ᐊᒻᒪ, ᑖᓐᓇ ᑎᑎᖅᑲᖅ ᓇᓗᓇᐃᖅᓯᓚᐅᖅᑐᖅ ᑮᓇᐅᔭᐃᒡᒎᖅ ᓴᖅᑭᑕᐅᓯᒪᓚᐅᖅᑐᑦ ᐃᒡᓗᓕᐅᕐᓂᐊᕐᒪᑕ 1,000-ᓂᒃ 

ᑖᓐᓇ ᑐᕌᖅᑕᐅᓪᓗᓂ ᐸᒻᒥᐅᕈᓐᓃᖁᔨᓪᓗᑎᒃ ᐊᒻᒪ ᓇᐃᒡᓕᒋᐊᖁᔨᓪᓗᑎᒃ ᐃᒡᓗᑭᒃᓴᕐᓂᕐᒥᒃ. 

 

ᑭᓯᐊᓂᓕ, ᑎᑎᖅᑲᖅ ᑎᑎᕋᖅᓯᒪᒃᑲᓐᓂᖅᑐᖅ, ᐅᑉᓗᒥᒎᖅ ᐃᒪᓐᓇ ᐃᒡᓗᑭᒃᓴᕐᓂᖅ ᐳᖅᑐᓯᕚᓪᓕᖅᓯᒪᖕᒪᑦ 

ᓄᓇᒋᔭᐅᔪᓂᒃ. ᐃᓚᒋᔭᐅᖃᑕᐅᓪᓗᓂ ᒐᕙᒪᒃᑯᓐᓄᑦ ᓴᒃᑯᐃᕝᕕᐅᓯᒪᓐᖏᑦᑐᖅ ᐃᒡᓗᓕᒑᕐᔪᒃ. 

 

ᑕᐃᒪᓕ ᕖᕝᕗᐊᕆᒥ ᒫᓐᓇ ᐅᑭᐅᕆᖅᑲᐅᔭᑦᑎᓐᓂ, ᒥᓂᔅᑕ ᐃᒡᓗᓕᕆᓂᕐᒧᑦ ᑐᓴᖅᑎᑦᑎᓚᐅᕐᒪᑦ ᒪᓕᒐᓕᐅᖅᑎᓂᒃ 

ᑖᓐᓇᒎᖅ ᓄᓇᕗᒃᑯᑦ ᐃᒡᓗᓕᕆᔨᕐᔪᐊᒃᑯᖏᑦ ᕿᒥᕐᕈᐊᕐᓂᐊᕐᒪᑕ ᖃᓄᖅ ᐃᒡᓗᓂᒃ ᓄᓇᓕᖕᓄᑦ 

ᓴᒃᑯᐃᖃᑦᑕᕐᓂᐊᕐᒪᖔᖏᑦᑕ. 

 

ᒫᓐᓇᖃᐃ ᐅᑉᓗᒥ ᒥᓂᔅᑕ ᓇᓗᓇᐃᕐᕕᖃᕈᓐᓇᖅᐸ ᖃᓄᐃᑦᑐᒥᒃ ᐊᓯᔾᔩᓯᒪᒻᒪᖔᖏᑦᑕ ᑕᒪᒃᑯᐊ ᐃᒡᓗᕐᔪᐊᑦ 

ᐊᕕᑦᑐᖅᑕᐅᓯᒪᖃᑦᑕᕐᓂᕆᔭᖏᑦ ᓄᓇᓕᖕᓄᑦ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᐊᐱᖅᑯᑎᒋᒐᕕᐅᒃ ᑖᓐᓇ. ᑖᓐᓇᓗ 

ᐊᐱᖅᑯᑎᑦᑎᐊᕙᒃ. ᑕᐃᒃᑯᐊ ᐅᓪᓗᒥᒧᑦ ᓱᓕ ᐋᖅᑭᑦᑕᐅᓯᒪᔪᑦ ᒪᓕᑦᑕᐅᖃᑦᑕᖅᑐᐃᑦ ᐃᓪᓗᑖᕋᓱᐊᕈᑎᓄᑦ ᑕᑕᑎᖅ-, 

ᐃᓛᒃ, ᐸᐃᑉᐹᖅ ᑕᑕᑎᖅᑕᐅᓲᑦ ᑕᐃᒃᑯᐊ ᒪᓕᑦᑐᒋᑦ ᓄᓇᓕᓐᓄᑦ ᐋᖅᑭᔅᓯᒪᔪᐃᑦ ᑕᐃᒃᑯᐊ ᓱᓕ ᒪᓕᑦᑕᐅᔪᑦ. 

ᓇᓪᓕᐊᒃ ᓄᓇᓖᑦ ᐃᓪᓗᑖᕆᐊᖃᓪᓚᕆᒻᒪᖔᑕ ᐱᒐᓱᐊᕈᑕᐃᓯᒪᔪᐃᑦ ᑕᑯᓐᓇᖅᑐᒋᑦ. 

 

ᑖᓐᓇ ᒫᓐᓇᒧᑦ ᑕᐃᒪᐃᓕᖓᔪᖅ. ᑕᐃᒃᑯᐊ ᑭᖑᓪᓕᖅᐹᒥᒃ ᐅᑭᐅᖅ ᑲᑎᒪᒐᑦᑕ ᑕᕝᕙᓂ ᐅᖃᐅᓯᕆᓚᐅᖅᓯᒪᔪᖅ 

ᐊᕐᕌᒍᖏᑦ ᐅᕗᖓ 18-ᒧᑦ ᑎᑭᒐᐃᒻᒪᑕ ᐃᓪᓗᑖᕋᓱᐊᖃᑦᑕᖁᔨᓪᓗᑕ ᐅᖃᐅᓯᕆᔪᒻᒥᒐᒃᑯ. ᑖᓐᓇ ᐱᒐᓱᐊᕐᔪᑎᐅᔪᖅ 

ᐅᑭᐅᖓᑦ ᑕᕝᕗᖓ ᑎᑭᒐᐃᒻᒪᑕ ᓄᓇᓕᒻᒥ ᐱᒐᓱᐊᕈᑎᐅᔪᐃᑦ ᖁᕝᕙᕆᐊᒃᑲᓐᓂᕆᐊᓪᓚᐸᒻᒪᑕ. 

 

ᐅᖃᐅᓯᐅᖃᑦᑕᖅᓯᒪᒻᒪᑦ ᑕᑕᑎᕆᒐᓗᐊᖅᑐᑎᒃ, ᐃᓪᓗᑖᕋᓱᐊᕈᑎᒥᒃ ᐊᑯᓂᐊᓗᒃ ᐅᑕᖅᑭᖃᑦᑕᕐᓂᖓᑦ ᐱᔾᔪᑕᐅᓪᓗᓂ 

ᑖᓐᓇ ᐅᖃᐅᓯᐅᖃᑦᑕᕐᖓᑦ. ᑕᐃᒫᒃ ᐱᔾᔪᑎᒋᓪᓗᒍ ᐊᒥᓲᓂᖅᓴᓂᒃ ᐱᒐᓱᐊᕈᑎᓂᒃ ᐱᒍᑦᑕ, ᐅᑭᐅᖅᑖᖅᑲᑕ ᐅᕗᖓ 

ᑎᑭᓪᓗᑎᑦ ᐃᓚᒋᐊᒃᑲᓐᓂᕈᓐᓇᕐᖓᑕ ᓄᓇᓖᑦ ᑭᓐᖒᒪᒋᔭᖏᓐᓂᒃ. ᑕᕝᕙ ᑕᐃᒪᐃᓕᖓᔪᖅ ᒫᓐᓇᒧᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᐅᓯᖃᖅᑲᐅᕗᖓ ᑖᓐᓇ ᐸᕐᓇᐅᑎᐅᔪᖅ ᑭᒃᑯᓕᒫᓄᑦ 

ᓴᓇᔭᐅᕙᒃᑐᖅ ᑐᖅᑯᖅᑕᐅᕙᒃᑐᓪᓗ ᓄᓇᓕᖕᓄᑦ. ᖁᔭᓐᓇᒦᒡᓗ ᒥᓂᔅᑕᐅᔪᖅ.  

 

ᐃᓕᑕᕆᒐᓗᐊᖅᑕᕋ ᐅᖃᖅᑏ. ᑕᒪᒃᑯᐊ ᐊᖏᕐᕋᖃᓐᖏᑦᑐᒦᓚᐅᖅᖢᓂ ᐅᕝᕙᓗ ᐃᓄᒋᐊᓗᐊᖅᑐᒥᒃ ᓇᖕᒥᓂᖅ 

ᐃᒡᓗᑖᖅᖢᓂ ᐱᔭᕆᐊᑭᑦᑐᑯᓘᔅᓴᐃᓐᓇᓐᖏᒻᒪᑦ.  

 

ᑕᒪᒃᑯᐊ ᐱᓇᓱᖕᓂᐅᕙᒃᑐᑦ ᓄᓇᕗᒻᒥᐅᓂᒃ ᐃᒡᓗᓕᕆᓂᕐᒥᒃ ᐅᐸᓗᖓᐃᖅᓯᒪᑦᓯᐊᕐᓂᖅᓴᐅᒍᓐᓇᕐᓗᐊᕐᒪᑕ 

ᐊᖏᕐᕋᒃᓴᒥᓄᑦ.  

 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐹ ᑭᓱᑦ ᐃᒡᓗᑖᖅᐸᓪᓕᐊᒐᔭᕐᓂᕐᒧᑦ ᐱᓇᓲᑕᐃᖕᒪᖔᑕ ᐅᕝᕙᓗ 

ᐃᓱᒪᖅᓴᖅᓯᐅᕈᑕᐅᖕᒪᖔᑕ ᓇᓕᐊᖕᓂᓪᓗ ᓄᓇᓕᐅᔪᒥᒃ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᒫᓐᓇᐅᔪᖅ ᑖᒃᑯᐊ ᐅᓂᒃᑳᑦ ᐅᑕᖅᑭᓯᒪᔭᕗᑦ 

ᐃᑲᔪᓪᓚᕆᓛᖅᑐᑦ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᖏᓐᓂᒃ ᓄᓇᕗᒻᒥᐅᓂᓪᓗ ᖃᓄᒃᑲᓐᓂᖅ ᖃᓄᖅ 

ᑐᖅᑯᖅᑕᐃᒍᓐᓇᕐᓂᐊᕐᒪᒑᑕ ᐃᓪᓗᓂᒃ ᐊᒻᒪᓗ ᐱᐅᖅᓱᐊᒃᑲᓐᓂᕈᑎᐅᔪᓐᓇᖅᑐᓂᒃ ᑮᓇᐅᔭᑎᒍᑦ. ᐃᓪᓗᑭᔅᓴᓐᓂᖅ 

ᑭᓐᖑᖅᑕᐅᔪᖅ ᐱᕙᓪᓕᐊᒃᑲᓐᓂᖁᓪᓗᒍ.  

 

ᐊᒻᒪᓗᑦᑕᐅᖅ ᐅᑎᑲᐃᓐᓇᕐᓗᖓ ᐊᐱᖅᑯᑎᐅᔪᒧᑦ, ᖃᓄᖅ ᐃᓱᐊᕐᓂᖅᓴᒥᒃ ᐃᓪᓗᖃᑦᑎᑦᓯᑲᓐᓂᕈᓐᓇᖅᐱᑕ 

ᐊᖏᕐᕋᖃᓐᖏᑦᑐᓄᑦ? ᑖᓐᓇ ᐃᓄᓕᕆᔨᒃᑯᑦ ᐱᓕᕆᐊᔅᓴᓪᓗᐊᑕᕆᓪᓗᓂᐅᒃ. ᐅᖃᓚᐅᕋᑦᑕ ᐊᐃᑉᐹᓂ ᒐᕙᒪᑐᖃᒃᑯᑦ 

$9-ᒥᓕᐊᓂᒃ ᑐᓂᓯᓂᐅᓴᒻᒪᑕ ᐃᓪᓗᓕᕆᔨᕐᔪᐊᒃᑯᓐᓄ. $18-ᒥᓕᐊᖑᓂᐊᖅᓱᑎᒃ ᑲᑎᑦᑐᒋᑦ ᐃᓄᓕᕆᔨᒃᑯᓐᓄᑦ 

ᑲᒪᒋᔭᐅᓂᐊᖅᓱᑎᓪᓗ ᒪᑯᓄᖓ ᑮᓇᐅᔾᔭᔅᓴᓗᐊᖅᐸᖏᑦᑐᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑏᑦ ᐊᐱᖅᑯᑏᑦ, ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒻᒪᑦ. ᑭᓯᐊᓂᓕ ᑖᓐᓇ 

ᑐᑭᒧᐊᒍᑎᔅᓴᐅᔪᖅ ᐃᓪᓗᓕᕆᔨᕐᔪᐊᒃᑯᓂᓛᒃ ᐅᖃᐅᓯᖃᕐᖓᑦ ᐊᖏᕐᕋᖃᓐᖏᑦᑐᓂᒃ ᐃᓄᓕᕆᔨᒃᑯᓪᓗ 

ᐱᖃᑕᐅᔭᕆᐊᖃᖅᑐᑎᓪᓗ ᑖᒃᑯᐊ ᑲᓱᖅᓯᒪᓂᖃᕐᖓᑎᒃ. ᑕᐃᒪᓕ ᐃᓪᓗᓕᕆᔨᒃᑯᑦ ᓱᖅᑯᐊᕿᖃᑦᑕᖅᑐᓂ 

ᐃᓪᓗᖃᖅᑎᑦᑎᖃᑦᑕᕐᖓᑕ 20,000-ᓗᐊᖅᑐᓂ ᐊᒻᒪ 5,689-ᐸᓘᓪᓗᑎᒃ ᑕᐃᒪᐃᑦᑐᑦ. ᑕᐃᒪᓕ 60%-ᖑᒻᒪᑕ 

ᓄᓇᕗᒻᒥᐅᑕᐃᑦ ᐃᓪᓗᓕᕆᔨᒃᑯᑎᒍᑦ ᐃᓪᓗᖏᓐᓃᑦᑐᑦ.  

 

ᐃᓐᓇᑐᖃᐃᓪᓕ ᐃᓱᒪᒋᒻᒥᓗᒋᑦᑕᐅ ᐱᐅᓐᖏᓪᓚᕆᒻᒪᑦ, ᖃᐅᔨᒋᐊᔅᓴᖅ ᓄᓇᕗᒻᒥ ᐃᓐᓇᑐᖃᐃᑦ 

ᐃᓄᒋᐊᕝᕕᒻᒨᖅᑕᐅᖃᑦᑕᕐᖓᑕ ᐃᒻᒥᒃᑯᑦ ᐃᓅᒍᓐᓇᐸᓪᓚᐃᒐᓗᐊᖅᑎᓪᓗᒋᑦ ᐃᑲᔪᖅᑕᐅᐋᕈᑎᒃ ᐊᖏᕐᕋᖏᓐᓂᒃ.  

ᑕᐃᒪᐃᑦᑐᓂᒃ ᐃᓐᓇᑐᖃᕐᓄᑦ ᑐᕌᖓᔪᓂᒃ ᐃᓪᓗᖃᖅᑎᑦᑎᓂᖅᓴᐅᓂᖅ ᐃᓐᓇᑐᖃᐃᑦ ᐊᒥᓲᓂᖅᓴᐃᑦ 

ᓄᓇᖏᓐᓃᖏᓐᓇᕈᓐᓇᕋᔭᕋᓗᐊᕐᖓᑕ.  

 

ᐃᓪᓗᓕᕐᓂᕐᒧᑦ ᑖᓐᓇ ᑐᑭᒧᐊᒍᑎᒃᓴᖅ ᕿᒥᕐᕈᐊᖅᑐᒍ, ᐃᓪᓗᓕᕆᔨᕐᔪᐊᒃᑯᑦᑕᐅᖅ ᓇᒻᒥᓂᖅ ᐅᖃᐅᓯᖃᖅᓯᒪᔪᑦ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ ᐃᓐᓄᓕᕆᔨᒃᑯᓐᓂ ᐅᖃᐅᓯᖃᕋᑎᒃ ᓇᒻᒥᓂᖅ ᐅᖃᐅᓯᖃᖅᓯᒪᒻᒥᔪᐃᑦ.  

ᒥᓂᔅᑕᓕ ᖃᐃᑦᑎᒍᓐᓇᖅᑳ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᑕ ᓇᓗᓇᐃᖅᓯᔾᔪᑎᓂᒃ ᖃᓄᐃᑦᑐᓚᑦᑖᓂᒃ 

ᐃᓪᓗᑖᑦᑎᑦᑎᓇᓱᓐᓂᕐᒧᑦ ᐱᓕᕆᐊᖑᒐᓱᑦᑐᑦ ᑭᓲᒻᒪᖔᑕ ᖃᓄᐃᓪᓗᖓᒻᒪᖔᑕ ᐊᒻᒪᓗ ᐃᓐᓇᑐᖃᕐᓄᑦ 

ᑐᕌᖓᒐᔭᖅᑐᓄᑦ ᖃᓄᐃᓕᖓᒻᒪᖔᑕ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᒋᒐᕕᐅᒃ. ᓱᓕᑦᑎᐊᖅᑐᑎᑦ 

ᖃᓄᖅᑑᕈᑎᒃᓴᑲᓐᓂᕐᓂᒃ ᐃᓪᓗᓕᕆᔨᒃᑯᑦ ᕿᒥᕐᕈᖃᑦᑕᖅᑐᐃᑦ. ᓄᓇᓖᑦ ᐃᓪᓗᓕᕆᔨᒃᑯᖏᑦ 

ᑐᔅᓯᕋᐅᑎᓕᐊᕆᔭᐅᓯᒪᔪᓂᒃ ᕿᒥᕐᕈᓕᕋᐃᒻᒪᑕ ᐃᓛᒃ ᓄᓇᓕᐅᑉ ᐃᓗᐊᓂ. ᐃᓐᓇᕐᓄᑦ ᐃᓪᓗᔅᓴᓂᒃ 

ᓴᓇᒋᐊᒃᑲᓐᓂᕈᓐᓇᖏᒻᒪᖔᑕ ᕿᒥᕐᕈᖃᑦᑕᖅᑐᐃᑦ ᓄᓇᓕᓐᓂᒃ ᐃᓪᓗᓕᕆᔨᒃᑯᖏᓐᓂ ᓴᖅᑭᖅᑕᐅᒐᐃᒻᒪᑕ ᐊᒻᒪᓗ 

ᐱᒐᓱᐊᕈᓯᐅᓯᒪᔪᐃᑦ ᐊᒻᒪᓗ ᐅᖃᐅᓯᕆᔭᐃᑦ ᓱᓕᔪᖅ.  

 

ᐃᓄᓕᕆᔨᒃᑯᑑᓐᖏᑦᑐᖅ ᐱᓕᕆᔨᐅᖃᑦᑕᕆᐊᖃᓐᖏᑦᑐᑦ ᐃᓪᓗᓕᕆᔨᕐᔪᐊᒃᑯᑦᑕᐅᖅ ᐱᓕᕆᖃᑎᖃᖅᑐᑎᒃ 

ᐃᓄᓕᕆᔨᒃᑯᓐᓂᒃ ᐊᒻᒪᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᒃ ᖃᓄᖅᑑᕋᓱᐊᖏᓐᓇᖃᑦᑕᖅᑐᐃᑦ ᐃᓐᓇᐃᑦ 

ᐃᑲᔪᖅᑕᐅᒋᐊᒍᓐᓇᖁᓪᓗᒋᑦ ᐊᖏᕐᕋᖏᑕ ᐃᓗᐊᓂ. ᑖᓐᓇᓕ ᐅᖃᐅᓯᕆᔭᕗᑦ ᐃᓐᓇᐃᑦ ᐃᓪᓗᑖᕋᓱᐊᕐᓂᕐᒧᑦ 

ᐃᑲᔪᖅᑕᐅᒍᒪᑎᓪᓗᒋᑦ ᑲᑎᓐᖓᔪᓂᒃ ᑕᕝᕙ ᓄᓇᓕᓐᓄᑦ ᐱᓕᕆᐊᖑᓲᖅ ᑭᓐᖒᒪᒋᔭᐅᓂᖏᑦ ᒪᓕᑦᑐᒋᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᓯᓕᕐᒧᑦ ᒪᓕᒐᓕᐅᖅᑎ, ᒥᔅᑕ ᕿᓐᖑᖅ. 

 

ᐊᐱᖅᑯᑦ 1460 - 5(2): ᖃᖓᑕᓲᒃᑯᕕᓐᓂ ᐱᖁᑎᕐᔪᐊᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐱᖅᑯᑎᒋᒃᓴᖃᕈᒪᕗᖓ ᑐᕌᖅᑎᑦᓯᒍᒪᓪᓗᖓ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᑦᑕ ᒥᔅᓵᓄᑦ ᐅᑯᐊ ᐱᔾᔪᑎᒋᓪᓗᒋᑦ ᒥᑦᑕᕐᕖᑦ 

ᐃᓪᓗᐊᖅᓴᒐᐅᕙᓪᓕᐊᓂᖏᑦ ᐃᓪᓗᐊᓯᖅᑲᔭᐅᕙᓪᓕᐊᓂᖏᑕᓗ ᐃᓗᐊᓂ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᑕᐃᒪ ᐃᖅᑲᐅᒪᒻᒪᑦ ᑎᑎᕋᕐᕕᒋᔪᒐᒃᑯᑦ ᔪᓚᐃᖑᑎᓪᓗᒍ. ᑕᕝᕙᓂ ᐊᕐᕌᒍᓐᓂᒃᑏᓛᒃ 

ᐅᖃᐅᑎᓗᒍ ᐃᓱᒫᓗᒋᔭᐅᓂᕋᖅᑕᐅᒪᑦ, ᐅᖃᐅᔾᔭᐅᓯᒪᒐᒪᐃᓛᒃ, ᐊᑦᑕᓇᕐᓂᕋᖅᑕᐅᓪᓗᑎᒃ 

ᐊᑲᐅᓐᖏᓕᐅᕈᑎᖃᕐᓂᕋᖅᑕᐅᓪᓗᑎᓪᓗ ᖃᑦᑎᒻᒪᕇᒃᑭᐊᖅ ᕿᑎᕐᒥᐅᓂᒃ ᒥᕝᕖᑦ. ᐱᖃᑕᐅᓪᓗᑎᑦ ᑖᒃᑯᐊ ᑰᒑᕐᔪᒻᒥ 

ᐊᒻᒪ ᑕᓗᕐᔪᐊᒥ ᒥᕝᕕᖏᒃ.  

 

ᑕᐃᒪ ᑎᑎᖅᑲᐅᓯᐊᕆᕋᑖᔪᔭᓐᓂᒃ ᒥᓂᔅᑕ ᓇᓗᓇᐃᖅᓯᓯᒪᒻᒪᑦ ᑳᓐᑐᕌᑖᖅᑐᖅᑎᑕᐅᓯᒪᔪᖃᕐᖓᒡᒎ ᑖᓐᓇ 

ᐱᔭᒃᓴᑖᖅᑎᑕᐅᓯᒪᓪᓗᓂ ᐊᕐᕌᒍᑕᒫᖅ ᐋᖅᑭᒋᐊᕆᐊᓕᓐᓂᒃ ᐋᖅᑭᒋᐊᖅᓯᖃᑦᑕᖅᑐᓂᒃ ᓴᓇᒋᐊᕆᐊᓕᓐᓂᓪᓗ 

ᑕᓗᕐᔪᐊᒥ ᑰᒑᕐᔪᒻᒥᓗ ᓄᑭᓪᓚᐅᒻᒨᖅᑐᖁᑎᖏᓐᓂᒃ.  

 

ᒥᓂᔅᑕ ᐊᖏᕈᓐᓇᖅᑳ ᐱᑎᑦᑎᒍᓐᓇᕐᓂᐊᕐᓂᕋᕐᓗᓂ ᑰᒑᕐᔪᒻᒥ ᕼᐋᒻᓚᒃᑯᖏᓐᓂᒃ ᐊᒻᒪᑦᑕᐅᖅ ᑕᓗᕐᔪᐊᑉ 

ᕼᐋᒻᓚᒃᑯᖏᓐᓂᒃ ᐃᓗᓕᖅᑐᔪᒥᑦ ᐅᓂᒃᑳᓂᒃ ᑐᓂᓯᓗᑎᒃ ᖃᓄᐃᓕᖓᓕᕐᒪᖔᑎᒃ ᑖᒃᑯᐊ ᓴᓇᔭᐅᓂᖏᑦ ᒪᕐᕉᓐᓂᒃ 

ᒥᕝᕖᓐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐱᕙᓪᓕᐊᔪᓕᕆᔭᐅᔪᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ, ᒥᓂᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᖏᖅᐳᖓ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᑎᔩᑦ. ᑐᒃᓯᖅᑐᑦᑐᑦ ᑕᐃᒪᓐᓇ ᐊᔪᕐᓇᓐᖐ−ᑐᐃᓐᓇᖅᑕᐅᑎᒋᖦᖤᖅᐳᓪᓕ 

ᐊᖏᖅᑕᐅᖏᓐᓇᖅᐸᓪᓗᓂ.  

 

>>ᐃᓪᓚᖅᑐᑦ 

 

(ᑐᓵᔨᑎᒎᓕᖅᑐᖅ) ᐋᒡᒌᓯᐅᑎᓪᓗᒍ ᑕᕝᕙᓂ ᐊᕐᕌᒍᑦᑎᓐᓂ, ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᖅᓯᒪᒻᒪᑕ $30-

ᒥᓕᐊᓐᓂᒡᒎᖅ ᑮᓇᐅᔭᓂᒃ ᓴᖅᑭᔅᓯᓂᐊᕋᒥ ᓴᓇᔭᐅᓂᖏᓐᓄᑦ ᓄᑖᑦ ᓱᓇᒃᑯᑖᒃᑯᕕᔅᓴᐃᑦ ᓯᕐᓗᐊᔅᓴᐃᑦ 7-ᓂᒃ 

ᓄᓇᕗᒻᒥ ᒥᕝᕕᓐᓂᒃ ᐱᖃᑕᐅᓗᑎᒃ ᑰᒑᕐᔪᒃ ᐊᒻᒪ ᑕᓗᕐᔪᐊᖅ ᒥᕝᕕᖏᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᖓᒃᑯᑦ 

ᑖᒃᑯᐊ ᑳᓐᑐᕌᖏᑦ ᐊᑐᐃᓐᓇᕈᖅᑕᐅᓛᕐᒪᖔᑕ ᑐᓂᔭᐅᓛᕐᒪᖔᑕᓗ ᐱᓕᕆᐊᒃᓴᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑲᖅ ᑕᐃᕕᑎ ᐊᕿᐊᕈ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒐᕙᒪᑐᖃᒃᑯᑦ ᒥᓂᔅᑕᖓ 

ᑐᓴᖅᑕᐅᑎᑦᑎᓚᐅᖅᓯᒪᒻᒪᑕ $30-ᒥᓕᐊᓐᑖᖃᕐᖓᒡᒎᖅ, ᓄᓇᕗᑦ ᒐᕙᒪᖓ 25%-ᖓ ᐊᑭᓖᒋᐊᖃᔪᒻᒥᒻᒪᑦ, ᑕᐃᓐᓇ 

25%-ᖓ. ᑭᖑᓪᓕᕐᒥ ᐊᑭᑐᔪᖅᑐᕈᑎᔅᓴᕆᓕᕐᒥᒍᑦᑕ ᐱᓕᕆᐊᖑᖁᓛᖅᑕᕗᑦ. ᑕᐃᑲᓂ ᑕᑯᔅᓴᐅᓛᕐᖓᑕ ᑖᒃᑯᐊ 7 

ᐱᔭᐅᒋᐊᖃᓪᓚᕆᑦᑐᓂᓛᒃ ᒥᕝᕕᒻᒥ ᓯᕐᓗᐊᖅᓴᐃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑎ ᐊᐱᖅᑯᑏᑦ ᐊᒻᒪ ᑭᖑᓪᓕᖅᐹᖅ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩᑦ. ᖁᔭᓐᓇᒦᓪᓗ ᒥᓂᔅᑕ ᑐᑭᓯᖅᑲᖅᑎᕚᓪᓕᓂᐊᕐᒪᑦ ᑕᐃᑉᓱᒪ ᒥᒃᓵᓄᑦ.  

(ᑐᓵᔨᑎᒎᓕᖅᑐᖅ) ᑕᐃᒪ ᒐᕙᒪᑐᖃᒃᑯᑦ ᑐᓴᖅᑕᐅᑎᑦᑎᔾᔪᑎᖓ ᐅᖃᔪᒻᒪᑦ ᐅᖃᖅᓯᒪᔪᒻᒪᑕ ᓄᑖᒡᒎᖅ ᑖᒃᑯᐊ 

ᓱᓇᒃᑯᑖᒃᑯᕕᔅᓴᐃᑦ ᐃᓪᓗᐃᑦ ᐊᑐᖅᑐᐊᖅᑕᐅᑎᑕᐅᒐᔭᕐᖓᑕ ᓇᒻᒥᓂᖃᐅᑎᓕᓐᓄᑦ ᐊᒻᒪᑦᑕᐅᖅ ᐊᐅᓚᑦᑎᔨᐅᔪᓄᑦ 

ᒥᕝᕕᓐᓂᒃ ᑕᕝᕙᓂ ᓄᓇᓕᓐᓂᒃ.  

 

ᒥᓂᔅᑕ ᓇᓗᓇᐃᕆᑦᑎᐊᕈᓐᓇᖅᑳ ᖃᑦᑎᑦᑖᓚᓂᒃ ᑮᓇᐅᔭᓂᒃ ᑮᓇᐅᔭᓕᐅᖃᑦᑕᓛᕐᒪᖔᑕ ᐊᑐᖅᑐᐊᖅᑕᐅᓂᖏᓐᓄᑦ? 

ᐊᒻᒪᓗᑦᑕᐅᖅ ᒥᓂᔅᑕ ᓇᓗᓇᐃᖅᓯᒍᓐᓇᕆᕚ ᖃᑦ %-ᖏᑦ ᑮᓇᐅᔭᓕᐊᕆᔭᖏᑦ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓄᓪᓗ ᐃᓕᔭᐅᓚᐅᕐᒪᖔᑕ? ᐊᒻᒪᓗ ᖃᑦᑎ %-ᖏᑦ ᑮᓇᐅᔭᓕᐊᑦ ᐃᓚᖏᑦ ᑐᓂᔭᐅᓛᕐᒪᖔᑕ 

ᕼᐋᒻᓚᑦᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓚᒋᔭᐅᓪᓗᓂ 

ᓯᕐᓗᐊᓕᕆᓂᒃᑎᓐᓂ ᑕᒪᒃᑯᓄᖓ ᖃᖓᑕᓲᒃᑯᑦ ᑎᑭᖃᑦᑕᖅᑐᓄ ᐃᓂᔅᓴᓂᒃᑕᐅᖅ ᐃᓂᔅᓴᑖᖅᑎᑦᑎᒐᔭᕋᑦᑕ 

ᑕᐃᒃᑯᓄᖓ ᑕᐃᒪ ᑮᓇᐅᔭᓕᐅᕋᔭᖅᑐᒋᔪᒍᑦ. ᑭᓯᐊᓂ ᖃᑦᑎᑖᓚᓂᒃ ᑮᓇᐅᔭᓕᐅᕋᔭᖅᑐᒋᒻᒪᖔᑦᑕ ᖃᐅᔨᒪᓐᖏᑦᑐᒍ. 

ᑮᓇᐅᔭᑦ ᐃᓯᖅᐸᓪᓕᐊᓕᖅᑲᑕ ᓄᓇᕗᑦ ᒐᕙᒪᖓᑕ ᑮᓇᐅᔭᖏᓐᓄᑦ ᐃᓚᓕᐅᑎᖃᑦᑕᑐᐃᓐᓇᕋᔭᕐᒥᔪᐃᑦ. ᑮᓇᐅᔭᑦ 

ᑕᐃᑯᓐᖔᖃᖅᑕᐅᒐᔭᖅᑐᐃᑦ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖅᑖᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂᒃᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

34 

ᐊᐱᖅᑯᑦ 1461 - 5(2): ᖃᓄᐃᓕᖓᓂᖓ ᓇᓪᓕᐅᒃᑯᒫᖃᓐᖏᑦᑐᒃᑯᑦ ᐋᓐᓂᐊᖅᑐᓕᕆᔾᔪᑎᓄᑦ 

ᐋᔩᖃᑎᒌᓐᓂᐅᔪᑦ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏᑦ, ᐊᐱᖅᑯᑎᒃᑲ ᑐᕌᖅᑎᒍᒪᐊᓂᖅᑕᒃᑲ 

ᐋᓐᓂᐊᖅᑕᐃᓕᒪᓕᕆᓂᕐᒧᑦ ᒥᓂᔅᑕᐅᔪᒧᑦ.  

 

ᐅᖃᖅᑎ, ᓄᓇᕗᑦ ᒐᕙᒪᖓ ᑕᐃᒪ ᑕᐃᒪᓐᖓᓂᒃ ᐊᑭᓕᒫᐸᓗᐊᓗᖏᓐᓂᒃ ᐋᓐᓂᐊᕕᓕᐊᖅᑐᑦ ᖃᖓᑦᑕᐅᓯᒃᑯᑦ 

ᐊᑭᓖᒋᐊᖃᖃᑦᑕᖅᓯᒪᒻᒪᑕ, ᒐᕙᒪᑐᖃᒃᑯᓪᓗ ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓚᐃᓐᓇᑯᓗᖏᑦ ᐊᑭᓖᖃᑦᑕᖅᓯᒪᒻᒪᑕ.  

 

ᐊᕐᕌᒍ ᑕᐃᒪ ᐃᓱᓕᕋᑖᖅᑎᓪᓗᒍ ᑮᓇᐅᔭᓕᕆᔾᔪᓰᑦ ᐊᕐᕌᒍᖓ, ᑐᓴᖅᑎᑦᑎᔪᒪᒻᒪᑕ ᓄᑖᒥᒃ 

ᐊᖏᖃᑎᒌᒍᑎᑕᖃᓚᕐᖓᒡᒎ ᒐᕙᒪᑐᖃᒃᑯᑦ ᐊᑭᓖᖃᑦᑕᕈᓐᓇᕐᓂᐊᓕᕐᓗᑎᒃ ᖃᖓᑦᑕᐅᑎᒋᔭᐅᔪᓂᒃ ᖃᖓᑕᓲᒃᑯᑦ 

ᐊᐅᓪᓚᕈᑎᒋᔭᐅᔪᓂᒃ. ᑭᓯᐊᓂᓕ ᒪᐃᖑᑎᓪᓗᒍ ᐋᓐᓂᐊᖅᑕᐃᓕᓕᕆᔨᒃᑯᑦ ᒥᓂᑕᖓ ᐅᖃᓕᔪᒻᒥᒻᒪᑦ ᓱᓕᒎᖅ 

ᐊᖏᖃᑎᖃᕋᓱᐊᕐᖓᑕ ᒐᕙᒪᑐᖃᒃᑯᓐᓂ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᖅ ᑕᒃᑯᐊ ᖃᓄᖅ ᓇᓪᓕᐅᒃᑯᒫᖃᓐᖏᑦᑐᐃᑦ 

ᐊᑭᓕᖅᑕᐅᓂᕆᖃᑦᑕᕋᔭᖅᑕᖏᓐᓂᒃ ᖃᖓᑦᑕᐅᑎᖏᓐᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐋᓐᓂᐊᖅᑕᐃᓕᓕᕆᓂᕐᒧᑦ, ᒥᓂᔅ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔭᕋ ᑕᐃᒫᒃ ᐊᐱᕆᒻᒪᑦ. ᐅᖃᖅᑎ, ᐅᕙᓂ 

ᐅᖃᖃᑦᑕᖅᓯᒪᔪᖓ ᐅᑭᐅᒃᑰᕙᓪᓚᐃᔪᖏᓛᖅ ᐃᔅᓯᕙᓂᖃᖅᑎᓪᓗᑕ ᐊᑎᓕᐅᔾᔮᖏᓐᓇᒪ ᐊᓯᐊᓂ ᐊᑕᖏᕐᓗᒋᑦ 

ᐊᑭᓖᓂᐊᕐᓂᕋᓐᖏᑦᑐᓂᒃ. ᓱᓕ ᐅᖃᖅᑏ, ᐊᑎᓕᐅᖅᑕᐅᓯᒪᔪᒥᒃ ᑭᖑᓪᓕᖅᐹᒥᒃ ᐱᓯᒪᓐᖏᑦᑐᒍᑦ ᓱᓕ. ᑭᓯᐅᓂᓕ 

ᑮᓇᐅᔭᕗᑦ ᓈᒻᒪᑦᑑᒐᓗᐊᑦ ᒐᕙᒪᒃᑯᖃᒃᑯᓐᓂ ᐱᓯᒪᔭᕗᑦ 100%-ᖏᑦ ᐊᐅᓪᓚᕆᐊᖃᖅᐸᑦᑐᐃᑦ ᐋᓐᓂᐊᕕᓕᐊᖅᑐᑎᒃ 

ᐊᑭᓕᖅᑕᐅᔾᔪᑎᔅᓴᖏᑦ ᓈᒻᒪᑦᑎᐊᖅᑐᐃᑦ. ᐊᖏᖃᑎᒋᓇᓱᒃᑲᓂᖅᑕᕋᓗᐊᕗᓂᓛᒃ ᒐᕙᒪᑐᖃᒃᑯᑦ ᑕᒪᓐᓇᓗ ᒫᓐᓇ 

ᐱᓕᕆᐊᖑᑎᓪᓗᒍ ᑲᔪᓰᓐᓇᑎᓪᓗᒍ ᐃᓛ ᑲᔪᓰᓐᓇᖅᑐᖅ ᐊᖏᖃᑎᖃᕋᓱᐊᕐᓂᕗᑦ ᒐᕙᒪᑐᖃᒃᑯᓐᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᑦ. ᐅᖃᖅᑏ, 1999-ᒥᓂᒃ 

ᐋᓐᓂᐊᖅᑕᐃᓕᓕᓕᕆᔨᒃᑯᑦ ᑮᓇᐅᔭᓂᒃ ᐃᓚᒋᐊᖅᓯᒍᒪᔾᔪᑎᓂᒃ ᑐᔅᓯᕋᐅᑎᓕᐅᖃᑦᑕᖅᓯᒪᒻᒪᑕ ᐊᕐᕌᒍᑕᒫᑦ. 

ᑮᓇᐅᔭᒃᑲᓂᕐᓂᒃ ᑐᒃᓯᕋᖅᑐᑎᑦ ᐊᑭᓖᔾᔪᑎᔅᓴᐅᔪᓂᒃ ᑖᒃᑯᓄᖓᐃᓐᓇᕈᔪᐸᓗᒃ ᐊᐅᓪᓚᕆᐊᖃᖅᐸᑦᑐᓄᑦ 

ᐋᓐᓂᐊᕕᓕᐊᖅᑐᑎᒃ. 1999-ᒥᓂᒃ ᑕᐃᒃᑯᐊ ᑮᓇᐅᔭᓂᒃ ᐃᓚᒋᐊᖅᓯᒪᒍᒪᔾᔪᑏᑦ ᑲᑎᔅᓯᒪᓗᒋᑦ $300-

ᒥᓕᐊᖑᓗᐊᖅᓯᒪᓕᕐᖓᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᑦᑐᓚᑦᑖᓂᒃ ᐊᐅᓪᓚᕈᑎᐅᔪᓂᒃ ᒐᕙᒪᑐᖃᒃᑯᑦ ᐊᑭᓖᖃᑦᑕᓂᐊᖅᑲᑦ 

ᐋᓐᓂᐊᕕᓕᐊᖅᑐᖃᖅᑎᓪᓗᒍ ᓇᓪᓕᐅᒃᑯᒫᖃᓐᖏᑦᑐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᕋᑖᕐᒥᒐᒪᐃᓛᒃ ᑕᐃᒃᑯᐊ 

ᓇᓪᓕᐊᒃᑯᒫᖃᓐᖏᑦᑐᐃᑦ ᐋᓐᓂᐊᕕᓕᐊᕈᑎᖏᑦ ᒫᓐᓇᐃᓛᒃ ᑮᓇᐅᔭ ᐊᑐᕈᒫᕐᓂᐊᖅᑐᑦ ᑲᒪᒋᓪᓗᑎᒍ 100%-ᖏᑦ 

ᐊᑭᓕᖅᑕᐅᒍᑎᔅᓴᖃᕐᓂᐊᖅᑐᐃᑦ ᑖᒃᑯᐊ ᐊᐅᓪᓚᕆᐊᖃᖅᐸᑦᑐᐃᑦ ᐋᓐᓂᐊᕕᓕᐊᖅᑐᑎᒃ ᖃᖓᑦᑕᐅᑎᖏᑦ 

ᐱᖃᓯᐅᑎᓪᓗᑎᒃ, ᐄ, ᖃᖓᑦᑕᐅᑎᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑏᑦ ᐊᐱᖅᑯᑎ, ᒥᔅᑕ ᓴᒪᐃᓚᒃ. 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᓇᓗᓇᐃᖅᓯᑦᑎᐊᕋᕕᑦ ᒥᓂᔅᑕ. ᖃᐅᔨᒋᐊᖅᑎᐊᕈᒪᕋᑖᕋᒪ 

ᑖᔅᓱᒥᖓ.  

 

ᑖᒃᑯᐊ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᕕᓕᐊᕈᑏᑦ ᐊᑭᓖᔾᔪᑕᐅᖃᑦᑕᕐᖓᑕ ᑖᒃᑯᓂᖓᑑᓐᖏᑦᑐᖅ ᖃᖓᑦᑕᐅᑎᓂᒃ 

ᑕᒪᒃᑯᓂᖓᓗᑦᑕᐅᖅ ᐃᔨᓕᕆᔭᐅᓗᓂ, ᑭᒍᑎᓕᕆᔭᐅᓂᕐᓂᒃ ᐄᔭᒐᖏᓐᓂᓪᓗ ᐃᓄᐃᑦ. ᑕᒪᐃᒃᑯᐊᓕ 

ᐃᓅᓕᓴᐅᑎᔾᔪᑏᓂᓛᒃ ᐄᔭᒐᕈᔪᐃᓐᓂᓛᒃ ᑲᐴᑏᓪᓗ ᐱᓪᓗᒋᑦ, ᐃᓄᐃᑦ ᐱᓐᖏᓗᐊᖅᑎᑕᐅᔫᔮᖃᑦᑕᕐᖓᑕ.  

 

ᓂᕈᐊᖅᑎᒋᓯᒪᔭᕋ ᑕᐃᒪ ᑎᓯᔪᓂᒃ ᓂᕆᒍᓐᓇᐃᓕᓯᒪᒻᒪᑦ ᐊᑯᓂᕕᔾᔪᐊᕌᓗᒃ. ᑕᐃᒪᓕ 

ᓂᕿᑖᒃᑲᓐᓂᕆᐊᖃᖅᑎᑕᐅᓲᖑᒻᒪᑦ ᑎᒥᖏᓐᓄᑦ ᓈᒻᒪᑦᑐᓂᒃ. ᑭᓯᐊᓂ ᓘᑦᑖᑉ ᓂᕿᑖᕈᑎᖏᑦ 

ᐊᖏᖅᑕᐅᒍᓐᓇᓂᓐᖏᒻᒪᑕ ᓇᓪᓕᐅᒃᑯᒫᖃᓐᖏᑦᑐᓄᒡᒎᖅ ᐊᑭᓖᑎᑕᐅᒍᓐᓇᓂᓐᖏᒻᒪᑕ.  

 

ᐃᓚᖓᑦ ᒪᓕᒐᓕᐅᖅᑎ: ᑲᙳᓇᖅ, ᑲᙳᓇᖅ! 

 

ᓯᒪᐃᓚᒃ (ᑐᓵᔨᑎᒍᑦ): ᓇᒻᒥᓂᖅ ᑕᐃᓐᓇ ᐊᑭᓖᒋᐊᖃᖅᑎᑕᒥᓂᕉᖅ. ᑕᐃᒪᐃᑦᑕᕆᐊᖃᖏᑦᑐᖅ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᒐᕙᒪᑐᖃᒃᑯᓐᓂ ᐊᖏᖃᑎᖃᕋᓱᐊᖅᑎᓪᓗᒍ ᓇᓪᓕᐅᒃᑯᒫᖃᓐᖏᑦᑐᐃᑦ 

ᐋᓐᓂᐊᕕᓕᐊᕈᑎᖏᓐᓄᑦ? ᓇᓗᓇᐃᖅᓯᓂᐊᕆᕙᑦᑕᐅᖅ ᐄᔭᒐᖏᓐᓄᑦ ᑲᐴᑎᖏᓐᓄᓪᓗ ᐃᔨᓕᕆᔭᐅᓂᖏᓐᓄᓪᓗ 

ᑭᒍᑎᓕᕆᔭᐅᖏᓂᖏᓐᓄᓪᓗ ᐊᑕᖐᔪᓂᒃ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᖃᕋᐃᒐᑦᑕ ᓇᓪᓕᐅᑯᒫᖃᓐᖏᑦᑐᑦ 

ᐋᓐᓂᐊᕕᓕᐊᕈᑎᖏᓐᓂᒃ ᐊᐃᕙᔾᔪᑕᐅᓂᖏᓐᓂᓪᓗ ᑖᒃᑯᓇᓐᖓᓕᒫᕌᓗᒃ ᐅᖃᐅᓯᕆᕋᑖᖅᑕᖏᓐᓂᒃ 

ᐅᖃᐅᓯᖃᖅᐸᑦᑐᑦ ᐊᖏᖃᑎᖃᕋᓱᐊᖅᑐᑎᒃ. ᖃᓄᐃᑦᑐᓂ ᐄᔭᒐᕐᓂᒃ ᑲᐳᑎᓂᓪᓗ ᐱᑕᖃᕆᐊᖃᕐᒪᖔᖅ, 

ᖃᓄᐃᑦᑐᑲᓐᓂᓂᕐᓗ ᐃᑲᔫᑎᓂᒃ ᐱᑕᖃᕆᐊᖃᕐᒪᖔᖅ. ᐃᓛᒃᑯᑦ ᐋᓐᓂᐊᕕᓕᐊᖅᑐᑦ ᕿᒥᕐᕈᔭᐅᓯᒪᓲᖑᒻᒪᑕ 

ᐊᔾᔨᒌᑦᑐᖃᓚᐅᖅᓯᒪᓐᖏᒻᒪᑕ ᒐᕙᒪᑐᖃᒃᑯᓐᓄᓪᓗ ᑖᓐᓇ ᐊᐅᓚᑕᐅᓪᓗᓂ ᐊᖏᕆᐊᖃᓲᖑᒻᒪᑕ ᐊᔾᔨᐅᖏᑦᑐᒥᒃ 

ᓂᕆᒋᐊᖃᖅᑐᖃᖅᑎᓪᓗᒍᓘᓐᓃᑦ ᐋᓐᓂᐊᔪᒥᒃ.  

 

ᓂᕆᒋᐊᓕᖏᓂᓛᒃ ᐃᓚᔭᐅᖃᑦᑕᕆᐊᖃᖅᑎᓪᓗᒋᑦ ᓇᒻᒥᓂᖅ ᓂᐅᕕᖃᑦᑕᕆᐊᖃᖅᑐᒋᑦᑎᖏᓐᓇᑦᑕ. ᑭᓱᒃᑲᓂᕐᓂᒃ 

ᐃᓚᓕᐅᔾᔨᓯᒪᒋᐊᖃᕐᒪᖔᑕ ᑕᕝᕙᓂ ᐊᑭᓕᖅᑕᐅᔪᓐᓇᖅᑐᓂᒃ ᓱᓕ ᐊᖏᖃᑎᒌᖃᑎᒌᒐᓱᐊᖅᑕᕗᑦ. ᑭᓯᐊᓂ ᐃᓛᒃᑯᑦ 

ᐃᓄᐃᑦ ᕿᒥᕐᕈᐊᖅᑕᐅᖏᓐᓇᕆᐊᖃᓲᑦ ᐃᑲᔪᖅᑕᐅᒋᐊᓖᑦ ᐋᓐᓂᐊᕕᒻᒥ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᐅᐊᓐᓇᖓᓄᑦ−ᑎᑭᕋᕐᔪᐊᒧᓪᓗ, ᒥᔅᑕ ᒪᐃᓐ. 

 

ᐊᐱᖅᑯᑦ 1462 - 5(2): ᑲᐱᔭᐅᔭᕆᐊᖃᓪᓚᑦᑖᕐᓂᖏᑦ ᐊᒡᓃᑯ ᐄᒍᓪᑯᑦ ᐃᖅᑲᓇᐃᔭᖅᑎᖏᑦ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐊᐱᖅᑯᑎᒃᓴᖃᖅᑐᖓ ᐋᓐᓂᐊᖅᑕᐃᓕᑎᑦᓯᔨᒃᑯᑦ ᒥᓂᔅᑕᖓᓐᓄᑦ.  

 

ᓯᕗᓪᓕᖅᐹᒥᒃ ᐅᖃᖅᑎᑦᓯᔩ, ᐱᓕᕆᐊᒃᓴᖃᓐᖏᓐᓂᖅ ᐅᖃᐅᓯᕆᑦᑕᐅᔭᐃᓐᓇᖃᑦᑕᖅᓯᒪᒐᒃᑯ ᐅᑭᐅᓂᒃ ᖄᖏᖅᑐᓂᒃ, 

ᓱᓕ ᐅᖃᐅᓯᕆᕙᕋ, ᐅᖃᐅᓯᕆᑦᑕᖅᐸᕋ. 

 

ᐅᔭᕋᒃᑕᕆᐊᓂᒃ ᐱᓕᕆᔪᑦ ᐋᒡᓃᑯ ᐄᒍᒃᑯᓐᓄᑦ ᖃᖓᒐᔮᑦ ᐱᓕᕆᔭᖅᑐᔪᖅᓯᓕᑕᐃᓐᓇᓚᐅᕐᒪᑕ ᓄᕙᒡᓇᕐᔪᐊᖅ 

ᐱᔾᔪᑎᒋᑉᖢᒍ ᓄᖅᑲᖓᖃᑖᓚᐅᕐᒪᑕ. ᐅᖃᖅᑎᑦᓯᔩ, ᑎᑎᕋᕐᕕᒋᓚᐅ’ᒪᑎᒍᑦ ᒪᓕᒐᓕᐅᖅᑎᐅᔪᑎᒍᑦ ᐋᒡᓃᑯ ᐄᒍᒃᑯᑦ 

ᐅᕙᑦᓯᐊᖅ ᐃᓛᒃ ᐅᑉᓗᒥ ᑐᓴᖅᑎᑦᓯᖦᖢᑎᒃ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐋᒡᓃᑯ ᐄᒍ ᑐᓴᖅᑎᑦᑎᕙᒌᖅᓯᒪᔪᑦ ᑲᐱᔭᐅᔭᕆᐊᖃᓪᓚᒃᑖᓂᕐᒥᒃ ᐋᒡᓃᑯ ᐄᒍᒥ 

ᐃᖅᑲᓇᐃᔭᖅᑎᓄᑦ ᑳᓐᑐᕌᖃᖅᑐᓄᓪᓗ. ᐅᖃᖅᑏ, ᑐᓐᖓᕕᒋᓪᓗᒍ ᑕᐃᒃᑯᐊ ᑐᓴᕐᕕᕈᑎᒋᓚᐅᖅᑕᕗᑦ ᑲᒻᐸᓂᐅᔪᒥᒃ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

36 

ᐃᖅᑲᓇᐃᔭᖅᑎᓕᒫᑦ ᑳᓐᑐᕌᖃᑦᑕᖅᑐᓪᓗ ᐳᓛᖃᑦᑕᖅᑐᓪᓗ. ᐊᑕᐅᓯᐊᕐᓗᑎᖑᓐᓃᑦ ᑲᐱᔭᐅᓯᒪᓗᑎᒃ ᐋᑦᑑᕝᕙ 15-ᒥ 

ᐱᒋᐊᕐᓗᒍ ᐊᒻᒪᓗ ᑐᒡᓕᐊᓂ ᑲᐱᔭᐅᓯᒪᓗᑎᒃ ᓅᕖᕝᕙᒥ. 

 

ᐅᖃᖅᑏ, ᑲᒻᐸᓂ ᐅᖃᕐᒪᑕ ᑖᓐᓇ ᑲᐱᔭᐅᓯᒪᔭᕆᐊᖃᕐᓂᖅ ᑖᓐᓇ ᖃᓄᖅ ᓴᐳᒻᒥᔾᔪᑕᐅᓂᐊᕐᒪᑦ ᐃᖅᑲᓇᐃᔭᖅᑎᓂᒃ, 

ᓄᓇᓕᓐᓂᓗ ᓴᐳᒻᒥᔪᑦ ᓄᓇᓪᓗ ᑲᒻᐸᓂᐅᓪᓗ ᐊᐅᓚᓂᖏᓐᓄᑦ. 

 

ᐊᐱᖅᑯᑎᒐ ᓯᕗᓪᓕᖅᐹᖅ ᐊᓐᓂᐊᖃᕐᓇᖏᑦᑐᓕᕆᔨᓐᓄᑦ ᒥᓂᔅᑕᒧ, ᐅᖃᐅᓯᖃᕈᓐᓇᖅᐹ ᐱᓕᕆᖃᑎᖃᕐᓂᕐᒥᓂᒃ 

ᑖᓐᓇ ᓘᒃᑖᖕᒪᕆᒃ ᐊᒻᒪᓗ ᐋᒡᓃᑯ ᐄᒍᒃᑯᑦ ᐅᔭᕋᓐᓂᐊᕐᕕᖓᓐᓂᒃ? (ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᖅᑲᐅᒻᒥᔪᖓ ᑖᔅᓱᒥᖓ 

ᑐᓴᕈᓐᓇᓚᐅᕋᒪ ᐋᒡᓃᑯ ᐄᒍ ᐅᔭᕋᕐᓂᐊᕐᕕᖓᓂᒃ. ᑲᔪᖏᖅᓴᖅᐸᒃᑲ ᑲᒻᐸᓂᐅᔪᑦ ᐊᖏᔫᑕᐅᔪᑦ ᑕᐃᒪᐃᓕᐅᖁᓪᓗᒋᑦ 

ᓯᕗᓕᖅᑎᐅᖁᓪᓗᒋᑦ. 

 

ᐅᖃᖅᑏ, ᑐᑭᓯᐅᒪᔭᒃᑯᓪᓕ ᐅᖃᓪᓚᖃᑎᒋᓗᒋᑦ ᐋᒡᓃᑯ ᐄᒍᒃᑯᓐᓂᒃ ᐊᒻᒪᓗ ᓘᒃᑖᒻᒪᕆᑉᐳᑦ, ᑖᓐᓇ 

ᐱᓕᕆᖃᑎᖃᕐᓂᖅ ᒪᑐᐃᖓᑦᑎᐊᕐᒪᑦ ᑖᒃᑯᓄᖓ ᒪᕐᕉᓐᓂᒃ ᑐᑭᓯᐅᒪᔾᔪᑎᓂᒃ ᑐᓴᐅᒪᖃᑦᑕᐅᑎᑦᑎᐊᖃᑦᑕᖅᑐᑦ 

ᖃᑯᑎᒃᑯᑦ. ᑕᒪᑐᒪ ᐱᓗᐊᖅᑐᒥᒃ ᓄᕙᒡᓇᕐᔪᐊᖅ-19 ᑲᐱᔭᐅᓯᒪᔭᕆᐊᖃᕐᓂᕐᒧᑦ ᐊᒃᑐᖅᓯᓂᖏᓐᓄᓪᓗ ᐋᒡᓃᑯ 

ᐄᒍᒃᑯᓐᓄᑦ. ᐅᖃᖅᑏ, ᑐᑭᓯᐅᒪᔪᖓ ᒪᑐᐃᖓᑦᑎᐊᖅᑐᒥᒃ ᑐᓴᐅᒪᖃᑦᑕᕈᑦᑕ ᐱᓕᕆᖃᑎᒋᑦᑎᐊᖅᑐᒋᓪᓗ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐱᓕᕆᐊᑎᒌᓐᓂᖅᑕᖃᕐᒪᑦ ᓘᒃᑖᒻᒪᕆᒻᒧᑦ ᐊᒡᓚᕝᕕᖓᓂᒃ ᐊᒻᒪᓗ 

ᐋᒡᓃᑯ ᐄᒍᒃᑯᑦ ᐅᔭᕋᖕᓂᐊᕐᕕᓐᓂ. ᑖᔅᓱᒧᖓᓕ ᑲᐱᔭᐅᓯᒪᔭᕆᐊᖃᓪᓚᒃᑖᕐᓂᐊᓂᕐᒧᑦ ᑐᓴᖅᑎᑎᔾᔪᑕᐅᕙᒃᑐᑦ ᐊᒻᒪᓗ 

ᑲᒻᐸᓂᐅᔪᑦ ᓯᕗᓂᖓᒍᑦ ᑐᓴᖅᑎᑦᑎᕙᒌᖅᓯᒪᔪᑦ ᐃᖅᑲᓇᐃᔭᖅᑎᓂᒃ ᑳᓐᑐᕌᖃᖅᑐᑦ ᐱᕕᖃᖅᑎᑕᐅᓂᐊᕐᒪᑕ 

ᑲᐱᔭᐅᓇᓱᒡᓗᑎᒃ. 

 

ᒥᓂᔅᑕ ᑐᑭᓯᓇᖅᓯᑎᑦᑎᔪᓐᓇᖅᐹ ᑭᓇ ᐋᖅᑭᒃᓯᔨᐅᓚᐅᖅᐸ ᑲᐱᔭᐅᓯᒪᔭᕆᐊᖃᓪᓚᒃᑖᕐᓂᖅ ᑲᒻᐸᓂᐅᔫᖅ ᓇᖕᒥᓂᖅ? 

ᑖᔅᓱᒥᖓ ᐋᖅᑭᒃᓯᓚᐅᐸᑦ? ᐅᕝᕙᓘᓐᓃᑦ ᑖᖕᓇᐅᕚ ᐋᖅᑭᒃᑕᐅᒐᔭᖅᑐᕕᓂᖅ ᑖᓐᓇ ᓘᒃᑖᒻᒪᕆᐅᑉ ᐊᒡᓚᕝᕕᖓᓂ? 

(ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᔭᒃᑯᓪᓕ ᐋᒡᓃᑯ ᐄᒍᒃᑯᓐᓂᒃ 

ᐋᖅᑭᑦᑕᐅᓚᐅᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐅᐃᒍᒋᐊᕈᑎᖕᓄᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ ᒥᓂᔅᑕ ᐅᖃᕐᒪᑦ. ᐋᒡᓃᑯ ᐄᒍᒃᑯᑦ ᐅᖃᖅᓯᒪᖕᒪᑕ 

ᑐᓴᖅᑎᑦᑎᔾᔪᑎᒥᓂᒃ ᑖᒃᑯᐊ ᐋᖅᑭᒃᑕᐅᓯᒪᔪᑦ ᐃᓕᓯᒪᐃᓐᓇᕐᓂᐊᖅᑐᑦ ᖃᐅᔨᓴᖅᑕᐅᔭᕆᐊᖃᕐᓗᓂ.  

 

ᑕᐃᒪ ᓂᕈᐊᖅᑎᖃᕋᒪ ᐃᓱᒫᓘᑎᖃᓚᐅᖅᑐᓂ ᐃᖅᑲᓇᐃᔭᕆᐊᒃᑲᓐᓂᓚᐅᖏᓐᓂᖏᓐᓂᒃ ᑖᓐᓇ 

ᐅᓗᕆᐊᓇᖅᑐᒦᔾᔪᑕᐅᓂᖅᓴᐅᒐᔭᕐᒪᑦ. ᖁᕕᐊᓱᒃᐳᖓ ᑖᒃᑯᐊ ᐃᓕᓯᒪᐃᓐᓇᕐᓂᐊᖅᑐᑦ.  

 

ᒥᓂᔅᑕ ᐅᖃᖅᓯᒪᔪᓐᓇᖅᐹ ᑲᐴᑏᑦ ᓈᖕᒪᒃᑲᓗᐊᖅᐹᑦ ᐊᑐᐃᓐᓇᐅᔪᑦ ᑭᕙᓪᓕᕐᒥ ᓄᓇᓕᓕᒫᓂᒃ? ᑖᓐᓇ ᐱᔭᕆᐊᓖᑦ 

ᐱᔪᓐᓇᖁᓪᓗᒋᑦ ᐅᔭᕋᓐᓂᐊᕐᕕᒻᒥ ᐃᖅᑲᓇᐃᔭᖅᑎᐅᔪᓄᑦ ᑕᐃᑲᓂ ᐊᕕᑦᑐᖅᓯᒪᓂᖓᓂᒃ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕈᓐᓇᖅᑐᖓ ᐊᒻᒪᓗ 

ᐅᖃᕆᐊᒃᑲᓐᓂᕈᒪᑐᐃᓐᓇᖅᑐᖓ ᑲᐴᑏᑦ ᓈᖕᒪᒃᑐᑦ ᓄᓇᕗᒻᒥᐅᓕᒫᓄᑦ. ᑲᔪᖏᖅᓴᖅᐸᒃᑲᓗ ᑕᐃᒪᐃᓕᐅᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1463 - 5(2): ᐃᒥᐊᓗᒃ ᐱᔾᔪᑎᒋᔭᐅᓗᓂ ᐱᕋᔭᖃᑦᑕᖅᑐᑦ ᐊᒻᒪᓗ ᓇᐅᑦᑎᖅᓱᖅᑕᐅᓂᖏᓐᓄᑦ 

ᐊᑲᐅᓐᖏᓕᐅᕈᑏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅᐹᒥᒃ ᑕᓪᓕᒪᖓᓐᓂ ᒪᓕᒐᓕᐅᕐᕕᒻᒥ ᑭᖑᓪᓕᖅᐹᖅ 

ᐊᐱᖅᑯᑎᒃᑲ ᒥᓂᔅᑕᒧᑦ ᒪᓕᒐᓕᕆᓂᕐᒧᑦ ᐱᓪᓗᒍ ᐃᒥᐊᓗᖕᒧᑦ ᐱᕋᔭᒍᑕᐅᖃᑦᑕᕐᓂᖓᑦ.  

 

ᐅᖃᖅᑏ, ᒥᓂᔅᑕ ᐃᖅᑲᐅᒪᓂᐊᕐᒪᑦ ᑕᐃᒪ ᒥᓂᔅᑕᐅᔪᖅ ᑎᑎᖅᑲᐅᓯᐊᖑᓚᐅᕐᒪᑕ ᐅᕙᓐᓂᒃ ᐊᐅᔭᐅᓚᐅᖅᑐᖅ 

ᐱᓪᓗᒍ ᑕᒪᓐᓇ ᐊᑦᑕᕐᓇᖅᑑᓂᖓ ᑕᖅᑲᒃᑯᓄᖓ. 

 

ᓴᖅᑭᑕᐅᔪᑦ ᐸᓖᓯᒃᑯᓐᓂᒃ ᐅᖃᖅᓯᒪᔪᑦ ᑖᓐᓇ ᓄᓇᕗᒻᒥ ᐸᓖᓯ 757-ᓂᒃ ᐅᖄᓚᕕᐅᔪᑦ ᔪᓚᐃᒥᑐᐊᖅ ᐃᒥᐊᓗᒻᒧᑦ 

ᐱᔾᔪᑎᖃᖅᑐᑎᒃ.  

 

ᐅᖃᖅᑏ, ᑕᐃᒪ ᓂᕈᐊᖅᑕᐅᕋᑖᖅᑎᓪᓗᑕ ᐃᓚᐅᔪᓐᓇᓚᐅᕋᒪ ᐅᓐᓄᒃᑯᑦ ᐃᑭᒪᑲᑕᒍᓐᓇᓚᐅᕋᒪ ᐸᓖᓯᒃᑯᓐᓂᒃ 

ᐅᓐᓄᒃᑯᑦ. ᐅᖃᕈᓐᓇᖅᑐᖓ ᓱᕋᐃᓯᒪᔪᒻᒪᕆᐅᓂᖓᓂᒃ ᐃᒥᐊᓘᑉ ᑕᕝᕙᓂ ᓄᓇᓕᖕᓂ.  

 

ᐊᐱᕆᔪᒪᔭᕋ ᒥᓂᔅᑕ ᐅᖃᕈᓐᓇᖅᐹ ᖃᓄᑎᒋ ᑖᓐᓇ ᐃᓱᒫᓘᑎᒋᖕᒪᖔᒍ ᐊᑦᑕᕐᓇᖅᑐᒦᖃᑦᑕᕐᓂᖓ ᑕᖅᑲᒃᑯᓄᖓ 

ᐃᖃᓗᖕᓂ ᐃᒥᐊᓗᖕᓂᒃ ᐱᔾᔪᑎᖃᖅᑐᑎᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᓕᒐᓕᕆᓂᕐᒧᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᑯᓐᓇᓐᖑᐊᕈᓐᓇᖏᑦᑐᖓ 

ᐊᖏᖃᑎᖃᓐᖏᑦᑕᕆᐊᔅᓴᖅ ᑖᔅᓱᒪ ᐃᓱᒫᓘᑎᒋᖕᒪᒍ ᓄᓇᓕᐸᐅᔭᓕᒫᕐᒧᑦ. ᐊᔾᔨᒌᓐᖏᑐᑦ ᑕᐃᒪ 

ᐱᒋᐊᖃᑎᒋᓚᐅᖅᑕᕗᑦ ᐊᔾᔨᒌᓐᖏᑦᑐᓂᒃ ᐱᓕᕆᖃᑎᖃᖅᑐᑕ, ᐃᓱᒫᓘᑎᑕᓕᒃ ᓇᓗᓇᐃᓐᖏᑦᑐᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍᓗ ᒥᓂᔅᑕ ᐊᖏᖃᑎᖃᕐᓗᓂ ᑖᓐᓇ 

ᐃᓱᒫᓘᑎᒋᖕᒥᒻᒪᒍᑦᑕᐅᖅ ᑖᓐᓇ ᐅᑎᕐᕕᒋᓂᐊᖅᐸᕋ.  

 

ᐅᖃᖅᑏ, ᒥᓂᔅᑕ ᖃᐅᔨᒪᖕᒪᑦ ᑕᐃᒪ ᑕᖅᑳᓂᑐᐃᓐᓇᖅ ᐋᖓᔮᖅᑐᖃᖃᑦᑕᕐᒪᑦ ᑎᒡᓕᖃᑦᑕᓂᕐᒧᓪᓗ 

ᐋᓐᓂᖅᓯᕆᓂᕐᒧᓪᓗ ᐊᒻᒪᓗ ᐊᓯᖏᑦ ᐱᐅᓐᖏᑦᑐᓂᒃ ᐊᑐᖃᑦᑕᖅᑐᑦ. ᓯᔾᔭᒥ ᐊᐅᔭᖅ ᐊᑐᖅᑕᐅᓚᐅᖅᑐᑦ ᑕᐃᒪ 

ᐅᖃᐅᓯᕆᑎᓪᓗᒋᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᓄᑦ ᐱᓕᕆᓇᓱᖕᓂᖏᓐᓄᑦ ᐊᐅᔅᓯᖃᕐᓂᕐᒥᑦ ᐃᓄᐃᑦ 

ᓄᓇᖁᑎᖏᓐᓃᑦᑐᓂᒃ ᓯᔾᔭᒥ. 

 

ᒥᓂᔅᑕ ᑕᐃᒪ ᐃᖅᑲᐅᒪᖕᒪᑦ ᑎᑎᖅᑲᓐᓄᑦ ᑭᐅᔾᔪᑎᖓᓂᒃ ᐅᖃᖅᓯᒪᓚᐅᕐᒪᑦ ᐸᓖᓯᒃᑯᑦ ᑎᓴᒪᓕᒃᑯᑦ 

ᐃᖏᕐᕋᖃᑦᑕᕐᓂᖅᓴᐅᓕᓚᐅᖅᑐᑦ ᐱᓱᒃᖢᑎᒡᓗ.  

ᐊᐱᕆᔪᒪᔪᖓ ᒥᓂᔅᑕ ᐅᖃᐅᓯᖃᕈᓐᓇᖅᐹ ᖃᓄᖅ ᑲᔪᓰᓐᓇᖅᑐᓂᒃ ᐱᓕᕆᒻᒪᖔᑕ ᐱᓕᕆᕝᕕᖓᑕ ᑕᖅᑳᓂ 

ᐋᖓᔮᖃᑦᑕᖅᑐᓄᑦ, ᑎᒡᓕᖃᑦᑕᖅᑐᓄᑦ, ᐋᓐᓂᖅᓯᕆᓂᕐᒧᓪᓗ ᑕᕝᕙᓂᓗ ᐊᔾᔨᒌᓐᖏᑦᑐᓂᒃ ᐱᕋᔭᖃᑦᑕᖅᑐᓄᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓄᓇᓕᖕᓂ ᒪᓕᒐᓕᕆᓂᕐᒧᑦ 

ᐸᓖᓯᓕᕆᓂᕐᒧᓪᓗ ᑲᔪᓯᔪᑦ, ᐊᔾᔨᒌᓐᖏᑦᑐᓂᒃ ᕿᒥᕐᕈᐊᖏᓐᓇᖅᑐᓂᒃ ᑲᔪᓯᑦᑎᐊᕈᓐᓇᖅᑐᓂᒃ. ᐊᔾᔨᒌᓐᖏᑦᑐᓂᓪᓗ 

ᐃᑲᔪᕈᒪᔪᐊᑕᐅᔪᑦ ᑐᑭᓕᐅᑎᓗᒍ ᒪᓕᒐᓕᐅᖅᑎ ᐅᖃᕋᑖᕐᒪᑦ ᑎᓴᒪᓕᖕᒧᑦ ᐱᖃᑦᑕᖅᑐᑦ ᐊᒻᒪᓗ ᐱᓱᖃᑦᑕᖅᑐᓪᓗ 

ᐊᐅᔭᖅ ᐊᑐᖅᑕᐅᓪᓗᑎ. ᐅᖃᖅᑏ, ᐸᓖᓯᒃᑯᑦ ᖃᔅᓯᑲᓪᓚᖕᓂᒃ ᐱᓕᕆᖃᑎᖃᕐᒪᑕ ᐊᔾᔨᒌᓐᖏᑦᑐᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᑮᓇᐅᔭᓕᕆᔨᒃᑯᑦ ᒪᓕᒐᓕᕆᔨᒃᑯᑦ ᐱᓕᕆᔨᐅᖃᑕᐅᔪᓪᓗ ᑲᑎᒪᔨᐅᓪᓗ. ᑕᐃᒪ 

ᐅᖃᖃᑎᒌᓐᓂᖅᑕᖃᐅᔭᐃᓐᓇᖅᑐᖅ ᓇᓗᓇᐃᖅᓯᓇᓱᒃᖢᑎᒃ ᐋᖅᑮᒍᑎᒃᓴᓂᒃ ᐊᑐᐃᓐᓇᐅᔪᓂᒡᓘᓐᓃᑦ.  

 

ᐅᖃᖅᑏ, ᑕᒪᓐᓇ ᐊᒃᓱᕈᕐᓇᖅᑑᖕᒪᑦ ᐅᖃᐅᓯᕆᓪᓗᒍ ᐃᒥᐊᓗᒃ ᐱᔾᔪᑕᐅᑎᓪᓗᒍ ᐊᒥᓱᑦ ᐅᓄᖅᑐᑦ ᐃᓄᐃᑦ 

ᐊᑐᕋᔭᓚᐅᓐᖏᑕᒥᓂᒃ ᐃᒥᐊᓗᖕᒧᑦ ᐊᑐᕈᒪᓐᖏᑦᑐᓂᒃ ᐊᑐᓲᖑᖕᒪᑕ. ᐅᖃᖅᑏ, ᐱᒻᒪᕆᐅᔪᓂᒃ ᑕᐃᒪ ᐃᓚᖃᕐᒪᑕ 

ᐃᓕᓐᓂᐊᖅᐸᓪᓕᐊᓂᕐᒧᑦ ᖃᓄᖅ ᐃᒥᐊᓗᖕᒥᒃ ᐊᑐᕆᐊᒃᓴᖅ. ᐱᖃᔭᓐᓂᕐᒧᑑᑎᑦᑐᖅ 

ᐃᒥᖅᑕᐃᓕᒪᓂᕐᒧᑑᓐᖏᑦᑐᕐᓘᓐᓃᑦ ᖃᓄᖅ ᐃᓅᓯᖃᕋᓱᖕᓂᖅ ᐃᓕᓐᓂᐊᑎᑦᑎᑦᑎᐊᓂᕐᒧᓪᓗ ᕿᑐᕐᖓᔅᓯᓐᓂᒃ 

ᓄᓇᖅᑲᑎᔅᓯᓂᓪᓗ ᐃᒥᐊᓗᒃ ᐱᔾᔪᑎᒋᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕈᑎ ᑭᖑᓪᓕᖅᐹᕐᓗ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᓱᒫᓘᑎᒋᕚᓪᓗᖅᑲᐅᔭᕋ ᑕᒪᑐᒧᖓ ᒪᒥᐊᓇᖅ. ᖃᓄᑎᒋ 

ᐃᒥᐊᓗᒃ ᐊᑦᑕᕐᓇᖅᑕᐃᓕᒪᓂᕐᒧᓪᓗ ᐃᖃᓗᖕᓂ.  

 

ᐅᖃᖅᑏ, ᐱᓕᕆᓇᓱᐃᓐᓇᕐᒪᑦ ᐱᐅᖕᒪᑦ ᑖᓐᓇ ᓂᕈᐊᖅᑕᐅᓯᒪᔪᓂᒃ ᓴᖅᑮᓇᖅᑕᕋ ᒪᓕᑦᑕᐅᑎᑦᑎᓂᖅ 

ᐃᖅᑲᖅᑐᐃᕕᑦᑎᓐᓂ, ᒥᓂᔅᑕ ᐊᖏᖃᑎᒋᔪᒪᒍᓐᓇᕋᓗᐊᕆᕚᖓ?  

 

ᐅᖃᖅᑏ, ᑕᐃᒪᓕ ᐃᒪᑦᑐᖅᑕᖃᖅᑎᓪᓗᒍ ᐃᓄᒃ ᐸᓯᔭᒃᓴᐅᑎᑕᐅᑎᓪᓗ ᓲᕐᓗ ᐊᖁᑦᑐᕕᓂᐅᓗᓂ ᐋᖓᔮᕐᓗᓂ 

ᐊᒻᒪᓗ ᐊᖁᑦᑕᐃᓕᑎᑕᐅᓕᕐᓗᓂ, ᐃᖃᖅᑐᐃᕕᒻᒥ ᖃᓄᖅ ᐊᑯᓂᐅᑎᒋᔪᖅ? ᑐᑭᓯᐅᒪᓂᕋᒃᑯᓕ ᑖᒃᑯᐊ ᑐᓴᐅᒪᔾᔪᑏᑦ 

ᐃᖅᑲᖅᑐᐃᕕᒃᑯᓐᓂ ᑐᓂᔭᐅᓯᒪᖃᑦᑕᖅᑐᑦ ᓄᓇᕘᑦ ᒐᕙᒪᒃᑯᓐᓂ, ᐃᖏᕐᕋᔪᓕᕆᔨᒃᑯᖏᓐᓂ ᑖᓐᓇ 

ᐊᖁᑦᑐᓐᓇᐅᑎᖓ ᓄᖅᑲᖓᑎᑕᐅᑲᐃᓐᓇᕈᓐᓇᕐᓗᓂ. 

 

ᐊᐱᖅᑯᑎᒐᓕ ᑭᖑᓪᓕᖅᐹᒥᒃ ᒥᓂᔅᑕᒧ ᐅᓇᐅᕗᖅ, ᑕᐃᒪᓕ ᐃᓄᒃ ᐃᖅᑲᖅᑐᐃᕕᒻᒥ ᐃᒥᐊᓗᒃᑕᐃᓕᑎᑕᐅᒃᐸᑦ 

ᑕᐃᒪᓕ ᖃᓄᕐᓕ ᑐᓂᔭᐅᑎᖏᔾᔪᑎᖃᕈᓐᓇᕐᒪᑦ ᐃᖅᑲᖅᑐᐃᕕᓕᕆᔨᒃᑯᓐᓂᒃ ᐸᓖᓯᒃᑯᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑐᑭᓯᔭᕋᓗᐊᕋ ᒪᓕᒐᓕᐅᖅᑎ 

ᓇᒧᖓᕋᓱᒻᒪᖔᑦ, ᐊᔾᔨᒌᓐᖏᑦᑐᓂᒃ ᐃᓗᓕᑯᓘᔭᖏᖕᓂᒃ ᑕᐃᒪ ᓄᓇᓯᐅᑎᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᖏᑦ 

ᐊᖁᑦᑐᓐᓇᐅᑎᑖᖅᑎᑦᑎᓲᖑᕗᑦ ᑖᒃᑯᐊ ᐲᖅᑕᐅᔪᓐᓇᕐᒪᑕ ᐊᖁᑦᑐᓐᓇᕐᓂᖅ ᐃᖅᑲᓇᖅᑐᐃᕕᒃᑯᓐᓂᒃ, 

ᑕᐃᒪᐃᑦᑕᐃᓕᑎᑕᐅᓗᑎᒃ.  

 

ᑕᒪᑐᒧᖓᓕ ᑐᓴᐅᒪᑎᑦᑎᓂᕐᒧᑦ ᒪᑯᓄᖓ ᐃᒥᖅᑕᐃᓕᑎᑕᐅᔪᓄᑦ, ᐅᖃᖅᑏ, ᑖᓐᓇ ᐱᔭᕆᑐᓂᖅᓴᕐᒪᕆᐅᖕᒪᑦ ᑖᓐᓇ 

ᒪᓕᒐᓕᐅᖅᑎᐅᑉ ᑐᑭᓯᓂᖓ ᒪᓕᒐᖅ, ᑖᓐᓇ ᐅᖃᐅᓯᕆᓯᒪᒐᑦᑎᒍᑦ ᖃᔅᓯᐊᖅᑎᑲᓪᓚᒃᑐᑕ. ᒪᓕᒐᓕᐅᖅᑎᑉ ᐊᕐᕌᒍᓂᒃ 

ᑎᓴᒪᓂᒃ ᐊᐱᖅᓱᕈᑎᒋᓕᕐᒪᒋᑦ. ᐅᖃᖅᑏ, ᑖᓐᓇ ᖃᓄᐃᓕᓇᓱᖕᒪᖔᖅ ᑐᑭᓯᐊᔭᕋᓗᐊᕋ ᐱᔭᕆᑐᓂᖅᓴᐅᖕᒪᑦ 

ᐅᖃᐅᓯᐅᖃᑦᑕᕐᓂᖓ ᑕᑯᓪᓗᒍ, ᒪᑯᐊ ᑲᓐᖑᓇᖅᑐᓕᕆᓂᕐᒧᓪᓗ ᐃᖅᑲᖅᑐᐃᔨᒃᑯᓐᓂᓗ ᑎᓕᔾᔪᑕᐅᔪᑦ ᑕᖅᑲᒃᑯᓄᖓ 

ᑐᓴᖅᑎᑕᐅᑎᑕᐅᔭᕆᐊᖓ. ᖁᔭᓐᓇᒦᒃ, ᐅᖃᖅᑏ. 

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

 

ᐊᐱᖅᑯᑦ 1464 - 5(2): ᐃᓄᑐᖃᕗᑦ ᐊᖏᕐᕋᖅᑎᑕᐅᓂᖏᑦ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐋᓐᓂᐊᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓄᑦ ᐊᐱᖅᓱᖓᓛᒍᒪᒐᒪ. ᐅᓪᓗᒥ 

ᑭᖑᓪᓕᖅᐹᖑᓕᖅᑐᒥᒃ.  

 

ᑕᐃᒪᐃᓛᒃ ᖁᕕᐊᓪᓚᕆᒃᑲᑦᑕ ᑕᐃᓐᓇ ᐃᓐᓇᒃᑯᕕᒃᓴᖅ ᑲᖏᖅᖠᓂᕐᒥ ᓴᓇᔭᐅᕙᓪᓕᐊᓂᐊᓕᕐᒪᑦ 

ᓴᓇᔭᐅᓕᐊᓂᓐᖏᒃᑯᓂ. ᐊᑯᓂᒋᓪᓚᕆᑦᑕᕗᑦ ᑕᐃᒃᑯᐊ ᐃᓐᓇᐅᑎᕗᑦ ᐃᓐᓇᕗᑦ ᑕᐅᓇᓂ ᐋᑐᕚᒥ 

ᐅᑎᖅᑎᑕᐅᖃᑦᑕᓕᕈᒫᓕᕐᒪᑕ ᓄᓇᕘᒧᑦ. ᑕᒪᓐᓇ ᓴᕆᒪᓇᖅᑐᖅ ᑭᓯᐊᓂ ᐊᑯᓂᓇᖅᑐᖅ. 

 

ᑭᓯᐊᓂ ᐅᑉᓗᒥ ᓱᓕ ᐅᑉᐱᕈᓱᒃᑲᒪ ᑖᒃᑯᐊ ᑕᐅᓇᓂ ᐋᑐᕚᒥ ᐅᐊᔅᑦ ᐊᒻᕙᓯᒥᐅᑕᐅᔪᑦ ᐃᓚᖏᑦ 

ᐊᖏᕐᕋᕈᓐᓇᕋᓗᐊᕐᒪᑕ ᕿᒪᒃᑎᒋᓯᒪᔭᒥᓂᓗ ᐸᕐᓇᒍᑕᐅᓯᒪᓪᓗᑎᐅᖕᒪᑕ ᐊᒻᒪ ᑕᑲᓇᓂ ᑐᓴᖅᑲᐅᒐᑦᑕ 

ᐱᕙᓪᓕᐊᔪᒃᑯᑦ ᑕᒪᐅᖓ ᓄᓇᕘᒧᑦ ᑲᖏᖅᖠᓂᕐᒧᑦ ᐅᑎᕈᒪᕙᓗᒃᑐᐃᑦ ᐅᑎᕈᒪᕙᖦᓗᒃᑐᒥ. ᐊᒻᒪ ᓂᕈᐊᖅᑎᒋᔭᑦᑕᐅᖅ 

ᑕᑲᓄᖓ ᓴᓪᓕᒧᑦ ᐅᑎᖅᑎᑕᐅᓇᓱᖕᒪᑦ ᐊᖏᕐᕋᖓᓄᑦ, ᓇᒡᓕᒋᔭᒥᓂᒃ ᖃᓂᒋᔭᒻᒥᓃᒍᒪᓪᓗᓂ ᐊᒻᒪ 

ᖃᓂᒋᔭᐅᔪᓪᓗᓂ ᑕᑯᔭᐅᖃᑦᑕᕈᒪᓪᓗᓂ ᐊᒃᓱᕉᑕᐅᖕᒪᑦ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒥᓂᔅᑕ ᐅᖃᕆᐊᒃᑲᓐᓂᕈᓐᓇᖅᐹ ᖃᓄᖅ ᐃᓐᓇᐃᑦ ᐅᑎᖅᑎᑕᐅᓇᓱᖕᓂᖏᑦ ᓄᓇᕗᒻᒥ 

ᐸᖅᑭᔭᐅᖏᓐᓇᕐᕕᖕᒨᕋᓗᐊᖅᐸᑕ ᐅᕝᕙᓘᓐᓃᑦ ᓄᑖᖑᖅᑎᑕᐅᕋᑖᖅᑐᒧᑦ ᐃᖃᓗᖕᓂ ᐃᒡᓗᕐᔪᐊᕐᒧᑦ ᐅᕝᕙᓘᓐᓃᑦ 

ᐃᓚᔮᒥᓄᑦ ᐅᑎᕈᓐᓇᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᖅᑐᖓ ᐊᐱᖅᑯᑎᒋᔭᓐᓄᑦ. ᐅᖃᖅᑏ, 

ᑕᐃᒪᓕ ᐊᔪᕐᓇᓐᖏᑦᑐᓂᒃ ᑕᐃᒪ ᒪᓕᒐᓕᐅᖅᑎᐅᖃᑎᒐ ᐅᖃᖃᑎᒋᓯᒪᒐᒃᑯᑦ ᑕᒪᑐᒪᐅᑉ ᒥᒃᓵᓄᑦ.  

 

ᐅᖃᖅᑏ, ᑖᒃᑯᐊ ᐊᑐᓃᖓᓪᓗᒋᑦ ᐱᓕᕆᕙᓪᓕᐊᓂᖏᓪᓗᑦ ᒪᓕᒃᑲᑦᑎᒍᑦ. ᑕᐃᒪ ᐱᓕᕆᖃᑎᖃᕐᓂᐊᖅᑐᒍᑦ 

ᐱᓕᕆᖃᑎᖃᖅᑐᒍᓪᓗ ᐃᓄᖕᒥᒃ ᑐᑭᓕᐅᑎᓗᒍ ᐋᑐᕚᒦᑦᑐᒧᖅᑲᐃᑦ ᐱᓕᕆᖃᑎᒋᓂᐊᖅᑕᕗᑦ ᑖᓐᓇ ᐋᑐᕚᒦᑦᑐᖅ 

ᐃᓐᓇᖅ ᑲᒪᒋᔭᖃᖅᑐᓂ ᑕᐃᔅᓱᒪᑉ. 

 

(ᑐᓵᔨᑎᒎᕈᓐᓃᖅᑐᖅ) ᐊᖏᖅᑎᖃᕐᒪᑕ ᒥᐊᓂᖅᓯᔨᖃᕐᒪᑕ, ᑕᐃᒃᑯᐊ ᒥᐊᓂᖅᓯᔨᖏᑦ ᐅᖃᖃᑎᒋᖃᑦᑕᖅᑕᕗᑦ 

ᑐᑭᓯᕝᕕᒋᑦᑎᐊᕋᓱᑦᖢᑎᒍ ᑕᐃᒃᑯᐊ ᓈᒻᒪᑦᓴᕐᒪᖔᑖ ᑕᒪᐅᖓ ᐅᑎᕋᔭᕐᓂᖏᑦ ᓄᓇᖓᓄᑦ ᒥᐊᓂᕆᔭᐅᓂᐊᕐᓗᑎᒡᓗ. 

ᑕᒪᒃᑯᐊ ᐱᓕᖃᑎᒋᔭᕗᑦ ᑕᐃᒪᓐᓇ ᐃᓛᒃᑰᖓᑉᓗᑎᒍᑦ, ᐊᖏᖅᓯᒪᔪᐃᓐᓇᐅᔭᕌᖓᑕ ᑕᒪᓐᓇ ᑕᐃᑯᖓ 

ᐊᑉᓗᕆᖃᑦᑕᖅᐸᓪᓕᐊᖑᔭᖅᑐᖅ ᐱᓕᕆᐊᕆᔭᕗᑦ. 

 

ᑕᒪᐅᖓᓕ ᐃᖃᓗᓐᓄᐊᕋᔭᕐᓂᖏᑦ, ᑕᐃᒻᓇ ᐃᓐᓇᐅᓯᕝᕕᒃ ᐃᖃᓗᓐᓃᑦᑐᖅ ᑖᒻᓇ ᓴᓇᔭᐅᖕᒪᑦ ᓱᓕ, ᑖᒃᑯᐊ 

ᐃᒡᓗᓕᕆᔨᕐᔪᐊᑯᓐᓄᑦ ᓇᖕᒥᓂᕆᔭᐅᖕᒪᑦ ᑕᐃᒻᓇ ᐃᒡᓗ, ᐊᒻᒪ ᑕᐃᒃᑯᐊ ᑲᒪᑉᓗᑎᒃ ᐱᓕᕆᐊᖃᖅᖢᑎᒃ 

ᓴᓇᔭᐅᓂᖓᓂᒃ ᓄᑖᓐᖑᖅᑎᖅᑕᐅᓂᖓᓂᒃ, ᑕᐃᑉᑯᐊ. 

 

ᐊᒻᒪ, ᐋᖅᑭᑦᑕᐅᕙᓪᓕᐊᑎᓪᓗᒍ ᐋᖅᑭᐅᒪᖏᑦᑐᓂᒃ ᓇᓂᓯᕙᓪᓕᐊᖏᓐᓇᕐᓂᖏᓐᓄᑦ ᑭᖑᕙᓯᑦᑐᖅ ᒫᓐᓇ 

ᓴᓇᔭᐅᓂᖓ, ᑭᓯᐊᓂ ᐃᓂᖅᓯᒪᓂᐊᖅᑐᖅ ᐅᑭᐊᒃᓵᖅ, ᓇᓗᓇᓐᖏᑦᑐᖅ. ᑕᐃᒻᓇᓗ ᐃᓂᖅᓯᒪᓕᖅᐸᑦ ᑕᐃᑲᓃᑦᑐᑦ 

ᐃᓚᖏ ᑕᕝᕗᖓ ᐃᖃᓗᓐᓄᐊᕈᓐᓇᕐᓂᐊᖅᖢᑎᒃ ᐃᓂᖅᓯᒪᓕᖅᐸᑦ ᑕᐃᒻᓇ ᑕᕝᕙᓂ, ᐋᖅᑭᒃᓱᖅᑕᐅᔪᕆᓛᖅ 

ᓴᓇᔭᐅᔪᖅ. ᑕᐃᒪᓐᓇᐃᑦᑑᖦᖤᖅᐳᖅ ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓇᑦᑎᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐅᖃᖅᑏ, ᑕᐃᒃᑯᐊ ᐅᓄᖅᑐᑦ ᐃᓐᓇᐃᑦ ᖃᓪᓗᓇᐅᔭᕈᓐᓇᓐᖏᒻᒪᑕ 

ᑭᓯᐊᓂᓗ ᖃᒡᓗᓈᑦ ᓄᓇᖓᓐᓂ ᐸᖅᑭᔭᐅᒡᓗᑎᑦ. ᐋᓐᓂᐊᓯᐅᖅᑏᑦ ᐃᓄᑦᑎᑑᕈᓐᓇᓐᖏᑦᑐᑦ ᐊᒻᒪᓗ ᐸᖅᑭᔩᑦ, 

ᐱᓗᐊᕐᓗᒋᑦ ᑕᐃᒃᑯᐊ ᐃᓐᓇᐃᑦ ᐅᖃᐅᓯᕐᖓᐅᑎᒥᓂᒃ ᐊᑐᖅᖢᑎᒃ ᐃᓱᕐᕆᔮᕐᓂᖅᓴᐅᓲᓐᖑᒻᒪᑕ, ᐃᓛᓐᓂᒃᑯᑦ 

ᐅᖃᕈᓐᓇᕐᓚᒐᓗᐊᖅᖢᑎᒃ.  

 

ᑕᐃᒪ ᓄᓇᕗᑦ ᒐᕙᒪᒃᑯᑦ, ᐃᒃᑯᐊ ᐱᕙᓪᓕᐊᔪᒃᑰᕈᑎᒋᔭᐅᓚᐅᖅᑐᑦ ᒪᓕᒃᖢᑎᒃ ᓄᓇᕗᑦ ᒐᕙᒪᒃᑯᒡᒎᖅ 

ᑐᓐᖓᓱᕝᕕᖓᑦ ᐃᓄᖕᓂᒃ ᐊᖅᑯᑎᖃᖅᑐᑦ ᐃᓄᒃᓯᐅᑎᓂᒃ ᓴᖅᑭᔮᖅᑎᑦᑎᔪᓐᓇᕐᓂᐊᕐᒪᑕ. 

 

ᑕᐃᒃᑯᐊᖃᐃ ᑕᐃᒪᓐᓇ ᐱᑎᑕᐅᖃᑦᑕᖅᐸᑦ? (ᑐᓵᔨᑎᒎᕈᓐᓃᖅᑐᖅ) ᐃᓚᖓᑦ ᐃᖦᖢᐊᖅᓴᐅᑎᓂᒃ ᑐᓂᔭᐅᖃᑦᑕᕐᒪᑕ 

ᑐᑭᓯᐊᓐᖏᑦᑎᐊᖅᖢᑎᒃ. ᑕᐃᓐᓇ ᐃᓚᖓᑦ ᑕᑲᓇᓃᖅᑐᖅ ᑐᑭᓯᐊᓐᖏᒧᑦ ᓱᓇᒥᒃ ᐄᓯᑎᑕᐅᓕᕋᓗᐊᕐᒪᖔᑦ, 

ᐅᕆᐊᖃᖅᑕᖅᑐᒥᓂᐅᓂᕋᖅᑕᐅᖕᒪᑕ. ᑕᒪᓐᓇ ᐅᓗᕆᐊᓇᕐᒪᑦ ᐅᖃᖅᑏ, ᑐᓵᔨᖃᑦᑎᐊᕆᐊᖃᖅᖢᑎᒡᓗ ᑕᑲᓇᓂ. 

 

ᖃᓄᑭᐊᖅ ᑖᒃᑯᐊ ᐋᓐᓂᐊᕐᓇᓐᖏᑦᑐᓕᕆᔨᒃᑯᑦ ᑕᒪᔅᓱᒥᖓ ᐸᕐᓇᐅᑎᖃᖅᐸᑦ ᐅᕝᕙᓘᓐᓃᑦ ᐱᓕᕆᐊᖃᖅᐸ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᒪᒥᐊᓇᖅᑐᖅ ᑕᐃᓐᓇ 

ᐱᕙᓪᓕᐊᔪᓕᕆᔨᒃᑰᖅᑎᑕᐅᓚᐅᖅᑐᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓴᖅᑭᔮᖅᑎᑦᑎᔭᖏᓐᓂᒃ 

ᐃᓚᓕᐅᔾᔨᓯᒪᓚᐅᓐᖏᒻᒪᑕ. ᐄ, ᑯᒃᓴᓪᓚᒻᒪᕆᓚᐅᖅᑐᖓ ᐃᓚᖓ ᑕᐃᓐᓇ ᑕᑯᓐᓇᓚᐅᕋᒃᑯ. 

ᐃᖅᑲᓇᐃᔭᖃᑎᒋᔭᕗᓂᒃᑯᐊ ᐃᓄᐃᑦ ᑐᓐᖓᓱᕝᕕᖓᑦ ᐋᑐᕚᒦᑦᑐᑦ ᐊᒻᒪ ᑐᑭᓯᕝᕕᒋᓇᓱᒃᖢᑎᒃᑯ 

ᖃᓄᐃᓕᐅᖃᑦᑕᕐᒪᖔᖏᑦ.  

 

ᐊᒻᒪ ᐅᖃᓪᓚᖃᑎᒋᓪᓗᑕ ᐱᓕᕆᕕᒃᐳᑦ ᒫᓐᓇ ᐃᖅᑲᓇᐃᔭᖃᑎᖃᖅᑐᑦ ᑕᐃᑲᓂ ᐃᓐᓇᖁᕕᖕᒥᑦ. ᐊᐱᖅᓱᖅᖢᑎᒃᑯᑦ 

ᖃᓄᐃᑦᑐᓂᒃ ᐊᑐᐃᓐᓇᕈᐃᓯᒪᒻᒪᖔᑦ ᐃᓄᖕᓄᑦ ᑐᕌᖓᔪᓂᒃ ᐊᒻᒪᓘᓐᓃᑦ ᓱᓇᖃᓐᖏᑦᑎᐊᒻᒪᕆᖕᒪᖔᖏᑦ. 

ᓇᓗᓇᐃᕐᕕᐅᓯᒪᔪᖓ ᐃᓄᒃᑎᑑᓕᕆᔨᑕᖃᐅᖅᑐᕉᖅ, ᑕᐃᒪᓐᓇ ᐃᑲᔪᖅᓱᓪᓚᕆᒐᓱᒃᑕᕗᑦ ᐃᓄᐃᓪᓗ ᐅᖃᐅᓯᖓᓐᓂᒃ 

ᐊᑐᕈᓐᓇᖅᑐᓂᒃ ᐱᑕᖃᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓇᑦᑎᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓐᓇᒦᖅᐸᕋ ᒥᓂᔅᑕ. ᐊᒻᒪ ᑕᐅᕙᓂ ᐃᒃᓯᕚᖃᑦᑕᕐᓂᑰᒐᒪ ᑕᒪᒃᑯᐊ 

ᐊᒃᓲᕈᑎᒋᔭᐅᕙᒃᑐᐃᑦ ᐋᓐᓂᐊᕕᖕᒦᑦᑐᐃᑦ, ᖃᐅᔨᒪᔪᖓ ᐋᓐᓂᐊᕐᓇᓐᖏᑦᑐᓕᕆᔨᒃᑯᑦ ᐋᖅᑭᒋᐊᓲᑦ.  

 

(ᑐᓵᔨᑎᒎᓕᖅᑐᖅ) ᑭᖑᓪᓕᐹᒥᒃ ᐊᐱᖅᑯᑎᒐ ᒥᓂᔅᑕᒧᑦ. ᐄ, ᖃᐅᔨᒪᓪᓗᖓ ᓄᓇᕗᒻᒥᐅᑦ ᐸᖅᑭᕕᒃᑕᖃᓕᖅᐸᑦ 

ᑭᓯᐊᓂ ᖃᓪᓗᓈᑦ ᓄᓇᖓᓐᓃᑦᑐᓂᒃ ᐊᑐᕈᓃᑕᐃᓐᓇᓛᖅᑐᒍᑦ, ᐸᖅᑭᔭᐅᑦᑎᐊᖁᓪᓗᒋᑦ ᐃᓐᓇᐃᑦ. 

ᐊᐅᓪᓚᖅᑎᑕᐅᖃᑦᑕᕐᒪᑕ ᐊᑯᐊᓂᐊᓗᒃ ᐊᐅᓪᓚᖅᓯᒪᖃᑦᑕᕐᒪᑕ ᓄᓇᒥᖕᓂᒃ. ᐱᕙᓪᓕᐊᔪᓕᕆᔨᒃᑯᑦ, ᑐᓴᓚᐅᕆᓪᓗᑕ 

ᐃᓚᖓᑦ ᐅᖃᓚᐅᕐᒪᑦ ᐃᓚᒥᓂᒃ ᑕᑯᔪᒪᔫᒐᓗᐊᖅ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ, ᐊᑐᐊᒐᖃᕐᒪᖔᑦ ᑕᐃᒃᑯᐊ ᐃᓐᓇᐃᑦ ᐊᖏᕐᕋᓚᐅᑲᖃᑦᑕᕋᓐᓇᕐᓂᐊᕐᒪᖔᑦ, 

ᐳᓛᕆᐊᖅᑎᑕᐅᓗᑎᒡᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᑐᑭᓯᐅᒪᑦᓯᐊᕋᕕᑦ. ᑕᒪᓐᓇᐃᓛᒃ 

ᐊᒃᓱᕈᕐᓇᖅᑐᐊᓘᖕᒪᑦ ᐃᓄᑐᖃᓕᕆᓂᖅ. ᐊᖏᖃᑎᒋᔭᒋᑦ ᐃᓄᑐᖃᐃᑦ ᐊᖏᕐᕋᖅᓯᒪᔭᕆᐊᖃᕐᒪᑕ, ᐊᒡᓛᑦ 

ᐅᖃᐅᓯᕇᓐᓇᕋᑉᑎᒍ ᑭᕙᓪᓕᕐᒥ ᓴᓇᔭᐅᔪᖅ ᐃᓐᓇᐅᓯᕝᕕᒃ ᕿᑎᕐᒥᐊᓂᒃ ᐱᔭᕆᐊᖃᖅᑐᒍᑦ ᐊᒻᒪ ᕿᑭᖅᑖᓗᖕᒥᑦ. 

ᑕᕝᕗᖓ ᓄᖅᑲᕆᐊᖃᖅᑰᖏᑦᑐᒍᑦ ᓄᓇᓖᑦ ᑕᒪᕐᒥᒃ ᐱᑕᖃᓕᕋᑕᕆᐊᖃᖅᑑᒐᓗᐊᑦ ᐃᓐᓇᐅᓯᕝᕕᖕᓂᒃ, ᐃᓐᓇᐃᑦ 

ᐊᖏᕐᕋᖅᓯᒪᔪᓐᓇᕆᐊᖃᕐᒪᑕ ᑕᒪᓐᓇ ᐱᓕᕆᐊᕆᔭᕆᐊᖃᖅᑕᕗᑦ, ᐱᒋᐊᕐᓂᑐᐃᓐᓇᐅᖕᒪᑦ ᑖᒻᓇ ᒫᓐᓇ 

ᐅᖃᐅᓯᕆᔭᕗᑦ ᑭᕙᓪᓕᕐᒥ ᓴᓇᔭᐅᓂᐊ. 

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

41 

ᐅᖃᖅᑎᑦᓯᔩ, ᒫᓐᓇᒧᑦ ᑎᑭᖦᖢᒍ ᐃᓐᓇᐃᑦ ᑕᐅᓇᓂ ᖃᑉᓗᓈᑦ ᓄᓇᖓᓐᓂ ᐃᓐᓇᐅᓯᕝᕕᖕᒦᑦᑐ, ᒪᓕᒐᖅᐳᑦ 

ᒪᓕᒡᖢᒋᑦ ᐊᖏᕐᕋᓚᐅᐱᒡᓚᒍᒪᓐᓂᖅᐸᑕ ᐅᑭᐅᖅ ᐃᓗᐊᓂ ᐊᑕᐅᓰᕐᓗᑎᒃ ᐊᖏᕐᕋᖅᑎᑕᐅᓚᐅᐱᓪᓚᒍᓐᓇᑦᓯᐊᖅᑐᑦ, 

ᑖᒃᑯᐊ ᒪᓕᒐᕗᑦ ᒪᓕᒡᓗᒋᑦ. ᐊᔪᓐᖏᑉᐸᑕ ᐊᒻᒪ ᑕᐃᒃᑯᐊ ᐊᖏᖅᑎᖏᑦ ᒥᐊᓂᖅᓯᔨᖏᑦ ᐊᖏᖅᓯᒪᒃᐸᑕ ᐊᒻᒪ 

ᐃᓂᒃᓴᖃᑦᓯᐊᕈᓐᓇᖅᐸᑕ ᒥᐊᓂᕆᔭᐅᑦᓯᐊᕈᓐᓇᖅᐸᑕᓗ.  

 

ᑕᒪᒃᑯᐊ ᐃᓗᓕᖏᑦ ᐋᖅᑭᐅᒪᓱᖓᖅᐸᑕ ᐊᔪᕐᓇᖏᑦᑐᖅ ᐊᒻᒪ ᐊᖏᕐᕋᓂ ᐊᔪᖅᐸᑕ, ᒪᕐᕈᐃᕐᓗᑎᒃ 

ᑕᑯᔭᖅᑐᖅᑕᐅᖃᑦᑕᕈᓐᓇᖅᑐᑦ ᑕᐅᓄᖓ ᖃᑉᓗᓈᑦ ᓄᓇᖓᓐᓄᑦ ᐃᓂᒋᔭᖏᓐᓄᑦ, ᑖᒃᑯᓇᖓᑦ ᐊᖏᖅᑎᖏᓐᓂᒃ 

ᐅᕝᕙᓘᓐᓃᑦ ᑎᒃᑯᐊᖅᓯᒪᔭᖏᓐᓂᒃ ᐊᖏᕐᕋᖅᑎᑕᐅᖃᑦᑕᕐᒥᔪᑦ ᑖᒃᑯᐊ ᓄᑕᕋᖏᑦ, ᐃᕐᖑᑕᖏᑦ, ᓱᓇᒃᑯᖏᑦ ᑕᒪᒃᑯᐊ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᒪᓂᖅ. 

 

ᐊᐱᖅᑯᑦ 1465 - 5(2): ᖃᖓᑕᓲᒃᑯᕕᓐᓂ ᐱᖁᑎᕐᔪᐊᑦ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐳᐃᒍᖅᑲᐅᒐᒪ ᖁᔭᓕᔭᕆᐊᒃᓴᖅ ᑕᐃᒃᑯᐊ ᐃᑲᔪᖅᑎᒋᓚᐅᖅᑖᒃᑲᒃ ᓯᐴᓚ 

ᐋᓗᓘ ᐊᒻᒪ ᒋᑎᐅᓂ ᕿᓕᖅᑎ ᐊᒻᒪ ᑖᓐᓇ ᒫᓐᓇ ᐃᑲᔪᖅᑎᒋᑲᐃᓐᓇᖅᑕᕋ ᕆᐅᒪ ᐱᐅᒑᖅᑐᐊᓗᒃ. 

 

ᐅᖃᖅᑏ, ᑖᒃᑯᐊ ᐊᐱᖅᓲᑎᒋᓂᐊᖅᑕᒃᑲ ᐃᖏᕐᕋᔪᓕᕆᓂᕐᒧᑦ ᑮᓇᐅᔭᓕᐅᕋᓱᐊᕐᓂᖕᒧᑦ ᒥᓂᔅᑕᐅᔪᒧᑦ. 

ᐅᖃᖃᑎᒌᒃᓯᒪᖏᒃᑲᓗᐊᖅᑐᒍᑦ ᐊᐱᖅᓱᕈᒪᓂᐊᕐᓗᑕ ᐅᓪᓗᒥ. ᑕᒪᓐᓇ ᐊᒃᓱᕉᑎᒋᔪᒪᐃᖅᓯᒪᒐᒃᑯ ᐅᑎᕐᕕᒋᔪᒪᓪᓗᒍ 

ᒥᑦᑕᕐᕕᓕᕆᓂᖅ. 

 

(ᑐᓵᔨᒎᓕᖅᑐᖅ) ᐅᖃᖅᑏ, ᑭᖑᓪᓕᖅᐹᕐᒥᒃ ᑕᒪᓐᓇ ᓴᖅᑭᓐᓇᒃᑯ ᒪᓕᒐᓕᐅᕐᕕᐅᑉ ᐃᓗᐊᓂ, ᒥᓂᔅᑕ 

ᓇᓗᓇᐃᖅᓯᕕᒋᓚᐅᖅᓯᒪᔭᕋ ᑕᐃᓐᓇ ᐊᕙᑎᓄᑦ ᐊᕐᕌᒍᓄᑦ 2024−2034 ᓄᓇᕗᒻᒥ ᒥᕝᕕᖕᓂ 

ᐱᖁᑎᕐᔪᐊᓕᕆᓂᖕᒧᑦ ᖃᐅᔨᓴᐅᑦ ᐃᓗᓕᖃᐅᕐᒪᑦ ᑮᓇᐅᔭᖅᑐᕈᑎᒃᓴᓂᒃ ᖃᓄᑎᒋ ᐊᖏᑎᒋᔪᓂᒃ ᐊᑐᕐᓂᐊᕐᒪᖔᑦ 

ᒥᑦᑎᒪᑕᓕᖕᒥ ᓱᐴᔫᖅᑕᐅᖃᑦᑕᕈᓐᓇᖅᓯᓂᐊᕐᒪᑕ. ᐅᓇ ᐱᔭᕐᓂᖅᑐᓪᓛᓗᒃ ᐊᐱᖅᑯᑎᒃᓴᕋ. ᑖᓐᓇ ᖃᐅᔨᓴᓂᖅ 

ᑲᔪᓯᓂᐊᖅᐸ, ᐄᓘᓃᑦ ᐋᒃᑲᓘᓐᓃᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᓕᕆᓂᕐᒧᓪᓗ. ᒥᓂᔅᑕ ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐱᔭᕐᓂᖅᑐᑯᓗᖕᒥᒃ ᑭᐅᔪᒪᔭᕋ. 

ᐱᒋᐊᓚᐅᖏᑦᑐᖅ ᑕᒪᓐᓇ ᖃᐅᔨᓴᐅᑦ ᐊᒻᒪᓗ ᐅᓄᖅᓯᑎᑕᐅᓚᐅᖏᖦᖢᑎᒃ. ᑭᐅᔪᓐᓇᓐᖏᑕᕋ ᒫᓐᓇ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᖃᒪᓂᖅ.  

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ, ᐊᒥᓱᐊᓗᖕᓂᒃ 

ᐊᐱᖅᑯᑎᖃᖃᑦᑕᖅᓯᒪᒐᒪ ᐊᕙᑎᓄᑦ ᐊᕐᕌᒍᓄᑦ ᓄᓇᕗᒻᒥ ᒥᕝᕖᑦ ᒪᓕᒐᕐᔪᐊᑦ ᖃᐅᔨᓴᖅᑕᐅᓂᖏᑦᑕ ᒥᒃᓵᓄᑦ. 

ᐱᓇᓱᐊᕈᓯᐅᓚᐅᖅᑐᒥ, ᑖᓐᓇ ᒥᓂᔅᑕ ᒪᓕᒐᓕᐅᕐᕕᖕᒧᑦ ᐅᖃᓚᐅᖅᑐᖅ, ᑖᓐᓇ ᖃᐅᔨᓴᐃᓂᕉᖅ ᐱᔭᕇᖅᓯᒪᓕᖅᑐᖅ.  

 

ᑖᓐᓇ ᒥᓂᔅᑕᕆᔭᐅᔪᖅ ᓇᓗᓇᐃᕈᓐᓇᖅᐸ ᐅᕙᓐᓅᑦ, ᑖᓐᓇ ᖃᐅᔨᓵᖑᓚᐅᖅᑐᖅ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᔪᓐᓇᖅᓯᓂᐊᕐᒪᖔᖓ ᒐᕙᒪᓐᖑᓵᖅᑎᓪᓗᒋᑦ ᑕᐃᒃᑯᐊ ᐃᖏᓛᖅᑐᑦ. ᐄᓘᓐᓃᑦ ᐋᒃᑲᓘᓐᓃᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑐ, ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ 6-ᒋᔭᖓᓐᓄᑦ 

ᑐᖕᓂᖅᑯᑎᒋᓂᐊᖅᐸᕋ ᑕᐃᒃᑯᓄᖓᓕ ᐃᓱᒪᓕᐅᕈᑕᐅᔪᓐᓇᕐᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖃᒪᓂᖅ. 

 

ᖃᒪᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕ ᖃᐅᔨᒪᔪᒃᓴᐅᕗᖅ, ᒐᕙᒪᒃᑯᑦ ᐊᕙᑎᓄᑦ ᐊᕐᕌᒍᓄᑦ 

ᓄᓇᕗᒻᒥ ᒥᕝᕕᖕᓂᒃ ᐱᖁᑎᕐᔪᐊᓕᕆᓂᕐᒧᑦ ᖃᐅᔨᓴᐅᑦ ᐅᖃᖅᓯᒪᖕᒪᑦ, ᒥᑦᑎᒪᑕᓕᒎᖅ ᑕᐃᓐᓇ ᕿᑎᐊᓃᓐᓂᖓᓄᑦ 

ᐊᒻᒪᓗ ᐃᑦᑐᐊᖅᑐᕐᕕᖕᒧᑦ ᖃᓂᒃᓴᕐᓂᖓᓄᑦ ᐱᕐᔪᐊᕐᒪᕆᐊᓘᖕᒪᑦ. ᓄᓇᕗᑦ ᒐᕙᒪᒃᑯᑦ ᐃᓘᓐᓇᖏᓐᓂᒎᖅ 

ᓇᓖᕌᕈᑎᓂᒃ ᕿᒥᕐᕈᓇᕐᓂᐊᖅᑐᑦ ᒥᕝᕖᑦ ᐱᔾᔪᑎᒋᓪᓗᒋᑦ, ᐱᓗᐊᕐᓗᒋᑦ ᑕᐃᒃᑯᐊ ᒥᕝᕕᐅᖏᓐᓇᐅᔭᖅᑐᑦ ᓇᑭᓕᒫᖅ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐅᕙᓐᓄᑦ, ᒥᑦᑎᒪᑕᓕᖕᒥ ᑕᐃᓐᓇ ᑐᑦᑕᕐᕕᒋᔭᐅᓕᕐᓂᐊᕐᒪᖔᑦ ᒥᕝᕕᖓ ᑖᒃᑯᓄᖓ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔾᔪᑎᓕᕆᔨᒃᑯᓐᓄᒡᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐊᕙᑎᓄᑦ ᖃᐅᔨᓴᐅᖑᓚᐅᖅᑐᖅ 

ᐅᖃᖅᓯᒪᔪᖅ ᐊᒻᒪᓗ ᐅᑯᐊ ᓄᑖᑦ, ᐱᖁᑎᕐᔪᐊᓕᕆᓂᕐᒧᑦ ᖃᐅᔨᓴᐅᑦ ᕿᒥᕐᕈᓇᕐᒥᔪᑦ ᐊᕕᖅᑐᖅᓯᒪᔪᓂ 

ᒥᕝᕕᒃᑕᖃᕐᓂᐊᕐᒪᖔᑦ ᐅᕝᕙᓘᓐᓃᑦ ᐅᑭᐅᖅᑕᖅᑐᓕᒫᒧᑦ ᑐᕌᖓᔪᓂᒃ. ᑖᓐᓇᓕ ᑐᓐᓂᖅᑯᑎᒋᓂᐊᖅᑕᕋ ᑕᐃᒃᑯᓄᖓ 

ᓄᑖᓄᑦ ᑐᑭᒧᐊᕈᑎᒋᔭᐅᑐᐃᓐᓇᕐᓂᐊᒪᒡᓕ ᑖᓐᓇ ᖃᐅᔨᓵᕕᓂᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏ. ᐅᖅᑯᒻᒥᐅᑦ ᒪᓕᒐᓕᐅᖅᑎᖓ, ᒥᔅᑕ ᕿᔪᒃᑖᖅ. 

 

ᐊᐱᖅᑯᑦ 1466 - 5(2): ᓄᕙᖕᓇᕐᔪᐊᖅ-19-ᒧᑦ ᐃᓄᐃᑦ ᐃᓅᒍᓐᓃᖅᓯᒪᔪᑦ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, (ᑐᓵᔨᑎᒎᓕᖅᑐᖅ) ᑖᓐᓇ ᐊᐱᖅᑯᑎᒋᓂᐊᖅᑕᕋ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓄᑦ. 

 

>>ᐃᓪᓚᖅᑐᑦ 

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐅᒡᒍᓇᖅᑑᒐᓗᐊᖅ ᓂᕈᐊᕋᔅᓴᐅᑲᓐᓂᖏᓐᓇᒪ, ᓂᕈᐊᕋᔅᓴᐅᑲᓐᓂᕐᓂᕈᒪ ᒍᕋᐃᑦ 

12-ᒧᕋᔭᖅᑐᔅᓴᐅᕗᖓ ᑕᕝᕙᓂ. 

 

>>ᐃᓪᓚᖅᑐᑦ 

 

ᖃᓗᓇᐅᔭᕈᓐᓇᓐᖏᑦᑎᐊᖅᑐᖓ ᑕᕝᕗᖓᓚᐅᖅᓯᒪᔪᖓ, ᐅᖃᖅᑎᑦᑎᔩ. 

 

ᐅᖃᖅᑎᑦᑎᔩ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᐊᐱᖅᑯᓯᕆᓂᐊᖅᑕᒃᑲ ᑐᕌᖅᑎᒍ ᒪᓪᓗᒋᑦ. 

 

ᑕᐃᒪ ᖃᐅᔨᒪᒐᑦᑕ ᐅᖃᖅᑎᑦᑎᔩ, ᑕᒫᓂ ᑕᒪᓐᓇ ᐱᒻᒪᕆᐊᓘᖕᒪᑦ ᓄᓇᕘ ᐃᓗᐊᓂ ᓄᕙᕐᔪᐊᕐᓇᖅ 

ᐊᑲᐅᖏᓕᐅᕈᑎ, ᐃᓛᒃ ᐊᒡᓛᑦ ᐅᕙᑦᑎᓄᑦ ᐱᓕᕆᓂᒃᑎᓄᑦ ᐊᑲᐅᖏᓪᓕᐅᕈᑎᒋᖃᑦᑕᖅᓯ ᒪᓪᓗᓂ. 

 

ᐅᖃᖅᑎᑦᑎᔩ, ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᑲ ᑕᕝᕙᓂ ᓄᓇᕘᓕᒫᒥ ᖃᑦᑎᓂᒃ ᑭᒡᒐᑐᖅᑕᑎᓐᓂᒃ ᐃᓄᖕᓂᒃ 

ᓄᕙᕐᔪᐊᕐᓇᖅ ᐱᔾᔪᑎᒋᓪᓗᒍ ᐃᓚᓐᖓᕐᒪᖔᑦᑕ, ᓈᓴᐅᑎᓂᖃᐃ ᑕᐃᓯᔪᓐᓇᖅᑯᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᒋᒐᖕᓂ, 

ᐊᐱᖅᑯᑎᑦᑎᐊᕚᓗᒃ. (ᑐᓵᔨᑎᒎᕈᓐᓃᖅᑐᖅ) ᖃᑉᓯᓪᓚᕆᐅᓂᖏᓐᓂᒃ ᑕᐃᔪᓐᓇᖏᔾᔪᑎᒋᔭᕋ, ᐃᓚᖏᑦ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

43 

ᑎᑎᖅᑕᐅᓯᒪᓲᖑᒻᒪᑕ ᖃᑉᓗᓈᑦ ᓄᓇᖓᓐᓂ ᐃᓅᔪᓐᓃᓚᐅᕐᓂᖏᓐᓂᒃ ᐊᒻᒪ ᑕᒫᓂ ᓄᓇᕘᑉ ᐃᓗᐊᓂ 

ᐃᓅᔪᓐᓃᓚᐅᕐᓂᖏᓐᓂᒃ. ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᒪᓐᓇᐅᒐᓗᐊᖅᑎᓪᓗᒍ ᑭᐅᔾᔪᑎᒋᔭᖓ ᑖᓐᓇ, ᐃᓚᖏᑦ 

ᐃᓄᐃᑦ ᓄᓇᖓᓐᓂ ᐃᓅᔪᓐᓃᖅᓯᒪᔪᑦ ᐃᓚᖏᓪᓗ ᖃᓪᓗᓈᑦ ᓄᓇᖓᓐᓂ. ᑖᓐᓇᖃᐃ, ᓈᓴᐅᑎᒥᖃᐃ 

ᑕᐃᓯᔪᖃᕈᓐᓇᓐᖏᑦᑐᖅ ᖃᑦᑎᓪᓚᑦᑖᖑᒻᒪᖔᑕ ᑲᑎᓪᓗᒋᑦ, ᐃᓄᐃᑦ ᓄᓇᖓᓐᓂᓗ ᖃᓪᓗᓈᑦ ᓄᓇᖓᓐᓂᓗ 

ᐃᓄᐃᑦ ᑕᒪᑐᒧᖓ ᓄᕙᕐᔪᐊᕐᓇᒧᑦ ᐃᓅᔪᓐᓃᖅᓯᒪᔪᑦ, ᑕᐃᒪᓐᖓᑦ ᓄᕙᕐᔪᐊᕐᓈᓗᒃ ᑕᒪᐅᖓ ᐊᑦᑐᐃᓚᐅᖅᑎᓪᓗᒍ 

ᓄᓇᕘᒧᑦ. ᓄᓇᕘᖏᓐᓇᐅᖏᑦᑐᒥ ᐃᓅᔪᓐᓃᖅᑐᑦ ᑕᐃᒃᑯᐊ. ᖃᓪᓗᓈᓂᓘᓐᓃᑦ ᐋᓐᓂᐊᕕᖕᒥ ᐃᓅᔪᓐᓃᖃᑕᐅᔪᑦ 

ᐊᒻᒪᓗ ᓄᓇᕘᒥ ᐃᓅᔪᓐᓃᖅᑐᑦ. ᓈᓴᐅᑎᑕᖃᖏᓚᖃᐃ ᑕᒪᑐᒧᖓ? ᒥᓂᔅᑐᖃᐃ ᓇᓗᓇᐃᖅᓯᔪᓐᓇᖅᑲ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᕈᓐᓇᖅᐳᖓ, ᑲᑎᖦᖢᒋᑦ ᑕᓪᓕᒪᐅᓇᔭᖅᐳᑦ 

ᓄᓇᕗᒻᒥᐅᑕᐃᑉ ᐃᓅᔪᓐᓃᖅᓯᒪᔪᑦ ᓄᕙᒡᔪᐊᓂᕐᒧᑦ. ᐅᖃᖅᑎᑦᓯᔨ, ᑕᖕᒪᕐᓂᕈᒪ ᐊᖅᑭᒋᐊᖅᑕᐅᓂᐊᕆᕗᖅ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᑕᕝᕘᓇ ᓇᓗᓇᐃᖅᓯᒻᒪᑦ. ᐅᖃᖅᑎᑦᑎᔩ, ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᑲ ᑖᒃᑯᐊ ᐃᓅᔪᓐᓃᓚᐅᖅᑐᑦ ᐃᓐᓇᒻᒪᕆᐅᖕᒪᖔᑕ ᐅᕝᕙᓗ ᓄᑕᕋᖅᑕᖃᐅᕐᒪᖔᑕ. 

ᓇᓗᓇᐃᖅᑕᐅᓯᒪᓐᖏᑦᑐᖃᐃ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᕈᓐᓇᓐᖏᓚᖓ ᑖᒃᑯᓂᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᓱᖅᑑᕐᒧᑦ ᒪᓕᒐᓕᐅᖅᑎ, ᒥᔅᑕ ᐋᖁᐊᖅ. 

 

ᐊᐱᖅᑯᑦ 1467 - 5(2): ᐱᕋᔭᕐᓂᒃᑯᑦ ᐱᖁᑎᑖᕆᔭᐅᓯᒪᔪᑦ ᐊᖅᓵᖅᑕᐅᓂᖏᓐᓄᑦ ᒪᓕᒐᖅ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᒪᓕᒐᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᑎᓴᒪᖓᓐᓂ ᒪᓕᒐᓕᐅᖅᑏᑦ ᐃᒃᓯᕚᖅᑎᓪᓗᒋᑦ ᐃᓚᒋᔭᐅᖃᑕᐅᓚᐅᖅᓯᒪᒐᒪ 

ᐊᓂᒍᐃᓚᐅᖅᖢᑕᓗ ᓄᑖᓂᒃ ᒪᑯᓄᖓ ᐱᕋᔭᖕᓂᒃᑯᑦ ᐱᖁᑎᑖᕆᔭᐅᖃᑦᑕᖅᑐᑦ ᐊᖅᓵᖅᑕᐅᒍᓐᓇᕐᓂᖏᑦᑕ  

ᒪᓕᒐᕐᔪᐊᖓᑦ. 

 

ᐅᓪᓗᒥᒧᑦ ᑎᑭᖦᖢᒍ ᐊᒻᒪᓗ ᑭᖑᓪᓕᖅᐹᖅᓯᐅᓕᖅᑎᓪᓗᒋᑦ ᑕᓪᓕᒪᖓᓐᓂᒃ ᒪᓕᒐᓕᐅᖅᑏᑦ, ᑕᒪᓐᓇ 

ᐊᐱᖅᑯᑎᒋᔪᒪᔭᕋ ᑕᐃᒃᑯᐊ 6-ᒋᔭᐅᓂᐊᖅᑐᑦ ᑕᐃᑲᑦᑎᐊᖑᓕᖅᑎᓪᓗᒋᑦ ᑕᖅᑭᒐᓴᐅᓐᖏᑦᑐᓪᓘᓐᓃᑦ. 

 

ᐅᐱᕐᖔᖅ ᑲᑎᒪᕐᔪᐊᖅᑎᓪᓗᑕ ᑖᓐᓇ ᐱᕐᔪᐊᕌᓗᒃ ᓄᑖᖅ ᒪᓕᒐᕐᔪᐊᖅ ᖃᖓ ᐊᑐᓕᖅᑎᑕᐅᓂᐊᕐᒪᖔᑦ 

ᐊᐱᖅᑯᑎᒋᓚᐅᖅᓯᒪᒐᒃᑯ. ᒐᕙᒪᒃᑯᓪᓗ ᓄᑖᓂᒃ ᓴᓇᕐᕈᑎᑖᕐᓂᐊᖅᖢᑎᑦ ᑕᒪᒃᑯᐊ ᒪᓕᒐᓂᒃ ᓯᖁᒥᑦᑎᓪᓗᑎᒃ 

ᓱᕐᕋᖕᓇᖅᑐᓂᒃ ᐃᒥᐊᓗᖕᓂᓪᓗ ᓄᓇᓕᖕᓃᑦᑐᑦ ᓂᐅᕐᕈᑎᖃᖅᐸᒃᑐᑦ ᐱᓪᓗᒋᑦ.  

 

ᑖᓐᓇ ᐃᑲᔪᖅᓱᓚᐅᖅᓯᒪᔭᕋ $250,000 ᑎᑎᕋᕐᕕᒃᓴᖓᑕ ᑮᓇᐅᔭᖅᑐᕈᑎᒃᓴᖏᑦ.  

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᔅᓯᑦ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑐᓕᕐᒪᖔᖏᑦ ᑕᒡᕙᓂ ᑎᑎᕋᕐᕕᖕᒥ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᐱᑦᑐᕐᔪᐊᖑᓚᐅᖅᑐᖓ ᑖᓐᓇ ᓇᓗᓇᐃᕋᒃᑯ 

ᓄᓇᑖᖃᑕᐅᓯᒪᔪᓂᒃ ᐊᐅᓚᑦᑎᔨᒥᒃ ᐃᓐᓄᐃᓯᒪᔪᒍᑦ ᒪᓕᒐᕐᓂᐊᕐᓂᕐᒥᒃ ᐃᓕᓐᓂᐊᕌᓂᓚᐅᖅᑐᖅ. ᑕᐃᓐᓇᑐᐊᖅ 

ᑕᐃᑲᓂ ᐃᖅᑲᓇᐃᔭᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅ ᐊᐱᖅᑯᑎᖕᓄᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕᐅᔪᖅ ᐅᖃᕈᓐᓇᖅᐸ ᖃᑦᓯᑦ ᐊᑐᓕᖅᑎᑦᑎᓯᒪᖕᒪᖔᑖ 

ᑕᕝᕙᓂ ᐊᓪᓚᕕᒻᒥ ᑕᒪᒃᑯᐊ ᒪᓕᒐᐃᑦ ᐱᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᐊᐅᓚᑦᓯᔨᐅᔪᖅ 

ᓴᒃᑯᐃᑦᓴᕆᐊᖃᖅᑐᓄᑦ ᐱᕋᔭᓐᓂᒃᑯᑦ ᐱᔭᒥᓂᕐᓂᒃ ᐊᓪᓛᑦ ᐱᓇᓱᐊᕈᓯᐅᓚᐅᖅᑐᒥᒃ ᑕᑯᓚᐅᕋᑉᑯ ᐅᐱᕐᖔᖅ 

ᐱᓕᕆᐊᖑᕙᓚᐅᖅᑐᓂᒃ ᐊᒻᒪᓗ ᐅᖃᖃᑎᒋᓪᓗᒍ ᐅᐊᕆᓚᐅᖅᑕᕋ ᐃᓗᖏᖅᓱᕐᓂᖓᓂᒃ ᐃᖅᑲᓇᐃᔮᒥᓄᑦ.  

ᐅᖃᖃᑎᖃᕈᓘᔮᖅᓯᒪᔪᓂᒃ ᐸᓯᑦᓯᓕᕆᔨᒃᑯᑦ ᑲᓇᑕᒥ ᐸᓖᓯᒃᑯᓂᓪᓗ ᑕᒪᒃᑯᐊ ᓴᒃᑯᑦᓰᕙᓐᓃᑦ ᐱᕋᔭᓐᓂᕐᒧᑦ ᑕᒪᒃᑯᐊ 

ᑭᐳᒃᓯᒪᖁᓇᒋᑦ ᐊᓪᓛᑦ ᑐᓴᐅᒪᑎᑦᓯᕙᓪᓕᐊᓯᒪᓕᖅᑐᖅ ᐸᓖᓯᒃᑯᑎᒍᑦ ᐊᒻᒪᓗ ᐸᓯᑦᓯᓕᕆᔨᒃᑯᑦ ᐊᓪᓚᕝᕕᖓᓂ ᐊᒻᒪ 

ᐸᓖᓯᓐᖑᐊᒃᑯᑦ. ᑭᖑᓂᐊᓂ ᕼᐊᒻᓚᒃᑯᑦ ᑐᓴᖅᑎᑕᐅᕙᓪᓕᐊᓕᕋᔭᕐᒥᔪᑦ ᐊᒻᒪ ᑭᒃᑯᓕᒫᑦ.  

 

ᑭᓱᒥᒃ ᓴᖅᑮᔪᖃᓚᐅᓐᖏᑦᑑᒐᓗᐊᖅ ᓴᒃᑯᐃᔪᖃᕆᐊᖃᕐᓂᕐᒪᖔᑦ ᑭᓯᐊᓂ ᑐᑭᓯᐅᒪᕗᖓ 

ᑕᐃᒪᐃᓐᓂᐅᔭᖅᑰᓕᕐᓂᖓᓂᒃ ᑐᓴᖅᓯᒪᕗᖓ ᐊᒻᒪ ᓂᕆᐅᑉᐳᖓ ᐱᐊᓂᒐᔭᖅᑲᒍ ᑕᐃᒪᐃᒃᑲᐃᒐᓱᓐᓂᖓᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᑦ ᒪᓕᒐᓕᐅᕐᕕᒻᒥ ᐅᖃᐅᓯᖃᖅᑎᓪᓗᒋᑦ ᑖᑉᓱᒪᓐᖓᑦ 

ᐅᑭᐅᖑᓚᐅᖅᑐᖅ ᑐᓴᖅᑎᑕᐅᔪᒐᑉᑕ ᐱᓕᕆᕝᕕᖓᓂᒃ ᐱᓕᕆᔨᖏᓐᓄᑦ ᑕᒪᓐᓇ ᑭᒡᓕᒋᔭᐅᓪᓗᐊᑕᕐᓂᐊᖅᑐᒥᒃ 

ᑕᒪᒃᑯᐊ ᓄᓇᓕᖕᓂ ᒥᑭᔫᑕᐅᓂᖅᓴᓃᑦᑐᒡᒎᖅ ᐃᖃᓗᐃᑦ ᓯᓚᑖᓂ ᑐᓴᕐᕕᖃᓪᓗᐊᕈᓐᓇᕋᔭᕐᒪᑕ ᐅᖃᓘᑎᒃᑯᑦ 

ᐱᓕᕆᔪᓂᒃ ᐋᓐᖓᔮᕐᓇᖅᑐᓂᒃ ᐃᒥᐊᓗᓐᓂᓪᓗ ᓂᐅᕕᐊᑦᓴᖃᖅᐸᑦᑐᓂᒃ. ᒥᓂᔅᑕᐅᔪᖅ ᐅᖃᕈᓐᓇᖅᐹ, ᑖᓐᓇ 

ᑐᓴᖅᑎᑦᓯᖃᑦᑕᕐᓂᖅ ᖃᓄᐃᑦᑐᓂᒃ ᐊᑐᓕᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᓴᒃᑯᐃᒋᐊᖃᕐᓂᕐᒧᑦ ᐊᓪᓚᒡᕕᖓᑦ 

ᐊᖅᑯᑎᑐᐃᓐᓇᐅᒻᒪᑦ ᐃᓚᒋᑐᐃᓐᓇᖅᑕᖓᑦ ᐋᓐᖓᔮᕐᓇᖅᑐᓂᒃ ᐃᒥᐊᓗᓐᓂᓪᓗ ᓂᐅᕕᐊᑦᓴᖃᖅᐸᑦᑐᑦ ᐱᓪᓗᒋᑦ. 

ᓱᓕ ᐋᖅᑭᑦᓱᖅᐸᓪᓕᐊᔭᕗᑦ ᖃᓄᖅ ᑐᓴᐅᒪᑎᑦᓯᖃᑦᑕᕈᓐᓇᕋᔭᕐᒪᖔᑖ ᑭᒃᑯᓕᒫᑦ ᑭᓱᒥᓪᓗ ᓂᕆᐅᖃᑦᑕᕋᔭᕐᒪᖔᑖ. 

ᐅᖃᕆᐊᓐᖓᓚᐅᖅᓯᒪᒐᒪ ᑭᓇᑐᐃᓐᓇᖅ ᖃᐅᔨᒪᔪᖅᑕᖃᖅᐸᑦ ᐋᓐᖓᔮᕐᓇᖅᑐᓂᒃ ᓂᐅᕕᐊᑦᓴᓕᓐᓂᒃ 

ᐃᒥᐊᓗᒻᒥᓘᓐᓃᑦ ᐸᓖᓯᒃᑯᑦ ᐅᖃᓗᒡᕕᒋᑲᐅᑎᒋᕙᓪᓗᒋᑦ. ᖃᐅᔨᓴᖅᐸᓪᓕᐊᕙᓐᓂᐊᕐᒪᑕ ᐸᓖᓯᒃᑯᑦ. 

 

ᐅᖃᖅᑏ, ᐅᖃᐅᓯᖃᖅᑎᓪᓗᖓ ᑖᔅᓱᒪᓐᖓᑦ ᒪᓕᒐᕐᒥᒃ ᐅᓇ ᐅᖃᕋᔪᓚᐅᕋᑉᑎᒍᑦ ᐱᓕᕆᖃᑎᒌᒐᓱᑦᑐᐃᓐᓇᐅᒍᑉᑕ 

ᑭᓯᐊᓂ ᑲᔪᓯᒍᓐᓇᓚᖓᖕᒪᑦ. ᐸᓖᓯᒃᑯᓪᓗ ᓱᓕ ᐱᓕᕆᖅᑳᕋᔭᕐᒪᑕ ᓂᕆᐅᓇᖅᖢᑎᒃ ᓴᖅᑮᖅᑳᖃᑦᑕᕋᔭᕐᓂᖏᓐᓂᒃ 

ᐸᓖᓯᒃᑯᑦ ᖃᐅᔨᓴᕐᓂᕐᒥᑎᒍᑦ. ᐅᖃᖅᑲᐅᒐᒪ ᐊᑕᐅᓯᐅᓐᖏᑦᑐᑦ ᐱᓕᕆᕝᕕᐅᔪᑦ ᐱᓕᕆᐊᕆᒻᒪᔾᔪᑎᑦ. 

ᐅᓇᑕᓐᓇᓱᑦᓱᑎᑦ ᐋᓐᖓᔮᕐᓇᖅᑐᓕᕆᓂᕐᒥᒃ ᐃᒥᐊᓗᓕᕆᓂᕐᒥᒃ ᐊᒻᒪᓗ, ᐱᖃᓯᐅᖦᖢᒍ ᑖᒃᓯᔅᓕᕆᓂᐅᓚᐅᖅᑐᑦ 

ᐃᒥᐊᓗᖕᒧᑦ ᐊᑐᕈᓐᓇᕋᔭᕐᒥᔭᕗᑦ ᖃᐅᔨᒍᑎᒋᓗᒋᑦ ᐃᒥᐊᓗᒻᒥᒃ ᐋᓐᖓᔮᕐᓇᖅᑐᒥᒃ ᓵᓚᖃᕋᓱᓐᓂᕐᒥᒃ. 

 

ᑐᓐᖓᓱᑦᑎᑦᓯᐊᑐᐃᓐᓇᖅᑐᖓ ᑭᓇᑐᐃᓐᓇᑦᓯᐊᖅ ᑐᓴᐅᒪᒍᓂ ᖃᐅᔨᒪᒍᓂ ᑕᐃᒪᐃᑦᑐᒥᒃ 

ᓂᐅᕕᐊᑦᓴᖃᖅᑐᖃᕆᐊᖓᑦ ᐸᓖᓯᒃᑯᑦ ᐅᖃᓗᒡᕕᒋᕙᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᒥᔅᑕ ᐲᑐᓴᓐ. 

 

ᐊᐱᖅᑯᑦ 1468 - 5(2): ᐃᑯᐊᓚᔪᖃᖅᑎᓪᓗᒍ ᐊᑦᑕᓇᔾᔭᐃᖅᓯᒪᓂᖏᑦ ᐃᒡᓗᖁᑎᒋᔭᐅᔪᑦ (ᐲᑐᓴᓐ) 

 

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑉᓗᒃᑯᑦ ᖁᕐᓗᖅᑐᕐᒥᐅᑦ ᓄᓇᕗᒻᒥᐅᓪᓗ.  

 

ᐊᐱᖅᑯᑎᒐ ᒥᓂᔅᑕᒧᑦ ᐃᒡᓗᓕᕆᔨᕐᔪᐊᒃᑯᓐᓄᑦ. ᐃᒡᓗᒥᒃ ᐃᑯᐊᓪᓚᒥᒃ ᐊᑦᑕᓇᖅᑕᐃᓕᓂᕐᒧᑦ ᐱᔪᒥᒃ. ᐊᐱᓱᔪᒐᒃᑯ 

ᐅᐱᕐᖔᖅ ᐃᒃᓯᕙᑎᓪᓗᑕ ᐃᑭᓚᐅᖅᑐᒥᒃ ᓄᓇᓕᓐᓂ ᐃᒡᓗᖁᑕᐅᔪᒥᒃ, ᑲᑎᓐᖓᐅᖅᑐᒥᒃ. ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᑦ ᐊᓪᓚᕝᕕᖓᓂ ᖁᕐᓗᖅᑐᒥᓗ ᐃᒡᓗᓕᕆᔨᒃᑯᑦ ᑭᖑᓪᓕᖅᐹᒥᒃ ᐅᓂᒃᑳᒥᒃ ᑐᓂᔭᐅᓯᒪᓕᕐᒪᖔᑕ 

ᖃᑦᑎᕆᔩᑦ ᐊᖓᔪᖅᑳᕐᔪᐊᖓᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ, ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᒋᒐᕕᐅᒃ. ᑕᐃᒃᑯᐊ 

ᐅᓂᒃᑲᑦ ᖃᓄᐃᔅᓯᒪᓂᖓᓂᒃ ᐱᔭᐅᓯᒪᓕᖅᑐᐃᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᑕᐃᓐᓇ ᐃᑭᓐᓂᐅᔪᔪᖅ ᖁᕐᓗᖅᑑᕐᒥ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᐲᑐᓴᓐ. 

 

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐅᖃᐅᓯᕆᒐᑉᑯ ᐅᐱᕐᖔᖅ ᑲᑎᒪᑎᑉᓗᑕ ᐅᖃᔪᒐᒪ ᐅᓇ 

ᕿᒥᕐᕈᔭᐅᒋᐊᖃᖅᑐᕆᓚᐅᒐᒃᑯ ᐃᒡᓗᓕᕆᔨᕐᔪᐊᒃᑯᓐᓄᑦ ᖃᑦᓯᑦ ᐊᓂᓵᕐᕖᑦ ᐊᓂᕝᕖᑦ ᑲᑎᓐᖓᐅᖅᑐᓂᒃ ᐃᒡᓗᓂᒃ, 

ᒥᓂᔅᑕ ᐅᖃᕈᓐᓇᖅᐸ ᖃᓄᓪᓚᑦᑖᖅ ᐸᕐᓇᒻᒪᖔᑖ ᑕᒪᓐᓇ ᐃᓱᒫᓘᑕᐅᔪᖅ ᐱᔾᔪᑎᒋᓪᓗᒍ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑖᒃᑯᐊ ᒪᕐᕉᒐᔪᓲᑦ ᐃᒡᓗᐃᑦ 

ᐃᒡᓗᓕᐅᖅᑐᖃᓕᕌᖓᑦ ᐃᒡᓗᓕᕆᔨᕐᔪᐊᒃᑯᑎᒍᑦ ᐊᒻᒪ ᐃᒡᓗᓕᕆᔨᕐᔪᐊᒃᑯᑦ ᑕᒪᒃᑯᐊ ᐃᓱᒪᒋᔭᐅᖃᑦᑕᕐᒥᒻᒪᑕ ᐃᓄᐃᑦ 

ᐊᑦᑕᓇᖅᑐᒦᒋᐊᖃᓐᖏᓐᓂᖏᑦ. ᑖᓐᓇ ᐃᒡᓘᑉ ᓴᓇᒪᓂᖓᑦ ᐃᓂᓪᓚᖓᓂᖓᑦ ᐃᓂᓪᓚᖓᒋᐊᓕᖏᑦ 

ᑎᑎᕋᖅᓯᒪᓲᖑᔪᑦ ᑲᓇᑕᒥ ᒪᓕᒃᑕᐅᔭᕆᐊᓕᖕᓂᒃ ᐃᒡᓗᒧᑦ. ᐊᐃᑉᐹᓂᒃ ᒪᑐᑕᖃᓐᖏᑉᐸᑦ, ᐃᒐᓛᖅᑕᖃᕆᐊᖃᓲᖑᔪᑦ 

ᐃᒡᓗᕈᓯᓕᒫᖏᑦ ᒪᑐᐃᕈᓐᓇᖅᑐᓂᒃ.  

 

ᖃᐅᔨᒪᓪᓗᖓ ᑲᑎᒪᑎᓪᓗᑕ ᑭᖑᓪᓕᕐᒥ ᑲᑎᒪᔨᑐᐃᓐᓇᐃᑦ, ᑲᑎᒪᔩᑦ ᐃᓚᖏᑦ ᐊᐱᖅᑯᑎᖃᔪᒻᒪᑕ ᖃᓄᖅ 

ᐱᐅᖅᓱᐊᕈᓐᓇᕐᓂᑎᓐᓂᒃ ᑮᓇᐅᔭᒥᒃ ᐱᐅᓛᒥᓪᓗ ᐃᒡᓗ ᓴᓇᖃᑦᑕᕈᓐᓇᕐᒪᖔᑉᑕ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐃᒡᓗᓕᐅᖃᑦᑕᕈᒪᖕᒪᑕ ᐃᑭᔾᔭᐃᖅᓯᒪᒍᓐᓇᖅᑐᓂᒃ. ᖁᕐᓗᖅᑐᒥᓪᓗ ᐱᓪᓗᒍ, ᐃᒡᓗᓕᒫᑦ ᒪᓕᒋᐊᖃᖅᑐᑦ ᐅᓪᓗᒥ 

ᓴᓇᔭᐅᕙᓐᓂᖏᑦ ᒪᓕᑦᑐᐃᓐᓇᖅᑐᑦ ᑲᓇᑕᒥ ᐃᒡᓗᓄᑦ ᒪᓕᒃᑕᐅᔭᕆᐊᓕᖕᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ, ᒥᔅᑕ ᐲᑐᓴᓐ.  

 

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᑭᐅᔾᔪᑎᖓᓄᑦ ᒥᓂᔅᑕᐅᔪᖅ. ᖁᕕᐊᓱᒃᐳᖓᓗ 

ᐅᓂᒃᑳᑦ ᐱᐊᓂᒃᑕᐅᓯᒪᓕᕐᓂᖓᑦ ᐊᒻᒪ ᐊᑦᑕᕐᓇᓐᖏᓂᖅᓴᐅᓛᕐᓂᖏᓐᓂᒃ ᓂᕆᐅᓇᖅᖢᓂ ᐃᒡᓗᐃᑦ ᓴᓇᔭᐅᕙᒃᑐᑦ. 

ᐄ, ᐃᓕᑕᕆᒐᓱᐊᖅᑕᒃᑲ ᓇᖕᒥᓂᖅ ᐃᒡᓗᖁᑎᖃᖅᑐᖅ, ᓇᖕᒥᓂᖅ ᐊᑦᑕᕐᓇᖅᑕᐃᓕᒪᒐᓱᒋᐊᖃᕐᒥᖕᒪᑕ 

ᐃᑭᔾᔭᐃᖅᓯᒪᓂᕐᒧᑦ. ᐅᖃᕈᓐᓇᖅᐹ ᖃᓄᖅ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᖃᑎᖃᖅᐸᒃᐸᑦ ᓄᓇᓕᖕᓂᒃ ᐃᒡᓗᓕᕆᔪᓂᒃ 

ᑕᒪᒃᑯᐊ ᓇᖕᒥᓂᒃ ᐃᒡᓗᖁᑎᖃᐅᖅᑐᑦ ᐃᑲᔪᖅᑕᐅᖁᑉᓗᒋᑦ ᑐᓴᐅᒪᑎᑕᐅᑦᓯᐊᖁᑉᓗᒋᑦ ᓴᓇᕙᓐᓂᕐᒥᒃ 

ᐋᖅᑭᕙᓐᓂᕐᒥᓪᓗ ᓱᓇᒃᑯᑦ ᐊᒻᒪ ᐱᖁᑎᖕᓂᓗ ᓲᕐᓗ ᖁᖁᐊᕈᑎᖏᑦ ᐃᑭᑦᑐᖃᓕᕐᓂᖅᐸᑦ ᐊᒻᒪᓗ ᖃᑦᑎᕆᔾᔪᑎᓂᒃ 

ᐃᒡᓗᒥᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᖅᑯᑎᖃᕐᖓᑦ. 

ᓇᒻᒥᓂᖃᖅᑎᐅᔪᑎᒍᑦ ᑕᒪᒃᑯᓂᓐᖓ ᓇᒻᒥᓂᖅ ᐱᒋᐊᖃᓲᖑᒐᑦᑕ ᖁᖁᐊᕈᑎᓂᒃ ᐊᒻᒪ ᖃᒥᑦᑎᔾᔪᑎᓂᒃ. ᑭᓯᐊᓂ, 

ᐃᓪᓗᓕᕆᔨᕐᔪᐊᒃᑯᑦ ᓇᒻᒥᓂᖃᖅᑎᐅᔪᓂᒃ ᐃᖅᑲᐃᑎᑦᑎᒋᐊᕈᒪᕗᑦ ᑕᒪᒃᑯᐊ ᐅᓪᓗᒥᒧᑦ ᓴᓇᔭᐅᓯᒪᔪᐃᑦ 

ᓈᒻᒪᒃᑲᓗᐊᕐᒪᖔᑕ. (ᑐᓵᔨᑎᒎᓕᖅᑐᖅ) ᓄᓇᓕᓐᓂ ᐃᒡᓗᓕᕆᔨᒃᑯᑦ ᑎᒥᖏᑦ ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ 

ᓈᒻᒪᑦᑐᓂᒃ ᑕᑯᒍᒪᓲᖑᔪᑦ ᖁᖁᐊᔫᓂᒃ ᐊᒻᒪᓗ ᖃᑦᑎᕆᔾᔪᑎᓂᒃ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ, 

ᒥᔅᑕ ᒪᐃᓐ. 

 

ᐊᐱᖅᑯᑦ 1469 - 5(2): ᖃᐅᔨᒍᑎᒋᔭᐅᓂᖏᑦ ᑐᕌᖅᑕᕗᑎᒍᑦ ᐱᔭᕇᖅᑕᐅᓯᒪᔪᑦ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᕼᐃᕗᓕᖅᑎᒧᑦ ᐊᐱᖅᑯᓯᒃᓴᖃᖅᑕᖓ ᑖᑉᓱᒪᑉ ᑐᕌᖅᑕᕘᑦ ᒥᒃᓵᓅᖓᔪᑦ. ᐅᐊᑦᓯᐊᖅ 

ᑕᐃᒪ ᓯᕗᓕᖅᑎ ᐅᖃᐅᓯᒃᓴᖃᓚᐅ’ᒪᑦ ᑐᕌᖅᑕᕗᑦ ᒥᒃᓵᓄᑦ ᐊᒻᒪᓗ ᓱᓇᓂᒃ ᐱᓐᖑᖅᑎᑕᐅᓯᒪᔪᖅᑕᖃᕐᒪᖔᑦ 

ᒫᓐᓇᒧᑦ ᑎᑭᖦᖢᒍ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᐅᖃᖅᑲᐅᖕᒪᑦ ᐅᐊᑦᑎᐊᖅ ᓯᕗᓪᓕᔾᔭᐅᓯᒪᔪᓂᒃ ᑐᕌᖅᑕᕗᒻᒥᒃ ᐱᒃᑯᒥᓇᖅᑐᓄᑦ 

ᐱᓇᓱᒃᓯᒪᖕᒪᑕ. ᑕᒪᒃᑯᐊ ᑐᑭᓯᒐᓱᒃᓯᒪᓚᐅᖅᖢᓂ ᐃᒻᒪᖄ ᐱᔪᓐᓇᖅᑐᕆᓗᐊᓚᐅᕐᒪᑕ. ᓯᕗᓪᓕᐅᑎᔭᖏᑦ 

ᓇᓗᓇᐃᔭᖅᓯᒪᑦᓯᐊᓚᐅᕐᓂᕈᑎᑦ ᐃᖢᐊᕐᓂᖅᓴᐅᓂᐊᓚᐅᖅᑑᒐᓗᐊᖅ ᖃᐅᔨᒋᐊᒥᒃ ᑕᒪᒃᑯᐊ ᓯᕗᓪᓕᐅᔾᔭᐅᔪᑦ 

ᐊᖑᒪᔭᐅᒻᒪᖔᑖ. 

 

ᐊᐱᖅᑯᑎᒋᓕᖅᐸᕋ ᓯᕗᓕᖅᑎᑦᑎᒻᓄᑦ, ᓯᕗᓕᖅᑎᐅᑉᓗᓂ ᓯᕗᓕᐅᖅᑎᐅᖃᑎᒥᓂᒃ ᐱᓕᕆᖃᑎᖃᖅᖢᓂ 

ᐱᕙᓪᓕᐊᓂᐅᓯᒪᔪᓂᒃ ᐅᑭᐅᑦ ᓯᑕᒪᑦ ᑕᑯᓐᓇᖅᖢᓯ, ᖃᓄᑎᒋ ᐅᕝᕙᓗ ᐊᓪᓚᕝᕕᖓᓂᒃ ᑭᑐᒥᒃ ᐊᑐᖅᐸᑉᐸᑦ 

ᖃᐅᔨᒍᑎᒋᔪᓐᓇᖅᑕᒥᓂᖏᓐᓂᒃ ᐱᓇᓱᐊᕆᐊᖃᖅᓯᒪᔭᖏᑦ ᑐᕌᒐᕆᔭᐅᔪᓪᓗ ᐊᖑᒪᓯᒪᒻᒪᖔᒌᑦ? 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᕐᓂᖓᓂᒃ ᐱᓕᕆᒋᐊᓕᖅᑎᓪᓗᑕ 

ᓯᕗᓕᖅᑎᐅᔪᓐᖏᔅᓱᖓ ᑕᐃᑉᓱᒪᓂ ᐃᓚᒋᔭᐅᔪᒐᓗᐊᖅᖢᖓ. ᑕᐃᒪ ᐱᓕᕆᐊᑦᑎᓐᓄᑦ ᕿᒥᕐᕈᑎᓪᓗᑕ 

ᖃᓄᐃᑦᓴᕆᐊᖃᕐᒪᖔᑦᑕ. ᑕᐃᔅᓱᒪᓂ ᐃᓱᒪᓕᐅᓚᐅᖅᓯᒪᒐᑉᑕ ᓯᕗᓕᐅᖅᑎᑎᒍᑦ ᑖᒻᓇ ᐊᖏᓗᐊᓐᖏᓪᓗᓂ ᐊᒻᒪ 

ᐱᔭᑦᓴᐅᓗᓂ ᓯᕗᒧᐊᕈᑎᒋᓯᒪᖅᑰᖅᑕᕗᑦ ᐱᓇᓱᒃᓯᒪᔭᕗᑦ. 

 

ᐅᖃᖅᑏ, ᑕᒪᑉᑯᐊ ᐱᔭᕇᖅᓯᒪᔪᑦ ᓇᓗᓇᐃᖅᑲᐅᑉᓗᒋᑦ ᐊᒡᒍᑐᖅᓯᒪᓪᓗᑎᒃ ᑭᓱᑦ ᐱᓯᒪᒻᒪᖔᑦ 

ᐱᔭᕇᖃᑦᑕᕐᒪᖔᑦᑎᒍᑦ ᐊᕐᕌᒍᑕᐅᒫᑦ. ᐊᓪᓛᑦ, ᓲᕐᓗ ᐸᐃᑉᐹᓂᒃ ᐃᓵᒻᒪᑦ, ᐅᕙᖓᑦᑕᐅᖅ.  

 

>>ᐃᒡᓚᖅᑐᑦ 

 

ᐸᐃᑉᐹᖁᑎᒃᑲ ᐃᓵᕆᕙᒃᑲ, ᑕᓪᓕᒪᐅᓪᓗᑎᑦ ᐅᖃᓕᒫᒐᓕᐊᖑᓯᒪᔪᑦ ᐅᑯᐊ ᑕᑭᔫᑉᓗᑎᒃ. ᑭᓯᐊᓂ, ᐅᖃᖅᑏ, 

ᓇᐅᑦᓯᖅᑐᑦᓯᐊᖃᑦᑕᖅᓯᒪᔪᑦ ᐱᕙᓪᓕᐊᓯᒪᓂᕗᑦ ᐃᑉᐱᒌᓐᓇᖅᓱᑎᒍᓗ. ᐊᕐᕌᒍᒥ ᑭᑐᒥᒃ ᑭᖑᕙᖅᓯᒪᔪᖃᓗᐊᖅᐸᑦ 

ᓱᒋᐊᖅᐸᓚᐅᖅᐳᒍᑦ ᖃᓄᐃᓕᐅᑦᑐᓐᓇᖅᐱᑖᖅᐸᖦᖢᑖ ᓯᕗᒧᑦᓯᐊᖁᑉᓗᒍ. ᐊᒻᒪᓗ, ᑭᑑᕙᑦ ᐊᕝᕕᐊᓗᑕᐅᔪᑦ 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᒧᕈᑎᒋᕙᓐᖏᑕᕗᑦ. ᐃᖅᑲᓇᐃᔭᖅᑏᑦ ᓄᖅᑲᓱᐃᑦᑑᑉᓗᑎᑦ ᐱᓕᕆᕝᕕᓗᒃᑖᑦ ᓇᐅᑦᓯᖅᑐᖅᓱᑎᒃ 

ᐱᓕᕆᐊᕆᔪᒫᕐᓂᐊᖅᓯᒪᔭᕗᑦ ᓯᕗᒧᒃᓯᒪᑦᓯᐊᕋᓗᐊᕐᒪᖔᑕ, ᓯᕗᒧᓐᓂᓐᖏᒃᑯᑦᑎᒍᑦ ᑐᑭᓯᒐᓱᑉᓗᑕ ᓱᒻᒪᑦ ᖃᓄᕐᓗ 

ᑐᑭᒧᐊᑦᑎᒃᑲᓐᓂᕈᓐᓇᕐᒪᖔᑦᑎᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐅᓇᑦᑕᐅᖅ ᓴᖅᑭᓯᒪᓐᖏᒻᒪᑦ ᐱᓕᕆᐊᑦᓴᖏᖕᓂᒃ ᐅᖃᖅᑏ, 

ᓄᕙᒡᔪᐊᕐᓇᖅ-19 ᑖᓐᓇᓗ ᐊᐃᑦᑖᖑᒐᓗᐊᖅ ᐊᒃᑐᐃᓂᕐᓗᒻᒪᕆᓚᐅᕐᒪᑦ ᓄᓇᕗᒻᒥᐅᓂᒃ ᐊᒥᓱᓂᒃ, ᑲᓇᑕᓗᑉᑖᒥᒃ 

ᓄᓇᕐᔪᐊᖅᑎᓐᓂᓪᓗ. ᑕᒪᓐᓇᓗ ᐊᑐᖅᑕᐅᓪᓗᓂ ᓱᓕ ᐅᑉᓗᒥ, ᐅᖃᖅᑏ. ᑭᑐᑦ ᐊᑦᑐᐃᓂᖃᓚᐅᖅᐸᑦ ᓄᕙᒡᔪᐊᕐᓇᖅ-

19? ᓯᕗᒧᒐᓱᑦᑎᓪᓗᓯ ᓯᕗᓪᓕᐅᔾᔭᐅᔪᓂᒃ ᑐᕌᒐᕆᔭᐅᔪᓂᒃ ᑐᕌᖅᑕᕗᒻᒧᑦ ᐋᖅᑭᓱᖅᑕᐅᓯᒪᔪᒥᒃ? 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᓱᓕᕗᖅ ᒪᓕᒐᓕᐅᖅᑎ 

ᓄᕙᔾᔪᐊᓐᓇᖅ 19 ᐊᑦᑐᐃᓂᖃᓪᓚᕆᓚᐅᖅᑐᖅ ᓯᕗᒧᒐᓱᑦᑕᑎᓐᓂ ᑭᓯᐊᓂ ᐊᓂᒍᐃᒍᓐᓇᓚᐅᖅᑐᒍᑦ 

ᐱᐅᓂᒍᓐᓇᖅᓱᑕᓗ ᐱᓕᕆᐊᒃᓴᑦᑎᓐᓂ.  

 

ᑕᒪᒃᑯᐊ ᐱᓕᕆᐊᔅᓴᑦ ᐊᒻᒪᑦᑕᐅᖅᓴᖅᑭᑕᐅᔪᒻᒥᒐᑦᑕ ᖃᕋᑕᐅᔭᒃᑯᑦ ᓇᖑᓗᒍᑎᐅᔪᒥᑦ ᐊᑦᑐᐃᓐᓂᓗᕐᓚᕆᓚᐅᕐᒪᑦ 

ᐊᐅᓚᑦᓯᐊᕈᓐᓃᖅᑐᑎᑦ ᖃᕋᑕᐅᔭᑦ ᐊᑐᕈᓐᓃᖅᓱᑏᓛᒃ. ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᓯᕗᒧᑎᑦᓯᐊᖅᓯᒪᓂᖏᑦ ᐊᒻᒪᓗ ᑖᒃᑯᐊ ᓄᓇᓕᕆᔩᑦ ᒐᕙᒪᓕᕆᔨᒃᑯᓪᓗ ᐱᓕᕆᑦᓯᐊᒻᒪᕆᓐᓂᖏᑦ 

ᓯᕗᒧᐊᑦᓯᐊᒃᑲᓐᓂᕈᓐᓇᓚᐅᖅᑐᒍᑦ. ᓄᖅᑲᖓᓚᐅᕋᑦᑕ ᒐᕙᒪᒃᑯᑦ ᖃᕆᑕᐅᔭᖏᑦ ᐊᑐᕈᓐᓃᕐᒪᑕ. ᐃᒻᒥᒎᑦᓯᐊᖅᑐᒥᑦ 

ᓄᑖᑦᓯᐊᓂᒃ ᐋᖅᑭᒋᐊᖃᓕᓚᐅᖅᑐᑦ ᐱᒋᐊᒃᑲᓐᓂᕈᑎᒋᓕᖅᓱᑎᒍ.  

 

ᑖᓐᓇ ᓄᕙᔾᔪᐊᓐᓇᖅ ᐊᒻᒪᓗ ᖃᕋᑕᐅᔭᕐᓄᑦ ᓇᖑᓗᒍᑕᐅᔪᑦ ᐊᑦᑐᐃᓐᓂᓗᓪᓚᕆᑦᓯᒪᓚᐅᖅᑐᖅ 

ᐱᓕᕆᐊᑦᓴᕆᓚᐅᖅᑕᑎᓐᓂ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᖅ ᑭᖑᓪᓕᖅᐹᕆᓗᒍ ᐊᐱᖅᑯᑎ, ᒥᔅᑕ ᒪᐃᓐ. 

 

ᒪᐃᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᓯᕗᓕᖅᑏ. ᐃᓛᑎᒍᑦ ᖃᓪᓗᓈᓂ ᑕᕝᕙᓃᑦᑐᑎᒍᑦ 

ᐅᑎᕇᓛᕐᒥᒐᑦᑕ ᑕᒪᒃᑯᐊ ᓂᕈᐊᖅᑕᐅᔪᑦ ᒪᓕᒐᓕᐅᖅᑏᑦ. ᐱᓕᕆᐊᕆᓛᖅᑕᒥᓂᒃ ᐋᖅᑭᒃᓱᐃᓛᕐᒥᒻᒪᑕ 6-ᕆᔭᖓᓐᓂ 

ᒪᓕᒐᓕᐅᖅᑏᑦ ᐅᑭᐅᑦ ᑎᓴᒪᑦ ᑕᐅᑐᑦᑐᓂᒃ, ᑭᑐᒥᑦ ᑖᓐᓇ ᐃᓕᓐᓂᐊᖅᓯᒪᕙ ᑖᓐᓇ ᓯᕗᓕᖅᑎ ᑭᓱᒥᒃ 

ᐃᓕᖅᐹᓪᓕᕈᑎᖃᖅᓯᒪᕙ ᐅᕙᒍᑦ ᓂᕆᐅᒍᑎᔅᓴᑐᓐᓄᑦ ᑭᓐᖑᕈᑎᒋᔪᓐᓇᓛᖅᑕᑎᓐᓂ ᒐᕙᒪᒃᑯᑦ ᓄᑖᖅ ᓴᖅᑭᖅᐸᑕ? 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓕᖅᑏᑦ ᐃᒡᓗᓕᓕᐊᕐᒪᑕ 

ᐋᖅᑮᒋᐊᖅᑐᖅᖢᑎᒃ ᐱᓕᕆᐊᒃᓴᒥᓂᒃ ᐃᓚᐅᔪᑦ, ᓯᕗᓕᖅᑎᓂᒃ ᐃᓱᒪᓗᐊᖅᓱᖓ ᑭᓯᐊᓂ 

ᐅᖃᖃᑎᒋᔭᐅᓚᐅᓐᖏᓐᓇᒪ ᐱᓕᕆᐊᒃᓴᒧ ᐱᓇᓱᒃᑕᐅᕙᓪᓕᐊᔪᒥᒃ. ᐱᔭᕆᑐᓪᓗᓂ ᑕᑭᓪᓗᓂᓗ ᓲᕐᓗ 

ᑕᒪᐃᓐᓅᓕᖓᑦᓱᓂ ᑕᐅᑐᖅᑳᖅᖢᑎᒃ ᓯᕗᓕᖅᑏᑦ ᐅᑯᐊ ᑕᐃᒪ ᐱᓕᕆᐊᕆᓇᓱᒋᐊᖃᖅᑐᒋᔭᕗᑦ. ᑭᓯᐊᓂ 

ᓇᐃᓈᒋᐊᒃᑲᓐᓂᕆᐊᖃᓚᐅᕋᑉᑎᒍ ᒥᑦᓯᖃᑦᓯᐊᕐᓗᓂ ᓈᒻᒪᑦᓯᐊᖅᑐᒥᒃ ᐱᓕᕆᐊᒃᓴᒥᑦ ᓴᖅᑮᒍᒪᓪᓗᑕ ᓯᕗᒧᑦ 

ᑎᒍᔪᓐᓇᑦᑕᑎᓐᓂ. ᐃᒫᒃ ᖃᓄᕈᓘᔮᑐᐃᓐᓇᓚᐅᕈᑦᑕ ᓯᕗᒧᒐᔭᓐᖏᑦᑐᓂᒃ ᐱᕋᔭᓚᐅᓐᖏᑦᑐᖅ.  

 

ᒐᕙᒪᐅᓛᖅᑐᓄᓪᓗ ᐅᖃᐅᔾᔪᐃᓇᔭᖅᐳᖓ ᓱᖁᓯᒋᐊᓐᖏᓪᓗᓯ ᐊᑐᖅᑕᓯ ᓱᖁᓯᖏᓪᓗᒍ ᐱᓕᕆᐊᔅᓴᓯᓪᓗ 

ᓇᐃᑦᓯᐊᒻᒪᕆᓪᓗᒍ ᑐᑭᓯᓇᑦᓯᐊᕐᓗᓂ ᓯᕗᒧᒍᑎᒃᓴᐅᓪᓗᓂ ᓈᒻᒪᓪᓗᓂ ᓄᓇᕗᒻᒥᐅᑦ ᑕᐅᑐᒍᒪᔮᓄᑦ ᑭᑐᑦ 

ᐱᒻᒪᕆᐅᕙᑦ ᓄᓇᕗᒻᒥᐅᓄᑦ ᐱᓗᐊᖅᑐᒥᑦ. ᑖᓐᓇ ᐱᓕᕆᐊᒃᓴᓯ ᐃᖢᐊᓐᓂᖅᓴᐅᓂᐊᕐᓗᓂ ᓄᓇᕗᒻᒧ 

ᓯᕗᓂᔅᓴᑎᓐᓄᑦ.  

48 

 

ᒪᓕᒐᓕᐅᖅᑎ ᐅᖃᕋᑖᕐᒪᑦ ᐃᓛᑎᒍᑦ ᐅᑎᓛᕐᒥᒐᑦᑕ. ᐅᓪᓗᒥᓗ ᐅᖃᖅᑕᖃᖅᑲᐅᒻᒪᑦ ᐆᑦᑐᓚᖓᒐᑉᑕ ᐊᒥᓱᑎᒍᑦ 

ᓂᕈᐊᕋᔅᓴᐅᓗᑕ ᐅᑎᖅᑐᑎᒍᑦ. ᐃᓚᐅᓂᐊᖅᑐᒍᑦᑕᐅᖅ ᐱᓕᕆᐊᒃᓴᒥᒃ. ᑖᓐᓇ ᐊᑐᐊᒐᕆᓂᐊᖅᑕᕗᑦ ᐊᑐᕐᓗᑎᒍ 

ᖃᓄᖅ ᓯᕗᒧᐊᕈᑎᒋᕙᓪᓕᐊᓂᐊᒻᒪᖔᑦᑎᒍ ᐱᓕᕆᐊᒃᓴᕗᑦ. ᐊᒻᒪᓗ ᖃᖓ ᑭᑑᓂᐊᖅᐸᓘᓐᓃᑦ ᐱᓕᕆᐊᒃᓴᕆᔪᒫᖅᑖ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᓂᐊᖅᑯᓯ ᐊᐱᖅᓱᕐᓇᖅ ᐱᕕᖓ ᐃᓱᓕᒻᒪᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᓐᓇᖓᓄᑦ−ᑎᑭᕋᕐᔪᐊᒧᓪᓗ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒪᓕᒐᖅ 39(7) ᒪᓕᒃᖢᒍ ᐊᖏᖅᑕᐅᕈᐊᕋᓗᐊᖅᐳᖓ ᒪᓕᒐᓕᐅᖅᑎᓗᒃᑖᓄᑦ. 

ᐊᐱᖅᑯᓐᓂᖃᖅᑎᑕᐅᒃᑲᓐᓂᖁᑉᓗᑕ 30-ᒥᓂᑦᒥ. ᒪ’ᓇ ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. ᑖᓐᓇ ᒪᓕᒐᖓ ᐃᓕᓐᖓᔮᓗᒋᓕᖅᑕᐃᑦ? ᐱᐅᔪᖅ.  

 

>>ᐃᒡᓚᖅᑐᑦ 

 

ᒪᓕᒐᓕᐅᖅᑎ ᐊᐱᕆᒻᒪᑦ ᐊᐱᖅᓱᕐᓇᖅ ᐅᐃᒍᒍᒪᓪᓗᓂᐅᒃ? ᐊᒡᒑᖅᑐᖃᖅᑳ? ᐋᒡᒑᖅᑐᖃᓪᓚᕆᑦᑐᖅ. ᑲᔪᓯᒋᐊᕐᓗᑕ 

ᑲᑎᒪᔾᔪᑎᔅᓴᑎᓐᓄᑦ. ᓈᓴᐅᑎᓕᒃ 7. ᑎᑎᖅᑲᑦᑎᒍᑦ ᐊᐱᖅᑯᑎ. ᑎᑎᖅᑲᑦᑎᒍᑦ ᐊᐱᖅᑯᑎ. ᓈᓴᐅᑎᓕᒃ 8. ᑭᐅᔾᔪᑏᑦ 

ᑎᑎᖅᑲᑎᒍᑦ ᐊᐱᖅᑯᑎᓄᑦ. 9. ᐊᑎᓕᐅᖅᓯᒪᔪᐃᑦ, ᐊᑎᓕᐅᖅᓯᒪᔪᐃᑦ. 10. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. 

ᑭᐅᔾᔪᑏᑦ. 11. ᑲᑎᒪᔨᕋᓛᑦ ᐅᓂᒃᑳᖏᑦ ᑲᑎᒪᔨᕋᓛᖑᑲᐃᓐᓇᖅᑐᐃᓪᓗ ᒪᓕᒐᒃᓴᐃᑦ ᐱᓪᓗᒋᑦ ᐊᓯᖏᓪᓗ. ᐊᕐᕕᐊᑦ 

ᐅᐊᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 11: ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 047 - 5(2): ᐅᓂᒃᑳᖅ ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ ᒪᓕᒐᒃᓴᐃᑦ 52, 54, 56, 

ᐊᒻᒪᓗ 76 (ᒪᐃᓐ) 

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ ᐊᑲᐅᓈᕐᓂᖓᓂ ᐅᓂᒃᑳᕐᓂᒃ ᓴᖅᑭᖅᓯᒍᒪᔪᖓ 

ᑲᑎᒪᔨᕋᓛᖏᓐᓃᓐᖔᖅᑐᓂᒃ ᒪᓕᒐᓕᕆᓂᕐᒧᑦ.  

 

(ᑐᓵᔨᑎᒎᓐᖏᑦᑐᖅ) ᐅᖃᖅᑎᑦᑎᔩ, ᒪᓕᒐᓕᐅᕐᕕᒋᔭᕗᑦ ᐱᑕᖃᕈᓐᓃᕈᒫᓕᕐᒪᑦ ᐅᑉᓗᒥ ᖃᐃᔪᓂᒃ.  

 

ᒫᓐᓇᒧᑦ ᑎ ᑭᖦᖢᒍ ᒪᓕᒐᒃᓴᓂᒃ 81-ᓂᒃ ᓴᖅᑭᑎᑕᐅᔪᖃᖅᓯᒪᓕᖅᐳᖅ ᒐᕙᒪᐅᑉ ᑕᓪᓕᒪᒋᔭᖓᓂ ᒐᕙᒪᐅᑎᖦᖢᑕ 

ᐊᒻᒪ ᒫᓐᓇᒧᑦ ᑎᑭᖦᖢᒍ, ᐅᖃᖅᑎᑦᑎᔩ, 74 ᑖᒃᑯᐊ ᒪᓕᒐᒃᓴᑦ ᑕᑯᑉᓗᒋᑦ, 74 ᐊᖏᖅᑎᑕᐅᓯᒪᔪᑦ 

ᐊᑎᓕᐅᕌᓂᒃᓯᒪᑉᓗᓂᒋᑦ ᑲᒥᓴᓇᒋᔭᑉᑕ. (ᑐᓵᔨᑎᒍᑦ) ᐅᖃᖅᑏ, ᐅᑉᐱᕆᓱᒃᑲᒪ ᑖᒃᑯᐊ ᓈᓴᐅᑏᑦ ᓴᖅᑭᔮᖅᑎᑦᑎᒻᒪᑕ 

ᐱᓕᕆᑦᑎᐊᓐᓂᐊᓗᒋᓯᒪᔭᖏᓐᓂ ᑕᒪᒃᑮᒃ ᓯᕗᓕᖅᑏᑦ ᑲᑎᒪᔨᕋᓛᖏᑦᑕ ᐊᒻᒪᓗ ᑲᑎᒪᔨᕋᓛᑦ ᒪᓕᒐᓕᐅᕐᕕᒃ ᑖᓐᓇ 

ᐆᒪᑎᓪᓗᒍ.  

 

ᐅᖃᖅᑏ, ᑎᓴᒪᑦ ᒪᓕᒐᒃᓴᐃᑦ ᐃᓱᒪᒃᓴᖅᓯᐅᕈᑕᐅᓯᒪᔪᑦ ᑲᑎᒪᔨᕋᓛᓂᒃ ᐅᓂᒃᑳᕆᔭᐅᔾᔮᖏᒻᒪᑕ ᐃᒡᓗᒧᑦ 

ᐃᓱᓕᑦᑎᒍᓚᐅᖅᑎᓐᓇᒋᑦ.  

 

ᐃᑲᔪᕈᑎᒋᓂᐊᕐᒪᑦ ᑕᖅᑲᒃᑯᓄᖓ ᓈᓚᖃᑦᑕᖅᑐᓄᑦ, ᐅᖃᐅᓯᕆᓂᐊᖅᐸᒃᑲ ᐱᔾᔪᑎᖏᑦ ᖃᓄᐃᒻᒪᐅᖕᒪᖔᑦ. 

 

ᐅᖃᖅᑏ, ᓯᕗᓪᓕᕐᒥ ᐱᕕᖃᕐᓂᓐᓂ ᑐᑭᓯᓇᑦᑎᐊᕐᓗᖓ ᐅᖃᐅᓯᕆᔪᒪᕙᒃᑲ ᓇᓕᐊᑐᐃᓐᓇᖅ ᒪᓕᒐᒃᓴᖅ 

ᑲᑎᒪᔾᔪᑎᒃᓴᓂᒃ ᐲᖅᑎᑕᐅᑐᐃᓐᓇᕌᖓᑦ ᐃᓱᓕᑦᑎᓕᖅᑎᓪᓗᒋᑦ ᓯᕗᓂᖓᒍᓪᓘᓐᓃᑦ, ᑕᐃᒪᓐᓇ ᑐᑭᖃᖏᑦᑐᖅ 

ᑕᐅᕗᖓᓕᒫᖅ ᐱᑕᖃᕈᓐᓃᕐᓂᖓᓂᒃ.  

ᐱᒻᒪᕆᐅᕗᖅ ᐃᖅᑲᐅᒪᒋᐊᕐᓗᒍ ᒪᓕᒐᓕᐅᖅᑎᐅᒃᑲᓐᓂᓛᖅᑐᑦ ᒐᕙᒪᐅᒃᑲᓐᓂᓛᖅᑐᓪᓗ ᐊᖏᖅᑎᑕᐅᓛᕐᒪᑕ 

ᓄᕕᐱᕆ ᓄᖑᓚᐅᖅᑎᓐᓇᒍ, ᐊᒻᒪᓗ ᐱᒻᒪᕆᐅᒋᕗᖅ ᐃᖅᑲᐅᒪᒋᐊᕐᓗᒍ ᓇᓕᐊᑐᐃᓐᓇᖅ ᐊᑕᖏᕐᓗᒋᓪᓘᓐᓃᑦ 

ᒪᓕᒐᒃᓴᐃᑦ ᓴᖅᑭᑕᐅᒃᑲᓐᓂᕈᓐᓇᓛᕐᒥᖕᒪᑕ ᐱᒋᐊᕐᓂᖓᓂ ᒪᓕᒐᓕᐅᖅᑎᐅᒃᑲᓐᓂᓛᖅᑐᑦ ᒐᕙᒪᐅᓛᖅᑐᓪᓗ. 

 

ᐅᖃᖅᑏ, ᒪᓕᒐᒃᓴᖅ 52, ᑐᒃᓯᕋᖅᑕᐅᔪᖅ ᓄᑖᖅ ᓄᓇᕗᒻᒥ ᐅᖅᓱᐊᓗᖕᓄᑦ ᑲᒥᓴᓐᓄᑦ ᒪᓕᒐᖅ, ᐊᒻᒪ ᒪᓕᒐᒃᓴᖅ 

54, ᒪᓕᒐᐅᔪᖅ ᐋᖅᑭᒋᐊᖅᓯᔾᔪᑕᐅᔪᖅ ᐅᑎᖅᑕᖅᑐᑦ ᑮᓇᐅᔭᓄᑦ ᒪᓕᒐᖅ, ᑕᒪᕐᒥᒃ ᐅᖃᐅᓯᖃᕐᒪᑎᒃ 

ᐃᓱᒪᒋᔭᐅᓯᒪᔫᖕᓂᒃ ᓂᐅᕕᕐᓂᕐᒧᑦ, ᑐᖅᑯᐃᓯᒪᓂᕐᒧᑦ ᐊᒻᒪᓗ ᓂᐅᕐᕈᑎᖃᕐᓂᕐᒧᑦ ᐅᖅᓱᐊᓗᖕᓂᒃ ᓄᓇᕗᒻᒥ. 

ᑲᑎᒪᔨᕋᓛᑦ ᐱᖃᑕᐅᖃᑦᑕᖅᓯᒪᖕᒪᑕ ᐅᖃᖃᑎᒌᑦᑎᐅᕐᓂᕐᒧᑦ ᑎᑎᖅᑲᑎᒍᑦ ᒥᓂᔅᑕᒧᑦ ᓴᖅᑭᑦᑎᓯᒪᔪᒧᑦ ᑕᐃᒪᖖᒐᑦ 

ᓴᖅᑭᑕᐅᓚᐅᖅᑎᓪᓗᒋᑦ. 

 

ᒪᓕᒐᒃᓴᖅ 52 ᑐᒃᓯᕋᕐᒪᑦ ᐃᓇᖐᔪᒪᓪᓗᓂ ᒫᓐᓇᐅᔪᖅ ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔭᕐᕕᖓᓐᓂᒃ ᑕᐃᑲᓂ 

ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᖅᑏᑦ ᐱᓕᕆᕝᕕᖓᓐᓂ ᑖᔅᓱᒧᖓ ᓄᑖᒥᒃ “ᐅᖅᓱᐊᓗᓕᕆᔨᒃᑯᑦ ᑲᒥᓴᓐᓄᒧᑦ.” 

ᑲᑎᒪᔨᕋᓛᑦ ᐅᖃᐅᓯᖃᖅᓯᒪᖕᒪᑕ ᖃᑦᓯᑲᓪᒪᖕᓂᒃ ᐃᓱᒫᓘᑎᒥᖕᓂᒃ ᐱᓪᓗᒍ ᑕᓐᓇ ᑐᒃᓯᕋᖅᑕᐅᔪᖅ, 

ᐱᖃᓯᐅᑎᓪᓗᒋᑦ: 

 

 ᐱᑕᖃᖏᓐᓂᖓᓄᑦ ᑐᑭᓯᓇᑦᑎᐊᖅᑐᒥᒃ ᑕᒪᒃᑯᓄᖓ ᒪᓕᒐᖅᑎᒍᑦ ᖃᓄᐃᑦᑑᓂᖓᓂᒃ, ᑎᒥᐅᑉ 

ᐋᖅᑭᒃᓱᖅᓯᒪᓂᖓ ᐊᒻᒪᓗ ᐊᖏᑎᒋᓂᐊᕐᓂᖓᓄᑦ ᓄᑖᑉ ᑎᒥᐅᔫᑦ; 

 ᑐᑭᓯᓇᑦᑎᐊᖏᓐᓂᖓ ᖃᓄᖅ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᕐᕕᖕᒥ ᓇᐅᑦᑎᖅᓱᕈᓐᓇᕐᓂᕐᒥᓂᒃ ᐊᑐᕐᓂᐊᕐᓂᖏᑦ 

ᑖᑦᓱᒥᖓ ᑐᒃᓯᕋᖅᑕᐅᔪᒥᒃ ᓄᑖᒥᒃ ᑎᒥᐅᔫᑦ ᐊᐅᓚᓂᖓᓂᒃ ᑮᓇᐅᔭᖅᑐᕐᓂᖏᓐᓂᒡᓗ, ᐱᖃᓯᐅᑎᓪᓗᒋᑦ 

ᐊᑭᑐᔪᓄᑦ ᑮᓇᐅᔭᖅᑐᕈᑎᖏᑦᑕ; ᐊᒻᒪᓗ 

 ᑐᑭᓯᓇᑦᑎᐊᖏᓐᓂᖓ ᓇᓕᐊᒃ ᐊᐅᓚᑦᑎᓂᕐᒧᑦ ᐊᒃᑐᐊᔪᑦ, ᐱᖃᓯᐅᑎᓪᓗᒍ ᐊᕙᑎᒧᑦ ᐃᓗᐊᖖᒋᓕᐅᕈᑎᔪᓄᑦ 

ᖃᓄᐃᓕᐅᖅᓯᒪᓂᖏᑦ. 

 

ᐅᖃᖅᑏ, ᐃᖅᑲᐊᒪᓂᐊᕋᕕᑦ ᑕᐃᒪ, ᐊᐃᕙᔾᔪᑕᐅᔪᒻᒪᕆᐅᓚᐅᕐᒪᑦ ᒪᓕᒐᓕᐅᕐᕕᖕᒥ ᐊᕐᕌᒎᑦ ᐱᒋᐊᕐᓂᖓᓂ ᑕᒪᓐᓇ 

ᐱᓪᓗᒍ ᐅᖅᓱᐊᓗᖕᒥᒃ ᐊᑭᓕᖅᓱᐃᓂᖅ ᐊᒻᒪᓗ ᐋᖅᑭᒋᐊᕆᔾᔪᑕᐅᔪᑦ ᑖᑦᓱᒧᖓ ᑮᓇᐅᔭᓄᑦ ᐅᑎᖅᑕᖅᑐᓄᑦ ᒪᓕᒐᖅ.  

ᑕᒪᓐᓇ ᐊᑐᖅᑕᕗᑦ ᐅᓄᖅᑐᓄᑦ ᒪᓕᒐᓕᐅᖅᑎᓄᑦ ᐋᖅᑭᒍᑕᐅᓪᓗᓂ ᐊᓯᐊᒍᑦ ᑕᑯᓇᒋᐊᖃᕐᓂᑦᑎᓐᓂᒃ 

ᒪᓕᒐᓕᐅᕐᓗᒍ ᓄᑖᕐᓂᒡᓗ ᐊᑭᖏᑦ ᐋᖅᑭᒍᑎᒋᓗᒍ. ᖃᐅᔨᒪᖕᒪᑕ ᑕᐃᒪ ᒪᓕᒐᓕᐅᖅᑎᑦ ᐆᒻᒪᖅᑯᑏᑦ ᐊᑭᖏᓐᓂᒃ 

ᕿᒥᕐᕈᔩᑦ ᑲᑎᒪᔨᖏᑦ ᐱᓕᕆᖃᑦᑕᕐᒪᑕ ᐃᒻᒥᒃᑰᖅᑐᑎᒃ ᐋᖅᑭᒃᓱᐃᔨᐅᓪᓗᑎᒃ ᐱᔾᔪᑎᒋᓪᓗᒍ ᓱᑲᓐᓇᖅᑑᑦ ᐊᑭᖏᑦ, 

ᓂᐅᕐᕈᑕᐅᕙᒃᑐᑎᒡᓗ ᓄᓇᖃᖅᑐᓄᑦ ᓇᖕᒥᓂᕐᓗ ᑮᓇᐅᔭᓕᐅᕋᓱᒃᑐᓄᑦ ᐊᑕᐅᓯᑐᐊᕐᒧᑦ ᐱᑕᖃᖅᑎᑦᑎᔨᐅᔪᒧᑦ, 

ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ. 

 

ᑲᑎᒪᔨᕋᓛᑦ ᖃᐅᔨᒪᕗᑦ ᐱᑕᖃᕐᓂᖓᓂᒃ ᐅᓄᖅᑐᓂᒃ ᓇᓖᕌᒐᒃᓴᓂᒃ ᐃᓱᒪᒃᓴᖅᓯᐅᕈᑕᐅᓯᒪᔪᖃᕐᓂᖓᓂᒃ 

ᐊᕌᒎᓯᒪᔪᓂ ᐱᓪᓗᒍ ᐅᖅᓱᐊᓕᕆᔨᒃᑯᑦ ᐃᖅᑲᓇᐃᔭᕐᕕᖓᑦ ᐊᒻᒪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ. 

ᐃᓚᒋᓚᐅᖅᑕᖓᑦ ᓇᓖᕌᒐᒃᓴᐃᑦ ᐅᓇᐅᓚᐅᕐᒪᑦ ᐊᑕᐅᓯᖖᒍᖅᑎᓪᓗᒋᒃ ᑖᒃᑯᐊᒃ ᒪᕐᕉᒃ ᑎᒥᐅᔫᒃ. ᑲᑎᒪᔨᕋᓛᑦ 

ᐃᓱᒫᓗᒍᑎᖃᕐᒪᑕ ᑖᓐᓇ ᐱᓕᕆᐊᖑᓂᖓ ᒪᓕᒐᒃᓴᖅ 52 ᐱᒋᐊᖅᑕᐅᒪᐅᕐᒪᑦ ᐱᓕᕆᕝᕕᐅᑦ ᐃᓗᐊᒍᑦ 

ᐊᓯᖏᓐᓂᓪᓗ ᖃᐅᔨᒪᔭᐅᖏᑦᑐᓂᒃ ᐃᓱᒪᒋᔭᐅᔪᑎᒍᑦ ᑕᑯᓐᓈᖅᑕᐅᔪᑎᒍᓪᓗ. 

 

ᑕᐃᒪᐃᒻᒪᓪᓗ, ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒐᕙᒪᒃᑯᓐᓂᒃ ᐅᑎᕐᕕᖃᖁᓪᓗᒋᑦ ᑖᒃᑯᐊ ᐱᒋᐊᖅᑎᑕᐅᓯᒪᔪᑦ ᐊᒻᒪᓗ 

ᐱᒋᐊᖅᑎᑦᑎᖁᓪᓗᒋᑦ ᓇᐅᒃᑯᒃᑭᐊᖅ ᐃᒥᒃᑯᑦ ᕿᒥᕐᕈᔭᐅᓂᖏᓐᓂᒃ ᓴᖅᑭᑕᐅᒃᑲᓐᓂᓚᐅᖏᓐᓂᖓᓂ ᒪᓕᒐᒃᓴᐃᑦ. 

 

ᒪᓕᒐᒃᓴᖅ 56, ᑖᓐᓇ ᑐᒃᓯᕋᖅᑕᐅᔪᖅ ᓄᑖᖅ ᐃᒥᐊᓗᖕᒧᑦ ᑖᒃᓰᔭᖅᑎᑦᑎᓂᕐᒧᑦ ᒪᓕᒐᖅ, ᐅᖃᐅᓯᖃᕐᒪᑦ ᑕᒪᑐᒥᖓ 

ᓄᓇᕗᒻᒥ ᑮᓇᐅᔭᓄᑦ ᐃᓯᐅᑕᐅᒃᑲᓐᓂᕈᓐᓇᖅᑐᓂᒃ ᐃᒥᐊᓗᖕᒥᒃ ᓂᐅᕐᕈᑎᖃᖃᑦᑕᕐᓂᕐᒧᑦ. ᑲᑎᒪᔨᕋᓛᑦ 

ᐱᓕᕆᖃᑕᐅᓯᒪᖕᒪᑕ ᓇᓗᓇᐃᔭᑯᓘᔭᖅᓯᒪᔪᒥᒃ ᑎᑎᖅᑲᑎᒍᑦ ᖃᐅᔨᒋᐊᖃᑎᒌᖕᓂᐅᔪᒥᒃ ᒥᓂᔅᑕᒧᑦ ᑲᒪᒋᔭᖃᖅᑐᒧᑦ 

ᓴᖅᑭᑕᐅᕝᕕᒋᓚᐅᖅᑕᖓᓂᑦ. ᑲᑎᒪᔨᕋᓛᑦ ᐅᖃᕈᓐᓇᖅᐳᑦ ᐱᓕᕆᐊᖑᓯᒪᕐᔪᐊᕐᓂᖓᓂᒃ ᐅᓪᓗᒥᒧᑦ 

ᑮᓇᐅᔭᓕᕆᓂᕐᒧᑦ ᐱᓕᕆᕝᕕᖓᓐᓂᒃ, ᐊᒻᒪᓗ ᐃᑲᔪᖅᓱᐃᓪᓗᑎᒃ ᓴᖅᑭᑕᐅᓂᖓᓂᒃ ᓄᑖᖑᔫᑦ ᑖᒃᓰᔭᖅᑎᑦᑎᓂᐅᔫᑦ 

ᐃᒥᐊᓗᖕᒧᑦ. 

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔨᕋᓛᓂᑦ ᐃᓱᒫᓘᑕᐅᓪᓗᐊᑕᖅᑐᖅ ᒪᓕᒐᒃᓴᒧᑦ, ᒫᓐᓇ ᑎᑎᕋᖅᓯᒪᓂᖓ ᑕᑯᓪᓗᒍ, ᐱᔾᔪᑎᖓᓄᑦ 

ᑖᑦᓱᒧᖓᐅᖕᒪᑦ. 

 

ᑲᑎᒪᔨᕋᓛᑦ ᐃᒪᓐᓇ ᐃᓱᒪᖃᖅᐳᑦ ᑖᓐᓇᐅᖕᒪᑦ ᐃᓱᒪᒃᓴᖅᓯᐅᕈᑕᐅᓂᖓ ᑖᒃᓰᔭᖅᑎᑦᑎᓂᐅᔪᒪᔪᖅ, 

ᑖᒃᓰᔭᖅᑎᑦᑎᓂᐅᓂᐊᖅᑑᑦ ᐊᑭᖏᓐᓄᑦ ᐊᒻᒪᓗ ᐊᓯᔾᔨᕆᐊᕈᑕᐅᔪᒪᔪᑦ ᑖᒃᓰᔭᖅᑎᑦᑎᓂᐅᑦ ᐊᑭᖏᑦ 

ᑲᒪᒋᔭᐅᓪᓗᐊᑕᕐᒪᑦ ᑖᑦᓱᒧᖓ ᑎᒥᐅᔪᒧᑦ ᐊᒻᒪᓗ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓄᑦ. 

 

ᑭᓯᐊᓂᓕ, ᑎᑎᕋᖅᓯᒪᔪᖅ ᓈᓴᐅᑎᓕᒃ 48 ᒪᓕᒐᒃᓴᖅ 56−ᒥ ᐱᔪᓐᓇᑎᑦᑎᒻᒪᑦ ᐃᒥᐊᓗᒻᒧᑦ ᖃᓄᑎᒋ 

ᑖᒃᓰᔭᕐᓂᐅᒋᐊᓕᓐᓂᒃ ᒥᓂᔅᑕ ᐋᖅᑭᒃᓯᖃᑦᑕᕋᔭᕐᒪᑦ ᒪᓕᒐᕋᓛᖅᑎᒍᑦ, ᒪᓕᒐᖅᑎᒍᖔᖑᓐᖏᑦᑐᖅ. ᑕᒪᓐᓇ 

ᑐᑭᖃᖅᑐᖅ ᑕᒪᒃᑯᐊ ᖃᓄᑎᒋ ᑖᒃᓰᔭᖅᑎᒋᓂᐊᕐᒪᖔᑕ ᐊᖏᖅᑕᐅᖃᑦᑕᕆᐊᖃᕋᔭᓐᖏᑦᑐᖅ ᒪᓕᒐᓕᐅᕐᕕᒻᒧᑦ. 

ᐱᔪᓐᓇᐅᑎᐅᔪᖅ ᐋᖅᑭᑦᑎᕆᓂᕐᒧᑦ ᐊᓯᔾᔩᓂᕐᒧᓪᓗ ᖃᓄᑎᒋ ᑖᒃᓰᔭᕈᑎᐅᒻᒪᖔᑕ ᑲᒪᒋᔭᐅᖃᑦᑕᓕᕋᔭᖅᑐᖅ 

ᐱᓕᕆᕕᐅᔪᒧᑦ ᐊᒻᒪᓗ ᒥᓂᔅᑕᒧᑦ, ᑖᒃᑯᓄᖓᑐᐊᖅ. 

 

ᑕᒪᓐᓇ ᑕᐃᒫᒃ ᐊᐅᓚᑦᑎᓂᖅ ᐊᔾᔨᖃᓐᖏᒻᒪᑦ ᒫᓐᓇ ᐋᖅᑭᑦᑕᐅᓯᒪᔪᓂᒃ ᐱᓪᓗᒋᑦ ᐊᑕᖏᐸᓗᑦᑐᑎᒃ ᓄᓇᕘᑉ 

ᑖᒃᓯᖁᑎᖏᑦ, ᐱᖃᓯᐅᑎᓪᓗᒋᑦ ᐃᖅᑲᓇᐃᔮᒥ ᑮᓇᐅᔾᔭᒃᓵᓄᑦ ᑖᒃᓰᔭᕈᑏᑦ. ᑖᒃᓰᔭᕈᑏᑦ ᐊᓯᔾᔨᖅᑕᐅᑎᓪᓗᒋᑦ 

ᒪᓕᒐᓕᐅᕐᕕᒻᒥ ᒪᓕᒐᓕᐅᖅᑎᓕᒫᑦ ᐱᖃᑕᐅᖃᑦᑕᓲᖑᒻᒪᑕ ᓴᖅᑭᖅᑕᐅᓂᖏᓐᓂᑦ, ᐃᓱᒪᒃᓴᖅᓯᐅᕈᑎᐅᓂᖏᓐᓂᒃ 

ᐊᒻᒪᓗ ᑲᔪᓯᑎᑕᐅᓂᖏᓐᓂᒃ  ᒪᓕᒐᐃᑦ. ᑕᒪᓐᓇ ᒪᓕᒻᒪᑦ ᑐᓐᖓᕕᐅᕙᑦᑐᓂᒃ ᓂᕈᐊᖅᑕᐅᓯᒪᔪᓄᑦ 

ᐊᖏᕋᓱᐊᖅᑎᓪᓗᒋᑦ ᑖᒃᓯᓕᕆᔾᔪᑎᓂᒃ. 

 

ᑲᑎᒪᔨᕋᓛᑦ ᐅᑉᐱᕈᓱᒻᒪᑕ, ᐱᓗᐊᖅᑐᐊᓘᓱᒋᑦᑎᖏᒻᒪᑕ ᐊᐅᓚᒐᒃᓴᐅᓱᒋᑦᑎᓪᓗᑎᓪᓗ ᖃᓄᑎᒋ ᑖᒃᓰᔭᕆᐊᖃᕐᓃᑦ 

ᐋᖅᑭᑦᑕᐅᖃᑦᑕᖅᑲᑕ ᒪᓕᒐᖅᑎᒍᑦ. ᑕᐃᒪ ᒪᓕᒐᓕᐅᖅᑎᓕᒫᑦ ᖃᐅᔨᒪᒻᒪᑕ, ᐊᒥᓱᑲᓪᓚᐃᑦ ᒪᓕᒐᒃᓴᐃᑦ 

ᐊᓯᔾᔩᔪᑎᐅᒐᓱᐊᖅᑐᑦ ᖃᓄᑎᒋ ᓄᓇᕗᒻᒥ ᑖᒃᓰᔭᖅᑎᒋᕙᓐᓂᖏᓐᓂᒃ ᓴᖅᑭᖅᑕᐅᔪᖃᖃᑦᑕᖅᓯᒪᒻᒪᑦ, 

ᐃᓱᒪᒃᓴᖅᓯᐅᕈᑎᐅᓪᓗᑎᒃ ᐊᒻᒪᓗ ᑲᔪᓯᑎᑕᐅᓪᓗᑎᒃ ᒪᓕᒐᓕᐅᕐᕕᐅᖃᑦᑕᖅᓯᒪᔪᓄᑦ ᐱᔭᕆᐊᑐᔪᖅᓯᐅᕋᑎᒃ 

ᐅᕝᕙᓗᓐᓃᓖᑦ ᑭᖑᕙᕋᑎᒃ. 

 

ᐃᓱᒪᓇᑐᐃᓐᓇᕐᒪᑦ ᑕᐃᒃᑯᐊ ᓯᕗᓂᕆᓛᖅᑕᑎᓐᓂ ᐊᓯᔾᔩᒐᓱᓐᓂᐅᔪᑦ ᓴᖅᑭᖅᑕᐅᖃᑦᑕᕈᓐᓇᓛᕐᒪᑕ ᐊᕐᕌᒍᑕᒫᖅ 

ᐃᓚᒋᔭᐅᓗᑎᒃ ᐊᑐᖅᑕᐅᖏᓐᓇᖅᑐᒧᑦ ᑮᓇᐅᔭᓕᕆᓂᐅᔪᒧᑦ, ᑖᒃᑯᓄᖓᓗ ᐃᓚᒋᔭᐅᓪᓚᕆᓲᖑᒻᒪᑦ ᑮᓇᐅᔭᓕᕆᔪᓄᑦ 

ᑐᒃᓯᕌᖑᔪᑦ ᑖᒃᓯᓕᕆᓂᐅᔪᒪᔪᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᖅ ᐅᖃᐅᓯᐅᑎᓪᓗᒋᑦ, ᐱᖃᓯᐅᑎᔭᐅᓪᓗᑎᒃ ᐊᓯᖏᑦ 

“ᓯᓐᑖᒃᓱᓂᕋᖅᑕᐅᔪᑦ”. 

 

ᑲᑎᒪᔨᕋᓛᑦ ᐃᓕᑕᖅᓯᒪᑕ ᑕᐃᒃᓱᒥᖓ ᐊᓪᓗᕆᐊᕐᓂᐅᔪᓂᒃ ᒥᑭᓪᓕᒋᐊᕆᓂᕐᒧᑦ 

ᐃᒥᐊᓗᒻᒧᑦ−ᐋᓐᓂᖅᑕᐅᖃᑦᑕᖅᑐᓂᒃ ᓄᓇᕗᒻᒥ ᑐᑭᒧᐊᒍᑎᒃᓴᖏᓐᓂᒃ, ᓴᖅᑭᖅᑕᐅᔪᔪᓂ ᒪᓕᒐᓕᐅᕐᕕᒻᒧᑦ ᓄᕕᐱᕆ 

8, 2016-ᒥ, ᓇᓗᓇᐃᖅᓯᓯᒪᒻᒪᑕ ᑖᓐᓇ ᒐᕙᒪᐅᔪᖅ “... ᕿᓂᕐᓂᐊᖅᑐᖅ ᐊᑑᑎᖃᕋᓗᐊᕐᒪᖔᑕ ᐊᒥᐊᓗᓐᓂᒃ 

ᓴᓐᖐᓂᖅᓴᓂᒃ ᐊᑐᐃᓐᓇᐅᑎᑦᑎᓂᖅ ᐋᓐᓂᖅᓯᓐᖏᔾᔪᒥᓂᐊᕐᒪᑕ ᐃᒥᐊᓗᒃ.”  

 

ᑲᑎᒪᔨᕋᓛᑦ ᖃᐅᔨᒪᒻᒥᔪᑦ “ᐊᒥᓱᑦ ᑎᒥᐅᔪᑦ, ᑕᒪᒃᑯᐊ ᓄᓇᕐᔪᐊᓕᒫᒥ ᐋᓐᓂᐊᑦᑕᐃᓕᓕᕆᔨᒃᑯᑦ ᑎᒥᖁᑎᖓ, 

ᐊᑐᓕᖁᔨᓯᒪᒻᒪᑕ ᑖᒃᓯᑎᒍᑦ ᐊᑭᑦᑐᕆᐊᖅᑕᐅᖃᑦᑕᕐᓂᖏᑦ ᐊᑑᑎᖃᓪᓚᕆᒻᒪᑦᒎᖅ ᐃᒥᐊᓗᒻᒥᑦ 

ᐱᓪᖏᓂᖅᓴᐅᑎᑦᑎᓂᕐᒥ... ᐊᑕᐅᓯᖅ ᐆᑑᑎᒋᔭᐅᔪᖅ ᐊᑭᖏᑎᒍᑦ ᓱᒋᐊᕐᓂᐅᔪᓂᒃ ᑲᓇᑕᒥ ᐃᒥᐊᓗᓐᓂᒃ 

ᖃᐅᔨᓴᕐᓂᕐᒧᑦ ᐊᑐᐊᒐᖏᓐᓂᒃ ᐱᓕᕆᓂᐅᔪᖅ ᐊᑐᓕᖁᔨᓯᒪᒻᒪᑦ ᐊᒥᐊᓗᐃᑦ ᐊᑭᖃᖃᑦᑕᖁᔭᐅᓪᓗᑎᒃ ᒪᓕᓪᓗᑎᒃ 

ᖃᓄᑎᒋ ᓴᓐᖏᓂᖏᑦ ᐃᒥᐊᓗᐃᑦ ᒪᓕᑦᑎᑕᐅᓗᑎᒃ, ᑕᒪᓐᓇᓗ ᐊᑐᖅᑕᐅᕙᓪᓕᐊᓕᔪᓪᓗᓂ ᓄᓇᕗᒻᒥ 

ᐃᒥᐊᓗᓕᕆᓂᕐᒧᑦ ᓱᕐᕋᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ ᐊᕐᕌᒍ ᖃᑦᓰᓐᓇᐃᑦ ᐊᓂᒍᖅᓯᒪᓕᖅᑐᖅ.” 

 

ᑕᐃᒫᓪᓕ, ᑲᑎᒪᔨᕋᓛᑦ ᒪᑐᐃᖓᕗᑦ ᐃᓱᒪᒃᓴᖅᓯᐅᕈᑎᖃᕈᓐᓇᖅᑐᑎᒃ ᐃᒥᐊᓗᓐᓄᑦ ᑖᒃᓯᓕᕆᓂᐅᔪᒥᒃ 

ᐱᓕᕆᐊᖃᖁᔨᓪᓗᑎᒃ ᐊᔾᔨᒌᓐᖏᑎᑦᑎᔪᓂᒃ ᖃᓄᑎᒋ ᑖᒃᓯᖃᕐᓂᖏᓐᓂᑦ ᑖᒃᓯᒃᑭᐅᓂᖅᓴᐅᓗᑎᒃ ᐃᒥᐊᓗᓪᓚᕇᑦ 

ᓴᓐᖏᔪᑦ, ᐊᒻᒪᓗ ᐃᒥᐊᓗᐃᑦ ᓴᓐᖐᓂᖅᓴᐃᑦ ᑖᒃᓯᖏᑦ ᐊᑭᑭᑦᑑᑕᐅᓂᖅᓴᐅᓗᑎᒃ. 

 

ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒐᕙᒪᐅᔪᒥᒃ ᑕᒪᓐᓇ ᐱᒋᐊᖅᑎᑕᐅᓯᒪᔪᒥᓂᖅ ᐱᒋᐊᖅᑎᑕᐅᒃᑲᓐᓂᖁᓪᓗᒍ ᑭᖑᓪᓕᕐᒥ 

ᒪᓕᒐᓕᐅᕐᕕᐅᓛᖅᑐᒥ, ᐊᒻᒪᓗ ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒐᕙᒪᐅᔪᒥᒃ ᖃᐅᔨᒪᑦᑎᐊᖁᔨᓪᓗᑎᒃ ᑕᐃᒃᑯᐊ 

ᑐᒃᓯᕌᖑᔪᑦ ᓄᑖᑦ ᑖᒃᓰᔭᕈᑎᐅᖁᔭᐅᔪᑦ ᐃᓚᒋᔭᐅᒐᓗᐊᕐᒪᖓᑕ  ᒪᓕᒐᒃᓴᕐᒧᑦ. 

 

ᒪᓕᒐᒃᓴᖅ 76,  ᒪᓕᒐᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑏᑦ ᐃᑲᔫᓯᐊᒃᓴᖏᓐᓂᒃ 

ᐃᓐᓇᖅᓯᐅᑎᒃᓴᖏᓐᓂᓪᓗ  ᒪᓕᒐᖓᓂᑦ, ᓴᖅᑭᖅᑕᐅᔪᒻᒪᑦ ᐅᐱᕐᖔᒃᑯᑦ ᑲᑎᒪᕐᔪᐊᕐᓂᕆᕋᑖᔪᔭᖏᓐᓂ 

ᒪᓕᒐᓕᐅᕐᕕᒻᒥ. ᐊᔾᔨᖓ ᒪᓕᒐᒃᓴᖅ, ᒪᓕᒐᒃᓴᖅ 32, ᓴᖅᑭᖅᑕᐅᔪᒻᒥᔪᖅ ᒪᓕᒐᓕᐅᕐᕕᖓᓂ ᓄᓇᑦᓯᐊᑉ 

ᐊᑕᐅᑦᑎᖂᖅᑐᑎᒃ. 

  

ᖃᐅᔨᒋᐊᓚᐅᖅᑐᑕ ᖃᓄᖅ ᐃᓱᒪᖃᕐᒪᖔᑕᓕ ᓄᓇᑦᓯᐊᕐᒥ ᑲᑎᒪᔨᕋᓛᖏᑦ, ᐊᒥᓱᑲᓪᓚᐃᑦ ᑎᑎᕋᖅᓯᒪᓂᖏᓐᓂ 

ᐊᔾᔨᒌᓐᖏᑦᑐᑦ ᓇᓗᓇᐃᖅᑕᐅᓚᐅᕐᒪᑕ ᑕᕝᕙᓂ ᒪᕐᕉᓐᓂᒃ ᒪᓕᒐᒃᓵᓐᓂᒃ. ᑕᐃᒃᑯᐊ ᐊᔾᔨᒌᓐᖏᑦᑐᑦ 

ᑕᑯᔭᐅᑎᑕᐅᓚᐅᖅᑐᑦ ᒥᓂᔅᑕᐅᔪᒧᑦ ᓴᖅᑭᖅᓯᔪᒥᓂᕐᒧᑦ. ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᑕᒪᒃᑮᓐᓂᒃ ᓄᓇᕗᑦ 

ᒐᕙᒪᖓᓂᒃ ᐊᒻᒪ ᓄᓇᑦᓯᐊᑉ ᒐᕙᒪᖓᓂᑦ ᐅᑎᕐᕕᖃᖁᔨᓪᓗᑎᒃ ᕿᒥᕐᕈᓗᑎᒃ ᐃᓱᒫᓗᓇᖅᑐᓂᒃ 

ᓇᓗᓇᐃᖅᑕᐅᓯᒪᔪᓂᒃ ᑲᑎᒪᔨᕋᓛᖑᔪᓄᑦ ᑐᕌᒐᖃᕐᓗᑎᒃ ᑐᑭᓯᓇᖅᑎᓯᑎᑦᑎᓂᕐᒥᒃ ᐊᔾᔨᒌᓕᖅᑎᑦᑎᓂᕐᒥᓪᓗ 

ᑎᑎᕋᖅᓯᒪᓂᖏᓐᓂᑦ ᐱᔾᔪᑎᖃᖅᑐᓂᒃ ᑎᒃᑯᐊᖅᑕᐅᓂᖏᓐᓂᒃ ᐃᓐᓇᖅᓯᐅᑎᒃᓴᓕᕆᔩᑦ ᑲᑎᒪᔨᕋᓛᑦ ᓴᖅᑭᖅᑕᐅᓲᑦ  

ᒪᓕᒐᖅᑎᒍᑦ. ᑕᒪᓐᓇᑦᑕᐅᖅ ᖃᓄᖅ ᐃᓱᒪᖃᕐᕕᐅᒻᒪᖔᑦ ᖃᐅᔨᒋᐊᖅᑕᐅᔭᕆᐊᖃᕋᔭᕐᒥᔪᖅ ᓄᓇᕗᒻᒥ 

ᐃᖅᑕᓇᐃᔭᖅᑏᑦ ᐃᑲᔫᓯᐊᓕᕆᓂᕐᒧᑦ  ᑲᑎᒪᔨᖏᓐᓄᑦ. 

 

ᑕᐃᒫᒃ ᐅᖃᖅᑲᐅᒐᒪ ᐅᕙᓂ ᑎᑎᖅᑲᕐᒥᒃ, ᒪᓕᒐᓕᐅᕐᕕᑉ ᐱᓕᕆᖃᑦᑕᖅᓯᒪᔭᖏᑦ ᑎᑎᕋᖅᑕᐅᓯᒪᔪᑦ ᐃᒻᒥᓂᒃ 

ᓇᓗᓇᐃᖅᓯᒻᒪᑕ: ᐊᒥᓱᑲᓪᓛᓗᐃᑦ ᐱᒻᒪᕆᐊᓘᔪᑦ ᒪᓕᒐᓕᐊᖑᒐᓱᐊᖅᑐᑦ ᓴᖅᑭᖅᑕᐅᖃᑦᑕᖅᓯᒪᒻᒪᑕ, 

ᐃᓱᒪᒃᓴᖅᓯᐅᕈᑎᐅᓪᓗᑎᒃ, ᐊᒻᒪᓗ ᑲᔪᓯᑎᑕᐅᓪᓗᑎᒃ, ᐊᒻᒪᓗ ᐊᖏᖅᓯᒪᓂᕆᔭᕗᑦ ᐊᒃᓱᐊᓗᒃ ᕿᒥᕐᕈᖃᑦᑕᓂᐊᕐᓗᑕ 

ᐊᓯᔾᔨᑕᖅᓯᒪᓐᖏᒻᒪᑕ. 

 

ᐅᖃᐅᓯᖃᕈᒪᔪᖓᑦᑕᐅᖅ ᐊᒃᓱᐊᓗᒃ ᐱᓕᕆᓚᐅᖅᑐᑕ ᑲᔪᓯᑎᑦᑎᔪᒐᑦᑕ ᓄᑖᖑᔪᒥᒃ ᐃᓱᒪᓕᕆᓂᕐᒧᑦ ᒪᓕᒐᐅᔪᒥᒃ, 

ᓄᑖᖑᔪᒥᒃ ᐊᓄᓪᓚᒃᓰᕕᓕᕆᓂᕐᒧᑦ ᒪᓕᒐᐅᔪᒥᒃ, ᓄᖑᔪᒥᒃ ᒪᓕᒐᓕᕆᓂᕐᒧᑦ ᒪᓕᒐᐅᔪᒥᒃ, ᓄᑖᖑᔪᒥᒃ 

ᐸᓖᓯᓕᕆᓂᕐᒧᑦ  ᒪᓕᒐᐅᔪᒥᒃ ᐊᒻᒪᓗ ᐋᖅᑭᒋᐊᖅᑕᐅᔾᔪᑎᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᐅᔪᒥᒃ. 

 

ᒫᓐᓇ ᐅᖃᐅᓈᕐᓂᖓᓂ ᖁᔭᓕᒍᒪᔭᕋ ᐃᒃᓯᕙᐅᑕᐅᖃᑎᒐ, ᒪᓕᒐᓕᐅᖅᑎᐅᔪᖅ ᑲᖏᖅᖠᓂᐅᑉ 

ᐅᐊᓐᓇᖓᓄᑦ−ᐃᓪᓗᓕᒑᕐᔪᒧᓪᓗ, ᐊᒻᒪᓗ ᑲᑎᒪᔨᕋᓛᓂ ᑲᑎᒪᔨᐅᖃᑎᒃᑲ, ᐊᖏᖅᓯᒪᓂᖃᑦᑎᐊᓚᐅᕐᒪᑕ 

ᐱᓕᕿᐊᒃᓴᒥᓄᑦ ᐊᒻᒪᓗ ᐃᓱᒪᑦᑎᐊᖅᑐᑎᒃ ᐊᐱᖅᑯᖃᑦᑕᕐᓂᕆᓚᐅᖅᑕᖏᓐᓄᑦ ᐱᔭᒃᓴᖅᑖᕋᐃᒐᑦᑕ ᓵᑦᑎᓐᓂ. 

ᐅᑉᐱᕈᓱᑦᑐᖓᓕ ᐱᓕᕆᑦᑎᐊᕈᓐᓇᕐᓂᓕᒫᑦᑎᒍᑦ ᐱᓕᕆᑦᑎᐊᕈᑎᓯᒪᒐᑦᑎᒍ ᓄᓇᕗᒻᒥᐅᑕᐃᑦ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᔪᓯᒋᐊᕈᑦᑕ ᑲᑎᒪᔾᔪᑎᒃᓴᒧᑦ 12 ᓈᓴᐅᑎᓕᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. 

ᓯᕗᓕᖅᑎ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 12: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 428 - 5(2): ᑐᕌᖅᑕᕗᑎᒍᑦ ᐱᔭᕇᖅᑕᐅᓯᒪᔪᑦ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᓱᑉᐳᖓ ᓴᖅᑭᑦᑎᒍᓐᓇᕋᒪ 

ᑐᕌᖅᑕᕗᒻᒥ ᐱᔭᕇᖅᑕᐅᓯᒪᔪᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᐊᒃᖢᐃᔪᓐᓃᕋᓱᓐᓂᕐᒧᑦ, ᒥᔅ ᓯᐅᑎᐊᐱᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 429 - 5(2): 2019-2021 ᒥᓂᔅᑕᐅᑉ ᐅᓂᒃᑳᖓ ᐊᒃᖢᐃᔪᓐᓃᕋᓱᓐᓂᕐᒧᑦ 

(ᓯᐅᑎᐊᐱᒃ) 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ 2019-2021 

ᒥᓂᔅᑕ ᐅᓂᒃᑳᖓᑦ ᑖᔅᓱᒥᖓ ᐊᒃᖢᐃᔪᓐᓃᕋᓱᓐᓂᕐᒧᑦ. (ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ, ᒥᓂᔅᑕ ᖁᓪᓕᖅ 

ᐆᒻᒪᖅᑯᑎᓕᕆᓂᕐᒧᑦ, ᒥᓂᔅᑕ ᐃᖃᓪᓗᐊᖅ. 

ᓴᖅᑭᑕᐅᔪᖅ ᑎᑎᖅᑲᒃ 430 - 5(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑳᓐᑐᕌᒃᑎᑦᑎᓂᖏᓐᓄᑦ, 

ᓂᐅᕕᕐᓂᖏᓐᓄᑦ ᐊᒻᒪᓗ ᐊᑐᖅᑐᐊᕐᓂᖏᓐᓄᑦ ᐅᓂᒃᑳᖓ 2019-2020 (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᖁᕕᐊᓱᑉᐳᖓ 

ᓴᖅᑭᑦᑎᒍᓐᓇᕋᒃᑭᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑳᓐᑐᕌᒃᑦ. ᑖᒃᑯᐊ ᐊᑐᖅᑐᐊᕐᓂᕐᒧᓪᓗ 2019-2020 ᐊᕐᕌᒍᐊᓄᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᐊᕿᐊᕈᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 431 - 5(2): 2016-2020 ᐃᖃᓗᓕᕆᓂᕐᒧᑦ ᓇᑦᑎᓕᕆᓂᕐᒧᓪᓗ ᖃᐅᓴᕐᓂᕐᒧᑦ 

ᐅᓂᒃᑳᖅ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᖁᕕᐊᓱᑦᑎᐊᖅᐳᖓ ᑕᕝᕗᖓ 

ᑭᐳᒨᕈᓐᓇᕋᒃᑯ 2016-2020 ᐃᖃᓗᓕᕆᓂᕐᒧᑦ ᓇᑦᑎᓕᕆᓂᕐᒧᑦ ᖃᐅᔨᓴᖅᑕᐅᓂᖏᑦ ᐅᓂᒃᑳᓕᐊᕆᔭᐅᓯᒪᔪᐃᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᓂᔅᑕ ᓇᑲᓱᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 432 - 5(2): ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 2020-21 ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 

(ᓇᑲᓱᒃ) 

ᓴᖅᑭᑕᐅᔪᖅ ᑎᑎᖅᑲᒃ 433 - 5(2): ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᐃᒡᓗᓕᐅᕐᓂᕐᒧᑦ ᐊᑭᒋᔭᐅᒐᔭᖅᑐᓂᒃ 

ᕿᒥᕐᕈᓂᖓ 2021 (ᓇᑲᓱᒃ) 

 

ᓴᖅᑭᑕᐅᔪᖅ ᑎᑎᖅᑲᒃ 434 - 5(2): ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᐅᓂᒃᑳᖓ ᐃᓄᓕᒫᖅᓯᐅᑎᓄᑦ 

ᐃᒡᓗᒃᓴᐃᑦ ᐊᑐᖅᑐᐊᖅᑕᐅᖃᑦᑕᕐᓂᖏᓐᓄᑦ ᐊᑭᖏᓐᓂᒃ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓇ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ ᐱᖓᓱᓂᒃ ᐅᓂᒃᑳᓂᒃ 

ᓴᖅᑭᑦᑎᔪᓐᓇᕋᒪ:  

 

 ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 2020-2021 ᐊᕐᕌᒍᑕᒫᖅᓯᐅᑦ ᐅᓂᒃᑳᖓᑦ;  

 

 ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐃᒡᓗᓕᕆᓂᕐᒧᑦ ᕿᒥᕐᕈᓂᕐᒧᑦ; ᐊᒻᒪᓗ  

 

 ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐅᓂᒃᑳᖓᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᖕᓂᒃ ᐊᑐᖅᑐᐊᖅᑕᐅᓂᖏᖕᓄᑦ 

ᐊᑭᖏᓐᓄᑦ.  

 

(ᑐᓵᔨᑎᒍᖏᑦᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᑮᓇᐅᔭᓕᕆᓂᕐᒧᑦ, ᒥᓂᔅᑕ 

ᕼᐃᒃᔅ. 

 

ᓴᖅᑭᑕᐅᔪᖅ ᑎᑎᖅᑲᒃ 435 - 5(2): 2020-21 ᓱᐴᖅᑐᕐᓗᒐᕐᒧᑦ ᓚᐃᓴᑖᖅᑎᑦᑎᓂᕐᒧᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖅ (Hᐃᒃᔅ) 

ᓴᖅᑭᑕᐅᔪᖅ ᑎᑎᖅᑲᒃ 436 - 5(2): 2021-22 ᐊᕐᕌᒍᑕᒫᑦ ᑎᑎᖅᑲᐃᑦ ᓂᕆᐅᓐᓂᕐᒧᑦ (Hᐃᒃᔅ) 

 

ᓴᖅᑭᑕᐅᔪᖅ ᑎᑎᖅᑲᒃ 437 - 5(2): ᑭᐅᔾᔪᑎᑦ ᑎᑎᖅᑲᓄᑦ ᓂᕆᐅᓐᓂᕐᒧᑦ 2021-22 (Hᐃᒃᔅ) 

 

ᓴᖅᑭᑕᐅᔪᖅ ᑎᑎᖅᑲᒃ 438 - 5(2): ᓄᓇᕗᒥ ᐃᒥᐊᓗᓕᕆᓂᕐᒧᑦ ᓱᐴᖅᑐᕐᓗᒐᓕᕆᓂᕐᒧᓪᓗ ᑲᑎᒪᔨᖏᑦ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 2020-21 (Hᐃᒃᔅ) 

 

ᓴᖅᑭᑕᐅᔪᖅ ᑎᑎᖅᑲᒃ 439 - 5(2): ᓄᓇᕗᒥ ᐃᒥᐊᓗᓕᕆᓂᕐᒧᑦ ᓱᐴᖅᑐᕐᓗᒐᓕᕆᓂᕐᒧᓪᓗ ᑲᒥᓴᓐᑯᑦ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖓ 2020-21 (Hᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ. ᑕᓪᓕᒪᓂᒃ ᐅᓂᒃᑳᑦ ᓴᖅᑭᑦᑎᔪᓐᓇᕋᒪ:  

 

 2020-2021 ᓱᕐᕋᖕᓇᒃᑐᒧᑦ ᓚᐃᓴᓐᓯᑖᕐᓂᕐᒧᑦ ᐊᕐᕌᒍᑕᒫᖅᓯᐅᑦ;  

 

 2021-2022 ᓂᕆᐅᒋᔭᖏᓐᓂᒃ ᑎᑎᖅᑲᐃᑦ;  

 

 2021−22 ᑭᐅᔾᔪᑏᑦ ᑎᑎᖅᑲᓄᑦ ᓂᕆᐅᒍᑎᑦ;  

 

 2020-21 ᓄᓇᕗᒻᒥ ᐃᒥᐊᓗᒻᒧᑦ ᓱᕐᕋᓇᖅᑐᒧᓪᓗ ᑲᑎᒪᔨᖏᑦ ᐊᕐᕌᒍᑕᒫᖅᓯᐅᑦ; ᐊᒻᒪᓗ  

 

 2020-21 ᐃᒥᐊᓗᓕᕆᓂᕐᒧᑦ ᓱᕐᕋᓇᖅᑐᓕᕆᓂᕐᒧᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᖓᑦ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᓐᓂ, ᒥᓂᔅᑕ ᐃᖃᓪᓗᐊᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 440 - 5(2): 2020 ᓄᓇᕗᑦ ᐃᑭᑦᑐᓕᕆᔨᒻᒪᕆᐅᑉ ᐊᓪᓚᕝᕕᖓᑕ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 441 - 5(2): ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᑦ 2019-2020 

ᑳᓐᑐᕌᓕᕆᓂᕆᓚᐅᖅᑕᖏᓐᓄᑦ ᐅᓂᒃᑳᖅ (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 442 - 5(2): ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᑦ 2019-2020 

ᓂᐅᕕᕐᓂᕆᓚᐅᖅᑕᖏᓐᓄᑦ ᐅᓂᒃᑳᖅ (ᐃᖃᓪᓗᐊᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 443 - 5(2): ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᑦ 2019-2020 

ᐊᑐᖅᑐᐊᕐᓂᕆᓚᐅᖅᑕᖏᓐᓄᑦ ᐅᓂᒃᑳᖅ (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ ᓴᖅᑭᑎᑦᑎᒋᐊᔅᓴᖅ 

ᑎᓴᒪᓂᒃ ᐅᓂᒃᑳᓂᒃ:  

 

 2020 ᐊᕐᕌᒍᑕᒫᖅᓯᐅᑦ ᓄᓇᕗᒻᒥ ᖃᑦᑎᕆᔨᒻᒪᕆᐅᑉ ᑎᑎᕋᕐᕕᖓᓂ;  

 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

54 

 ᓄᓇᓕᓐᓂ ᒐᕙᒪᒃᑯᓂᓪᓗ ᒐᕙᒪᐅᖃᑎᒌᑦ 2019-20 ᓂᐅᕕᖃᑦᑕᕐᓂᖅ ᑳᓐᑐᕌᓕᕆᖃᑦᑕᓂᕐᒧᑦ;  

 

 2019-20 ᓂᐅᕕᖃᑦᑕᓂᕐᒧᑦ ᐊᕐᕌᒍᑕᒫᑦ ᐅᓂᒃᑳᑦ;  

 

 2019 ᐊᑐᖅᑐᐊᓂᕐᒧᑦ ᖃᓄᐃᓕᐅᖃᑦᑕᕐᓃᑦ ᐅᓂᒃᑳᖏᑦ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᓂᔅᑕ ᓴᕕᑲᑖᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 444 - 5(2): ᐊᕙᑎᓕᕆᓂᕐᒧᑦ ᐱᔪᓐᓇᐅᑎᓄᑦ ᒪᓕᒐᕐᒧᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 

2020 (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᑉᐳᖓ ᓴᖅᑭᑦᑎᔪᓐᓇᕋᒪ ᒪᕐᕉᓐᓂᒃ 

ᐅᓂᒃᑳᓐᓂᒃ. ᓯᕗᓪᓕᖅ ᐊᑐᓗᐊᖅᑕᐃᓕᒪᓂᕐᒧᑦ ᑮᓇᐅᔭᑎᒍᑦ 2020-21 ᐊᕐᕌᒍᑕᒫᖅᓯᐅᑦ ᐅᓂᒃᑳᖏᑦ, ᑐᒡᓕᐊᓗ 

2020 ᐊᕙᑎᓕᕆᓂᕐᒧᑦ ᐱᔪᓐᓇᐅᑎᒧᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᖓᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᐊᕐᕕᐊᑦ ᐅᐊᓐᓇᖓᓄᑦ ᑎᑭᕋᕐᔪᐊᒧᓪᓗ 

ᒪᓕᒐᓕᐅᖅᑎ, ᒥᔅᑕ ᒪᐃᓐ.  

 

ᓴᖅᑭᑕᐅᔪᖅ ᑎᑎᖅᑲᒃ 445 - 5(2): ᑎᑎᖅᑲᑦ ᓇᐅᑦᑎᖅᓱᕐᓂᕐᒧᑦ ᒐᕙᒪᒃᑯᑦ ᐊᐅᓚᑕᖏᓐᓂᒃ 

ᑮᓇᐅᔭᖅᑐᕈᑎᒥᓂᕐᓂᓪᓗ ᑲᑎᒪᔨᕋᓛᖏᓐᓄᑦ ᐱᔾᔪᑎᒋᓪᓗᒍ ᐃᒪᐅᑉ ᐃᖅᑲᖓᒍᑦ ᐊᓕᒎᔭᑎᒍᑦ 

ᐊᖅᑯᑎᓕᐅᖅᑕᐅᓂᖓᓄᑦ ᐱᓕᕆᐊᖅ ᐊᒻᒪᓗ ᓄᕙᖕᓇᕐᔪᐊᖅ-19 (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ ᓴᖅᑭᑦᑎᕗᖓ ᒪᕐᕉᓐᓂᒃ ᑎᑎᖅᑳᓐᓂᒃ ᐊᐅᔭᖅ 

ᑎᑎᕋᓚᐅᖅᑕᓐᓂᒃ ᑎᑎᕋᕈᑎᓗᒋᑦ ᑲᑎᒪᔨᕋᓛᑦ ᓇᐅᑦᑎᓱᕐᓂᕐᒧᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖅᑐᕈᑎᖏᓐᓄᓪᓗ. ᑖᒃᑯᐊ ᑎᑎᖅᑲᐃᑦ ᑖᒃᑯᐊ ᑐᕌᖅᑎᑕᐅᓚᐅᖅᑐᓄᑦ ᐊᔾᔨᒌᓐᖏᑦᑐᓄᑦ ᒥᓂᔅᑕᓄᑦ 

ᐱᔾᔪᑎᖃᖅᑐᓂᒃ ᒐᕙᒪᒃᑯᑦ ᑐᒃᓯᕋᖅᑕᖏᓐᓂ ᐃᒪᐅᑉ ᐊᑖᒍᑦ ᐅᐊᔭᓕᖅᓱᐃᓂᕐᒧᑦ ᐊᒻᒪᓗ ᒪᑐᒧᖓ ᒐᕙᒪᒃᑯᑦ 

ᑭᐅᔾᔪᑎᖓᓂ ᓄᕙᓐᓇᕐᔪᐊᖅ 19-ᒧᑦ.  

 

ᐅᖃᖅᑏ, ᐊᐃᑦᑖᕈᓱᒃᑲᒪ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᑭᐅᔭᐅᓚᐅᓐᖏᓇᑦᑕ ᑎᑎᖅᑲᑎᓐᓄᑦ ᑖᓐᓇ ᒪᓕᒐᓕᐅᕐᕕᒃ 

ᐃᓱᓕᑦᑎᓪᓗᒍ. ᑕᐃᒪ ᑲᔪᖏᖅᓴᐸᒃᑲ ᒐᕙᒪᒃᑯᑦ ᓄᑖᖑᓂᖅᓴᓂᒃ ᑐᓴᐅᒪᐅᑎᓂᒃ ᓴᖅᑭᑦᑎᔪᓐᓇᖁᓪᓗᒋᑦ 

ᒪᓕᒐᓕᐅᖅᑎᐅᓛᖅᑐᓄᑦ ᐱᓪᓗᒍ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲᓗ ᓴᖅᑭᖃᑦᑕᓚᐅᖅᑕᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅᑕ ᓇᑦᓯᖅ.  

 

ᓴᖅᑭᑕᐅᔪᖅ ᑎᑎᖅᑲᒃ 446 - 5(2): ᐅᖃᐅᓯᒃᑯᑦ ᐊᐱᖅᑯᑦ ᐱᔾᔪᑎᒋᓪᓗᒍ ᐅᖅᓱᐊᓘᑉ ᐱᐅᓂᖓ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓇ ᐊᐱᖅᑯᑎᒋᒃᑲᓂᕐᓂᐊᖅᑲᐅᔭᕋᓗᐊᕋ ᐊᐱᕆᔭᐅᖅᑲᐅᒐᓗᐊᕐᒪᑕ 

ᑖᒃᑯᐊ ᐃᒡᓗᕐᔪᐊᖅ ᐊᐱᖅᓱᕐᓂᖅ ᐅᐃᒍᔭᐅᒃᑲᓐᓂᕈᓐᓇᕐᒪᖔᖅ 30 ᒥᓂᔅᓯᒥᒃ ᐋᒡᒑᖅᑕᐅᖃᖅᑲᐅᒐᑦᑕ. ᑖᓐᓇ 

ᐊᐱᖅᑯᑎᒋᓂᐊᖅᑲᐅᔭᕋ ᒐᕙᒪᒃᑯᑦ ᒥᓂᔅᑕᖓᓄᑦ ᑎᑎᕋᕐᕕᒋᓚᐅᖅᓯᒪᔭᕋ ᐅᖅᓱᐊᓘᑉ ᒥᔅᓵᓄᑦ ᓴᖅᑭᑦᑐᒪᔭᕋ. 

(ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᑲᔪᓯᒋᐊᕐᓗᑕ. 13. ᐱᖁᔨᕗᖔᕐᓂᐊᓂᕐᒧᑦ 

ᖃᐅᔨᒃᑲᐃᔾᔪᑎᑦ. 14. ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᔾᔪᑎᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᐊᓂᕐᒧᑦ ᒪᓕᒐᒃᓴᓂᒃ. 

15. ᐱᖁᔨᕗᖔᕈᑎᑦ. 16. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 17. ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. 18. ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᒃᑯᑦ ᒪᓕᒐᒃᓴᓂᒃ ᐊᓯᖏᓐᓂᓪᓗ. ᒪᓕᒐᒃᓴᖅ 75. 

ᒪᓕᒐᒃᓴᖅ 75, ᒥᔅᑕ ᐋᖁᐊᖅ ᐃᒃᓯᕙᐅᑕᐅᓗᓂ ᐊᒻᒪᓗ ᐱᔪᓐᓇᓂᕐᓂᓐᓂᒃ ᑐᓂᔭᐅᓯᒪᔪᒥᒃ ᐱᖁᔨᕗᖔᖁᑦ 121-5-

2, ᑲᑎᒪᓂᐊᖅᑐ ᐅᓂᒃᑳᓚᐅᓐᖏᓂᕐᒥᓂ.  

 

ᑲᔪᓯᒋᐊᓚᐅᓐᖏᓂᒃᑎᓐᓂ ᑲᑎᒪᑐᐃᓐᓇᓂᕐᒧᑦ 15 ᒥᓂᔅᓯᒥᒃ ᓄᖅᑲᖓᑲᐃᓐᓇᓂᐊᖅᐳᒍᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 17:19-ᒥ ᐊᒻᒪᓗ ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 17:39-ᒥ 

 

ᑲᑎᒪᔾᔪᑎᒃᓴᖅ 18: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᕼᐋᓗ ᐃᓄᐃᑦ ᑐᓐᖓᓱᒋᑦᑎ ᑕᑯᓐᓈᖅᑐᑦ ᓈᓚᐅᑎᒃᑯᓪᓗ ᑐᓵᔪᑦ. ᑲᑎᒪᑐᐃᓐᓇᕐᓂᖅ 

ᒪᑐᐃᖁᓕᕋᒃᑯ. ᑲᑎᒪᑐᐃᓐᓇᕐᓂᖅ ᐅᑯᓂᖓ ᑲᒪᒋᔭᔅᓴᖃᖅᐳᒍᑦ, ᒪᓕᒐᒃᓴᖅ 75. ᖃᓄᐃᓕᐅᕈᒪᕙᑦ ᑲᑎᒪᔩᑦ? ᒥᔅᑕ 

ᑕᐅᑐᓐᖏ.  

 

ᑕᐅᑐᓐᖏ: ᐃᒃᓯᕙᐅᑖᖅ, ᐱᒋᐊᕈᒪᔭᕗᑦ ᓈᓴᐅᑎᖏᑦᑎᒍᑦ ᕿᒥᕐᕈᓂᖅ ᒪᓕᒐᒃᓴᖅ 75-ᒥᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖃᑎᒌᑉᐱᑕ ᓯᕗᓪᓕᕐᒥᒃ ᑲᒪᒋᔪᒪᓪᓗᑎᒍ ᒪᓕᒐᒃᓴᖅ 75?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 75 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐱᕐᔪᐊᖑᓐᖏᓐᓂᖅᓴᓄᑦ ᐃᖅᑲᖅᑐᐃᔾᔪᑕᐅᓂᖏᓐᓄᑦ 

ᐊᖅᑯᓵᕋᒋᔭᐅᓲᓄᑦ ᒪᓕᒐᖓ - ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᒥᓂᔅᑕ ᐊᐱᕆᔪᒪᒐᒃᑯ ᐃᖅᑲᓇᐃᔭᖅᑎᖃᖅᐲᑦ ᑕᕝᕙᓂ 

ᓵᑦᑎᓐᓃᖃᑎᒋᔪᒪᔭᕐᓂᒃ? ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔩᑦ ᐱᔪᓐᓇᑎᑦᑎᑉᐸᑕ, ᐄ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔨᑦ ᐊᖏᖅᐹᑦ ᑖᒃᑯᐊ ᓵᔅᓯᓐᓅᖁᓪᓗᒋᑦ? ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᐊᕐᒪᑦ ᒥᓂᔅᑕ ᕼᐃᒃᔅ ᑭᒃᑰᒻᒪᖔᑎᒃ ᐃᖅᑲᓇᐃᔭᖅᑏᒃᑭᒃ 

ᑲᔪᓯᑐᐃᓐᓇᕐᓗᑎᓪᓗ ᒪᑐᐃᕈᑎᓐᓄᑦ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᒪᓕᒐᓕᐅᖅᑏᓪᓗ. ᑕᓕᖅᐱᓐᓂ ᓴᐅᒥᔅᓯᓐᓃᑦᑐᖅ 

ᓯᑏᕝ ᒫᓐᓯᐅᓪ, ᒥᓂᔅᑕᐅ ᑐᖏᓕᖓ ᒪᓕᒐᓕᕆᓂᕐᒧᑦ, ᓴᐅᒥᓐᓂ ᑕᓪᓕᖅᐱᓯᓐᓂ, ᐊᐅᓚᑦᑎᔨ ᒪᓕᒐᓕᕆᔨᓄᑦ ᑖᒪᔅᓯ 

ᐃᐅᓪᕗᐊᔅ.  

 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᒥ ᑕᕝᕙᓃᑦᑐᖓ ᐅᖃᐅᓯᖃᕐᓗᖓ ᐊᑦᑎᓂᖅᓴᒧᑦ ᐃᖅᑲᖅᑐᐃᓂᕐᒧᑦ ᒪᓕᒐᕐᔪᐊᖅ.  

 

ᑖᓐᓇ ᑎᑎᖅᑲᖏᑎᒍᑦ ᐊᓯᔾᔨᒋᐊᕈᑎᑐᐃᓐᓇᖅ ᑖᔅᓱᒧᖓ ᓴᖅᑭᑦᑕᕆᐊᖃᓚᐅᖅᑐᖅ 

ᐃᖅᑲᖅᑐᐃᕕᒻᒦᑦᑐᖃᓚᐅᖅᑎᓪᓗᒍ ᓄᓇᕗᒻᒥ ᕿᐱᓗᓐᓂᕐᒧᑦ ᑖᒃᑯᐊ ᓂᐅᕐᕈᑎᓕᕆᓂᕐᒧᑦ ᒪᓕᒐᕐᓂᒃ ᐃᖅᑲᖅᑐᐃᔨ 

ᐋᖅᑭᓱᐃᓪᓗᓂ ᑖᓐᓇ ᑐᑭᓯᓇᓐᖏᓗᐊᓚᐅᕐᒪᒡᒎᖅ ᓄᓇᕗᑦ ᒐᕙᒪᒃᑯᑦ ᒪᓕᒐᖅᑎᒍᑦ ᕿᐱᓗᒍᓐᓇᕋᓗᐊᕐᒪᖔᑕ.  

ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ, ᑖᒃᑯᐊ ᓇᓗᓇᕈᔪᓐᓂᖏᓐᓂᒃ ᐋᖅᑭᓱᐃᔪᑦ ᓄᓇᕗᑦ ᒐᕙᒪᒃᑯᓐᓂ 

ᐃᖅᑲᖅᑐᐃᕕᔅᓴᖃᖅᑐᑦ ᓄᓇᕗᑦ ᒐᕙᒪᒃᑯᑦ  ᒪᓕᒐᖏᓐᓂᒃ ᐊᒻᒪᓗ ᕼᐋᒻᓚᒃᑯᑦ ᐃᖅᑲᖅᑐᐃᕕᒻᒨᑎᑦᑎᒍᓐᓇᖅᓯᓗᑎᒃ 

ᕼᐋᒻᓚᒃᑯᑦ ᒪᓕᒐᕋᓛᖏᓐᓂᒃ.  

 

ᐊᐱᖅᑯᑎᖃᕈᔅᓯ ᑭᐅᓇᓱᓐᓂᐊᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᒃᓯᕙᐅᑕᐅᓪᓗᖓ, ᑲᑎᒪᔨᕋᓛᑦ ᐅᖃᐅᓯᔅᓴᖃᖅᐹ? ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐃᒃᓯᕙᐅᑕᕆᔭᐅᓪᓗᖓ ᑲᑎᒪᔨᕋᓛᖑᐃᓐᓇᖅᑐᓄᑦ  ᒪᓕᒐᒃᓴᓕᕆᓂᐅᑉ ᒥᔅᓵᓄᑦ 

ᓇᐃᑦᑐᒐᔮᓐᓂ ᐅᖃᐅᓯᔅᓴᖃᖅᑐᖓ.  

 

(ᑐᓵᔨᑎᒎᓕᖅᑐᖅ) ᑕᐃᒪ ᑲᑎᒪᑐᐃᓐᓇᓂᕐᒧᑦ ᐃᓱᒪᔅᓴᖅᓯᐅᕈᑎᖃᖅᐸᓪᓕᐊᓕᖅᑎᓪᓗᒋᑦ ᒪᓕᒐᒃᓴᖅ 75 ᒪᓕᒐᖅ 

ᐋᖅᑭᒋᐊᕈᑕᐅᔪᖅ ᐃᖅᑲᖅᑐᐃᕕᒻᒨᖅᓯᓂᕐᒧᑦ ᒪᓕᒐᕐᒥᒃ. ᐃᓕᓴᖅᓯᕗᑦ ᑲᑎᒪᔨᕋᓛᑦ ᐱᔾᔪᑎᖓᓂᒃ ᒪᓕᒐᒃᓴᐅᑉ 

ᑖᓐᓇᓗ ᒥᓂᔅᑕ ᐅᓂᒃᑳᕆᕋᑖᖅᑕᖓ ᒪᑐᐃᕈᑎᒥᓂᒃ.  

 

ᒪᓕᒐᒃᓴᖅ 75 ᐃᓚᖓᒍᑦ ᐱᑕᖃᖅᑎᑎᒻᒪᑦ ᑖᓐᓇ ᒪᓕᒐᕐᓂᐊᑎᒻᒪᕆᒃ ᓄᓇᕗᒻᒥ ᑎᒥᐅᖃᑎᒌᑦᑐᓄᑦ ᑲᓇᑕᒥ 

ᒪᓕᒐᓕᐊᖅᑎᒻᒪᕆᒻᒥ ᐃᖅᑲᖅᑐᐃᕕᒻᒧᐊᑎᑦᑎᓂᖏᓐᓄᑦ ᑖᒃᑯᓄᖓ ᐱᕋᔭᓐᓂᕐᒧᑦ ᐱᒋᐊᖅᑎᑕᐅᔪᓄᑦ. ᒪᓕᒐᒃᓴᖅ 

ᐱᑕᖃᖅᑎᑎᒻᒪᑦ ᑖᓐᓇ ᕼᐋᒻᓚᐅᔪᖅ ᑎᒥᐅᖃᑎᒌᑦᑐᓄᑦ ᐊᖏᖃᑎᒌᒍᑎᓕᐅᕈᓐᓇᖅᑐ ᒪᓕᒐᓐᓂᐊᑎᒻᒪᕆᒻᒧᑦ 

ᓄᓇᕗᒻᒥ ᐅᕝᕙᓘᓐᓃᑦ ᑲᓇᑕᒥ ᒪᓕᒐᕐᓂᐊᖅᑎᒧᑦ ᐱᔾᔪᑎᒋᓪᓗᒋᑦ ᐃᖅᑲᖅᑐᐃᕕᒻᒧᐊᑎᑦᑎᓂᕐᒧᑦ ᕿᐱᓗᓐᓂᕐᒧᑦ 

ᐊᓯᖏᓐᓄᓪᓗ ᖃᓄᐃᓕᐅᕐᓂᐅᔪᓄᑦ ᐱᕋᔭᓐᓂᐅᔪᒧᑦ ᕼᐋᒻᓚᒃᑯᑦ ᒪᓕᒐᕋᓛᖏᓐᓄᑦ. ᑲᑎᒪᔨᕋᓛᑦ ᑲᔪᖏᖅᓱᐃᕗᑦ 

ᑖᓐᓇ ᒥᓂᔅᑕ ᑲᒪᒋᔭᖃᖅᑐᖅ ᓴᖅᑭᑦᑎᔪᓐᓇᖁᓪᓗᒍ ᐊᔾᔨᖏᓐᓂᒃ ᒪᓕᒐᓕᐅᕐᕕᒻᒧᑦ ᑕᐃᒫᒃ ᐊᖏᖃᑎᒌᓐᓂᖅ 

ᑎᑎᖅᑲᑎᒍᑦ ᐊᖏᖃᑎᒌᓐᓂᖏᑦ ᑖᒃᑯᑐᐊ ᒪᓕᒐᐃᑦ ᒪᓕᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᔅᓴᑐᐃᓐᓇᖅᑕᖃᖅᐹᑦ ᒪᓕᒐᓕᐅᖅᑏᑦ? ᐱᑕᖃᓐᖏᒻᒪᑦ, 

ᒪᓕᒐᓕᐅᖅᑏᑦ ᒪᓕᒐᒃᓴᖅ 75-ᒨᕐᓗᓯ ᑕᕝᕙᓂ ᒪᓕᒐᔅᓴᖁᑎᔅᓯᓐᓂᒃ. ᒥᔅᑕ ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᓱᖏᒃᑯᒪ ᓯᓂᒍᓐᓇᐃᓪᓕᕈᓘᔭᖅᓯᒪᓂᐊᖅᑐᐊᓘᒐᒪ. ᐃᓛᒃ ᑖᓐᓇ 

ᐱᓪᓚᕆᐅᓇᓱᒋᒐᒃᑯ ᒪᓕᒐᖅ ᐊᑕᐅᓯᑐᐊᑯᓘᒐᓗᐊᖅ ᑎᑎᕋᖅᓯᒪᓂᖓ. ᑕᐃᓐᓇ ᑐᒃᑐᑦᑐᒥᓂᐅᓚᐅᖅᓯᒪᔪᕕᓂᖅ 

ᐱᔾᔪᑕᐅᓪᓗᓂ ᐸᓯᔭᒃᓴᖅ ᐃᖅᑲᖅᑐᐃᕕᒃᑰᖅᑎᑕᐅᓐᓂᓚᐅᖅᓯᒪᖕᒪᑦ ᐸᓯᔭᒃᓴᓐᖑᖅᑎᑕᐅᓪᓗᓂ ᑖᒃᑯᓄᖓ 

ᒐᕙᒪᒃᑯᓐᓄᑦ ᐊᒻᒪ ᐃᖅᑲᖅᑐᐃᔨᐅᑉ ᓵᖓᓂ ᐃᖅᑲᑐᖅᑕᐅᓕᖅᑐᕕᓂᐅᓪᓗᓂ ᐸᓯᔭᒃᓴᐅᓐᖏᒋᐊᖓᓂᒃ 

ᐃᖅᑲᖅᑐᐃᔨᐅᑉ ᐸᓯᔭᒃᓴᐅᓐᖏᓐᓂᕋᓚᐅᖅᓯᒪᓐᓂᕐᒪᒍ.  

 

ᑖᒃᑯᐊᓗ ᒐᕙᒪᒃᑯᑦ ᐊᓯᐅᓐᖑᓲᖑᖕᒪᑕ ᐃᖅᑲᖅᑐᐃᕕᐅᑉ ᓵᖓᓂ ᐱᐅᕈᓐᓇᓲᖑᖕᒪᑕ ᐅᐱᓐᓇᕋᓂ ᑕᒪᓐᓇ 

ᒪᓕᒐᐅᖕᒪᑦ. ᓴᖑᓐᓂᐊᓲᖑᖕᒪᑕ ᐃᖅᑲᑐᖅᑕᐅᓚᐅᖅᑐᕕᓂᖅ ᑖᓐᓇ ᐸᓯᔭᒃᓴᐅᓐᖏᑦᑐᖅ ᑐᑭᓯᒑᖓᒥ ᖃᐅᔨᒑᖓᒥ 

ᓴᖑᓐᓂᐊᓕᓲᖑᖕᒪᑕ ᐃᖅᑲᖅᑐᐃᕕᒃᑯᑦ ᐆᒃᑐᒃᑲᓐᓂᖅᖢᑎᒃ. ᑖᓐᓇ ᑐᒃᑐᑦᑐᕕᓂᐅᓚᐅᖅᓯᒪᔪᖅ ᓄᓇᕗᒻᒥᐅᑕᖅ 

ᐱᔾᔪᑕᐅᓪᓗᓂ ᑕᐃᒪᓐᓇᐃᑦᑑᔫᔭᕐᒪᑦ ᒥᓂᔅᑕᖃᐃ ᐅᓂᒃᑳᑦᑎᐊᕈᓐᓇᖅᐸ ᑕᒪᔅᓱᒥᖓ ᑕᖅᑲᒃᑯᓄᐊ ᑐᓵᔪᑦ 

ᑐᑭᓯᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, 200-ᑲᓴᐅᒻᒪᑕ  ᒪᓕᒐᐃᑦ 

ᓄᓇᕗᑦ ᒐᕙᒪᒃᑯᖏᑦ ᐃᓚᖏᓪᓗ ᐊᑦᑎᓂᖅᓴᒃᑯᑦ ᐃᖅᑲᖅᑐᖅᑕᐅᔪᑦ. ᑖᓐᓇᓕ ᑐᑭᓕᐅᑎᔭᖓ ᒪᓕᒐᓕᐅᖅᑎᐅᑉ, 

ᐊᑕᐅᓯᑐᐃᓐᓇᐅᓚᐅᖅᑐᖅ ᐃᖅᑲᖅᑐᐃᔨᖓ ᑐᑭᓯᓇᓐᖏᓗᐊᕐᒪᒡᒎᖅ ᑖᓐᓇ ᒪᓕᒐᖅ ᑕᐃᒪᓐᓇ ᑕᕝᕙ ᑖᓐᓇ 

ᓵᔅᓯᓐᓅᖅᐸᕗᑦ. ᑕᐃᔅᓱᒧᖓᑐᐊᑯᓗᒃ ᑐᕌᖓᓐᖏᑦᑐᖅ ᑐᑭᓯᓇᖅᓯᑎᑦᑎᒋᐊᕐᒪᑦ ᒪᓕᒐᕐᒥ ᓄᓇᕗᑦ ᒐᕙᒪᒃᑯᑦ 

ᐅᕝᕙᓘᓐᓃᑦ ᐃᖅᑲᖅᑐᐃᔨᒃᑯᑦ ᕿᐱᓗᒍᓐᓇᖁᓪᓗᒋᑦ ᐃᖅᑲᖅᑐᕋᔅᓴᕈᖅᑎᑕᐅᓯᒪᔪᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓇᑦᓯᖅ. 



ᕿᑎᖅᑰ, ᓯᑎᐱᕆ 16, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᑦᓯᖅ: ᖁᔭᓐᓇᒦᒃ ᐃᒃᓯᕙᐅᑖᖅ ᐊᒻᒪ ᖁᔭᓐᓇᒦᖅᐸᕋ ᒥᓂᔅᑕ ᐅᓂᒃᑳᕐᒪᑦ. ᑕᐃᒪᓕ ᐅᒃᑯᐃᕈᑎᒋᖅᑲᐅᔭᓐᓄᑦ 

ᑕᐃᓐᓇ ᑐᒃᑐᑦᑐᕕᓂᖅ ᓂᕐᔪᑎᓕᕆᓂᕐᒧᑦ ᒪᓕᒐᕐᒥᒃ ᓯᖁᒥᑦᑎᔪᒥᓂᖅ. ᐃᓛᓐᓂᒃᑯᑦ ᑎᑭᕌᖅᑐᓄᓪᓗᓐᓃᑦ 

ᐅᕝᕙᓘᓐᓃᑦ ᐱᓂᕐᓗᒃᓱᑎᒃ ᖁᑭᖅᓯᑳᓪᓚᓲᖑᖕᒪᑕ ᓂᕐᔪᑎᓂᒃ, ᑖᓐᓇ ᐅᒃᑯᐃᕐᓂᐊᖅᐹ ᑕᒪᒃᑯᐊ ᐊᖑᓇᓱᒃᑏᑦ 

ᓄᓇᖃᖅᑳᖅᑐᕕᓃᑦ ᐸᓯᔭᒃᓴᓐᖏᑐᐃᓐᓇᖃᑦᑕᔾᔮᖏᒃᑲᓗᐊᖅᐹᑦ ᖁᑭᖅᓯᔪᒥᓂᐅᓐᓂᕈᑎᒃ ᑐᒃᑐᒥᓪᓗᓐᓃᑦ 

ᐱᒋᐊᖃᓐᖏᑕᒥᓂᒃ, ᓇᓄᕐᒥᓘᓐᓃᑦ? ᑖᓐᓇᖃᐃ ᒥᓂᔅᑕ ᐅᓂᒃᑳᕈᓐᓇᖅᐸ ᑐᑭᓯᑦᑎᐊᕐᓂᐊᕋᑦᑕ ᑕᒪᒃᑯᐊ 

ᐸᓯᔭᒃᓴᐅᑐᐃᓐᓇᖃᑦᑕᕐᓂᐊᓕᓐᖏᒃᑯᓗᐊᖅᐹᑦ ᐊᖑᓇᓱᒃᑐᓂᒃ ᑳᒃᑐᕕᓂᐅᓗᓂ ᑐᒃᑐᕕᓂᐅᓗᓂᓘᓐᓃᑦ ᐅᕝᕙᓘᓐᓃᑦ 

ᒪᓕᒐᕐᒥᒃ ᓯᖁᒥᑦᑎᑳᓪᓚᑦᑐᕕᓂᐅᒍᓂ? ᐅᓂᒃᑳᑦᑎᐊᖁᒐᓗᐊᖅᐸᕋ ᑕᖅᑲᒃᑯᓄᖓ ᑐᓵᔪᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᔭᕋ ᐊᐱᖅᑯᑎᖓ. ᑐᑭᓯᓇᑦᑎᐊᕐᓂᐊᕐᒪᑦ 

ᐅᓇ ᐊᓯᔾᔩᓐᖏᑦᑎᐊᖅᑐᖅ ᐱᔪᓐᓇᐅᑎᖏᓐᓂᒃ ᒫᓐᓇ ᐱᑕᖃᖅᐸᒌᖅᑐᓂᒃ ᐃᓚᒋᐊᕆᑐᐃᓐᓇᖅᑐᖅ 

ᓇᓖᕌᖅᑕᐅᔪᓐᓇᖅᑐᒥᒃ ᕿᐱᓗᑦᑐᖃᕐᓂᖅᐸᑦ ᒪᓕᒐᖅᑎᒍᑦ ᐱᔪᓐᓇᐅᑎᑕᐅᓗᓂ. ᐃᒻᒪᖃ ᒥᔅᑕ ᐋᓪᕗᐊᔅ 

ᑭᐅᑦᑕᐅᕈᓐᓇᓂᖅᓴᖓᖃᐃ ᐃᓗᓕᑯᓘᔭᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᐋᓪᕗᐊᔅ.  

  

ᐋᓪᕗᐊᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᒥᓂᔅᑕ ᐅᖃᖅᑲᐅᒻᒪᑦ ᐅᓇ ᓴᖅᑭᑎᔾᔮᓐᖏᑦᑐᖅ 

ᐃᖅᑲᖅᑐᐃᕕᒻᒧᐊᑎᑦᑎᑲᓐᓂᕈᓐᓇᓂᕐᒥ ᐅᖓᑖᒍᑦ ᒫᓐᓇ ᐱᑕᖃᖅᐸᒌᖅᑐᑦ. ᑐᑭᓕᐅᑎᓗᒍ ᓇᓄᕐᓂᒃ ᐊᒻᒪᓗ 

ᐅᓗᕆᐊᓇᕐᓂᖏᓐᓄᑦ ᓇᓄᐃᑦ ᑐᐊᕕᕐᓇᖅᑐᒥ ᑐᖁᑦᑎᑎᑦᑎᔪᓐᓇᕐᒪᑕ. ᑖᓐᓇ 18-ᓂᒃ ᐊᕐᕌᒍᓂᒃ ᐸᐃᑉᐹᓂᓪᓗ 

ᐱᑐᖃᕐᓂᒃᑕᐅᖃᐃ ᓂᕐᔪᑎᓕᕆᓂᕐᒧᑦ ᒪᓕᒐᖅ ᑖᓐᓇ ᐊᓯᔾᔨᔾᔮᓐᖏᑦᑐᖅ. ᑕᐃᒪᓕ ᐊᓯᔾᔨᕋᓱᓪᓗᑎᒍ ᒐᕙᒪᒃᑯᑦ 

ᐃᖅᑲᖅᑐᐃᕕᒻᒧᐊᑎᑦᑎᖃᑦᑕᕐᓂᖏᓐᓂ ᐅᓄᖅᓯᒋᐊᕐᓂᕐᒧᑦ ᓂᕐᔪᑏᑦ ᒪᓕᒐᖏᓐᓂ ᓱᕋᐃᔪᓂᒃ. ᑖᓐᓇ ᒪᓕᒐᒃᓴᖅ 

ᐊᓯᔾᔩᒐᔭᓐᖏᑦᑐᖅ ᓇᐅᒃᑯᑐᐃᓐᓇᖅ ᐊᕙᑎᓕᕆᔨᒃᑯᓐᓂ ᐋᖅᑭᒍᑕᐅᒐᔭᕐᒪᑦ. ᑐᓐᖓᕕᒋᓗᒍ ᑖᒃᑯᐊ 

ᓂᕕᖓᑖᖅᑖᓲᖑᒻᒪᑕ ᓇᓄᕐᓄᑦ ᐊᒻᒪᓗ ᑐᒃᑐᓄᑦ ᑐᓐᖓᕕᖃᕋᔭᖅᑐᖅ. ᑖᔅᓱᒥᖓ ᐊᑯᐊᓂᐊᓗᒃ ᑕᐃᒪᐃᓯᒪᓕᕐᒪᑦ 

ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐃᒃᓯᕙᐅᑖᖅ, ᑐᑭᓯᑎᑕᐅᑦᑎᐊᕋᒪ ᑖᓐᓇ ᒪᓕᒐᖅ ᒪᓕᒐᒃᓴᖅ 75 ᐊᖏᖅᑕᐅᖁᓕᖅᓱᒍ 

ᐃᑲᔪᖅᑐᓕᖅᑕᕋ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᔅᓴᖃᖅᑐᖃᖅᐸ ᓱᓕ? ᒪᓕᒐᓕᕆᔭᐃᑦ ᒪᓕᒐᒃᓴᖓᓐᓄᐊᕈᔅᓯ 75 

ᐸᐃᑉᐹᖁᑎᔅᓯᓐᓃᑦᑐᖅ. ᒪᓕᒐᒃᓴᖅ 75, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐱᕋᔭᕈᑎᐅᕙᑦᑐᓄᑦ 

ᐱᐅᓯᐅᔭᕆᐊᖃᖅᑐᓄᑦ ᒪᓕᒐᖅ. ᓯᕗᓪᓕᖅ ᑎᑎᕋᖅᓯᒪᓂᖓᓄᑦ ᐊᖏᖅᐱᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖃᑎᖃᖅᐹᑦ ᒪᓕᒐᒃᓴᖅ 75 ᐃᓘᓐᓈᓂ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᒃᓴᖅ 75 ᑲᑎᒪᔾᔪᑎᔅᓴᓄᑦ ᐃᓕᔭᐅᖁᔭᐅᕙ ᐱᖓᔪᐊᓐᓂ ᐅᖃᓕᒫᖅᑕᐅᓂᐊᕐᒪᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᖅᓯᐅᑦ ᐅᖃᐅᓯᔅᓴᑦ, ᒥᔅᑕ ᕼᐃᒃᔅ.  

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᐅᐱᒋᕙᒃᑲ ᑲᑎᒪᔩᑦ ᐃᑉᐱᒍᓱᑦᑎᐊᕐᖓᑕ. ᑖᓐᓇ 

ᐋᖅᑭᒋᐊᕈᑎᐊᕐᔫᔪᖅ ᐃᑲᔪᕈᑎᓂᐊᖅᑐᑦᓴᐅᕗᖅ ᐃᓚᖏᑦ ᐱᔭᕆᑐᓗᐊᖅᑐᑦ ᐲᖅᑕᐅᔾᔫᒥᖁᓪᓗᒋᑦ ᐃᖅᑲᖅᑐᐃᕕᒻᒥ. 

ᑕᒪᒃᑯᐊᓗ ᐅᓐᓂᕐᓗᓐᓂᐅᕙᑦᑐᐃᑦ ᐊᒻᒪᓗ ᓄᓇᓖᑦ ᕼᐊᒻᓚᖏᑦ ᐱᔾᔪᑎᒋᓪᓗᒋᑦ ᑐᓴᕋᑦᓴᐃᓪᓗ ᑐᓂᔭᐅᓛᖅᖢᑎᒃ 

ᑐᓴᐅᒪᑦᓯᐊᕐᓂᐊᕐᒪᑕ ᐱᔪᓐᓇᐅᑎᒋᓂᐊᖅᑕᒥᖕᓂᒃ. ᑖᒻᓇ ᑭᖑᓪᓕᖅᐹᕆᓪᓗᒍᓪᓗ ᑖᒻᓇ  ᒪᓕᒐᑦᓴᓂᒃ ᐊᑎᕋ 

ᑎᑎᕋᖅᓯᒪᓂᐊᖅᑐᑦᓴᐅᕗᖅ. ᖁᔭᓐᓇᒦᒃ, ᐃᑦᓯᕙᐅᑖᖅ. 

 

>>ᐸᑦᑕᒃᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᒃᑯᐊ ᐊᓂᑎᒐᔭᕈᕕᑦ ᐃᖅᓱᑦᑏ. ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐱᒋᐊᖅᑎᑦᑎᒍᒪᓕᖅᐳᖓᓕ ᑖᓐᓇ ᓄᖅᑲᖁᓕᖅᓱᒍ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐱᒋᐊᖅᑎᑦᑎᓯᒪᔪᖃᕐᒪᑦ ᐱᕙᓪᓕᐊᓂᖓᓂᒃ ᑖᒻᓇ ᐱᖁᔨᕗᖔᕈᑎ 

ᐊᐃᕙᒍᑕᐅᒍᓐᓇᓐᖏᔅᓱᓂ. ᓈᒻᒪᓴᖅᑐᑦ ᐱᒋᐊᖅᑎᑕᐅᔪᒥᒃ? ᐊᑭᕋᖅᑐᖅᑐᑦ? ᐱᒋᐊᖅᑎᑕᐅᔪᖅ ᑲᔪᓯᔪᖅ. 

ᐅᓂᒃᑳᕈᓐᓇᖅᓯᕗᒍᑦ ᐱᕙᓪᓕᐊᓂᖓᓂᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᔅᓯ. ᑲᑎᒪᔾᔪᑎᒃᓴᖅ 19. ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ, ᒥᔅᑕ 

ᐋᖁᐊᖅ. 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑲᑎᒪᔨᖁᑎᓯ ᐃᓱᒪᒃᓴᖅᓯᐅᕈᑎᖃᖅᑲᐅᔪᑦ ᒪᓕᒐᒃᓴᖅ 75-

ᒥ ᐊᒻᒪᓗ ᒪᓕᒐᒃᓴᖅ 75 ᒫᓐᓇ ᐱᖓᔪᐊᓐᓂᒃ ᐅᖃᓕᒫᖅᑕᐅᔪᓐᓇᖅᓯᔪᖅ. ᐊᒻᒪᓗ, ᐱᒋᐊᖅᑎᑦᑎᕗᖓ ᑖᒃᑯᐊ 

ᑲᑎᒪᑐᐃᓐᓇᕐᓂᕐᒧᑦ ᐅᓂᒃᑳᑦ ᐊᖏᖅᑕᐅᖁᓪᓗᒋᑦ ᑭᖑᓪᓕᖅᐹᑦᑎᐊᕐᒥᒃ ᑕᓪᓕᒪᖓᖕᓂ ᒪᓕᒐᓕᐅᖅᑏᑦ 

ᐃᒃᓯᕚᓱᖓᕐᓂᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᒃᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ, ᐊᐃᑉᐱᖅᑕᐅᕚ? ᖁᔭᓐᓇᒦᒃ, ᒥᔅᑕ ᓯᐅᑎᐊᐱᒃ. 

ᐱᖁᔨᕗᖔᕈᑦ ᓈᒻᒪᖕᒪᑦ, ᐊᑭᕋᖅᑐᑦᑐᑦ? ᑲᔪᓯᕗᖅ.  

 

ᑲᑎᒪᔾᔪᑎᒃᓴᖅ 20. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒪᓕᒐᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᕼᐃᒃᔅ. 

  

ᑲᑎᒪᔾᔪᑎᒃᓴᖅ 20: ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 75 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐱᕐᔪᐊᖑᓐᖏᓐᓂᖅᓴᓄᑦ ᐃᖅᑲᖅᑐᐃᔾᔪᑕᐅᓂᖏᓐᓄᑦ 

ᐊᖅᑯᓵᕋᒋᔭᐅᓲᓄᑦ ᒪᓕᒐᖓ - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 75 ᒪᓕᒐᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ ᒥᑭᓐᓂᖅᓴᓄᑦ ᐱᕋᔭᒃᑐᓄᑦ ᒪᓕᒐᕐᔪᐊᖅ 

ᐱᖓᔪᐊᓐᓂ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᖕᒪᑦ ᐱᖁᔨᕗᖔᕈᑦ. ᓂᕈᐊᕈᒪᓕᕐᒪᑕ. ᐊᖏᖅᑐᐃᓐᓇᐃᑦ? 

ᐊᑭᕋᖅᑐᖅᑐᑦ. ᐱᖁᔨᕗᖓᕈᑦ ᑲᔪᓯᕗᖅ ᐱᖓᔪᐊᓐᓂ ᐅᖃᓕᒫᖅᑕᐅᔪᓐᓇᖅᓯᕗᖅ ᒪᓕᒐᒃᓴᖅ 75.  

 

ᑕᐃᓐᓇ ᓄᓇᕗᑦ ᑲᒥᓯᓇᖓᑦ ᐃᓯᕈᓐᓇᖅᓯᒻᒪᖔᖅ ᒪᓕᒐᒃᓴᓄᑦ ᐊᖏᕐᓂᐊᕐᒪᑦ, ᑎᑎᕋᖅᑏ. 

ᐊᖏᖅᑕᐅᓂᖏᑦ ᒪᓕᒐᒃᓴᐃᑦ 

 

ᑲᒥᓯᓇ ᐄᕙ ᐋᕆᐊᒃ: ᐃᖏᓪᓗᓯ. ᐅᓐᓄᓴᒃᑯᑦ. ᓄᓇᕗᒻᒧᑦ ᑲᒥᓯᓇᐅᑎᓪᓗᖓ ᖁᕕᐊᓱᑦᑎᐊᖅᐳᖓ ᐅᑯᐊ  

ᒪᓕᒐᒃᓴᑦ ᐱᓐᖑᖅᑎᑦᑐᓐᓇᕐᓂᐊᕋᒃᑭᑦ:  

 

 ᒪᓕᒐᒃᓴᖅ 55, ᒪᓕᒐᕐᔪᐊᖅ ᐋᖅᑭᒋᐊᖅᓯᒪᔾᔪᑕᐅᓂᐊᖅᑐᖅ ᐱᖁᑎᓪᓚᕇᑦ ᖃᐅᔨᓴᖅᑕᐅᓂᖏᑕ 

ᑖᒃᓰᔭᐃᑎᑦᑎᓂᕐᒧᓪᓗ ᒪᓕᒐᕐᔪᐊᖅ; 

 

  ᒪᓕᒐᒃᓴᖅ 75, ᒪᓕᒐᕐᔪᐊᖅ ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ ᓲᖑᓗᐊᓐᖏᑦᑐᓄᑦ ᐃᖅᑲᖅᑐᖅᑕᐅᔾᔪᓰᑦ  

ᒪᓕᒐᕐᔪᐊᖓᑦ; ᐊᒻᒪ 

 

  ᒪᓕᒐᒃᓴᖅ 77, ᑮᓇᐅᔭᑦ ᐃᓚᒋᐊᕈᑎᑦ ᐊᑭᑐᔪᖅᑐᕈᑎᑦ  ᒪᓕᒐᕐᔪᐊᖓᑦ ᓈᓴᐅᑎᓕᒃ 2, 2021-2022-ᒧᑦ. 

 

ᑕᐃᒪ ᑖᒃᑯᐊ ᐊᐅᔭᒃᑯᑦ, ᐃᓛᒃ ᐊᐅᔭᖅ, ᐊᓂᒍᖅᐸᓪᓕᐊᓕᕐᒥᖕᒪᑦ ᐅᑭᐊᒃᓵᕐᒧᑦ ᑕᐃᒪᓐᓇᑦᑕᐅᖅ ᒪᓕᒐᓕᐅᖅᑏᑦ 

ᐃᓱᓕᑦᑎᕙᓪᓕᐊᓕᕆᕗᑦ ᒪᓕᒐᓕᐅᖅᑎᐅᔾᔪᓯᕐᒥᖕᓄᑦ ᐸᕐᓇᒃᐸᓪᓕᐊᓪᓗᑎᑦ ᑭᖑᓪᓕᕐᒧᑦ. 

 

ᐱᕕᖃᕐᓂᓐᓂᓗ ᐅᖃᕈᒪᕗᖓ ᒫᓐᓇᕈᓘᓚᐅᖅᑐᖅ ᑕᓪᓕᒪᖓᓐᓂᒃ ᒪᓕᒐᓕᐅᖅᑏᑦ ᐊᑎᓕᐅᓚᐅᕋᒪ 

ᖃᐅᔨᒃᑲᐃᔾᔪᑎᓂᒃ ᐃᓱᓕᑎᑕᐅᖁᓪᓗᒋᑦ ᑕᓪᓕᒪᖓᖕᓂᒃ ᒪᓕᒐᓕᐅᖅᑏᑦ ᓯᑎᐱᕆ 19, 2020-ᓐᖑᓕᖅᐸᑦ, ᐊᒻᒪ 

ᓂᕈᐊᖁᔨᓕᕐᓂᕐᒧᑦ ᑎᓕᓯᔾᔪᑎᒥᒃ ᐊᑐᓕᖅᑎᑦᑎᖁᔨᓪᓗᖓ ᓯᑎᐱᕆ 20, 2021-ᒥ. 

 

(ᑐᓵᔨᑎᒎᓕᖅᑐᖅ) 6-ᒋᔭᖓᖕᓂ ᐅᑭᐅᖅᑕᖅᑐᒥ ᓂᕈᐊᕐᓇᐅᓂᐊᖅᑐᖅ ᓇᒡᒐᔾᔭᐅᒥ ᐊᒃᑑᕝᕙ 25, 2021.  

 

ᑲᑎᓕᒫᖅᖢᒋᑦ 25 ᓄᓇᕗᒻᒥᐅᑕᑦ ᑕᓪᓕᒪᖓᖕᓂ ᒪᓕᒐᓕᐅᖅᑎᐅᓯᒪᔪᑦ. ᐊᒻᒪ, ᓇᓗᓇᐃᖅᓯᓯᒪᓕᖅᑐᓯ ᐃᓛᓯᒍᑦ, 

ᓯᕗᒧᐊᓗᐊᖅᑐᐊᓘᓕᕋᒪ. 

 

ᒪᓕᒐᓕᐅᖅᑎᐅᕙᓚᐅᖅᓯᒪᔪᑦ ᐅᓪᓗᒥᒧᑦ ᐅᓪᓗᒥᓗ ᒪᓕᒐᓕᐅᖅᑏᑦ ᖁᔭᓐᓇᒦᖅᑕᐃᓐᓇᕆᕙᒃᑲ ᒪᓕᒐᓕᐅᕐᕕᖕᒧᑦ 

ᐱᔨᑦᑎᕈᓐᓇᓚᐅᕐᒪᑕ, ᐊᒻᒪᓗ, ᐱᕕᖃᕐᓂᓐᓂ ᐊᐃᑦᑖᕈᓱᓐᓂᕋ ᓇᓗᓇᐃᕈᒪᔭᕋ ᐃᓅᔪᓐᓃᓚᐅᖅᑎᓪᓗᒋᑦ ᐅᑯᐊ: 

ᐆᕕᑎ ᐊᓚᒃᑲᓐᓄᐊᖅ, ᔫ ᐃᓄᒃ, ᐲᑕ ᑲᑦᑐᒃ, ᐃᓯᒃᑲᐃᔭ ᐅᓲᑖᐱᒃ, ᓘᑎ ᐸᓪᓗᖅ ᐊᒻᒪ ᕗᕆᐊᑦ ᓯᐅᓪ. ᑖᒃᑯᐊ 

ᑕᒪᕐᒥᒃ ᐅᕙᑦᑎᓐᓂᒃ ᕿᒪᐃᓚᐅᖅᓯᒪᖕᒪᑕ ᑕᓪᓕᒪᖓᓐᓂᒃ ᒪᓕᒐᓕᐅᖅᑏᑦ ᐃᒃᓯᕚᖅᑎᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᐃᖅᑲᐅᒪᑦᑎᐊᖅᐸᕗᑦ ᖃᐅᔨᒪᑦᑎᐊᕋᑦᑕᓗ ᐊᖏᔪᒻᒪᕆᖕᒥᒃ ᑕᕝᕗᖓ ᑐᓂᓯᒪᖃᑦᑕᓚᐅᕐᒪᑕ ᑕᒫᓃᑦᑎᓪᓗᒋᑦ. 

 

(ᑐᓵᔨᑎᒎᓕᖅᑐᖅ) ᐃᓛᓯᒍᑦ ᓇᓗᓇᐃᖅᓯᓯᒪᓕᖅᑐᓯ ᓂᕈᐊᒐᒃᓴᓐᖑᒃᑲᓐᓂᔾᔮᓐᖏᓐᓂᔅᓯᖕᓂᒃ ᐊᑏ, ᓯᕗᓂᒃᓴᑦᑎᓐᓂ 

ᐱᓕᕆᑦᑎᐊᕐᓂᐊᖅᐳᓯ.  

 

ᑭᓯᐊᓂ ᐃᓛᓯᒍᑦᑕᐅᖅ ᑐᓴᖅᑲᐅᒐᒪ ᐅᓪᓗᒥ ᓂᕈᐊᕋᔅᓴᕈᒃᑲᓂᔾᔮᓂᐊᕋᔅᓯᕆᒡᒎᖅ ᐊᒻᒪᓗ ᖃᐅᔨᒪᓪᓗᖓ 

ᐊᑐᖅᓯᒪᓂᕋ ᒪᓕᒃᖢᒍ ᐊᒃᓱᕈᕐᓗᓯ ᐱᓕᕆᖃᑦᑕᓂᐊᖅᑐᓯ ᐊᒻᒪᓗ ᑭᖑᓪᓕᐅᑎᖃᑦᑕᕐᓗᓯ ᐃᓕᔅᓯᓐᓂᒃ.  

 

(ᑐᓵᔨᑎᒍᕈᓐᓃᖅᑐᖅ) ᐱᖓᓲᔪᖅᑐᕆᓕᖅᑕᖓᓐᓂᒃ ᑕᐃᒪ ᒪᓕᒐᓕᐅᖅᑎᑦ ᑕᒪᑐᒪᓂ ᐊᕐᕌᒎᑉ ᐃᓗᐊᓂ 

ᐊᖏᖅᑎᑕᐅᓂᖏᑦ ᐅᓪᓗᖓ ᓇᓗᓇᐃᖅᑕᐅᓛᕆᕗᖅ ᖃᖓ ᐊᖏᖅᑎᑕᐅᓛᕐᒪᖔᑕ ᐊᒻᒪᓗ ᓂᕆᐅᒻᒪᕆᒃᐳᖓ 

ᐊᖏᖅᑎᑕᐅᓕᖅᐸᑕ ᐊᐅᓚᑦᑎᔨᐅᓛᕐᓂᐊᕐᓂᕐᓂᑦ.  

 

ᑕᐃᒪᓗᑦᑕᐅᖅ ᐊᖏᕐᕋᕐᓂᐊᓕᕐᒥᒐᔅᓯ ᓄᓇᔅᓯᓐᓄᑦ ᒪᓕᒐᓕᐅᕐᕕᒋᔭᔅᓯᓐᓄᑦ ᖃᖓᑕᑦᑎᐊᕐᓂᐊᖅᐳᓯ ᑕᐃᒃᑯᐊ 

ᖃᖓᑕᓗᓯ ᐊᖏᕐᕋᐅᓂᐊᖅᑐᑦ ᐱᔭᒃᓴᖃᒻᒪᕆᖕᓂᐊᕋᔅᓯ ᐊᖏᕐᕋᕈᔅᓯ ᐅᓄᕐᓂᖅᓴᐃᑦ ᓂᕈᐊᒐᒃᓴᐅᓂᐊᖅᑰᕐᒪᑕ 

ᐱᔭᒃᓴᖏᑦ ᑕᐃᒪ ᐅᑕᖅᑭᔪᑦ ᓄᓇᔅᓯᓐᓂ. ᐊᖏᕐᕋᑎᐊᕐᓂᐊᖅᐳᓯ. ᖁᔭᓐᓇᒦᒃ.  

ᐊᒻᒪᓗᑦᑕᐅᖅ ᐅᖃᕈᒪᕗᖓ ᓱᓕ ᖃᓂᒪᓐᓇᐅᑎᓪᓗᒍ ᑕᓯᐅᖃᑦᑖᖅᑕᐃᓐᓇᕆᔪᒪᒐᓗᐊᖅᐸᔅᓯ ᑭᓯᐊᓂ 

ᓄᓗᕋᕐᕕᒋᑐᐃᓐᓇᕐᓂᐊᕋᔅᓯ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᖁᔭᓐᓇᒦᒃ, ᑲᒥᓯᓇ. ᓄᖅᑲᐅᓯᓚᐅᓐᖏᓐᓂᑦᑎᓐᓂᒃ ᐅᓪᓗᒥ, 

ᒫᓐᓇ ᐱᕕᖃᑲᐃᓐᓇᕈᒪᓪᓗᖓ ᐅᖄᕐᔪᓪᓗᖓ.  

 

ᐅᖃᖅᑎᐅᑉ ᐅᖃᐅᓯᒃᓴᖓ 

 

5,000 ᐅᓪᓗᑲᓴᐅᓕᖅᐳᑦ ᑕᒫᓂ ᓯᕗᓪᓕᖅᐹᒥᒃ ᐃᓪᓗᒥ ᓂᓪᓕᓚᐅᖅᓯᒪᒐᒪ ᐱᒋᐊᓕᖅᑎᓪᓗᑕ ᐱᖓᔪᒋᓕᖅᑕᖓᓂᒃ 

ᒪᓕᒐᓕᐅᕐᕕᒃ ᐅᑭᐊᔅᓵᖑᑎᓪᓗᒍ 2008-ᒥ, 13 ᐅᑭᐅᑦ ᐊᓂᒍᖅᐳᑦ. ᖁᔭᓐᓇᒦᓚᐅᖅᐸᒃᑲ ᐃᓚᓐᓇᕆᔭᒃᑲ 

ᓂᕈᐊᖅᑎᒃᑲᓗ ᑕᑎᖃᑦᑎᐊᓚᐅᕐᓂᖏᓐᓂᒃ ᐅᑉᐱᕈᓱᑦᑎᐊᓚᐅᕐᓂᖏᑦ ᐃᑲᔪᖅᑐᐃᑦᑎᐊᓚᐅᕐᓂᖏᓐᓄᑦ.  

 

ᐅᖃᒃᑲᓂᖅᐸᒃᑲ ᑖᒃᑯᐊ ᐅᖃᐅᓯᒃᑲ, ᐅᑭᐅᑦ 13 ᑭᒡᒐᑐᖃᑦᑕᖅᓯᒪᒐᒪ ᐊᒥᓱᓂᒃ ᒪᓕᒐᓕᐅᖅᑎᓂᒃ.  

 

ᐅᓪᓗᒥ ᕿᒥᕐᕈᒐᒪ ᐃᓪᓗᒥ ᐃᖅᑲᐃᑎᑕᐅᕗᖓ ᒥᔅ ᑯᓱᒐᖅ ᑭᒡᒐᑐᖅᑐᖅ ᑲᖏᖅᓯᓂᐅᑉ ᓂᒋᐊᓂ ᐊᒻᒪᓗ 

ᓂᕈᐊᖅᑕᐅᔪᒥᒻᒪᑦ ᐱᖓᔪᐊᓐᓂ ᒪᓕᒐᓕᐅᕐᕕᐅᓕᖅᑐᒥ.  

 

ᒫᓐᓇ ᐱᕕᖃᕈᒪᒋᕗᖓ ᑲᒥᓯᓇ ᐃᓚᒋᓗᒍ ᑲᒥᓯᓇ ᐋᕆᐊᒃ ᐃᖅᑲᐅᒪᓗᒋᑦ ᑕᐃᒃᑯᐊ ᐃᓅᒍᓐᓃᖅᓯᒪᔪᑦ.  

 

ᖃᐅᔨᒪᔪᐃᓐᓇᐅᒻᒪᑕ ᒪᓕᒐᓕᐅᖅᑏᑦ ᐃᓅᓯᖅ ᐊᔅᓱᕈᓐᓇᕈᓐᓇᕐᒪᑦ ᐅᑭᐅᖅ ᒪᕐᕉᒃ ᐊᔅᓱᕈᕐᓇᐸᓗᔅᓯᒪᔪᒻᒪᕆᐅᓪᓗᓂ 

ᑕᒪᐃᓐᓄᑦ. ᑭᓯᐊᓂᑦᑕᐅᖅ ᐊᔅᓱᐊᓗᒃ ᐱᕚᓪᓕᕐᓂᖃᕈᓐᓇᕐᒥᔪᖅ.  

 

ᐱᖓᓱᑦ ᒪᓕᒐᓕᐅᕐᕕᐅᓗᑎᒃ ᓴᓂᑭᓗᐊᖅ ᐃᑲᔫᑎᖃᖅᓯᒪᔪᖅ ᓄᑖᓂᒃ ᓴᓇᔭᐅᔪᓂᒃ ᐊᓯᖏᓐᓄᑦ 

ᑮᓇᐅᔭᖅᑐᕈᑎᐅᔪᓂᒃ. ᐱᖃᓯᐅᑦᑐᒋᑦ ᓄᑖᒥᒃ ᐃᓕᓐᓂᐊᕐᕕᐊᓗᖃᓕᖅᑐᓂ ᐊᒻᒪᓗ ᐋᓐᓂᐊᕐᕕᖃᓕᖅᑐᓂ ᓄᑖᒥᒃ, 

ᐊᒻᒪᓗ ᐃᓪᓗᓕᕆᔨᒃᑯᑦ ᐃᓪᓗᖁᑎᖃᓕᖅᓱᑎᑦ ᓄᑖᒥᒃ ᐊᒻᒪᓗ ᓄᑖᑦ ᐃᓪᓗᓕᐅᖅᑕᐅᕙᑦᑐᑦ ᐃᖅᑲᓇᐃᔭᖅᑎᓄᓪᓗ 

ᐃᓪᓗᐃᑦ ᐊᒻᒪᓗ ᓄᓇᒃᑰᕈᑎᒃᑯᕕᓐᓄᑦ ᓴᓇᔭᒥᓂᐅᓂᖓ ᐊᒻᒪ ᓄᑖᒥᒃ ᐅᖅᑰᓴᐅᑎᓂᒃ ᐊᑐᒃᑲᓐᓂᕈᓐᓇᓂᕐᒥᒃ.  

 

ᓯᕗᒧᑦ ᑕᑯᓐᓇᖅᑐᓂ ᐃᓗᖏᖅᓱᕐᓂᖃᑦᑎᐊᖅᐳᒍᑦ ᓄᓇᓕᐅᑉ ᐊᓪᓚᕕᔅᓴᖓᑕ ᕼᐋᒻᓚᒃᑯᑦ ᐊᒻᒪ ᓄᑖᒥᒃ 

ᐃᒥᖅᑐᕈᑎᒥᒃ.  

 

ᐊᒥᓱᑦ ᓄᑖᑦ ᒪᓕᒐᐃᑦ ᑲᔪᓯᓚᐅᖅᑐᑦ ᐃᓪᓗᒥ ᐃᑲᔪᕐᓂᖃᕐᓂᐊᖅᑐᑦ ᓄᓇᕗᒻᒥᐅᓂᒃ. ᐅᐱᒍᓱᑦᑎᐊᖅᐳᖓ 

ᐃᓚᐅᒍᓐᓇᓚᐅᕋᒪ ᒪᓕᒐᓕᕆᓂᕐᒥᒃ. ᐅᐱᒋᑦᑎᐊᐸᒃᑲ ᐱᓕᕆᓂᕆᓚᐅᖅᑕᖏᑦ ᑲᑎᒪᔨᕋᓛᑦ ᑖᒃᑯᐊ 

ᑭᐊᔪᓐᓇᑦᑎᐊᖁᓪᓗᒋᑦ ᒐᕙᒪᐅᔪᐃᑦ.  

 

>>ᐸᑦᑕᒃᑐᑦ 

 

ᐊᔾᔨᒌᓐᖏᑦᑐᓂᒃ ᐃᓱᒪᖃᓲᖑᒐᓗᐊᖅᐳᒍᑦ ᐱᓕᕆᐊᑦᑎᓐᓂᒃ ᑭᓯᐊᓂ ᐅᑉᐱᕈᓱᑉᐳᖓ ᐃᓘᓐᓇᑕ ᐃᓗᖏᖅᓱᕋᑦᑕ 

ᓄᓇᕗᒻᒥ ᐱᐅᓂᖅᓴᒥᒃ ᕿᑐᕐᖓᑎᓄᑦ, ᐃᕐᖑᑕᑦᑎᓄᓪᓗ.  

 

ᐃᓱᓕᑦᑎᔪᒪᕗᖓ ᒫᓐᓇ ᐱᕕᖃᑲᐃᓐᓇᕐᓗᖓ, ᓇᒥᓕᒫᖅ ᓇᓗᓇᐃᕆᓗᖓ ᓂᕈᐊᕋᔅᓴᐅᑲᓐᓂᓛᕈᓐᓃᕋᒪ. 

ᐱᖓᓱᐃᖅᓱᖓ ᒪᓕᒐᓕᐅᖅᑎᐅᓕᖅᑐᖓ ᒫᓐᓇ ᐊᓯᐊᓂᒃ ᑕᑯᓐᓇᐸᓪᓕᐊᒋᐊᖃᓕᕐᒥᒐᒪ.  

 

ᓴᓂᑭᓗᐊᕐᒥᐅᑦ ᐅᖃᐅᑎᒍᓐᓇᐸᒃᑲ ᐱᓕᕇᓐᓇᑎᐊᕐᓂᐊᕋᒪ ᓄᓇᓕᒻᒥ ᐊᖏᕐᕋᕆᒐᒃᑯ ᐊᒻᒪᓗ ᓯᕗᒧᐊᑦᑎᐊᓛᖁᕙᕋ 

ᑭᖑᕝᕖᔪᖅ ᐅᕙᓐᓂᒃ.  

ᒫᓐᓇ ᐱᕕᖃᕈᒪᕗᖓ ᖁᔭᓐᓇᒦᕈᒪᓪᓗᒋᑦ ᐃᖅᑲᓇᐃᔭᖅᑎᖁᑎᒍᑦ ᐱᓗᐊᖅᑐᒥᒃ ᐱᔨᑲᑖᑦ ᑖᒃᑯᐊ ᐃᑲᔪᖅᑎᕗᑦ 

ᑐᓵᔩᑦ ᐃᖏᕐᕋᑦᑎᐊᖏᓐᓇᖁᓪᓗᑕ ᐱᓕᕆᐊᕆᔭᑦᑎᓐᓂ.  

 

>>ᐸᑦᑕᒃᑐᑦ 

  

ᐃᓱᑦᑎᓗᖓ ᖁᔭᓐᓇᒦᖅᑕᐃᓇᒃᑲ ᒪᓕᒐᓕᐅᖅᑎᓕᒫᑦ ᐃᑲᔪᖅᑐᐃᓚᐅᕐᒪᑕ ᐊᕐᕌᒍᓂᒃ ᐊᓂᒍᖅᑐᓂᒃ 

ᑐᖏᓕᐅᓯᒪᓪᓗᖓ ᐅᖃᖅᑎᒧᑦ ᐊᒻᒪ ᒫᓐᓇ ᐅᖃᖅᑎᐅᓕᓵᓚᐅᖅᑎᓪᓗᖓ.  

 

ᑕᕝᕘᓇ ᖁᔭᓐᓇᒦᖅᑕᐃᓐᓇᕆᕙᔅᓯ. ᒫᓐᓇᓗ ᑖᓐᓇ ᐃᓪᓗ ᐃᓱᓕᑦᑎᕗᖅ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 18:05-ᒧᐊᖅᑎᓪᓗᒍ



 

 

 


